
ҮЛГЭРИЙН ЦЭНХЭР ГАНГА НУУР

	 

	Ус тантайгаа хэлэлцэхийн их учир байна

	(Өврийн дэвтэрт)

	 

	Нэг

	 

	Хүнд бол Ганга та хаа сайгүй байдаг л жирийн нэг ус. Хүүдээ бол Ганга та энэ ертөнцөд огтоос байдаггүй рашаан шидэт эрдэнийн усан. Таныг байхгүй хэмээн төсөөлөхгүй эрхэм дээд нь үл оршихын ба үгүйлэгдэхүйн гасланг амсан амсаж тарчилнам би. Тантайгаа эргэж золгон, элдэвлэж төрхгүйтэхийн цаг дор эрхэм дээд нь оршихын хийгээд тэр нь минийх болохын учир зүрх мэдрэхүй баясан жаргахын ид хавыг эдлэн эдэлж цэнгэнэм би. Та минь уу зээ!

	 

	Хоёр

	 

	Надад Таны тухай бичих амархнаас амархан мэт авч чухамдаа бэрхээс бэрх байна. Эгэл хүн би эрдэнэт ус Таны биед хувилахуйн чадал мөхөс тул Таныг яахан гүйцээж бичнэ. Таны ид шидийг яаж гүйцээн туурвина хэмээн эмээнэ. Тэглээ ч Таны тухай бичихгүй байж би эс чадна. Сүсэг минь үнэн тул түүндээ дулдуйдан би бичихийг зориглоном, Та минь уу, зээ!

	 

	Гурав

	 

	Та минь, Ганга минь, ухаант хүмүүн басахаасаа айх, тэнэг хүмүүн худлаа магтахаасаа бүүр их айх ариун усан. Уран хун буцахаасаа халирах, их саначхаад буухаасаа бэрэвшээх ээж усан. Та саран мандалд нь хоргодож, хурган бидэргээг нь тоолохдоо сэвхнээсээ ичингүйрэх дагина усан. Наран мандахдаа удаан үзэхийн учир холсож, жаргахдаа озон цэнгэхийн тул ойрсох соронзон усан, Та минь уу зэ!

	 

	Дөрөв

	 

	Хүмүүн байсан бол Ганга Та бурхан хүмүүн байх усан. Хүлэг байсан бол Та найман ганзага цацлан цацлан жиргээх тэнгэрийн унаа усан тэлмэн жороо байх усан. Шүлэг байсан бол Та хэл бүхнээ хөрвүүлэгдэж, найргийн чуулганыг манлайлалцах уянгын дээжис шидэт усан. Аялгуу байсан бол Та цэцдийн хүрээлэнгийн хоолой байх увдист усан. Таныг хүн болгон сонсож, харин ганц бурхан хүмүүн дуулах ч байсан байж магад аа.

	Танаар дамжиж бусдыг, бусдаар дамжиж Таныг танигчид хорлолыг егүүтгэж, буяныг арвижуулагчид мөөн. Ийнхүү миний Ганга нуур Та наддаа хүмүүн усан, хүлгэн усан, та наддаа шүлгэн усан, аялгуун усан юм даг уу даа. Тандаа эрхэлж, тандаа танхи загнаж байгаа царай маань энэ ээ. Мөнх тэнгэрийн хүчин дор буурал дээдэс минь Таныг бишрэн шүтсэний учир Мэнд˗Оёо ахынхаа ивээл дор Түвшинбулаг хүү минь таныг үзэж баярлан цэнгэсний учир, тэр сүсэг ба тэр цэнгэлийн үзүүрээс би өөрөө цаг цагт нь амжиж атгасны учир би азтай хүмүүн мөн бүлгээ, Та минь уу зээ.

	 

	Тав

	 

	Ганга минь ээ! Шувууд чинь ирээгүй хаврын энэ хахир хавсарганаар Тантайгаа ганганалдаж үгээ хайлалцах нь надад эрхэм болохыг ухаарам уу? Бүүвэйн дуугаар залагдан манддаг сар хараахан гараагүй байна, бүү чилээрхтүгэй!

	Тандаа таацахуйцаар амьдрах тухай нойтон аньсаганд бодол нэрэх эдүгээ өмнөөс золгохыг эс үзэх хэчнээн олон агшныг би алдаа юм бэ?! Танд таацахуйн тул өөрийгөө мартталаа Таныгаа таних хэрэгтэй. Ингэхэд миний бодолд юу зурагднам билээ, Та минь уу зээ!

	 

	Зургаа

	 

	Ганга Та дэлэх жигүүртэн ажээ. Эрдэнийн усандаа Таны манцуйлсан, биеийг нь өгч жигүүрийг нь сунгасан Гангын хун галууд хаа явна, Та өөрөө тэнд явна. Газрын мухарт галуу чинь улдахад элс чинь шархиран нурна. Эргэж унах сүүн цацал мэт тэнгэрийн хаяанаас хун чинь цайвалзан наашлахад булаг чинь хөөрөн оргино. Ганга Та дэлэх жигүүртэн ажээ, Та минь уу, зээ!

	 

	Долоо

	 

	Ганга та бас дэлтэн сүүлтэн ажээ. Унаган насанд нь живүүлэн алдан айлгаж, дааган насанд нь дасган сургаж, үрээ насанд нь үйзэн их үерийг чуу давахыг номлосон таны морьд хаана явна. Та өөрөө тэнд явна. Усыг чинь уусан байдсан гүү унагаа орхидоггүй хэмээнэ, тэр үнэн болъюу. Уулын хярд цуцсан Гангын хүлэг үнэрийг чинь үгүйлэхдээ дэл нь жигүүрлэнэ, би үзсэн буюу. Та минь уу зээ.

	 

	Найм

	 

	Ганга Та бас шуурган улаан зогдортон бүлгээ. Таныг усаа харамлаагүй байхад өөрийг тань хайрлаж, ус нь эжий Тандаа үлдэг дээ хэмээн сардаа ганцхан эргэдэг Гангын ганган улаан тэмээд хаана явна, та өөрөө тэнд явна. Тэнгэрийн хаяанд ингэ чинь дуулахад тойром дотроо та минь уйлна. Өнчин гадсанд ботго чинь хайлахад эрэг дээр чинь бургас чинь буйлна. Та шуурган улаан зогдортон бүлгээ, Та минь уу зэ!

	 

	Ес

	 

	Та бас алхах хөлтөн, алдлах гартан бүлгээ. Таны даахийг нь угааж, зүсийг нь гоёж, борвийг нь цэвэрлэсэн Гангын хүүхдүүд хаана явна, Та өөрөө тэнд явна. Хэн нэгнийх нь муу явдал, хараалын үгэнд гутрахдаа та одод үйртэл шогширно. Цагаас өмнө шувуудаа буцаж, бургасаа гундтал, цагаас өмнө булгаа ширгэтэл их шаналгаар шанална! Харин эрэгт чинь унасан Данзаны Нямсүрэн хүүг Эрээнцавд «эдгэрч», шинэ шүлэг мэндлэхэд шувууд чинь зам хугаслан Тан руугаа буцаж нүүнэ. Хуучин Орлой мэргэн хутагт нутгийн охин Шарын Чимидцэеэ «...Зүйлийн буурал зүүдэнд эжий минь эргэнэ» гэж дуулахад намар хагаслан нялхарч бургас чинь дахин гөлөглөнө. Хорин нэгхэн булгаар тэжээгддэг гэх халуун амь Ганга та алхах хөлтөн, алдлах гартан бүлгээ. Та хүн, та бас хүмүүн олон биднийгээ булаацалдах вий хэмээн буянаа тэгш хайрлахаар бүгдийг нь алган дээр зэрэг дашлууланхан тавьсан хөх тэнгэрийн тасархай их хадаг бүлгээ. Үлгэрийн цэнхэр Ганга нуур минь уу зээ, Та мөнх орштугай!

	1991 он

	Токио˗Улаанбаатар

	 


СИНАЙН ДУУЛИАН

	 

	Хусейн бид хоёр Нилийн эрэг даган алхалсаар Эргийн гудамжны тавдугаар байшинд ирлээ. Хэрэм цайз мэт өндөр байшингийн долоон давхарт бидний хэдэн хүн долоо хоногт гурван удаа цугларч араб хэлний хичээл хийдэг байсан юм.

	Заримдаа хичээл эхлэхээс бараг хагас цагийн өмнө цугларчихсан элдэв сэдвээр яриа хөөрөө болдог байв. Үүнийг нэг маань «Аюулгүйн Зөвлөлийн хуралдаан» гэж тоглож нэрлэж билээ. «Аюулгүйн Зөвлөл» долоон гишүүнтэй байсан нь Малайзаас нэг, Пакистанаас нэг, Этиопиогоос нэг, Францаас нэг, Энэтхэгээс эхнэр нөхөр хоёр, долоо дахь нь би, монгол хүн байлаа. Бидний ихэнх нь өөр өөрийн элчин сайдын яаманд ажилладаг байсан хийгээд зөвхөн Францын Пьер Макено сонин сурвалжлагч, Энэтхэгийн Тивагийн гэргий Мадам Тива гэрийн ажилтай байв.

	Хусейн бид хоёрыг ангидаа ирэхэд Макено хэдий нь ирчихсэн Малайзын вьетнам царайтай сэвхтэй бор залуу хоёулаа нэг юман дээр их л хичээнгүй маргалдаж сууна. Мэндийн дараа Хусейн сэргэлэн нүдээ өргөж:

	— Та нар чинь ингэхэд яагаад Аюулгүйн Зөвлөл бүх бүрэлдэхүүнээрээ цуглаагүй байхад зөвлөлдөж эхэлсэн билээ. Арын хаалгаар шийдэх асуудал гараа юу гэсэнд Макено:

	— Би ноён Шафид «Их Гете ба дипломат» гэдэг сэдвээр таниулга хийсэн чинь...

	— Уучлаарай ноён Макено. Нэгдүгээрт, та над таниулга хийгээгүй, миний таньж мэддэг юмыг ярьж байна. Хоёрдугаарт, ноён Гете дипломат алба болоод, дипломатуудыг ёсчлон нарийн судлаагүй байсан байж магадгүй гэдгийг л би хэлээд байгаа шүү дээ гэж Малайз залуу тогтуун итгэлтэй өгүүлэхэд, үгийг нь тасалгаанд эгдүүцэж суусан Макено үсгүй толгойгоо илж, эрүүнийхээ сахлыг шалмаг шувтраад:

	— Ёсчлон судлаагүй байж магадгүй гэнэ ээ. Магадгүй гэдэг чинь л Таны үнийг алдуулах үг байна даа гэж хариуд нь ёжтой хүнгэнэнэ. Тэр хоёрын яриа үр дүн өгөхгүй замаар орсныг ойлгосон Хусейн над руу нүд ирмэн хэлэх нь:

	— Ноён Цэрэндорж бид хоёр сая Каирын хамгийн сайхан хүүхнийг харав. Тэр хүзүү, тэр цээж, тэр нүд гэж яав аа. Хятад будгаар зурсан юм шиг мөн цэвэрхэн уруул аа гэсэнд би өлгөж:

	— Үнэхээр цэвэрхэн заяасан цогцос билээ. Тийм сайхан уруулаар лав тэр хүүхэн дэндүү олон юм чалчдаггүй, дэндүү дуугүй суудаггүй биз гэж Зур˗р˗Руммын нэгэн шүлгийг бодож хэлэв. Шафи цовоо баясгалантай хөхөрч,

	— Энэ хоёр мөн сайн харжээ гэсэнд хөгжилтэй наргиа Макено хүд хүд инээж сахлаа шувтран:

	— Энэ хоёр бол зөвхөн харж, би гэвэл «үзсэн ч» байж магадгүй гэсэнд Хусейн хөхрөв. 

	Би самбаа гарган:

	— Магадгүй гэдэг чинь л таны үнийг алдуулах үг байна даа гэж Франц эрийг давсанд, өшөө бодож суусан Шафи алга ташин:

	— Браво! (Болж байна!) гэж Франц эрийг тавлан хөхрөв. Бүгд инээлдлээ. Макено зөвхөн инээмсэглэн энэ удаа номхон хүлцэнгүй сууж өнгөрөв. Тэгээд бид хүний үзэсгэлэнгийн тухай сэдвээр хэсэг хөөрөлдөв. Сэтгүүлч маань Анна Луйза Жерман де Столь Гонштейн эр хүний үзэсгэлэнг хэцүү мэддэг байсан тухай алиа шог оруулан марзан хөөрүү ярьсанд бид ихэд хөгжилдөв. Би нөхдөдөө саяхан шинэ сэрэг уншсан нэг монгол зохиолчийн «Үзэсгэлэн» гэсэн өгүүллэгийн агуулгыг ярьж өгөөд, саналыг нь асуусанд, Хусейн эхэлж ам нээж, Англид бүсгүй хүний сормуусыг зүйргүй сайхан хийж байгааг дурдан:

	— Танай зохиолч байгалийн үзэсгэлэн, биеэ чамин авч явах ёс хоёрыг эсэргүүцүүлэн тавьснаараа харгис зохиол бичжээ гэж шууд мэдэгдэв, этиофийн дипломат Асафи сайхан алаг нүдээ өргөн гялалзуулж (тэр бээр яриан дундуур орж ирсэн байв);

	— Зүйрлэж жишиж үзэхэд юмны өнгө хэмжээ илүү тодордог. Эсэргүүцүүлэн тавьсан бус, эгнүүлэн тавьсан байж болох юм. Ноён зохиолч зохиомжоо л ингэж авч шүү дээ гэсэнд тун юмны болоод номын учрыг мэддэг болсон хүн Макено толгойгоо учиртай дохиж суув. Бид үзэсгэлэнгийн тухай сэдвийг бүх өргөн утгаар нь авч хэлэлцэв.

	— Чехов, хүн нүүр царайгаараа, хувцас хунараараа, бодол сэтгэлээрээ, ер нь бүхий л юмаараа сайхан байх ёстой гэж хорьдугаар зууны босгон дээр бидэнд захиж хэлж билээ гэж би дуугарав. Тэд бүгдээр Чеховыг танихгүй байсан ч Антон Павловичийн үг цөмд нь таашаагдлаа. Хусейн морь унасан дайны бурхан жигтэйхэн гоё урласан зураг Африкийн нэг оронд үзсэн гэж ярив. Тэр пакистан залуу дайн үзэсгэлэн хоёрыг зэрэгцүүлэн тавьж бидний ярианы сэдвийг улам нарийн гүн болгох гэсэн ажээ. Гэвч олон хүний яриа гэдэг Онон, Хэрлэн үерлэхтэй адил байдаг болохоор дайны бурхан дурсагдсанаас болж үзэсгэлэнгийн тухай яриа дайны тухай ярианд аандаа шилжив. Яг энэ үед хичээлийн орох хонх дуугарлаа. Бид багшийг орж иртэл яриагаа үргэлжлүүлэхээр дор дороо суудлаа эзлэв. Тэгтэл орох хонхтой уралдан ангийн хаалгыг нэг хүн зөөлөн тогшдог байна. «За зээг» хүлээлгүйгээр хаалга нээгдсэн нь сайхан Фатима зогсож байлаа. Сургуулийн нарийн бичгийн дарга Фатима сайхан хүүхэн тул бид сайхан Фатима гэдэг байв.

	Манай профессорыг Александр хотод лекц уншихаар явсан, өнөөдөр хичээлгүй гэж мэдэгдээд нарийн бичгийн дарга гарлаа. Фатимагийн ганган бэлхүүс, том бөгсөн дээр Хусейн нүд тусгаж байхыг би ажиглав...

	Өнгөрсөн зуны зургаан сард Синайн хойг дээр нар сарыг халхалсан их утаа босож, түймэр шатаж билээ. Элсэн цөлд түймэр шатах гэдэг юу вэ? Лав ой модны түймэр, талын өвсний түймэр гараагүй шүү дээ. Тэнд шатах өөр юм байж уу? Тийм ээ, тэнд шатах өөр юм байсан юм. Хуягт тэрэг нарс шиг авалцаж, хүний бие хар тугалга шиг хайлж нурам болж байсан юм. Тэр дайны түймэр байлаа.

	Макеног өргөн духаа хааяа илж Синайн дайны тухай ярьж байхад би анх удаа сэтгүүлчийн хөдөлмөрийг үнэн зүрхнээс хүндэтгэн сууж билээ. Синайд юу болсныг халуун сэрэг дээр нь нүдээр үзсэн цөөн хүний нэг гэвэл Макено байлаа. Израилын засгийн газар Синайг ертөнцийн нүднээс нуухыг оролдож байгаа тул Синайг үзсэнээрээ гууль шиг шар царайтай, туул шиг тунгалаг нүдтэй 33 насны тэр Франц ертөнцөд ховор хүний нэг болж, ертөнцийн нүднээс далд байгаа юмыг түүний алтан сонорт хүргэж яваагаараа Макено эрдэнэт хүний нэг байлаа. Макеног тамхиа асааж дуусмагц түүний ярианд сэтгэл нь догдолж суусан Мадам Тива,

	— Тэгээд цааш нь гэж шаардав. Ариухан тэр энэтхэг авгайн шүүрс алдахад нарийн даавуун орхимжоор цэвэрхэн тунтарсан сайхан цээж нь үл мэдэг оволзож байв.

	Францын сэтгүүлч дуулгавартай гэгч үргэлжлэн ярих, нь;

	— Тэгээд би Суэцын сувгийн эрэгт орших Эль˗Кантар хотоор дайрлаа. Эль˗Кантар хэдий нь сөнөсөн байв. Хар хэрээ байшин цамхгийн орой дээгүүр эргэлдэнэ. Ялаа батгана бужигнах хүнгүй гудамжийг хэрэн нисэх зарим хэрээний цусанд нэвтэрсэн хошуу улаан байхыг би харж явлаа.

	Гудамжинд ялаа хэрээ хоёроос гадна хөл холбоотой хүзүү хэрээтэй мэт хоорондоо ер салалгүй явах хоёр хар морь үзэв. Морьд эзгүй байшингийн хаалга нээж, ундуй сундуй хөглөрөх ширээ сандлыг түжигнүүлж, гал зуухны өрөөгөөр хэрэн хэдэрч идэх юм хайх ажээ. Байшингаас байшин дамжин, өрөөнөөс өрөө сүлжин тийнхүү цөхрөлтгүй хэснэ. Синайн салхинд задгай хаягдсан хаалганууд хяхнан савчина. Гудамж болгонд гарах энэ хяхтнах дуу, агаарт хар далавч дохиж нисэх үхлийн уриа хар хэрээний цагаан элгэн дор аймшигт гунигийн нэгэн төрөл лут симфони болон хадах хийгээд тэр хоосрол, үхэл, эзгүйрлийн симфонийг би зүрхээрээ сонсож явлаа. Энэ бүхэн санаж сэтгэшгүй зүйл ажээ. Ийм юмыг зөвхөн кинонд л үзэж болох юм даа гэж би бодов. Гэвч би андуурч билээ. Ёстой санаж сэтгэшгүй юмыг би Синайн шувтарга дээр үзсэн гээд сэтгүүлч маань яриагаа зогсоож, тамхиныхаа угалзлан суунаглах утааг харсхийн хөнгөн бодлогошроод:

	— Ноён Цэрэндорж та тамхины үнсний сав авч өгөөч гэв. Синайн гунигт дуртгал хөгжилтэй Макеногийн сэтгэлийг хадуурын ирэнд халин унах өвсөн бие мэт дарж байхыг үнсний сав ойртуулах зуур би ажиглаж амжив. Макено эрүүнийхээ өтгөн шар сахлыг яаруу шувтарч, ийн үргэлжлэрүүн:

	— Аль˗Кантарын гучин мянган оршин суугчид бараг бүгдээрээ дүрвэсэн байжээ.

	Үлдсэн цөөн хүн голцуу өвгөд хөгшид хаалгаа дотроос нь түгжээд жолооч бид хоёрыг оруулахгүй байлаа. Тэд өөрсдийн гунигт хувь заяаны төгсгөлийг гэр гэртээ дэнслэхээр шийдсэн байв. Бүтэн цаг оролдоод би хүний урамд нэг ч хүнтэй нүүр учирч чадаагүй шүү.

	Эхлээд би Биргифгафаас Исмаили хот орж, дараа нь Суэцын суваг даган явсан юм л даа. Элсэн цөлд миний үзсэн болгон төсөөлж тоймлох бодолд ер багтах зүйл биш байв. Зуу зуун ачааны тэрэг, ундуй сундуй хөглөрч шатсан танкны яс бие сэрийлцэж, эзгүй хаягдсан их бууны ам зарим нь тэнгэр чичин ёрдойж, зарим нь газар шигдэн гулзайх ажээ. Замд дайралдсан болгон Израилын бөмбөгөнд устгагдсан хийгээд бөмбөгнөөс бүтэн гарсан нь израилын цэрэгт дээрэмдэгдсэн байлаа. Хүчит ракет, бөмбөгөнд эвдэрсэн замаар 62˗хон км газрыг би таван цаг хагас явж билээ. Синайн хойг тэр чигээрээ үхлээр амьсгалж байв. Түүдэг галын салхин доогуур орох мэт элснээс нь халуу дүүгэх Синайн агаарт задарсан хүүрийн үнэр гэдэг бэрх байлаа. Тэгэхэд аяга усгүй, зүсэм талхгүй хаягдсан мисир цэргүүд амьдын тарчилгааны туйлыг биеэр амсан Синайн их элсэн далайд зовсоор байсан үе. Израил нисдэг тэргээр хайгуул хийж цөөн цэрэг олж амийг нь аварсан боловч офицерууд «бидэнд үүнээс чухал ажил бий» гээд тэр үнсэнд хаягдсан шалз мэт зовлонт амьтдыг эрж цуглуулах ажилд төдий л анхаарал тавихгүй байсан юм. Их хойг тэр чигээрээ аварга том хүүрийн газар болон хувирчээ. Синайн хурц наран доорх амьгүй бие хөөснөөс, хүүрүүд амилж босох гэж байгаа мэт болж, амьд нэг нь хүүрээс ялгагдахаа байсан ийм үеэр миний бие элсэн далайг огтолж билээ гээд Макено толгой сэгсрэв. Мадам Тива дуу алдаж, вьетнам царайтай малайз залуу гаслах сонсогдлоо. Дүнгэнэж ирээд ханцуй дээр нь суух ялааг үргээн, этиофийн дипломат Асафи сэтгүүлч рүү хандаж:

	— Үнэхээр хатуу тоглоом болж өнгөрчээ... Та Синайн шувтарга дээр нэг юм үзсэн гэсэн байх аа гэж сануулсанд,

	— Тийм ээ, би тэнд нэг юм үзсэн юм гэж Макено шуудхан хариулаад хоолойдоо ханиасанд, Асафи суудлаа засаж суув. Мадам Тива шанаагаа дахин тулж, анхааралтай хар нүдээ Франц дээр тогтоон харж чагнана. Ер нь хүн бүхэн дор дороо яриаг үргэлжлэн сонсоход бэлтгэв.

	— Бид, нар жаргахад явж л байв. Цөлийн нар их сонин жаргадаг,юм билээ шүү. Ноён Цэрэндорж лав мэдэх байх.

	Би толгой дохиж:

	— Талын нар шиг л жаргадаг байх хэмээн Монголыг цөл гэх европынхны архаг алдааг залруулсхийн харилав.

	— Өмнөд Францын ууланд өсөж, уулын баруун руу нар шургахыг харж сурсан надад нар дэлхийг өрөмдөх мэт шууд доошоо орж алга болох нь сонин үзэгдэл байж билээ. Их цөлд нар жаргах их далайд нар жаргахтай адил байдаг гэдгийг би тэгэхэд л мэдсэн юм гэж туршлагатай яриач Макено бидний төсөөлж байснаас огт өөрөөр яриагаа эхлэв. Энэ зуур би миний нэг найз шүлэгч: «Талын нар гутлын хамар долоон гэнэт гардаг» гэж бичсэнийг санаж суулаа.

	Жолооч маань машинаа огцом зогсоож «Та чагнаач, онгоцны дуу» гэлээ. Үнэхээр наран жаргах зүг нисдэг тэрэгний дуу хадаж байхыг би олж сонслоо. Тал нь шингэж байгаа нарны богино туяа өөд зааж нүд хурц, сонор соргог анд маань: «Аа, тэр! Нисдэг тэрэг!» гэв. Би ч америк хийцийн дунд гарын, авдар мэт дөрвөлжин тэрэг нисэж байгааг нүдний үзүүрт олж харлаа. Баахан айж, хачирхан жолоочоо тайтгаруулж «Израилчууд шархтай араб цэрэг цуглуулж явна. Чи бид хоёр энэ онгоцныхонтой заавал уулзах ёстой. Тэгвэл дэлхийн хамгийн ховор сониныг олж сонсож мэднэ» гэж би ухуулж хэлсэнд жолооч над руу гайхасхийн харлаа. Түүний нарийн хөмсөг асуултын тэмдэг мэт зангирч байв. Дайн дуусаад найм хоноод байхад Синайн элсэнд амьд хүн байгаа гэдгийг тэр бээр тийм амар ойлгож чадахгүй байлаа...

	Тайтгаруулагч би мөчийн дараа айх гайхахын туйлд хүрч билээ. Юу гэвэл нөгөө нисдэг тэрэг буух гэж байгаа юм шиг доошлон орж ирснээ гэнэт хөнгөн пулемёт тачигнуулан гал нээлээ. Шингэж байгаа нарны дээр алд дэлэм хэртэй зайд үзэгдэх тэр нисдэг тэрэг эгц доошоо шургах нарыг буудаж байгаа юм шиг над санагдав. Гэвч энэ бол бодлын хоосон адилтгал гэдгийг би мэдэж байлаа. Юунд нарыг буудах билээ. Ер нь нарыг буудаж яаж болох билээ!.. Жолооч хэдий нь шургаад хэвтчихсэн «Ноён сэтгүүлч та хэвтээч» гэж сүртэй гэгчээр зандарч байв. Болгоомжлохыг хэзээд эрхэмд үздэг би ч дуулгавартай доош боллоо, гэвч хэвтсэнгүй. Учир нь зөвхөн суугаа байдлаас л тэр нисдэг тэрэгний хөдөлгөөнийг ажиглаж болох байв. Нисдэг тэрэг дахин буудсангүй, гэвч буух гэж байгаа тогоруу шиг газар алгадах шахам доогуур нэлээд удаан нислээ. Тэр ямар нэгэн юм хайж эрж байв. Тийнхүү лавтай арван мөчийн төдий тэвнэ гээсэн чавганц шиг богино зайд хэдэнтээ хэдэрснээ зоонд нь хүрдлэх махир сэлэм мэт бөгтөр сэнсээ хүч нэмэн эргүүлж, баруун хойшоо яаруу нь аргагүй арилж өгөв. Манай машин эвдэрсэн хоёр танкны сэгэн дунд санамсаргүй зогссон нь их аз болж, нисдэг тэрэг биднийг олж үзсэнгүй. Олж үзсэн бол тэр бидэнтэй ямар хэлээр ярих байсныг гагцхүү Синайн тэнгэр л мэдэх байсан буй заа. Бид арваад минутын дараа нисдэг тэрэгний гал нээсэн газар дөхөж ирэв. Цагаан гэгээ тасраагүй байсан боловч бид гэрлээ асааж амьд хүн олж үзэх гэж дөрвөн зүг найман зовхист шуналтайгаар ажиглаж явлаа. Би жолоочийг сигналаа дуугарга гэсэн маань ганц оносон хэрэг болж билээ. Сигналын дуугаар машины гэрлийн үзүүрт хүний хар толгой өндийж ирэхийг бид зэрэг ажиглалаа. Амьд хүн олж харна гэж миний бодь сэтгэлд төрсөн совин тийнхүү амархан биелэв. Тэр хүн босож суугаад хоёр гараа түргэн түргэн хөдөлгөж нэг юм их л яаруу тэвдүү хийж үзэгдэнэ. Жолооч бид хоёр ойртож очлоо. Тэр бээр хорь орчим насны залуу тунгалаг хорвоо байв. Шороо тоосонд дарагдсан хөмсөг, буржгар үс нь түүнийг хойд африкийн араб удмын хүн болохыг гэрчилнэ. Хэдийгээр ойрд хусаагүй хууз сахал нь хоёр шанаа, эрүүг нь битүү дарсан ч түүний царай ер бусын зэвхий ажээ. Харцанд нь айж гайхсан шинж ер үгүй хийгээд түүний нүд хагас солиотой хүний хэт амарлингуй гайхаш алдарсан нүд юм уу, ямар нэгэн тайван дүйнгэ адгуусны харц мэт хоосон мэлэрч бүлтийх бөлгөө. Омголтож товхорсон уруул нь улаан бус, хар бус бас л зэвхий хийгээд нэгэн төрөл цагаан жирэм болж үзэгдэх ажээ. Эгц өмнөө хоосон бололтой аяны том цүнх тавьж, богино ногоон цамцныхаа задгай хормойг хоёр гараар доош хичээнгүй гэгч нь дарж хөлийнхөө булчин дээр цомцойн суужээ. Шувуу амьтан болох өндгөө ингэж дарж суудаг бил үү! «Танд бид туслахад бэлэн байна» Ямар тусламж хэрэгтэй вэ?» гэж би англиар асуув. Цэрэг дуугарсангүй. Би мөнөөхөн үгээ арабаар давтав, цэрэг дуугарсангүй. Нөгөө л хардгаараа харж, нөгөө л суусан хэвээрээ. Надад айх мэт сэтгэл төрж, бие зарсхийв. Хэдийгээр хоёрхон мөчийн өмнө түүний хөдөлж байхыг би өөрийнхөө муу хоёр ногооноор бэлээхэн харсан боловч одоо гэвэл түүний үхсэн амьдад бараг эргэлзэхэд хүрч байлаа...

	Гэнэт түүний уруул хөдлөв, гэвч дуу гарсангүй. Харин баруун нүдний нь дээд талд таталдаж, харцанд нь өвдсөн цөхөрсөн байдал тодров. Тэр хүн өөрийнхөө ярьж чадахгүй болсон гэдгийг сая л мэдсэн бололтой. Тамирдаж ядарсан тэр хүн баруун гараа савчуулан дааж ядан өргөж хажууд нь хэвтэж байгаа урт винтовыг заан, долоовор хуруугаараа зүрхээ чичилж амаа хөдөлгөв. Энэ бууг аваад намайг буудаад аль гэсэн дохио байлаа. Миний дотор зарсхийн, үс арзайх шиг болж нуруугаар хүйтэн хөлс чийхарч билээ. Энэ бүхэн тун богино зайд болж өнгөрөв. Тэр мөчид аяны хоосон цүнхнийх нь доогуур булингартсан цус урсаж байх нь миний нүдэнд туслаа. Самгардсан би учиргүй дуу алдаж цэргийн мөрийг түшин цүнхийг нь яаран өргөлөө. Харах юм биш байв. Ноёд минь! Тэр хөөрхий амьтны гэдэс нь элсэн дээр асгачихсан байлаа. Тэр хүний биднээс илэрхий нэг юм нууж цүнхээр таглан цомцойн суусны учир энэ байжээ! Арван минутын өмнө тачигнасан хөнгөн пулемётын нэг сум түүний гэдсийг хүү татсан байлаа. Амьд хүний бүхэл бүтэн гэдэс дотор шороон дээр овоолоостой байхыг үзээд миний дотор балгартан харанхуйлж, би мөчийн зуур нүдээ анив... Жолоочийг машин руу дохисонд тэр ч яаран гүйж эмийн цүнх авчирлаа. Гэвч ямар ч тусламж оройтжээ. Цэргийн цусгүй зовхи алгуур бууж, түүний нүднээ ертөнцийн зул гэрэл бөхлөө. Хүндэрсэн толгой нь доош гудайн унасанд том цээж нь ганхана. Түүнийг ухаан алдмагц би ард нь орж элсэн дээр суугаад толгойг нь өвдөг дээрээ авав. Хоёр мөчийн дараа цусгүй болсон тэр цэргийн бие миний өвөр дээр амь тавьж билээ. Цэргийн хажууд аяны том сав хэвтсэнийг үзвэл ёроолд нь хоёр аяга хэртэй наранд бүлээссэн ус байлаа. Тэр цэрэг лавтай найман хоногт хүрэх усны нөөцтэй байсныг мэдэж би ихэд гайхав. Энэ зуур саяхан амьд байсан одоо хүүр болсон цэргийн бие дээр хараа эрхгүй тусаж, түүний адаглаж сав дахь усаа гүйцээж уух хувьгүйд нь гол харлан харамсав. Жолооч бид хоёр машинаа асааж цааш гэлдэрлээ. Хэн хэн нь ам нээж юм ярьсангүй. Тэр өдөр Синайд олон юм үзсэн би нисдэг тэрэгний цонхоор хадсан хөнгөн пулемётын тачигнах дуу, хорин настай сайхан хорвоогийн үхэл хоёрыг бодож явлаа гэж Макено яриагаа төгсгөв.

	Хэн ч шууд ам нээж үг хэлсэнгүй. Тасалгаанд Франц сэтгүүлчийн үзсэн үхлийн Синай мэт чив чимээгүй байлаа. Үхлийг эдэлсэн төдийгүй, сонссон хүмүүс нэгээхэн хугацаанд дуугаа хураах учир нэгэн бий ажээ.

	 

	1968 он 

	Каир

	 


ХОНГОР СУУЗИ

	 

	Магди л тэр орой Суузийг дагуулж ирээгүй бол хонгор Суузитай учран золголгүй явсаар энэхүү үйл явдлаараа алаг туужийн төгсгөлд болсон гунигт явдлыг би гэнэт сонсох байсан биз ээ. Ингэж бодох болгондоо би сүүтэй ээжийн ариг цагаан ботго шиг ур намбыг хослуулсан хөөрхөн Суузийн ухаант алаг нүдийг өмнөө эрхгүй үздэг юм.

	Ийм мөчид сэтгэлийн гүнээс элдэв бодол баяр хөөр туугдсан мэт хулжиж, дотор эзгүйрэн хоосрох бөлгөө. Тэр хүүхэн үнэхээр хонгор нэгэн байсан юм даа.

	Хэдийгээр золбин хүүхэд явсан авч түүний хүмүүжил сайн, зүс царай нь асрина модны шингэн ягаан цэцгийн зул хонхон дэлбээ мэт ялдам агаад ямар ч оо энгэсэг тэр ховорхон заяасан нүүрийг бүрзийлгэж гутаахаар ажаам.

	Гэвч хонгор Суузийн сайхан нь түүний уран гоо төдийд байсан хэрэг биш билээ. Үүнд хамаг явдал, түүний амьдралын утга учир орших бөлгөө.

	Тэр орой Магди намайг болзоот хүүхнээ үзнэ үү гэж урьсанд би түүнийг дагалдан гарлаа.

	Бие сэтгэлд тав засах мэт өрөөний бүгчимд ядарсан намайг хааяа нэг сэрүүн хаялга бүхий хонгор салхи найрсгаар угтав. Нилийн эргийн гурван өндөр цацын орой дээгүүр нар шургаж балчиг халуун харьж сэрүү татаж эхэлсэн цаг байлаа. Энэ бол мөнх ногоон Мисир нутгийн жаргалд умбаж ханасан сэтгэл мэт тавиун нэгэн үдэш бөлгөө. Тэр алдарт гурван цацын хормойд нэгэн жилийг барахдаа лавтайяа 365 үдшийг өнгөрөөсөн боловч хонгор Суузитэй танилцсан тэр орой шиг сайхан орой одоогоор миний сэтгэлд үлдэж хоцорсонгүй ээ. Хожим бодоход тэр үдэш хонгор Суузитэй жигтэйхэн адилхан санагддаг юм.

	Бид машин руу дөхөж очив. Машины хойд хаалга нээгдэж, Суузи гарч ирлээ. Бид хоёрын хэн хэн нь Магдийг хүлээсэнгүй.

	— За сайн байна уу, Суузи?

	— Хөөе сайн байна уу, Цэрэндорж оо!

	Бид хоёр хэзээ язааны танилууд байлаа. Магди надад Суузийн тухай үргэлж ярьж байсан шигээ Суузийд миний тухай үргэлж ярьж байсан гэдгийг би юунд андах билээ. Бид хоёрын нэн найрсгаар мэнд өргөлцөж, уулзаагүй удсан ах дүүс шиг золгон учирсан нь Магдийн баяр гайхал хоёрыг зэрэг төрүүлж байсныг бид мэдэрч зогслоо. Бид ийм л амархан танилцчихсан юм даа.

	Хүний зүрх мэдрэхүйн их чадалтай, гойд нарийн хийцийн цогцос шүү! Би Суузийг тийм л бүсгүй байх гэж бодсон юм. Бараг л таажээ. Тэр бид хоёр нүд нүдэн дээрээсээ ойлголцож, үгээ гүйцээж ярилгүй, утгыг нь цаана гарчхаад хөхрөлдөж байв. Магди ч бид хоёрыг хөгжөөж,

	— Та хоёрын ярих хөөрөх, бодох санах, ер бүх юм чинь ижилхэн, Суузи чи Цэрэндоржийн хуурай дүү нь бол л доо гэж дамшиглав.

	— Тэгье л дээ. Тэгвэл чи хуурай хүргэн нь болох уу?

	— Хүргэн ч ерөөс хуурай байдаг л даа. Суузи давагдсандаа болж, мөн их үг хэлээд хэцүү додигор зогсох Магдийг шоолон, хөөн хар нүднээсээ нулимс гартал хөгжилтэй сайхан инээв. Магди бид ч инээлдэв. «Ер хиргүй огт булай буртгийн ор мөргүй сэтгэлтэн л ингэж инээж чадах биз ээ. Ингэж зөвхөн Суузи л инээж чадах биз ээ» гэж би бодож зогслоо. Суузи инээдээ барьж ядан:

	— Хуурай хүргэн гэж хэлээд дахин хүчтэй хөхрөв. Тийм инээдийг сонсоод зүрх баярлан цохилж байлаа. Тэр бүсгүйн бид хоёрыг ээлжлэн харах торомгор нүдэнд би амьдралын үнэн дээд сайхан бүхнийг, адал явдал, худал хуурмаггүй байгалийн ариун гоо бүхнийг олж харлаа. Суузийн тэгж харахад нүд нь өөрөө ярьж байх шиг надад санагдсан. Би тэр болтол хэзээ ч дотоод сэтгэлээ тэгж илчилж чаддаг, эзэндээ тэгж зохисон нүдийг үзэлгүй явжээ...

	Тэрнээс хойш Магди «Хуурай хүргэн» хочтой болсон юм. Би нэг удаа албан хурлын үеэр түүнийг «хуурай хүргэн» гэж дуудсаны учир хурлын даргад муухай харуулсан явдал бий сэн. Хурлын дараа Магди намайг тавлаж алга ташин, том бөгсөө хойш хаяж, бөхийн зогсоод унзад хоолойгоор «ха, ха» хэмээн том инээж байсан юм.

	 

	* * *

	 

	Магди, Суузи хоёрыг ирэх болгонд би бөөн баяр хөөр болдог байв.

	Үнэндээ Магди бид хоёр хоёул сурвалжлагчийн ажилтай учир Каирт шөнийн од мэт элбэг байдаг хэвлэлийн бага хурлын үеэр юм уу түүний ажилладаг «Аль Гумхурия1» сонины газарт өөр ер хаана ч байж магадгүй, үргэлж гэхээр дайралддаг улс билээ. Суузи бид хоёр гэвэл уулзалдах нь ховор л доо. Тэр хоёр манайд хааяа л нэг ирдэг байсан юм.

	Магди хувийн машинтай байсан нь Суузийн хэлээр тэр хоёрын Каирыг надад сурталчлахад их тус болж билээ.

	— Бид хоёр чамд цэнхэр Нилийнхээ амтыг таниулна. Мэндийг нь өндөр Алтайдаа очиж өргөөрэй. Алтай, цацыг дамнуулан ард түмнийхээ явах гүүрийг даруй тавих юм сан... Ноён Насер юу бодож байдаг бол гэх мэтээр Суузийн хөөрөхөд би түүний ярианд дор нь татагдаж, хоёр орны харилцааны хөгжилд хамаарагдах бодит нөхцөл шалтгааны талаар ярих болдог байв. Гэвч бидний ярианы сэдэв даан өргөн байж билээ. Суузи над шиг олон сургууль төгсөөгүй, Суузи эрдэмтэй хүн биш байсан боловч тэр бээр Магди бид хоёроос ухаанаар хавьгүй давуу байсан юм.

	— ...Чи ухаантай бүсгүй юм даа гэж миний нэг удаа хэлсэнд,

	— Би тийм ухаантай байна гэж үү... Би нийгмийн шоовдор охин яваад, сайн хүний гар дээр очиж хүмүүжсэн бүсгүй дээ. Бойжихыг би гудамжинд бойжсон л доо! Зөвхөн өөрийн биеийг дөрөөвчилж, халуун хүйтнийг тэнхлэгдэн энэ хорвоод нохой явган, гахай нүцгэн ирсэн надад хүмүүс их юм өгсөөн. Тэдний зүрх нарны илчнээс илүү дулаан гаргадаг юм байна. Ингээд би буурал дэлхийд амьдрахад хөлдөж үхэхгүй нь гэдгийг мэдсэн юм. Хорвоогийн дулаан нь хүйтнээсээ хүний зүрхний илчээр илүү юм байна гэж хэдийд ч билээ дээ би ойлгосон билээ. Цэрэндорж оо, юмны учир начрыг тогтоож сурахад чи надад тус болсон шүү. Бид хоёрын дунд тогтсон Мисир˗Монголын нөхөрлөлөөр би бахархдаг юм гэснээ дуугаа нам болгож,

	— Найз минь, бүтэн жилийн үерхэл гэдэг тун их юм шүү гэж билээ. Гэвч харамсалтай нь хонгор Суузийн хэрхэн бойжиж, яаж хүмүүжигдсэн талаар уншигчдадаа би тодорхой юм хэлж чадахгүй байна. Зөв буруу, хар цагааныг хүчтэй мэдрэхүйн тусламжтайгаар айхтар ялгаж чадах хурц ухааныг үлэмж нарийнаар бодох сэтгэлийн ховор авьяастай хослуулсан тэр бүсгүйн туйлын бодол санааг хөгжин бүрэлдэхэд эрхбиш тус болсон гэж бодохдоо би одоо хэр хязгааргүй баярыг зүрхээрээ мэдэрч явдаг билээ.

	Заримдаа би ихэд болгоомжлон харийн нутаг оронд бүсгүй хүнээс хол явдгийн учир Суузи надад тийм сайхан, тийм ухаантай үзэгддэг юм болов уу хэмээн өөрийгөө шалгадаг байлаа. Гэвч тийм биш байсан юм.

	Тэр хэдийгээр дээд зэргийн эмэгтэй хүн байсан боловч түүний сэтгэлийн бүтэц, зан чанарын тогтоц миний л мэдэх монгол, орос, араб олон бүсгүйчүүлийнхээс огт өөр байсан. Ээжийн минь өөд болдог жил 70 насны нэгэн эмээ надад «Чиний эжий нуур нугас шиг сайхан зантай хүн байсан юм даа» гэж хэлж билээ. Суузи гэвэл нуур нугас шиг сайхан зантай хүн байлаа. Гэхдээ аль нуур нугас шиг сайхан зантай хүнийг хэлж барах вэ?! Сайхан зангаар амьдрал бүтэх биш дээ ямар! Амьдралын хир тоосонд дарагдаж, уур уцаар суугаагүй гэнэн хонгор зүрхний ярьж хөөрөх, инээж аяглахыг сайхан зан гэж хэлэх нь олонтоо байдаг. Мөн одоо үед хаа газар олон болсон дипломат уухайлалтаар яриа уулзалтыг өнгөрөөдөг шүдээрээ инээгч бэртэгчин амьтад өөрсдийгөө сайхан зантай гэж хэлүүлэх санаатай дош сахисан бүргэд шиг чих хаялж суух нь ч бишгүй л байдаг л даа! Үгүй ээ, эхний тохиолд сайхан зан гэдэг бага хэрэг бөгөөд хоёр дахь тохиолд сайхан зан гэдэг хүн алахаас дор хэрэг юм! Учир нь тэр шүдээрээ инээгчид амины хэрэг гарч байхыг сонсоод уухайлсаар л өнгөрөөх улс! Суузи гэвэл өөр ертөнц байлаа. Түүний сайхан зан хүнийг гэх цус маханд шингэсэн баян цайлган бодлынх нь илрэл байсан бөгөөд үүгээрээ Суузи учирсан хүний зүрхэнд нь бүлээн дулаан мөр үлдээж элгэн талд нь явдаг увдистай байлаа.

	Суузийн дотоод баян сэтгэлийн уужмыг би гайхдаг сан. Суузи ер уурладаггүйгээр барахгүй уйлахыг үзэн яддаг байж билээ. Тэрний буруу, тэрний зөв, тэр цагаан, тэр хар гэх зэргээр хуудуу түргэн дүгнэлт хийж, өөрийнхөө бодлыг Аллахын ном мэт бусдад тулгах дуртай хүмсийн хүмүүжил хэчнээн дорой, мэдлэг хэчнээн нимгэн, сэтгэлийн жолоо ямар богино байдаг юм бэ хэмээн хачирхалтай!

	Амьдрал түмэн өнгөтэй, түмэн хөлтэй, түмэн хэлтэй байдаг ажээ. Түүний нэгээхэн мөчийн зуур түмэн өөр орон зайд болж өнгөрөх, түмэн тохиолдлын алинд ч олон тал, гарт тэмтрэгдэх олон үзүүр шижим бий билээ. Багаас өнчирч, амьдралын сургуулиар нухлагдсан тэр бүсгүй юмыг тал бүрээс нь ухаант нүдээрээ ажиглаж, шижим үзүүр болгоноос чангааж татлахыг оролддог заншилд сурчээ. Энэ бол гойд эрдэм байлаа. Ийм эрдэмтэй хүн, хуудуу гүдэс дүгнэлт хийж, бушуу туулай борвиндоо гэгч болохгүй, юманд хэзээд тайван уужуу хандаж, амьдралыг үзэх өөрийн үзэл бодолтой, түүнийг бүтээлцэх хошуу хуруу хоёртой явдаг ажээ хэмээн Суузийг хараад нэг биш удаа бодож явсаан би.

	Хонгор Суузи «Хуурай хүргэн» Магдийн сэтгэлд явдаг урамшил баярын мөнхийн эх булаг байсан юм. Суузитай хүн Суузигээрээ л гайхуулахгүй бол өөр юугаар гайхуулах вэ?

	— Би Суузийн төлөө халуун галд ч яваад орно гэж Магди надад нэг удаа хэлж билээ. Суузийн төлөө Магди байтугай хөндлөнгийн би ч галд яваад ороход бэлэн мэт санагдах үе байдаг байсан юм. Үнэнийг, сайхан үнэнийг хэлж сурах сайхан хэрэг гэл үү. Тэгээд ч уншигчийн өмнө үнэнийг айлтгахаас илүү гавьяа хаа билээ. Битүү бугшиж байсан гэмийг буюу бусдын «гэм» гэж үзэж болох зүйлийг алган дээрээ дэлгэн, үнэнийг хэлэх үед сэтгэл онгойж, зүрхнээс өргөс авах мэт болдгийг хэн эс андах ажээ. Би Суузийг, хонгор Суузийг зөвхөн хүндэтгэдэг л байсан гэвэл нүгэл болно. Гэвч ухамсарт хүнд хэмжээт эрхээс илүү алхах ёс хаана байх ажээ. Хэдий тийм авч, сайн сайхны дээдийг хүсэн тэмүүлэх эрмэлзлээр хүнд заяагддаг зүрх сэтгэлдээ би хэзээ ч буруу өгөхгүй ээ.

	 

	* * *

	 

	Хаврын эхэн сарын шинийн таван юм сан. Оройн долоон цаг болж байв. Магди, Суузи хоёр 6 цагт ирнэ гэсэн боловч алга л байлаа. Надад хэдийгээр зарц, тогооч хоёрын аль аль нь үгүй ч би ганцаар байж сурсаар барагтай цөөн хүний хоолыг хийчихдэг болж билээ. Миний таван цагийн үед эхэлсэн хоолны ажил одоо л дуусаж байлаа. Ганц нэгэн сараар тогооч авч ажиллуулахдаа зочломтгой араб зоны дурладаг хоолноос нэгэн хоёрыг хийж сурсан маань иймэрхүү үед их хэрэг болдог байсан юм. Би араб кебаб гэх сонгинотой шарсан махыг амталж үзсэнд сайхан амттай болсон байв. Тэгээд юухан ч болов хийж сурах хэрэгтэй байдаг гэж миний багад Батсүх авгын аминчлан үглэдэг байсан санаанд зурсхийн орж ирэв. Хонгор зээгээ холын аяны дөрөөнд хөл хүргэхийн өмнө сүүдэр умартаж, насан өөд болсон буянт буурлаа би нэгэнтээ дурслаа. Оочийн шовгор сахалтай, сахлаа дагаж ургасан юм уу даа гэмээр урт эрүүтэй, залуудаа ямар цогтой гялалзаж байсан бол гэхээр давхраатай жижиг алаг нүд, өтгөн хар хөмсөгтэй, яльгүй халзандуу толгойгоо хойш нь илбэж байдаг өвгөн байж билээ.

	Манай эцгийн гурван дүү өвгөний дундах энэ өвгөнийг бид «Ээж˗Ангаа» гэдэг байлаа. Миний ах эгч нарын хэн нь ч тийм сонин нэр өгснийг бүү мэд юм. Харин Нилийн эргээс чийгтэй задгай салхин гэгээвчээр нь үлээх мисир байшингийн нэгэн умгар өрөөнд Магди Суузи хоёрыг хүлээж зогсохдоо би талын малчин авга бид хоёрын дунд болсон нэгэн наргиант намтрыг уншсан номын хуудас сөхөх лугаа адил эргэн дурсаж билээ. Юу вэ? гэвэл Ээж˗Ангаа маань надад гурил элдэхийг зааж өгөх болжээ. Би нь сурдаггүй гэнэ. Авга уурлаж:

	— «Өдий долоон нас хүрчхээд, заалгаад ч гурил элдэхийг сурахгүй юм. Чи ер нь яачихсан амьтан бэ, яаж амьдарна даа» гэж уцаарласанд:

	— «Яах вэ дээ, дэлгэчхээд л амьдарна даа» гэж би хэвлүүхэн өчсөн юм гэдэг.

	Сэтгэлийн гижиг хүрч би ганцаар хэр нь инээмсэглэв... Энэ мөчид үүдний хонх дуугарлаа. Би яарамгүй очиж хаалга тайлав. Магди, Суузи хоёр иржээ.

	— Ахилана ва сахилана!2 гэж урьсанд,

	— Зейк анта3 гэж харnү өчив. Би,

	— «Дэлгэчхээд л амьдарч байна даа» гэж хэлээд хөгжүүнээр инээв. Хэдийгээр бn долоон настай байхдаа хэлсэн шигээ энэ гурван үгийг монголоор хэлсэн авч миний нүд, хоолойны өнгөөр ямар нэгэн инээдтэй юм болохыг таасан Суузи:

	— Чи болсон хойно алиалж л байгаа биз дээ гээд инээв.

	Ширээнд суусны дараа «би дэлгэчхээд амьдардгийн» учрыг тайлбарлаж өгсөнд Магди ч үй мэдгүй хөхрөв. Ингээд би «дэлгэчхээд амьдардаг» хочтой болох нь тэр билээ.

	— Суузи маань над руу хараад хааяа:

	— «Дэлгэчхээд амьдардаг аа» гэж тоглож хэлэхэд, түүний том алаг нүд «дэлгэчхээд амьдардаг аа» гэж давтах шиг дүрлэгэр сайхан харагддаг байлаа.

	Тэр орой Суузи бид хоёр маргаж, Магди чагнаж суулаа. Гэхдээ Магди зүгээр суусангүй, миний тэдэнд авч бэлтгэсэн жижиг хавтгай шилтэй шотланд виски архийг шавхаж барах санаатай хөлсөө баагиулан байв. Тэр бээр содын уусмалд виски хольж уухдаа гойд мэргэжсэн хүн байлаа.

	— Виски ходоод толгой хоёр луу зэрэг явдаг юм. Тийм хүчтэй архи өөр ер байдаг болов уу гэж Магди хөөрдөг сөн.

	Магди тэр орой тун их идэж, бүр их ууж байв. Ер нь арабчууд хүн зочлох гүн уламжлал, гойд сургуультай төдийгүй зочлуулахдаа дуулгавартай, элдэв маяг гаргаж, гар салаавчлан дээгүүр харж гэрийн эзнийг зовоохгүй таатай сайхан зочид байдаг юм. Магди, Суузи хоёрт ч нэн онцгой араншин байсангүй. Энэ мэт зүйлд хэн л эргээ дагасан ус биш байлаа даа.

	Суузи миний аягалж өгсөн аягатай хоолыг идэж бармагц Магди түүнд араб Кебаб хэмээх хонины шарсан хавирга дөхүүллээ...

	Бидний хоол амттай, яриа хөөрөө ч амттай ер нь ингэж хэлж болдог бол тэр оройг амттай сайхан өнгөрөөж билээ.

	Ялангуяа Суузи бид хоёрын шашин номын талаар ярьсан яриа Магдийд гойд аятай санагдсан юм. Гэвч Аллах тэнгэрт учиргүй сүсэгтэй тэр хүн дотроо аанай залбирсаар л байна гэдгийг насан идэр ухаан өндөр хонгор хүүхэн, нас тогтож яваа монгол сэтгүүлч хоёрын аль аль нь огт эндүүрэхгүй мэдэж байлаа.

	— Монголд одоо сүсэгтэй хүн өдөр харагдах одноос ч цөөн болжээ гэхийг сонсоод «хүн ер нь элдвийн юм үзнэ ээ, би бүүр тэмээн хүү үзэв шүү, «жуун» гэж дуугарах юм» гэгчийн үлгэрээр Магди учиргүй гайхаж билээ. Гайхмаар том биетэй хэнэггүй араншинтай тэр эрийн гэнэн нялх хүүхэд шиг мэлрэн сууж, толгой сэгсрэн гаслахыг нь үзээд миний инээд хүрч байлаа. Арга ч үгүй юм л даа. Мисир нутагт шашин гэдэг бараг бут тоолж, бударгана хэсэж үерлэх ус гэхээр юм чинь дээ. Гэвч Нилийн ногоон хөндий, гурван цацын элст хормой, газар дундын тэнгисийг эмжиж чимсэн Александр хот өмнө зүгийн Асуан дулаан орны аль алинаар нь шашны үерт автагдаагүй уул толгод эрхбиш бий бөгөөд тийм нэгэн толгойн энгэрт ургасан баян зул мэт үзэсгэлэн, дал модны навч, говийн загийн үндэс лугаа адил бөх нэгэн цэцэг гэвээс хонгор сайхан Суузи байлаа. Хаврыг дагуулж авч ирэх усны шувуу, урин яргуй мэт амьдралын зулайд явах Суузи маань шашныг шүтдэггүй ч үзэн яддаггүй хүн байсан юм. Харин түүний шашнаар панзлагчдыг үзэн ядах нь түргэн зантай, гартаа бүлтэй хүний уурын үзүүрт шөнийн аянга мэт цахилан алга болдог үзэн ядалт биш байлаа. Өөрийн нь мэдлэг туршлагатай оюуны тавагт дэнслэгдэж, амьдралын гэрэл гэгээг сүүдэрлэж байгаа нь нотлогдсон бүхэн түүнд үзэн ядагдана.

	Үзэн ядах, үнэлэн хайрлах хоёр хонгор Суузийн том сэтгэлийн нэгэн тал байсан бөгөөд нөгөө тал нь гэвэл үзэн ядаад эсрэг тэмцэхийн оргилуун хүслэн, үнэлэн хайрлаад төлөө хийхийн цогтой мөрөөдөл байсан юм.

	Надад нэгэн залуу дипломат «Би ер үзэн ядаж байгаагүй» гэж сайрхах билээ. «Юунд тэр вэ» гэж миний хачирхсанд «бид чинь ангигүй нийгэмд амьдарч байна шүү дээ» гэж хэлээд миний амыг таглав гэсэн бололтой марсайтал инээж, бардам дээрэнгүй харж суусан юм.

	Хонгор Суузи дээрх яриаг сонсоод тэр залуу эрийг дэргэдээ зогсож байгаа юм шиг шоолж хэсэг инээснээ харцаа төвшитгөж над руу өргөөд:

	— Тийм хүмүүс тун аюултай, тэмцэхийг жигшүүлэх гэж улайрч байгаа нь тэр шүү дээ! Ангит нийгэмд гэмээ нь урваж мэхлэх, айж хулчийх, амиа бодох явдалгүй гэж үү!.. гээд Суузийн том харсанд дүрлэгэр сайхан нүдэнд нь би гарцаагүй үнэнийг уншиж билээ. Тэгээд бид эхнэрээсээ урваж тэрсэлдэг хэсүүлчид, нөхрийн өмнө ч болов худал хэлж чаддаг тэнэг амьтад мянга дахин айж, айх болгондоо «үхэж» явдаг тэнэг амьтад хааяагүй байдаг тухай хүүрнэлдсэн билээ.

	— Миний хамгийн дургүй, яс махнаас үзэн яддаг хүмүүс бол бялдуучлуулахыг горьдож явдаг ноёд. Би бялдууч долдойч улсад дургүй, дургүй гэхдээ дулдайчлуулахдаа одон зүүлгэж байгаа юм шиг мээсгэр зогсдог ноёд л та минь үнэн муухай даа гэж Магди ярилаа.

	 

	* * *

	 

	Хонгор Суузи Каирын ядуучуудын орших Аль Шубра хэмээх хороололд шоргоолж шиг бэлчих түмний тоосонд дарагдан гантай зуны алтан сарнай мэт золбин ядуу явахдаа дал, асрина тэргүүтэн модны ёроолд сууж Аль˗Кураныг4 цээжилсэн байжээ. Ээжээ үхүүлэхгүй гэж бурхны тэр номыг уншсаар байгаад үхүүлжээ. Дүүг нь өөд болох үед Аль˗Куран мөн л тус болсонгүй. Аавыгаа ажилд оруулах гэж хонгор Суузи тэр номыг хэчнээн зуу дахин уншив даа! Эцэг нь орой болгон элгээ тэвэрсээр ажил ололгүй сайн л бол бүтэлгүй тал нь дийлсэн нэг ажлын сураг гаргасаар ирдэг байжээ.

	Амьдралдаа гутсан аавынхаа уйлж байхыг Суузи харж билээ. Эцгийн нулимсыг үзэх найман насны хонгор охинд гаслантай эцэг хүнд шившигтэй зүйл байсан боловч хан аавын нулимс Суузийн харанхуй оюуны босгоор тусах үүрийн унаган гэгээ мэт нэгэн их өглөөний уриа дуу болсон ажээ. Ийнхүү Суузийн сэтгэлд хожим ургасан гэгээн бодлууд аавынхаа нулимсаар анхлан услагдсан учиртай ажээ.

	Эцэст нь Идрис гуайн (эцэг нь) биеийг муудахад Суузи өдрийн таван удаагийн мөргөлийг тасралтгүй үйлдэж идэж уух завгүй үнэний үнэн сэтгэлийн залбирал үйлдэж байсан боловч бурхан Аллах зовлонт бүсгүйн гуйсныг болгоож, аавын нь амийг аварсан нь үгүй билээ.

	Ааваасаа хойш Суузи Аль Фред хэмээх сэхээтэн айлд зарцаар очсон хийгээд удалгүй тэднийх Суузийг өөрийн хүн болгон өргөн авчээ. Тэд удалгүй зан зангаа авалцсан дотно сайн нөхөд болсон байна. Аль Фред гуайн царай хар. Тэр бээр Мисирийн урд зүгийн хүн хийгээд Суузи гэвэл асрина модны цэцэг шиг хонгорхон, нялх тугалын нүд мэт алаг хөөрхөн нүдтэй цацын орой руу тонгойх үүрийн саран мэт тунгалаг царайтай, нуурын зэгс мэт турьхан гоолиг охин боловч тэдний дотоод их ертөнц сэтгэлийн далайд ижил ойр юм их байжээ. Ер нь Суузи Аль˗Фред гуайн өргөмөл охин биш тэд төрсөн эцэг охин мэт бусдад санагдах нь олонтоо.

	Суузи тэр айлд арван нэгэн настай ирсэн хийгээд хоёр нэгэн жил өнгөрөхөд номын үсгийг тайлж эхлээд дахин гурван жил болоход зэгсэн сайн хүмүүжилтэй бурхан шашныг эс зөвших эрс бодолтой, сэргэлэн дээр сэргэлэн, ухаан дээр ухаан нэмсэн бүсгүй болон хувирч билээ.

	Өргөмөл аав нь Суузийг хэрхэн хүмүүжүүлсэн хийгээд тэр бээр одоо чухам хаана байгааг хонгор бүсгүй надад яриагүй. Нэгэн удаа миний асуултад:

	— Ноён Аль Фред одоо амьд байгаа! гэхээс өөр юм хэлээгүй. Өргөмөл эцгийн нь тухай хөндөж ярих нь надад үл мэдэгдэх нэгэн шалтгаанаар түүнд хүсэлтэй зүйл биш байлаа.

	Ийнхүү тэр нэгэн хүний утгат амьдрал надад оньсого болон үлдсэн хийгээд эл оньсогыг тайлахад туслалцаж жавцарсан уяаны зангилгааг хөвөх ганц хүн одоо гэвэл хан ертөнцөд үгүй болжээ. Тэр бээр их явдлын хөлд халуун өдрийн цангааг гаргахаар үүрийн таван жингээр навчны тоосыг үргээн унасан авч боссон нарны туяанд уурших буюу намрын хонгор салхинд гуядуулж, агтын цомбон туурайнд сүйрэн замхрах үрэл усан шүүдэр лугаа адил үрэгдэн алга болжээ. Гэвч би Аль Фред гуай Суузи шиг сайхан хүн байсан хийгээд түүний нэр үйл хоёр энэ хонгор охины сэтгэл зүрхэнд гэрэлт сахиус болон үлджээ гэдгийг ойлгож, зургаар төдий гадарлах өргөн хар хөмсөгтэй, сэргэлэн нүдтэй тэр хүнийг зүрхэндээ Суузитэй нэгэн зайд хадгалж явдаг болсон юм аа!

	 

	* * *

	 

	Суузи Магди бид гурав Гасрэн Нил5 гудамжаар орж, Мустафа, Замилын талбайг6 тойроод хуримын бэлтгэл жаал базаасны эцэст Магдийн гэр лүү буцлаа. Тэднийх шинэ Мисир хэмээх хотын хойд хороололд Каирт олон байдаг ганц айлын хоёр давхар эвтэйхэн сууцанд суудаг байв.

	Бид байшин руу орлоо. Магди шатаар дээш өгсөх зуур, том биеэ богино хөл дээрээ дааж ядах мэт амьсгаадаж:

	— Бид хоёр гэрлэлтийнхээ ёслолыг Шибра хорооллын жижиг сүмд хийнэ. Уг нь арай нэртэй, томоохон сүм олж хийх ёстой боловч, эжий тийшээ зүтгээд байгаа юм. Ээж аав хоёрыг ёсолсон лам тэнд байдаг гэсэн. Хурим харин манай байшинд болно гэж ярив.

	— За долоо хоногийн дараа Магдийнх гэдэг айл өрх энд амьдарч эхэлнэ дээ гэж Суузи хэлээд цагаан зандан хаалгыг сэвхийтэл татсанд тохилог зассан дунд зэргийн өрөө бид гурвыг хан хийн угтлаа. Бид ороод гурван хөлтэй богино модон ширээг тойрон зөөлөн сандалд сууцгаалаа.

	— Би их юм үзэх нь ээ. Та хоёрын сүмд ёслох ёслол, бас мисир ардын хуримын ёс... Энэ бүхэн надад маш сонин байх болно. Би хөөрч байна гэж сэтгүүлчийн үнэн баярыг нуулгүйгээр миний хэлсэнд:

	— Би хүний авгай болно. Торонд орно! гэж Суузи гунигтай өчлөө!

	— Би чамайг торонд хийхгүй... 

	Магдийн хоолойд амлалт залбирал хоёр зэрэг сонсогдов. Гэвч Суузи Магдийн үгийг огт үг гэж авалгүйгээр:

	— Эмэгтэй хүн торондоо ингээд л өөрөө яваад ордог юм байна шүү дээ. Тэр торыг нэхэх, түүнийг тавих ажил нэг хоёр хүний дурын хэрэг биш шүү дээ. Хонгор Магди минь, үз л дээ. Мисирт эрд гараад торонд ороогүй эмэгтэй хүн байна уу? Хэрэв бий бол нийгмийн суртахууныг цоо цохин гарч ирсэн онцгой авьяастнууд л байх байх! Би Умма Аль Кальсумд7 атаархдаг гэж ярив. Түүний намуухан урсах хөнгөн дуу зүрх сэтгэлийн нь үгийг зүрх сэтгэлийн нь хөг аялгуугаар дамжуулж, харцны нь гүнд гуниг айдас хоёрын аль нэгийг илчилсэн нууцгай нэгэн оч үзэгдэн, эс үзэгдэн байлаа.

	Тэр оч алгуур тодорч ирсэнд Суузи хөнгөн санаа алдав.

	— Хадамд очих алба уу гэж та хоёр лав надаас асуух гэж байгаа байх. Тийм ээ, алба гэж би хариулах байна. Хүнд очихгүй байтугай хүүхэд гаргахгүй байхыг хүмүүс юу гэдэг билээ. Насаар миний үе тэнгийн болчхоод хэн л хадамд очихгүй явна даа... Бид Англи, америкчуудыг хараадаг. Тэд бусад ард түмнийг дарлах гэдэг учраас бид хараадаг. Бид тэдний ертөнцийг үзэх үзэл санааны эсрэг үзэл, улс төрийнх нь бодлын эсрэг мэс барин тулалдаж ирсэн. Одоо ч үүнээс ухарсан өөрчлөгдсөн юм алга аа. Үүний зэрэгцээгээр бид, тэдний бүсгүйчүүд биднээс сохор сүсэггүйн хувьд илүү эрх чөлөөтэй явна гэдгийг хүлээх хэрэгтэй...

	— Тийм л дээ, хонгор Суузи чи зарим талаар зөв ярьж байна. Чиний яриа явсаар байгаад нийгмийн нэгэн том асуудлыг хөндлөө. Нийгмийн соёлын өргөн нарийн хэмжээнд харьцаж айл орон, ганц хүний хувь заяанд өөрчлөлт хувьсалт ордог л доо...

	Хонгор Суузи урт сормуусаа өргөн буулгаж, гуниг горьдлогод автсан нүдээр намайг харж байлаа. Магди ч бидний ярианд оролцож бид эл сэдвээр цааш нэлээд хөөрөлдлөө. Хонгор Суузи тэр удаа их гунигтай байж билээ. Хүнд очих нь түүнийг бүсгүй хүнийх нь хувьд баярлуулж байсан байж мэдэх боловч, ухамсарт хүнийг нь хувьд сэтгэлийг нь хүнд чулуугаар дарж байгааг Магди бид хоёр харж суулаа.

	Хаалга аяархан онгойж, гурван аяга кофе барьсан залуу зарц охин орж ирэв. Тэр бээр Суузийн сэтгэлд буцлан бэлчих бодлыг үргээчих вий гэсэн шиг аяга саваа огт хангинуулалгүй эвтэй тавиад сэмбэгэр намуухан алхалсаар гарч одлоо.

	Кофийн дараа бидний яриа шувтарч, Суузийг сурвалжлагч болгохын тулд Омар Кашаш хэмээх нэгэн сайн таних ноёнтойгоо би ярьж өгөх болов. Магди:

	— Яав ч би чамайг торонд барихгүй, чи эрх чөлөөтэй байх одонд төрсөн хүн гэж билээ.

	 

	* * *

	 

	Нэгэн мянга есөн зуун жаран найман оны хаврын сүүл сарын есөн, хорвоогийн хамгийн энгийн нэгэн өдөр байлаа. Энэ бол Каирт л ийм энгийн нэгэн өдөр байв. Гэвч баян өргөн ертөнцийн хаа хаанатай дандаа ийм энгийн өдөр байсан гэвэл үгүй биз ээ.

	Тэр газар өглөө нь ямар бороогоор эхэлнэ гэж байх биш дээ, мөн л төөнөсөн халуун нар гарчээ.

	Нилийн эргийн сүрлэг байшингууд, сүмийн орой, цамхгийн нуруун дээрх тагтны тулгуур, гоёмсог цементэн баганууд, байшин барилгатай өндрөө цэц булаацалдах цэгц чулуун дал модод цөм хятад дүнсэн тамхины сарнисан утаатай ижил онц нимгэн торгон саарал мананд бүрхэгдсэнийг үзвээс сэмбэгэр хадган өмсгөл өмссөн мэт ажээ. Нилээс зайдуу хотын төв юм уу, хотын зүүн захыг ажвал тэнд буянт Нил мөрний усны ууршил эс хүрэх тул дээрх зураглал огт үгүй хийгээд нэн хүчтэй төөнөх наранд хашаа байшин шатаж эхэлж байна уу даа гэлтэй уугьж баагьж үзэгдэнэ. Тэгж уугьж баагих байшингуудын ёроолоор сүслэгийн хар нөмрөгтэй бүсгүйчүүд, цагаан цуу ямбуу дээлтэй эрчүүд холилдон алхална. Тэдний хэн нь ч нар дэлхий хоёроос тасарсан нэгэн том ертөнц болохын учир хүн хүний дотор юу бодогдож байгааг тааж болохгүй авч, баруун урд талдаа таван мянган жилийн настай гурван суварга (бунхан) залсан, тэр гурван суваргаасаа дөрвөн мянга гаруй жилийн дүү буурал Каир хотын хүн ардын хувьд өнөөдөр хорвоогийн нэгэн жирийн өдөр байсаар байлаа. Жирийн өдөр хүмүүс ингэж яарамгүй алхалж, жирийн өдөр ингэж жирийн хөөр яриа болж, жирийн өдөр ингэж бүхний амьдрал үерлээгүй Нил шиг уярангуй намуун урсдаг билээ...

	 

	* * *

	 

	Суузийн нүд орой дээрээ гарчихжээ. Тэр бээр утасны чагнуур чихэндээ барьж зогсоно. Хонгор Суузи амаа «О» үсгийн хэлбэртэй том ангайж цаанаас ярих хүний хэлэхийг чагнаж байснаа:

	— За би одоо гарлаа гэж нүдээ гялалзуулан товч хэлээд, чагнуурыг аппарат дээрээ «тарр» хийтэл хүчтэй хаяв. Тэгээд мөчийн төдий бодолд дарагдан саатаж, утас руу гөлрөн зогссоноо хуй салхи шиг хар гүйхээрээ гарч одлоо.

	«Тасс» хийтэл савагдсан хаалга эргэж нээгдээд ганц бие бүсгүйн тохилог сайхан өрөө эзнээ хаачна вэ гэсэн шиг нээлттэй хаалганы завсраар харсаар хоцрох лугаа адил эзгүйрэн үлджээ.

	Суузи амьдралдаа тэгж бухимдаж, тэгж чанга хашхирч ер үзсэн болов уу?!

	— Такси! Такси!

	Замын эргэх уулзвар дээр хүрч явсан такси, дуулгавартай гэгч нь хажуу тийш болж зогсов. Суузи маань яаран гүйсээр Баруун Германы «Мерседес» хэмээх суналзсан урт тэрэгний хойд хаалгаар ормогцоо,

	— Шибра хорооллын христос сүм, хэмээн хашхирчээ. «Христос сүм» гэсэн хоёр үгийг хэлэхэд түүний хоолойд хорсол заналыг илэрхийлэх дээд зэргийн огцом хэрцгий хөг өнгө сонсогдож байв. Хүн өөрийн дуу хоолойг зүрх цусаараа хөглөдөг тул Суузи өөрөө ч яаж дуугарснаа ажигласангүй.

	Гагцхүү ертөнцийн хамгийн дуулгавартай иргэдийн төлөөлөгч болох таксины жолооч л гайхсаны тэмдэг болгож мөрөө хавчисхийжээ! Гэвч тэр бээр Суузийг нэг их ойшоосонгүй. Таксины жолоочтой ер юу л эс дайралддаг билээ дээ.

	Тэд түмэн зорчигч зөөж явахдаа ертөнцийн түмэн араншныг зөөж явдаг улс юм. Гахай хариулсан хүн шиг уураа бардаг тэдний сайхан хөдөлмөрт би бахархдаг, таксины жолооч нарыг гүнээ хүндэтгэдэг билээ.

	Улаач гэдэг хүн төрөлхтний тусад хийгдэх түмэн талт зүтгэлийн гол нэг нь ажээ.

	Суузи «Мерседес» машины зузаан хүнд хаалгыг бүх машин доргиж, жолоочийн дэлдэн чихний үзүүрийг чичиртэл хүчтэй хаах үед машин алгуур хөдөлж, хурд аван жирэлзлээ. Машины цонхоор толгойгоо цухуйлгах Суузийн өөдөөс салхи үлээж, лакдаж янзалсан ганган хар үсийг нь өрвийлгөн босголоо. Машин улам бүр хүч нэмэх боловч Суузи үргэлж жолоочоос хурдлахыг шаардаж явав. Суналзсан урт «Мерседес» машин сигналаа хангинуулан жирэлзэнэ. Өргөн гудамжаар бэлчих түмэн тэрэгний зай чөлөөг олж жолоогоо баруун зүүн тийш сурмаг дарж яваа жолоочийг хараад Суузи үүнээс өөр мөчид бол бахархах байсан биз!

	Хүн цагийг эзлэн төрдөг бол бодол сэтгэл үйл явдал хүнийг эзлэн төрдөг билээ. Хүн бодол сэтгэлээ хоёргүй нэгэн зүйлд зориулах тийм цаг байдаг. Нилийн ус, Нилийн эргээр хөвөх хүн, машин хоёр адил урсан урсах энэ цаг мөчид гэвэл Шибра хорооллын Христос сүмд болж байгаа явдал хонгор Суузийн бүх зүрх сэтгэлийг эзэмдэн догдлуулж байлаа. Үзвээс Каирын амьдралын жирийн урсгалын түвшин алдагджээ. Гэвч нар намуухан шарж, Нил их мөрөн төмөр гинжин уяандаа ижил дасал болж, номхорсон асар басар нохой шиг буурал боржин хашлагандаа хойшоо урагшаа алин зүг урсаж байгаа нь үл мэдэгдэм аяархнаар мөлхөн хөлхөх бөлгөө.

	Харж байна уу? Нар Нил хоёрт ер юу ч тохиолдоогүй боловч, өнөөдөр энгийн өдөр биш болсон бололтой. Хүний амьдрал хүндээ хамаатай болохоос бус, их мөрөн, их наран хоёрт ердөө чиг пад алга шив дээ! Хүмүүс тариагаа тарьж, тамхиа баагиулж, өвгөө үдэж, үрээ угтсаар будант тэнгэрийн нарны хишгийг эдлэн, буман жил ч амьдран амьдардаг, энэ амьдралыг өгч байгаа хэр нь нар, Нил хоёр тоохгүй байх нь шүү! Юу ч гэх вэ дээ? Нар, Нил хоёр сэтгэлгүй боловч, араб зоны тухайд хот дүүрэн хонь хорго дүүрэн үхэр нь, хүйтэнд хөрж халуунд халж явдаг малчин хүний эрдэнийн есөн хүслийг бүрдүүлэгч арван цагаан буян нь юм байна аа! Учир нь тэндхийн хүмүүс нарны илч, Нилийн ус шороо гурвыг шүтэж тариа ногоогоор амьдардаг билээ. Ганцхан хүмүүс бид л их нарны илч гэгээн дор, өргөн Нилийн ус амьсгал хоёрын хажууд, өвч сэтгэлээ эрүүл ухаан бодлоор бүрэн дүүрэн нээж, амьдран амьдарч, жарган жаргах хэрэг үлджээ!

	Худал хэмээх ертөнцийн хар шуламтай дээр дороо орон тэмцэлдэж явдаг бөөрөнхий толгойтой хүн бидний махран байж ялуулах ёстой түмэн үнэний нэг энэ ажээ. Хонгор Суузи маань дэлдэн жолоочийг энэ үнэний төлөө яаруулан явсаар Шибра хорооллын жижиг сүмийн ойролцоо ирж зогслоо.

	Тэр жижиг сүм, морин шоргоолжны үүр мэт болжээ. Тэнд хүн гэдэг учир зудгаа алдсан байна. Багшран чихцэлдэх олны дунд сөөм хэртэй эрүүл газар олж үзэхийн аргагүй бөгөөд олон хүмсийн урагш довтолсон хөдөлгөөн дэлхийн таталцлагааны нэгэн үл мэдэгдэх их хүчинд газар шороо орвонгоороо хөдөлж байх шиг санагдах бөлгөө. Хүнэн их сүрэг байн байн хуйлран өрөмтөж байлаа.

	Суузи:

	— Та намайг хүлээж бай! гээд машинаас гарч мөчийн зуур багшралдах олны дунд орж алга болов.

	 

	* * *

	 

	Нэхэн өгүүлэхэд:

	Тэр өдрийн өглөөний арван нэгэн цагийн орчим Шибра хорооллын христосын жижиг сүмд мөргөхөөр очсон нэгэн жаал хүү шилэн тагтны өнцөг дээр сууж байсан тагтааг сормуустайгаа давхар харсан нь төрж өссөн өрөөний нь хананд өлгөөстэй байдаг Мари дагина болж үзэгджээ. Ухаан нь амьд Мари дагиныг үзлээ гэж санаж шүү. Амьд, амьд дагинатай учирч, амьд бурхны морилохыг харж шүү, тэр хүү! Айх, гайхах, баярлах гурвын эрхшээлд хүүгийн хөлд хий сууж буцаж гүйхдээ нүд зүрх хоёроо бүлтрүүлэх шахан байж:

	— Шибра сүмийн шилэн тагт дээр амьд Мари дагиныг би үзэв хэмээн дайралдсан болгонд хашхирч явлаа...

	Хүнээс хүн, хүүхдээс хүүхэд дамжин энэ мэдээ тархаж, ертөнцийн нэгэн том хот бүх Каир даяар харилцуур утас хангинан, энэ баярыг яаран зарласаар ердөөхөн бүтэн хагас цаг буюу ерхэн мөч өнгөрөхөд Шибра хорооллын жижиг бөмбөгөр сүмийн дэргэд даруй нэгэн түм хагас хүн цугларсан байлаа. Хором болгонд нэг юм уу, хэд хэдэн хүн нэмэн ирсээр байсан учир хүний тоо удалгүй хорин түмийн хилийг гаталжээ.

	Намрын үдшийн тэнгэр дор хүүхдийн харц шиг намуухан байсан хотын амьдрал ингэж санаж сэтгэшгүйгээр эргэх өнөөдөр гэдэг жирийн өдөр биш байна.

	Шибра хорооллын баруун дээд талаар их Нил мөрөн уул дэрлэн, талд хөлөө жийж, амгалан нойрсох үлгэрийн том баатар шиг нэн тайван урсах агаад үелзэх арвин уснаас нь ээзгий ширгээх мэт жигдхэн түрхрэх авиа гарах ажээ. Нарны туяа Нил мөрний өвчүүнд тусаж Каирын өглөө эхлэх боловч, нар ус хоёрт хүний өдөр огтхон ч хамаагүй юм байна. Ертөнцийн нэгэн өдрийг хүн байгаль хоёр минийх чинийх гэж хуваах эрхтэй, хуваах хэрэгтэй юм шиг ээ.

	Амьд Мари дагиныг үзэх их «ёслолд» Каирын өнцөг булан бүрээс мөргөлчид цугларчээ. Тэнд христос, лал, еврейн шашинтан бүгд байна. Тэнд шашин шүтлэггүй хүн ч байна. Хүний анхаарал эс татах энэ жижиг сүм рүү өнөөдөр их Каир машин тэрэгтэйгээ, илжиг морьтойгоо, нохой явган, гахай нүцгэн цөмөөр хөдөлжээ. Зочдыг хүлээн авах газар нь ядуучуудын задгай хороолол тул түмний хөлөөр аргалын үнс мэт хөнгөн тоос хөөрч, Шибра дээгүүр хамсийна хэмээх хаврын салхин шуурсан адил манс шороо босож, ядуусын оромжийн өвс шарилжин дээвэр дээр тосон торгон үзүүр нь буун суунаглах бөгөөд тэрхүү үүлний нөгөө дээд үзүүр гэвэл хойд Африкийн салхи, бороогүй цэлмэг тэнгэрт нарийн шороон биеэ гайхуулах гэсэн мэт тогтуун өдрийн тортогт шингэн утаа лугаа хөврөн хөвөрсөөр замхран таг чиг болох бөлгөө. Гэвч энэ бүхнийг нар, Нил хоёроос өөр хэн л ажиж байлаа даа. Хүний хөлөөр боссон шороог ажих завтай хүний нүд алга байв шүү!

	Хоёр түмэн зүрх гайхамшигт учралыг зөгнөн тэмүүлж, цээжнээсээ гарчихна уу гэлтэй хүчтэй булгилна. Хоёр түмэн хос нүдний хараа сүмийн олон цонхыг ээлжлэн тагнана. Мари алга л байв. Гэвч Марийг олж үзэх итгэл үл тасарна, эрмэлзэл буцална. Хүн болгон бусдаас ойроос үзэх гэнэ. Тэгээд хүн нь хүн дээгүүрээ сүм рүү явж байлаа... Балчир хэнз хүүхэд, өтгөс ядар настнууд, хөл хүнд зүдэр бүсгүйчүүд тэр олон хүний нэг тийш долгилон урсах далайд хөл алдаж, зарим нь гэрэлт Мари дагиныг хашхирсаар хүнэн далай ёроолд живж, амь тавьж байв!

	Усны их үер шиг аюултай юм үгүй гэдэг. Энэ үнэн бололтой. Тэр үнэн далай долгилон шуугьсаар бяцхан сүмийн хаалга цонхыг хаман дайрч, өрөө бүрийг үер авлаа. Цөөн мөргөлчид толгойноос нь гэрэл цацруулан урласан христосын босоо хөргийн өмнө сөхөрч:

	— Гэрэлт дагиныг харуулаач, буянтан минь гэж уйлан хайлж байв.

	«Ийм юм гэж ер байж болно оо!» Суузи ингэж бодлоо. Хонгор Суузийн сэтгэлд энэ мэтийг бодох зай дахин гарсангүй... Тэр бүсгүйн өндөр биш боловч дунд зэргийн нуруунд нь заяасан махлаг шөрмөслөг цогцос энэ удаа их хэрэг болж билээ. Суузи түрлэн зүтгэсээр сүмийн довжооны ойролцоо хүрч ирэв.

	— Ах нар минь, дүү нар минь, эгч нар минь, буян санаж гэдрэг буцаач! Бидний хөл дор хүн үхэж байна. Мари дагина харагдсан нь худал. Ерөөс Мари дагина гэж үгүй шүү дээ. Түүний үзэгдсэн гэдэг нь харамсалтай нэгэн эндүүрэл! Буянт түмэн минь, та нарын хөл дор хүн үхэж байна гэж дахин давтан хашхирсаар Суузи урагш дөхөж байв. Түүнийг харж, сонсож байгаа хүн ер алга аа! Усан үер хүний үгийг ойлгодоггүй шиг, хүнэн үер бас хүний үгийг ойлгодоггүй ажээ.

	— Буянт түмэн минь... гэтэл нэг хүн толгойтой үснээс нь угзран татав. Эргэж харваас баруун хацар дээрээ том улаан мэнгэтэй долир хар хүн,

	— Чи бузар хар эм, юу орилоод байгаа юм бэ! Зам тавьж зайл! гэж хашхирч байв. Тэр хүний нүд хорсол хилэнгийн дөлөөр цоргиж төөнөх нь аймшигтай байв. Суузийн толгойн хуйх бус, зүрх нь базлан өвдлөө. Сэтгэл нь харлав.

	— Хадратак, намайг уучилна уу? Би бузар хар эм биш билээ. Харин би буян санаж, хар үйлийн эрхээр цугларсан энэ түмэн амьтдыг тараахыг бодож ирэв. Та туслалцаач.

	— Би ном төрийг сахиж, бурханд итгэж явдаг сүсэгтэн билээ. Эрх Мари дагинын амилсан дүрийн өлмий дороос энэ олон амьтныг хулган зайлахад бие зүтгэж, нүгэл тарихыг чи надаас шаардана уу! гэж Суузийн тунгалаг мэлмий гэгээн царайг үзэж зөөлөрсөн хялар бухимдан очив. Үзвээс хялар Суузийн үгэнд орох янзгүй ажээ. Энэ мөчид хүнэн үерийн нэгэн хүчтэй түрэлт ирж хялар тэр хоёрыг баруун тийш ханаруулан авч одлоо. Энэ бол гадаад их далайн таталт түрэлт мэт хүчтэй давлагаа байв. Усны түмэн дусал мэт ертөнцийн нэгэн бяцхан зайд бөөгнөрсөн түмэн хүн хүнэн далайг буй болгожээ. Сүмийн довжоо дахиад л холдчихов.

	Суузийн хажуу дор сөөнгө дуутай нэгэн хүн амь аврахыг гуйн гуйж залбиран хашхирлаа. Хүүхний бие зарсхийж, бүхий л судсаар нь мөсөн үрэл гүйх мэт боллоо. Яах ийхийг ч сэтгэж амжаа үгүй байтал дахин хүчтэй түрэлт болов. Суузи өвдөг нугалж суучихгүйг л хичээж, хөл дээрээ арай ядан тогтож явлаа. Бүдэрснээ нэг зөөлөн юман дээр гишгээд цааш өнгөрөв. Тэр бээр яахын аргагүй хүн дээгүүр явж байгаагаа мэдэв. Энэ лав саяын хашхирдаг хөөрхий амьтан бололтой» гэж Суузи хирдхийн бодлоо. Түүний зүрх нь чичирч, чичирсэн зүрх нь бүх биеийг нь доргиох бөлгөө! Ямар ч албадлагагүйгээр түүний хөөрсөн цус тэлсэн уушгинаас:

	— Дилвати Кифа яа˗Эйюуха ан наас. Яа аллах!8 — Ухаръя буянт түмэн минь ухаръя! гэж чарлан хашхирах дуун гарлаа.

	Гомдож цөхөрсөн, залбирч гуйсан, аргадаж ятгасан бүх хөг өнгө холилдон сонсогдох агаад хоолойд нь чагталсан зүрхний нулимс тэр буянт бүсгүйн дуунд гаслангийн ая хөг нэмсэн байлаа.

	Суузи хэдийгээр хоёр түмэн хүний харанхуйн ухаанд бурханд үг өргөх мөргөлч лугаа адил залбиран гуйсан авч, үгийг нь сонсох ганц өрөөсөн чих, Суузийг ойшоож харах ганц өрөөсөн нүд олдсонгүй ээ. Түүний үг энэ олон хүний хөл дороос босож буй үнсэн нунтаг тоос мэт хэрэггүй зүйл байв аа!

	Тэр бээр мохсонгүй, дахин хашхичив. Хүнд гар толгой дээр нь бууж, үснээс нь татлаа.

	— Яадаг муу эмэгчин бэ чи, гэх нь нөгөөх долирын дуу мөн аж.

	— Яа Эфэнди9, гээд Суузи эргэж бидний хөлд хүн үхэж... гэтэл Хялар хүчтэй хүнд гараараа Суузийн баруун хацар луу нударлаа! «Энэ шулам мэт цэвэрхэн эм лавтайяа шулам биз! Тэгээд эрх Марийг үзэгдүүлэхгүй аргыг хийх шиг байна» хэмээн хялар хорсон бодоод тийнхүү нударгалжээ. Суузийн нүдийг хорсол гомдлын нулимс бүрхэн авлаа. Гомдох, өрөвдөх, хайрлах зэрэгцсэн эцэс хязгааргүй эмзэг зүрхний хөөрсөн цус сэтгэлийг нь шимшрээн шаналгаж, тэр бээр ямар ч хүчгүй өчүүхэн муу амьтан өөрийгөө өмнөх түмэн мөрлөгчдөө, эцэст нь тэр булай хэрцгий хялрыг өрөвдөж, мунхаглалыг зүхэн харааж байлаа.

	Суузийн нүдийг бүрхсэн нулимс доошоо бутран унаж, хацар дээгүүр нь бөмбөрнө. Ашгүй, нүд нь онгойсноос бүрэлзэхийг байж юм харахтай болжээ.

	Тэр бээр том сайхан нүдээрээ хялрыг бараг энхрийлэх мэт тогтоон харж:

	— Хадратак та, намаг эргэж гарахад туслалцана уу. Би живж магадгүй байна! гэж аяархан гуйв.

	Түүний уран сайхан хөмсөг хагас өргөгдөж, хацрын нь хонхорхойд нулимс тунаран цийлийж, уруулд нь гомдлын буюу уучлал эрснийг илтгэх хүчгүй сулхан инээмсэглэл гэрэлтэн тодорч байлаа. Хялард нударгалуулсан эрүүний нь баруун дээд талд мэнэрэн улайж, төрөлхийн долгионтой өтгөн хар үс нь яльгүй сэгсийсэн байх ажээ. Тэр хүүхний царай ер бусын тунгалаг, тэр алаг нүдний харц жирийн хүний харц адил боловч гайхалтай тогтуун хийгээд далд сэтгэлийн нэг их хүчийг илтгэж буй болохыг хүний мах цусанд байдаг төрөлх авьяасаар хялар эр ойлгож билээ. Тийм үзэсгэлэнтэй нүүр, гэмгүй харц, хонгор цогцсыг өмнөө үзэхүйд зүрхээр нь дамжин хялрын сэтгэлд нэгэн бодол сэрхийсэн нь: «Үгүй ээ, энэ чинь өнөөх Мари дагина нь биш байгаа. Хүн бол ийм уур уцааргүй байна гэж үү..."

	Хялар Суузийг чирч гулдран явж, амьтны хараалыг идсээр олны дундаас гарлаа. Ухарч гарах сүмийн хөх чулуун довжоо хүрэхийг бодвол тийм ч хүнд зүйл биш байж билээ. Суузи хялрыг орхиж хойшоо гүйлээ. Тэр бээр өөр юм боджээ. Сүм дээр гарч сүмийн орой дээрээс хашхирахаар шийдсэн нь тэр байв. Хялар гэвэл Суузийг алдахгүйг хичээн дагана. Суузи гүйн гүйсээр сүмийн баруун хананд зэвэрсэн төмөр шат унжиж байхыг үзэв. Яаран авирлаа. Тэгэхэд хонгор Суузи муур шиг л хурдан авирч байж билээ. Хялар, Суузийг алдахгүйг хичээж мөн шатаар авирч эхэллээ.

	Гэтэл тэдний яах ийх, ямар зорилготойг ч мэдээгүй гурван залуу эр хялрыг мөрдөж эхлэв. Тааваас энэ хүмүүс сүмийн оройд Мари дагиныг эрэх мэргэн бодол олов хэмээн дуурайсан хэрэг буй заа! Хялар гэвээс Суузийг Мари дагина мөн гэж бат итгэсэн хийгээд бүхнээс өмнө Марийг олж таньсан өөрийгөө азтайд тооцох боловч, дагиныг зодсондоо харамсан бухимдаж явах ажээ. Гэвч дагинын халуун зүс гэгээн барааг алдахгүй, хэнд ч дагина энд байна гэж хэлэхгүй гэж аминч сэтгэлдээ мөч тоолон шивнэсээр явна.

	Сүүлчийн хүн шатны дунд хүрч явахад Суузийн дээр гурав дөрөвхөн гишгүүр үлдээд байлаа. Гэнэт Суузийн толгой дээрээс нурсан ханын шохой, шавар унаж ирэв. Шат нь маш хүчтэй доргив. Төмөр шатны сүмийн хананд шигтгэсэн дээд хоёр үзүүр орвонгоороо булгарч байгаа нь тэр ажээ. Хонгор Суузи мөчийн зуур доошоо харж:

	— Та нар үсрээд бууцгаа! Үсрээд гэж хашхирав. Хүн болгоны дотор үхэх тухай бодол орж амжжээ.

	— Эрхэм ахайтан минь, эрхэм дагина минь. Та өөрөө биелсэн Мари дагина сан биш үү! хэмээн хялрын улагнан үглэхийг нэгээхэн ч хүн сонссонгүй. Энэ мөчид хамгийн сүүлд авирч явсан залуу зогсож байсан гишгүүртээ хүчтэй жийж үсэрсэнд шатны дээд тал байшингийн хананаас булгаран мултарч доод үзүүрээрээ газар хүчтэй ёврон ойгоод морин хөрөөний хурц ирэнд хэлмэгдсэн уулын өндөр улиас мэт доош алгуурхан унаж эхэллээ.

	Хялар,

	— Мари гэж шивнэх төдий хэлээд «Дагина» гэж хэлж амжилгүй ухаан алдав. Амьд хорвоогийн нэгэн хонгор бие дахин нүд өргөж, хөл солбихгүйгээр өнгөрөх нь тэр.

	Суузи газардан газардталаа ухаан алсангүй ч амиа аврах ямар ч арга олсонгүй. Хялрыг,

	— Мари гэж дуудаад ухаан алдах тэр мөчид Суузи:

	— Мари энд байхгүй... Энэ бол гунигт эндүүрэл шүү хэмээн хашхирчээ. Энэ бол тэр хүний сүүлчийн үг байсан юм.

	Гэвч тоос шороо мэт тэр хэрэггүйн цаад захын үгийг хэн л сонсож болгоогоо доо!..

	Сүлжилдэх түмэн амьтны хөлөөр хөөрсөн үнс мэт нарийн тоосны явган үзүүр нэгэнт амьсгал хураасан хонгор Суузийн тунгалаг нүүрэн дээр суунаглан бууж байна. Суузийн гар хөдөлж, нүүрээ арчих чадалгүй болсныг тэр тоос мэджээ.

	Шибра хорооллын хөнгөн шороог нарийн тоосон үүл болгон босголцсоор урт хар «мерседес» такси сигналдан явна. Дотор нь хөөрхий Магди суужээ. Сигналын дуу ер тасрахгүй байв. Хургаа үхүүлсэн хонь л ингэж их хотон дотроо эцэж цуцахаа мэдэхгүй майлан явдаг сан бил үү!?

	 

	* * *

	 

	Хонгор Суузийн хурим хийнэ гэж товлосон өдөр түүнийг оршуулах ёслол болж билээ. Суузийд гэр нь болох ёстой байсан Магдийн бяцхан өрөөнд түүний алтан шарилыг тавьжээ. Хонгор Суузи авсан дотроо улам үзэсгэлэнтэй улам тайван амарлингуй хийгээд сэтгэлийг хөдөлгөх гойд увдист хүчин чадалтай харагдаж байв. Гагцхүү түүний нүдээ аньсан тунгалаг царайд баяр хөгжлийн гэгээн туяа л үзэгдсэнгүй ээ.

	 

	Халуун үнсэлтийг догдлон хүлээж

	Нүдээ энэ бүсгүй аниа юм уу?!

	Хатан дэлхийд үүр гэгээрэхээр

	Нүдээ нээхээр унтаа юм уу...10

	 

	Үхэл миний нүд сэтгэлийг дэлсэж, өвдөхийг н зүрх өвдөж байлаа. Гэвч би уйлсангүй, хонгор Суузи уйлахыг үзэн яддаг байсан юм.

	Дараах мөчид зүрхэн дэх гашуудлын тэр шимшрэлийг онц хүчтэй хорсол, үзэн ядахын их түймэр элдэн хөөж орыг нь эзэллээ. Би мунхаглалыг үзэн ядаж байна. Хонгор Суузи мунхаглалыг ингэж л үзэн ядаж байсан болов уу?!

	 

	* * *

	 

	Хонгор Суузигээ бид мөр дээрээ авсанд авч явна. Каир хотын зулай дээрээс нар намуухан шарж, их Нил мөрөн ухаант Суузийн бодлогошрох үеийн тунгалаг харц мэт тогтуун дөлгөөн, нэн амарлингуй урсах бөлгөө. Өнөөдөр хамгийн жирийн өдрийн нэг байлаа.

	«Гэвч, хүмүүс бидний хувьд өнөөдөр жирийн өдөр биш ээ» хэмээн нар Нил хоёртой хэлэлцэх мэт миний сэтгэл гашуунаар шивнэнэ.

	Би гэдэг хүн, ам нээж ганц ч үг хэлээгүй боловч сэтгэлийн минь тэр шивнэлийг буянт Нилийн хөндийгөөр зогсохгүй буурал Алтай минь ч сонссон гэдэгт эс эргэлзэн, хүн төрөлхтний таван мянган жилийн тэртээх элэнцийн босгож сүндэрлүүлсэн гурван шовгор цацын орой ширтэн явав. Миний зүрхэнд нар, Нил хоёрт зай алга байв. Хүний зүрхэнд хүнээс өөр юм багтахгүй мөч байдаг юм шүү.

	Хүмүүс ээ, Та бидэнд тийм нэгэн хонгор Суузи байсан юм даа!

	 

	1969. 2 сар 

	Улаанбаатар



	



	ТУУЖ

	 


ЦЭН ЦЭНГИЙН ЖАВАР САЛХИ

	 

	НЭГ

	 

	Цагдан сэргийлэх хэлтэс дээр нийгэм судлалын ажлаар ирсэн гүн ухааны дэд эрдэмтэн Цогт˗Очир ... тоот хавтаст хэргийг уншиж бараад эцсийн хуудас дээр бүдүүн хуруутай бор гараа аяархнаа талбиж ханын эрс гөлөрсхийн чимээ тасрав.

	Чингэж баахан саатсанаа гаднын хүний өлөн нүдээр мөрдөн байцаагчийн тохилог жижиг өрөөг намуухнаа гүйлгэн харлаа. Буланг нь мөргөцүүлж тавьсан хоёр ширээ, дунд гарын хоёр төмөр шүүгээ, бага гарын хоёр бичгийн машин, хоёр харилцуур утас... юм болгон өөриймсөг дулаан сэтгэл төрөхөөр аж...

	«Бөмбөлгөн аянга» гэлтэй өрөөн дотуур хөвөн нүүдэллэж явсан Цогт˗Очирын хос нүдний сониуч харц гэв гэнэтхэн сар хиртэх лугаа адил сүүдэртэн бүдчив. Зориуд ихэрлүүлж өрсөн адил үзэгдэх омхон цомхон тэр бүхий тавилга тахилгаас хол цэрвүү тэрээхэн зүүн урд өнцөгт ганцаар донхойх хуучин сандал тавин насны эрдэмтний нүдэнд адтай хүйтэн харагджээ. Өнчрөл өрөөслийн ёр, буруу солгойн үр тэнд л бугшиж байна гэж Цогт˗Очир лав бодно. Гэтэл тэр нь чухамдаа хэрэгтэн голдуу боловч хэний ч л аваад суучихдаг «Яллагдагчийн» гэх хочтойгоос бус жирийн л нэг халтар модон сандал байлаа.

	Эрдэмтэн тавгүйрсэн сэтгэлдээ «Энэ махир хүрэн мод мөн ч олон юм ярина даа» гэж хөнгөн гүйх харцныхаа аясаар зэрвэсхэн бодоод цаасан дээрээс гараа авсанд зууван жартгар нүдний нь харц сүүлчийн хуудасны эхний мөр дэх «...БААР ТОСОХ» хэмээх нөгөөх зэвүүн үгтэй яг мөргөлджээ. Задгай гэгээвчээр нь бороот зуны сүүл сарын нарны зөөлөн туяа мансран асгарах умгархан тасалгаа хэчнээн халуун байлаа ч ханиад хүрсэн мэт Цогт˗Очирын бие зарсхийх мэт болж байв. Тэр эр:

	— Хачин юм даа, үгүй ээ мөн хачин юм!.. гэж бодох шивнэхийн хооронд хэллээ.

	«...Монголчууд бид мандан гарах нарыг тосно, отроос ирэх малаа тосно гэж ярьдаг. Өөр юу юу ч билээ! Ер нь ямар ч олон тосох, угтахтай хорвоо билээ, энэ хорвоо! Бас үдэх мордуулахын хэмээх их жам бий. Унах нарыг харсан хүн баяртай гэж хэлдэггүй ч харснаараа л үдэж байгаа нь тэр. Гарах сарыг ажсан хүн «сайн байна уу?» гэж мэндэлдэггүй ч, ажсанаараа л угтаж байгаа нь тэр!..» Энэ бол гүн ухааны эрдэмтэн Цогт˗Очирын бодол юм.

	Өлгийнөөс сугарсан дороо л гэхээр хонины хотонд мөлхөж, хоёр хөл дээрээ босмогц л морины нуруунд тавиулан ганзагаар нь даруулдуулсан багаа насаа мартаж гээж чадаагүй хөдөөгийн гэгэлгэн зангаараа яваа тэр хүний сэтгэлд «...Баар ТОСОХ» гэх үг яах ч багтаж идээшиж өгсөнгүй. «Хачин юм даа!» гэж бодол дотроо дуу алдсаны учир тэр аж.

	...Бодлогоширсхийн сууснаас нойрмог нозоор харагдах эрдэмтний нүд хаалга онгойх чимээгээр сэрвэлзэн өөд болов.

	— Орох уу? гэх бүсгүй хүний дуу сонсуут давхийн цочиж өөрөөсөө нуумаглаж босох гэсээр байтал нь хэдий нь орж ирчхээд үүдний тус газар хөлөө сэлгэн гунхалзасхийн зогсох хорин дөрөв, хорин таван насны хүүхний нүдийг эгц тод харж Цогт˗Очир:

	— За сайн байна уу? Сайхан зуншиж байна уу? гэвэл хүүхэн:

	— Сайн. Та сайхан зантай байцаагч юм уу даа!.. гэсэн санаандгүй хариулт өчжээ.

	Эрдэмтэн буланд донхойх нөгөөх матмал модон сандлыг авч сууж байсан ширээндээ дөхүүлэн тавилаа. Түрүүнээс хойш зовж бөртөөлсөн санаа нь амрах шиг болж байв.

	— За суу.

	Доош болоход нь чихнийх нь омог руу асгарч орж ирсэн задгай үсийг будмал хумстай урт хуруутай гоё гараараа арагш нь болгож хаяад хүүхэн сандал дээр номхноо суув. «Ийм л хүн байдаг байж дээ!» гэж Цогт˗Очир бодлоо. Мөн тэр зуур яриагаа юу гэж эхлэхээ өдий хүртэл тогтоогоогүй байгаагаа ухаарч хонинд яарсан хүүхэд чихрээ шамдан хүлхэх адил үгээ амандаа билүүдэн эвлүүлж дуусаад:

	— Таныг Гэрэлчимэг гэдэг байх аа? гэж асуув.

	Асуулт нь их л огцом болсонд Цогт˗Очир дотроо эвгүйрхэж суулаа.

	— Яг тийм. Наад хавтаст хэрэг чинь минийх байна.

	— Миний нэр Цогт˗Очир. Би мөрдөн байцаагч биш ээ. Нийгэм судлалын хүн. Таны хавтаст хэрэгтэй танилцаад уулзъя гэж урьсан юм аа.

	— Аа а аан!..

	Гэрэлчимэг ийнхүү тоомжиргүй дуугарсан болоод юу нэгний алсын барааг олж үзэх гэсэн шиг Цогт˗Очирын толгой дээгүүр сэтгэлийн хөдөлгөөнгүй хонин бор нүдээр холоо харж байв.

	Нүд нь томоос том, алгаас алаг хэр нь сайхан нүд биш ажээ. Биедээ бол гологдох л нүд юм.

	— Та намайг мөрдөн байцаагч гэж эндүүрээ юу?

	— Юуны ялгаа байх вэ? Мөрдөх гэж биш боловч байцаах л гэж ир ээ шүү дээ!

	— Байцаах гэнэ ээ. За... за тэр ч тийм. Харин та ийм хүн байдаг байж ээ!

	— Яаж байна? Хавтаст хэрэгтэйгээ адилгүй байна уу?

	— Тийм ээ, адилгүй байна. Тун өөр байна.

	— Ямар аймаар юм бэ? Тэгээд юутай адилхан байна вэ? гэж Гэрэлчимэг сүртэй хэлэх боловч айж цочирдсоны өчүүхэн ч тэмдэг үзүүлсэнгүй. Хүүхэн гонзгор цагаан нүүрэнд нь их л зохисон тэгшхэн хамраа эрх хүүхэд шиг шантайлгаж, хоёр завжаа хуруугаараа шилэмдээд:

	— За тэгэхлээр миний хавтаст хэрэг юутай адилхан болж таарах нь вэ хэмээн нэгэн бодолд том учрыг тодруулах нэхэл хатуутай ч юм шиг, нэгэн бодолд тоглоом шоглоом ч юм шиг өнгөгүй саарал аясаар асуув.

	— Юутай гэнэ ээ? Юутай, хэнтэй адилхан байна вэ гэж үү? Хэрэг чинь бол хэрэгтний л хэрэг байна билээ. Харин би таныг ямар ажил мэргэжлийн хүн болохыг тань таах тааварт оролцвол жүжигчин юм уу, жүжигчин болох хувь тавилангаасаа замдаа будилж төөрчхөөд сайдын, эсвэл томоохон нэг албан тушаалтны нарийн бичгийн дарга болчихсон азгүй шувуухай юм даг уу даа гэж хэлээд алдах юм байна гэж Цогт˗Очир гэм хоргүй инээмсэглэж энгийн хөөрөв. 

	Магадгүй, тэр хүн хүнтэй танилцах, сэтгэлээр нэвтрэлцэхийн зарим нууцыг мэддэг байсан байж болох. Харин Гэрэлчимэг хол бэлчээсэн нүдээ одоо л буулгаж, эрдэмтний нүүр лүү шоолонгуй хүйтэн хараад:

	— Тийм таавар байдаг юм уу? гэсэн нь төмөр төмөртөө харших мэт их л хуурай дуулдана.

	Цогт˗Очир «Ивлэж ээнэгшихгүй л байна даа» гэж халаглал харуусалтайхан бодоод:

	— Сайхан хүүхний нэрийн таавар албан ёсоор бол байдаггүй л дээ. Гэхдээ АСК˗д, мөн шог явган амьдралд байж ч болохгүй нь юу билээ!

	— Хүмүүсийн ажил мэргэжлийн ялгаа арилаагүй ч, биеэ авч явах төрх байдлын ялгаа арилж байгааг өөрөө ажиглаагүй л юм байна. Ялангуяа хүүхнүүд. Би байна шүү дээ, уг нь өдийд оюутны ширээгээ дүүргээд нэг газар туслах ня˗бо˗гоор очиж байх ёстой тийм л хүн. Юун жүжигчин мүжигчин, нарийн бичгийн дарга байх вэ! Өнөөдрийн яллагдагч, маргаашийн ялтан шүү дээ! гэж Гэрэлчимэг нялхамсаг ярив. Сүүлчийн бүлэг үгийг хэлэхдээ дуу нь мэдэгдэм сааралтсан ч зовхинд нь нулимс үзэгдсэнгүй. Харин Цогт˗Очир өөрийн нь хоолой зангирсан мэт хоолойгоо засаад:

	— Миний хувьд болон миний судалж сурвалжилж яваа ажлын тухайд та жирийн л нэг иргэн, монгол эмэгтэй, гэвэл хүүхэн толгой дохисон болж сонжих байрын эгдүүцсэн харцаар ширтхийлэн сууна. «Таны хувь надад ямар хүртээлтэй билээ? Би ял янханд унасан хүн!» гэж бухимдсан сэтгэлдээ хатуу бодсон нь тэр гэлтэй. Ер нь гэвэл Гэрэлчимэгийн сэтгэл хаврын тэнгэр л гэсэн үг болох нь амархаан танигдаж байв.

	— Танаас хэд гурван зүйлийг асууж тодруулах уу?

	— Тэг л дээ.

	— Асуултад заавал хариул гэж шаардахгүй.

	— Ойлгож байна аа. Тийм ч эрх танд байхгүй биз. Би ч бас заавал хариулах гэж зүтгэхгүй, хариулахгүй ч гэж адрахгүй. Харин мөрдүүлэх биш, тан шиг ийм ахтай хөөрөлдөж суух нь надад сонин байна. Би байна шүү дээ, сүүлийн гурван сард их зовлон үзлээ. Зовлон ч гэж дээ... Үгүй ээ, зовлон л юм даа. Хоёр сар мөрдөнд тарчлав. Хэцүү, тун хэцүү шүү. Та байна шүү дээ өөрөө мөрдөнд сууж үзсэн үү?

	— Үгүй ээ, тийм шалтаг гараагүй юм байна.

	— Мөрдөнгийн хүмүүсийн явдлаар судалгаа хийх гэж байгаа бол мөрдөнд суугаагүй ямар нийгмийн судлаач байх вэ дээ!

	— Магадгүй!.. Гэрэлчимэг ээ хө, та намайг хүндэтгэхгүй байлаа ч адрахаа больж үз. Бид хоёрын яриа чин үнэн сэтгэлийн биш байлаа ч, өнгөц хуудуу бус, үнэнд ойрхон болж үзээсэй гэхдээ би ингэж хэлж байна! гэж эрдэмтний эгдүүцлээ нуулгүй ярихад хүүхэн хөмсгөө зангидан, нүдээ зууван болгож гөлөрсхийгээд номхноо толгой дохив. «Яах аргагүй л монгол нүд юм... Энэ бүсгүй надаар тоглоод л байна уу аа? Гэхдээ л үгээ ололцож болох дамшиг аж. Анхны баар тосоочингуудын нэг, гадаадын ганц бие эрчүүдийг тоногчдын нэг гэж байгаа шүү!» хэмээн Цогт˗Очир хийсэглэн бодно.

	— «Магадгүй ээ» гэнэ шүү. За тэр яах вэ, Та ч бас л оромддогуудын нэг нь байгаа биз дээ... За байз, би юу гээд орхилоо? Аа тийм, «Хэцүү, тун хэцүү шүү» гээд орхисон л доо. Даалтаар суллагдаж, гадуур байцаагдах болсондоо харамсах өдөр бишгүй л гарна. Гудамжаар зөрж өнгөрсөн таних мэдэх хүний харц «муу банзал, олиггүй муухай хулгайч, монголын нэрийг сүйтгээчин...» гэж хэлээд байдаг юм. Инээмсэглэж минээмсэглэж мэндэлж байгаанууд нь бол баярласандаа л, ухаан нь намайг муу явна гэж баярласан даа л тэр. Тэгэхлээр нь би байшиндаа очиж гэрийн буг болж суудаг. Аав ээж хоёр ч харин нэг цамнаж гарна даа. Ирсэн очсон ах дүү нар үглэж дуулна. Ном уншихлаар дандаа худлаа сайрхал. Зурагт харахлаар мөн л адил. Радио сонсохлоор жижүүрийн хэдэн дуу, за тэгээд илтгэл. Би хүүхэдтэй болжээ гэхэд, миний хүүхэд нас бие гүйцээд хэрэгт орлоо гэж бодвол тэр цагт ч бас л ийм байх биз! гэж Гэрэлчимэг нар саран дээрээс ирсэн мэт хуурай сэхүүн ярьж байлаа.

	— За тийм байдаг байж. Гэтэл заавал таны хүүхэд хэрэгт ордог нь юу билээ?

	— Тэгээд таны хүүхэд гяндангийн босго алхах хэрэг үү? Гайгүй байлгүй! Эсвэл тэр цагт хэрэг төвөг алга болчихно гэж та бодож байна уу? гэснээ хүүхэн хөмсөг зангидаж бодолдоо нэгийг эргэцүүлж хэсэгхэн хүлээзнэснээ:

	— Ер нь тэгээд хэзээ л байтлаа сэхээтэн мэргэд, сайд дарга нарын хүүхэд шоронгийн хадаас, шоовдорлох нүдний өргөс болж явлаа даа! гэж ноцтой хэлэв. 

	«Үнэн ч үнээн. Тэгэхдээ энэ атаа хорсол уу, аль юу вэ?» гэж эрдэмтэн зэрвэсхэн боджээ. Тэгээд:

	— Гэвч, жишээ нь нийгэм судлаачийн үр ач нар заавал нийгэм судлаачид болдоггүй шүү дээ! гэж сөрж мэтгэлээ.

	— ...Тэгэхдээ л эцэг нийгэм судлаачдаасаа тэд дутахгүй хангалуун амьдарцгаадаг гээч!.. За тэр яах вэ, амьдарцгааж л байг. Ингэхэд би жинхэнэ хулгайч, Тэгтэл та жинхэнэ нийгэм судлаач мөн юм уу даа, биш юм уу!

	— Магадгүй. Би чинь дипломтой эрдэмтэн хүн шүү, Гүн ухааных...

	— Өө за!.. гэж Өлзий˗Орших арга цөхрөх мэт хачин хол, хачин жигшилтэй дуугаар хэлснээ цонхны шил доргилж, судалтай пансан хөшиг чичирхийлтэл чанга хөхөрчээ. Цогт˗Очир «энэ лав эрүүлгүй байх аа!» гэж бодоход хүрэв. Цаадах нь бодлыг нь лавшруулах гэсэн шиг дахиад хоёронтоо угсран тас тас инээснээ, цэцгэн дэлбээ захтай нимгэн цамцныхаа энгэрийг суйлж, шоо дөрвөлжин эвхсэн цэвэрхэн цагаан ногоон алчуур гаргаж ирээд нулимсаа дарлан арчих зуур:

	— Намайг инээж байна гэж санаагүй биз! хэмээн огцом асуув. Нийгэм судлаач тавгүйрхсэн биеэ тэгшилж, толгой сэгсрэн инээмсэглэхчээ болоод:

	— Инээж инээчхээд юу гээд байгаа юм бэ?! Харин үнэмшилгүй л инээж байх юм.

	— Үгүй ээ, би уйлсан шүү дээ. Таныг баалж, өөрийгөө тавлаж уйлж байхгүй юу! Тэнгэр тасхийн дуугараад бороогоор уйлдаг биз дээ!.. Мартсанаас та бас их томров оо! Дипломтой эрдэмтэн гэнэ шүү, гайхуулах ч хүнээ олж дээ! Эрдэмтний хавтаст хэргийг худлаа бүрдүүлж болно. Хулгайчийн хавтаст хэргийг бол худлаа бүрдүүлж болохгүй. Ингээд бодохлоор уучлаарай, Та бид хоёрын аль нь илүү хулгайч болж таарах вэ гэх сэжүүр ч гарч магад!

	— Тантай ярихад тун хэцүү юм байна даа гэж Цогт˗Очирыг цөхрөнгүй хэлэхэд, Гэрэлчимэг үгний нь үзүүрээс дуртай нь аргагүй шүүрч:

	— Хэцүү гэснээс дунд сургуульд миний нэр гурван жилийн турш хэцүү хүүхдийн дансны айргийн тавд явсан юм шүү. Хойд эцэг маань хөөцөлдөж хоёр шовгороор арилгуулсан гэдэг шиг билээ хэмээн хэнэггүй хөөрөв. Одоо хүртэл Гэрэлчимэгийн ярианаас Цогт˗Очирын чихэнд энэ л үг хамгийн наалдацтай сонсогджээ. Нийгэм судлаач, хүүхнийг энгүүн зөөлөн харж:

	— Би жинхэнэ эрдэмтэн биш гэдгээ таны өмнө хүлээн зөвшөөрч болж байна. Харин Та жинхэнэ хулгайч биш байна!

	— Юу гэнэ ээ... Үгүй ээ ер... Мөн! Мөнөөс мөн! Төлөөлөгчид илрүүлж мөрдөн байцаагчид нотолж, би өөрөө ч улайчихсан юм! гэж хэлэх хүүхний харцанд айдас түгшүүрийн бүдэг тэмдэг үзэгдэх шиг болжээ. Гэвч Цогт˗Очир үүнийг нэг их юманд авч бодсонгүй, ер нь ч бараг анзаарсангүй юу даа гэхээр өнгөрөөж суув.

	— Та битгий л намайг тавлаад байж үзээрэй. Хэрэгтэн хүн өөрийнхөө хохийг дуудах өдөр бишгүй л байх боловч, хүнд дээрэлхүүлэхдээ амархан гомддог, сэтгэл нь сэмэрчихсэн улс байдаг юм шүү. Мэдэх нь танд илүүдэхгүй л байх.

	— Яалаа яалаа гэнэ ээ? Би нэг л сайн ойлгосонгүй.

	— Хулгайчийг хулгайч биш гээд байдаг чинь доромжлол шүү дээ л гэж би хэлж байна. Гэрэлчимэг нь яллагдагч гэдгийг нотлох хавтаст хэргээс ч илүү баримт надад байгаа юм чинь!..

	Дургүй нь хүрсэн эрдэмтэн гараа салаавчлан өмнөө тавиад, духаараа зөөлөн харж:

	— Аа, тийм байдаг байжээ, гэж хүлээцтэй удаахан дуугарав.

	— Тийм ээ, Та үзэх үү?

	Яг өөрийнх нь хардаг харцаар хүүхний нүдийг эгц гөлрөн ширтээд Цогт˗Очир:

	— Тэгье, үзье!

	— Тэгвэл, Та буруу харж бай!

	— Буруу харж яах юм бэ?

	— Үгүй ээ, буруу харж бай.

	— Энэ тушаал уу? гээд эрдэмтэн тоомжиргүй инээмсэглэв.

	— Танай нийгэм судлалд л ялтан хүн нарны хүнд тушаал буулгадаг байлгүй? гэсэн нь тархин дундуур нь татаад авах мэт айхавтар үг байжээ. Цогт˗Очир сандал дээрээ хөндөлдөн буруу харж суув.

	— Намайг долоо хүртэл тоолохлоор эргэж харна шүү, наана нь болохгүй.

	— За тэгье л дээ!

	Нэгэнт тийнхүү хүлцэнгүй хэлчихсэнийхээ дараа Цогт˗Очир «Энэ чинь юу л болж байна даа!» хэмээн эвгүйрхэн бодож байлаа.

	— Нэг, хоёр, гурав, дөөрөв, таав, болоогүй шүү, зуургаа, болоогүй шүү,.. за долоо!..

	Цогт˗Очир эргэж сандалдаа тэгшрээд толгойгоо өргөсөнд Гэрэлчимэг хүүхэн цээжээ ил гаргачихсан суув. Тэгээд анивчилгүй мэлтрэх устсан нүдээр харцыг нь мөшгөн ширтэж:

	— Та миний мээмийг бүү хар! Харин арьсан дээр минь бичсэн арван нэгэн үсэг бий, түүнийг л уншаарай! гэх нь адтай дуулдаж байлаа.

	— Та чинь яаж байна аа, солиорчихоо юу? Наадахаа далд хийгээч, бушуу далд хий! гээд эрдэмтнийг сандчин босох гэхэд Гэрэлчимэг мөр дээр нь будмал хумстай цагаан гараа аяархан тавьж, машид тайвнаар:

	— Цогт˗Очир гуай, битгий ай. Та үгэнд ороогүйгээс айж байна шүү дээ. Айх ч хэрэггүй, хорхойсох ч хэрэггүй. Зүгээр л цээжин дээрх үсгийг унш! гэж захирангуй хэлэв.

	Хунгийн даль мэт цавцайн үзэгдэх хоёр мээмний нь баруун талынх дээр «Гэрэл», зүүн талынх дээр «Чимэг» гэж зүүгээр гүн шивж бичсэн нь бүрэлзэх нүдний нь өмнө титэм бичиг шиг дурайж байлаа. «Их л бүдүүн зүү юм даг уу даа!» гэж мань хүн дэмий л займчуулж бодсоноо үнэнд гүйцэгдсэнээ ухаарав бололтой:

	— «Гэрэл»... «Чимэг» гэж удаахан, гэхдээ сонсогдохоор чанга дуудав.

	Цогт˗Очирын хувьд тэр хэдхэн хурам цагийн дайтай урт үргэлжилжээ. Хүүхэн энгэр заамаа янзлах зуур:

	— Таныг богино зайд удаан зовоосонд минь өршөөгөөрэй. Хамгийн нандин судар, ухаан нь эрдмийн сувд нь номын далайн ёроолд л байдаг гэлцээ биз дээ!.. Хөлсөө арччих. Юунд сандарна вэ? Би гянданд тарчилж байхдаа дээд хэмжээ авсан Батаатай шөнийн цагаар хашхирч ярилцсанаас (тэр бидний дээр байдаг байсан юм) бас хүүхнүүдээ уруу татаж дуу дуулснаас хоёр ч удаа «сахилгад» сууж билээ. Гяндан бол гяндан, «сахилга» бол там шүү дээ. Далан хоёр цагаар гээд л бодчих! хэмээн шаазгай шогшрох мэт түргэн түргэн ярьж байлаа.

	Гэрэлчимэгийн үгийг бараг сонсоогүй эрдэмтэн:

	— Чи ямар учиртай нэрээ бичсэн юм бэ? гэж асуухдаа амьсгаа нь давчдаж, хоолой нь хатчихсан байхыг сая мэдэв.

	— Энэ бол тангараг, ухаан нь хамгийн ариун биеийнхээ цусаар тангарагласан хэрэг. Бас жинхэнэ хулгайчийн диплом гээд ойлгочих!..

	— За таны яриа ингээд дуусаа юу?

	— Хуулийнхны үгээр хариулъя: «Миний яриа ингээд дууслаа. Надад өөр ярих юм байхгүй. Миний ярьсан цөм үнэн»! гэж хэлээд хүүхэн дэмий нэг юм суудлаасаа ховхорчээ. Тэгээд үүд рүү удаахнаар гунхалзан алхалснаа гэв гэнэт зогсчиход, «Ээ чааваас, тонилж өгөөсэй билээ!» гэж эрдэмтэн маань унтууцан бодож суув. Гэтэл цаадах нь өөр лүү нь дөхөж ирээд:

	— Эрдэмтэн мөн эсэхийг тань би мэдэхгүй. Эр хүн байх гэдэг тэр чигээрээ эрдэм гэдгийг бол харин сайн мэднэ. Нэгний тангаргийг нөгөөд задруулдаггүй юм гэнэ лээ шүү! гэж зөөлөн хэр нь доргионтой хэлээд хаалгаа аяархан хаасаар гарч оджээ.

	Цогт˗Очир нэг халаас, хоёр халаас, гурав дахь халаасаа ухаж ухаж үрчийж хумхигдсан нусны алчуур гаргаж ирээд хүйтэн хөлс дааварлах духан дээрээ тавьж нүдээ анин удаан суулаа.

	 

	ХОЁР

	 

	Өлзий˗Оршихыг нойрноос сэрэх тэрхэн мөчид ханын цаг ес дэлдэв. Нар дээр хөөрчээ. Урьд шөнө гудамжнаас тусах өлөн сүүдгэр гэрэлд бодол бэлчээж орой болгочихсоноо, тэргэл саран цонхноо голлох үеэр босож онгоцоо дүүргээд, цагаан паалан дотор цэнхэрлэн мэлтрэх гарзгүй их уснаа удаан булхаж ихэд алжааснаа эргэн санав. Цайвалзан цавцайж үегүй мэт мөрөнтөн мөшгирөх урт гараа дээш болгож хүүхэн санаа алдасхийн суниалаа. Од тоолом олон бодолд бяцарч, бүлээн усанд буларсан залуу цогцос нь цөөн цагийн бөх нойроор илаарьшин чивхарч, ядаргаа нь тайлагдсан байв.

	Өнөөдөр Пүрэв гараг. Өөрөөр хэлбэл дөрөв дэх өдөр. Маргааш өглөө тав дахид л мөрдөн байцаагч дээрээ очих болзоотой тул Гэрэлчимэг яарч сандчилгүй, харин ч жаахан амарч хэвтэхээр шийджээ. Урьд шөнө сартай ширтэлцэн нэгэн үе наадаж, нэгэн үе гунигласнаа нэхэн бодлоо. Үүнээс үүдэн нойрмог алаг нүдээ анивчин далдичин байж, хөшгийг нь шуусан цонхоор туяаран бамбарлах наран бөмбөрцгийг сар лугаа адилд бодож эв эгц гөлөрч харах гэж оролдвоос нүд нь сохоччих гээд ер болж өгсөнгүй. Ингэж томоогүйтсэнээс нойр нь л дорхноо сэргэж байлаа. Нарны дор, газрын дээр хорин хэдэн жил явахдаа нартай ширтэлцэж болдоггүй гэдгийг их л орой, яг хэлбэл одоо л дөнгөж ухаарч байгаадаа гайхахын гэнэн сэтгэл төрнө.

	«Нар аа, нар аа! Нааш аа!» хэмээлцэж зуслангийн хашаанд тоглодог байсан цолгиун үеийн нь наадам цэнгээн хийсгэлэн бодлын нь үзүүрт дүрсхийгээд явчихад сэтгэл нь нялхрах ажээ.

	Тэгтэл... Тэгтэл юу вэ?! «Би чинь мөд «Нарсанд» очих хүн шүү дээ!» гэсэн түгшүүрлэ нэгэн бодол дотор нь орж ирдэг байна. «Нарс» гэдэг нь шорон! Тэнд энд гэх болзолгүй хаа нэгэнтээ нуугдаж хаагдаж явснаа энэ мэт нэг л мэдэх нь ээ гэнэт гарч ирчхээд сэтгэл оюуны нь хүлж эзэгнэдэг эд дамшиг бодлууд өнгө өнгөтэй байх нь хачирхалтай. Ухаан нь нарны тухай бодол цагаан, «нарсны» тухай бодол бараан байв. Хар чийгийг унагаж, хүйтийг тухирсаар хүүшлэн буух уулын сүүдэр адил шоронгийн хаалга татах цаг нь бараантан эрээнтэн айсуйг эргэж хурган санахдаа Гэрэлчимэгийн зүрхний цохилт хүчтэй болж ирлээ...

	Энэ Гэрэлчимэг бүүр багаасаа нарыг биширдэг, сүүдрийг жигшдэг хүүхэд байсан юм. «Нарны хүн сайхан», «Нарсны хүн хэцүү хөөрхий» хэмээн хэлэлцэх тэр цагийн томчуулын ярианаас «нарс» гэдэг нь шорон, шорон гэдэг нь харанхуй гэсэн үг гэж тогтоосон хэрэг! Жигжидийн амны зусланд зуны гурван сарыг цолгиж цэнгэж өнгөрөөсөн хэдэн жил бол ботгон насан амьдралын нь алтан титэм үе билээ. Гагцхүү нар орж харлан суусан уулын сүүдэр үлгэрт гардаг мангасын тэмтрүүл савар мэт хөндий толгод, хүүхдийн тоглоомын талбай бас өөрийг нь нөмрөн дарахаар улам бүр уртсан хүүшилсээр үдэж золгож дараахан нь шүүдэр унаад хав харанхуй болчиход хумсын чинээхэн охин хэнд ч билээ, юунд ч билээ гомддог байсан санж. Сүүдэр хүүшлэхэд салхигүй хэр нь өвс чичирч, бээрээгүй атлаа охин бие нь дагжих шиг болно. Тэгмэгц гэр лүүгээ сүргийн өнчин янзага шиг цахилдаг сан. Ээжийн ээжийн ээж˗элэнц буурайнхаа түлсэн галын нөөлөг буянт хормойд сөхрөн сууж авахыг л яарч байсан нь тэр ээ. Энэ нь сүүл сүүлдээ бүр заншил болж билээ. Чингэж хар модны оч цацлан, улаан дөл зуухан дотор хүржигнэж бадамлахыг нялххан нүдээрээ том харж:

	— ...Нар явахдаа галыг үлдээсэн юм... Галыг үлдээсэн юм, хэмээн багахан гунигтай, бас хөөртэйгөөр үглэн гунганан байсан цаг ер арван хэдхэн л жилийн тэртээ. Эмээ нь нэгэнтээ:

	— Чи ямааны ишиг шиг, наад гал чинь ямаа ээж шиг нь байх юм. Харин ямаа нь улаан, ишиг нь цагаан юм даг уу даа гэж хэлсэн. Юунд ч тэгж бод оо юм билээ, бүү мэд!

	«Нар явахдаа галыг үлдээсэн юм... Галыг үлдээсэн юм» гэж хэлэхийг Гэрэлчимэг буурайгаасаа л сурчээ. Элэнц нь охиныхоо нэрийг бүтэн хэлнэ ээ гэж ер үгүй. «Гэрэлжин» л гэж дуудна. Нугас нь нууртаа, нуур нь нугасандаа юу билээ, Гэрэлжин нь эмээдээ, эмээ нь Гэрэлжиндээ тийм л байсан. Уулзахгүй өнжихөд өвөр өврөө санана. Уулзсан дороо үлгэр хуучаа дэлгэж, цэнгэхийн цээнээр цэнгэнэ. Халуурахад нь эмээ нь элгэндээ нааж охиныхоо халууныг авна. Халууны шил ч хэрэггүй, духан дээр нь гараа тавиад л «бүлээрчээ» гэж мэднэ. Халууны эм ч бас хэрэггүй, өвсний ханд уулгаад л эдгээнэ. Харин эмээ нь халуурна аа гэж бараг үгүй, бээрэх нь л амархан байдаг сан. Тэгэхэд Гэрэлжин нь эмээгийнхээ элгэнд наалдаж элчээ өгнө. Гэрэлжин ер түлсэн зуух, гал халуун бөмбөлөг л гэсэн үг. Эмээ нь дорхноо дулаацчихаад унтаад өгдөг сөн. Хоёр тал биес бүтсэн нэгэн бүхэл ертөнц, тэдний амьдрал ийм л байжээ. Буурай нь алга болчиход өөрөө алга болчихсон шиг л санаж явлаа. Мөн ч их өнчирсөн дөө. Адтай идтэй агаад арвин их энэ хорвоо нуургүй нугас, нугасгүй нуур байх од төөргийг өөрөөсөө нь хаа хамаагүй өмнө олоод тодруулчихсан байж билээ. Гэрэлжин үүнийг арван дөрвөн нас хүрч байж л ухаарсан. Одоо бодох нь ээ буянт буурай нь үлгэр хуучтай болохоос өвчин хуучингүй хүн байгаа юу, наяыг нь их л хэлтийлгэж хальсан даа. Эмээгийн яриа бусдын ярианаас огт ондоо, бурам жимс л гэсэн үг. Үглэж дуулах нь хүртэл ерөөл биш юм аа гэхэд, хараал биш байдаг байв. Нэгэнтээ нэг л шударга биш зан гаргаж, олон жаалыг гомдоосон өндөр цагаан ахын урт хар машины суудал дээр долоон хар чулуу тавьснаас болж хэрэг мандаж билээ. Тэгэхэд мөн л худал үгэнд орж будилж бухимдсан эмээ нь:

	— Чи гайгүй ээ, дамшиг минь! Хорь гарна. Хорвоогийн халуун чулууг долооно, хүйтэн чулууг атгана. Тэр цагт миний хэлсэн үг орой руу чинь од болж бууна даа, бууна, харж л байгаарай. ...Тэр хар чийчаан чинь төрийн хүний унаа! гэсэн сэн... Үүлнээс дээгүүр нисдэг наран тогорууны домгийг элэнц буурай нь ямархан сайхнаар хөөрдөг сөн билээ?! Гэрэлжин нь халаас дахь чихрээ мартан мартан сууж сонсдог байлаа. «Наран тогоруунд айхын чаралбаа шуламс шүглэжээ» гэж ярихад нь охин айдаг. «Наран тогоруутай баярлахын бүрэлбаа бурхан ханьсжээ» гэж хөөрөхөд нь охин хөөрдөг... ийм л явцгаасан. Эмээ нь хавар цагийн усан үзэм шиг ховордсон энэ үгнүүдээ хүртэл хуу аваад газар дор орчих оо юу, ингэж ярьж хөөрөх хүн одоо үгүй болжээ. Тэр цаг эмгэн бууралтай нь хамт улирч улдаад, «Наран тогорууны» явдал шиг домогшин туульшжээ. Нэгэн үе Гэрэлчимэг үлгэр зохиодог, үлгэр болгоноо «Эртээ урьдын цагт эмээ охин хоёр» гэж эхэлдэг байсан нь ч мартагдахад хүрсэн нь харамсалтай! ажээ. 

	...Хүүхний гэгээн дурсамжийг бульдозерын аварга том хүрз шиг шахан үргээсээр, өрөөний нь альхан нэгэн буланд шүглэж бугшиж байсан нөгөөх шоронгийн тухай түгшүүрлэг бодол дахиад л дотор нь орж ирэв.

	Үгэн дундаа мөрдөн байцаагчийн санамсаргүй хавчуулсан хэд хэдэн тасархай ярианаас өөрийн нь олсон бодлоор бол удалгүй ялын төлөвлөгөө зохиогдох, түүнийг нь прокурор батлах, тэгээд л шүүхэд шилжүүлэх, шүүх нэн их удаалгүй таслангийн хурал зарлаад «Бүгд найрамдах...»˗ыг сонсгох... ийм л байлаа. Халуун чулуу долоож, хүйтэн чулуу атгах гэдэг, эмээгийн үг од болж орой руу нь буух гэдэг энэ. Ийнхүү шаналтал угсран дэлдэх харангын дуу наашлан сонсогдох шиг болов. Яахын аргагүй нөгөөх «айхын чаралбаа шуламс шүглэн» байгаа нь энэ юм. Чаралбаа шуламс бий гэдгийг ярьж өгсөн ч, одоо бодох нь ээ яаж зайлуулахыг л харин хэлж амжилгүй буурай ээж нь Наран тогорууны оронд хальчихсан байлаа. Гэвч Гэрэлжин нь өөрөө олжээ. Айдсын чаралбаа ер хэчнээн удаа гэтэж мярааж түүнийг сандаачсан гэх билээ? Тоо нь алдарсан байв. Тэр болгонд Гэрэлчимэг нэг л хүний тухай бодно. Тэгэхлээр айдас нь алга болно! Өөрийнхөө тухай бодохлоор гэтэж мяраадаг, хүний тухай бодохлоор уусаж замхардаг тэр чаралбаа ирэх мөртэй байсан шигээ буцах замтай байсан хэрэг. «Үүнд муу нь юу билээ!» Гэрэлчимэг ингэж ч бас бодож үзнэ. Өөрийгөө хүмүүнлэг хүн гэдэгт улам бүр итгэх зоригийг тэр бодол нь шагнана. Тэр бодол бол шоронд орсон хойно нь ч түүнийг ганцаардлын бэрх зовлонгоос аврах нөхөр хань нь болох ёстой ажээ.

	...Хэдийгээр нартай гөлрөлцөж наадах учир хүнд заяасангүйг ойлговч хайртыгаа нараар, нарыг хайртаараа орлуулан төсөөлөөд, савх нарийн хуруутай, пааландсан мэт хумстай гоё гараа аньсан нүдэн дээрээ тавьж, хөнжилд хөрвөөсхийн тааз гөлрөн хэвтэх нь Гэрэлчимэгт сайхан байв. Хүнээс хүн төрдөг шиг сайхнаас сайхан төрдөг ёсон буй. "Намайг ингэж байхад тэр маань орж ирээд орны ирмэг буландан сууж үнсдэг сэн бол ямар гоё вэ?!" гэж машид хүсэмжлэн бодов. Өөрийн мэдэлгүй орныхоо ирмэгт зай гаргаад хана руугаа шахан хэвтэж өглөө. Дээшээ харсаар, аньсан нүдэн дээрээ гараа тавьсаар л аж. Тэгснээ мөнгөн загас мэт булт үсрэн хажуу тийшээ эргэчхэв. Бодол, аяглал хоёроосоо бяцханаа ичингүйрсэн нь тэр юм. Нуурын усны үймчин бидрэнтэх долгион шиг торгон хөнжил нь сандааран уймаад хөдөлгөөнгүй болж байлаа. Хөл гуя нь жирэв жирэв гэнэ. Чивцрах нарийн бэлхүүс нь бадайрч, галаар төөнөх мэт хоёр мээм нь халуу дүүгээд, нүд нь нойтрон талимаатасхийж, хүслэнгийн шим шүлтээр ээнэгшин, ариун улаан цусаар гэрэлтэх доод уруул нь халуун гаа чимхсэн мэт чимчигнэж ирлээ. Энэ нүгэл үү буян уу, жаргал уу зовлон уу? Аль алиныг нь багтаасан амьдралын жирийн л нэгэн агшин үү? Хэн ч мэдлээ! Юу ч л атугай хүүхэн хоёр гараа элгэн дээрээ зөрүүлэн цээжээ тунтлан дараад, аяархнаа мэгшүүлэн уйлж гарав. Уйлах бол айдастай нь адилгүй. Өөрийнхөө өмнөөс, бас тэр хүнийхээ өмнөөс уйлж болдог байв. Ийм болохлоор Гэрэлжингийн хорвоо гэдэг айж явахаас уйлж явах нь дээр хорвоо юм даг уу даа. Нулимс нь урсан чих рүү нь орно. Чихний нь омгийг дайрч хоолой шил рүү нь бууна. Тэгээд биеэс нь үл ялгагдах цасан цагаан дэрэн дээр нь бөжин бөжин унана. «Нулимсны маань гарз уу даа!» гэж эзэн нь харуусахгүй байгаа нь хачин үнээн! Эсрэг туйлдаа тэмүүлэхийн байгаль гэгээн увдист хүн ягдталаа хүлүүлж, янагийн явдлын шим ертөнц дүүрч бялхаарч, хагсарч хоосорч байгаа нь ийм л ажгуу. Харин тавиран цэнгэхийн жаргалыг эдлэх нь хэзээ л юм билээ дээ гэж санагдахуй нь гачлантай!

	Тэр хоёр уулзалгүй уджээ. Хүүхэн түүнийгээ харах дургүйдээ биш, чухам дуртайдаа, ...юу ч гэх юм билээ, ...амьдрал түүнээр дамшигласнаас л энэ юм гэх үү дээ. Бас цаадах нь хэлээд байсандаа ч биш, хамгийн гол нь яав ч учралдаж болохгүй гэдгийг Гэрэлчимэг өөрөө мэдэхийн цаагуур мэдэж, мэдрэхийн цаагуур мэдэрч байснаас энэ юм.

	...Их удалгүй шүршүүрт цохиулаад, нүцгэнээр босоо толины өмнө жавхалзан зогсож, хөнжил мэт нэвсгэр том алчуураар танс гуа биеийг арчин саатахдаа, доод уруулаа үл мэдэг хөхрөнтөн, цус шүүртэл хазсаныгаа, бас нүдээ бөлцийтөл уйлсныгаа үзэв. Гайхсан ч үгүй, гутарсан ч үгүй. Толинд өөрийгөө харах боловч, өөр л юмыг харж байх шиг зогсоно. Тэгснээ гэнэт алчуураа сандал руугаа чулуудчихаад, бие дээрх хоёрхон үгний буруу харсан арван нэгэн ногоон үсгийг бүртгэх мэт толины гадаргаас нэг бүрчлэн ширтэж:

	— ГЭРЭЛ — ЧИМЭГ (!) хэмээн сэтгэл дэндээстэй шивтнэн уншлаа. Яг энэ торгон агшинд хаалганы хонх шажигнан дуугарчээ. Гэрэлжин: «Хэн бэ?.. Юу вэ?...» гэж бодол дундаа дуу алдав. Амьд үзэсгэлэнгийн есөн бүрэлбаа шинж цогцолсон хүүхний дагинас ариухан бие нэгэнтээ бөмбөлзөх мэт доргисноо цагаан гантиг хөшөөнд хувираадах шиг хөдөлгөөнгүй болон царцаж орхилоо.

	...Хүүхэн нүцгэн бие дээр зузаан халаад ханцуйлж, явуут зуур бүсийг нь сулхан татаад хаалга руугаа очив. Шагайвч дурангийн товхыг алгуурхнаа хажуу тийш болгох нь замаг татаж, буу цэнэглэж байгаа хүн шиг үзэгдэнэ. Сэмхнээ тонгойж баруун нүдээ анин, зүүн нүдээ онийлгон шагайвчаар харвал хүсэж хүлээсэн тэр нь биш, өөр хүн! Тийм ч байх учиртай ажээ. «...Таньдаг ч юм шиг, таньдаггүй ч юм шиг... Аа аан. Цогт˗Очир гуай байна. Юу гэж яваа юм бол оо?..» гэж бодохдоо Гэрэлчимэг хирдхийлээ. Хараажаар хүнийрхсэн байртай шатны тавцан дээр нэлээд цэрвүүхэн зогсох урилгагүй зочин баруун гараа сунгасхийн өргөж байгаа нь харагдаад... Гэрэлжингийн толгой дээр хонх нажигнан дуугарсан нь хорголын чинээ мөндөр асгарчих шиг болж байлаа. Долоовор хурууны будмал хумсаа гялсхийлгэн өргөж, хүүхэн товхыг буцаан дарж орхив. Энэ нь гох мултлах мэт харагдана. Хүүхэн урамгүйхэн эргэж том өрөөнийхөө буйдан дээр суулаа. «Эцсийн удаад хөөгдөж туугдаж явсан хүн юунд ч эргэж ирэх юм бил ээ дээ! Ер нь ирээд ч яах юм бэ? Уулзах л юм бол би түүнийгээ баллаж орхино. Сэргийлэхийнхний шиншлэх нь өлөн чоно л гэсэн үг гэж чи минь хэлсэн... Чамдаа балаг тарьж уулзсанд орох нь ээ, сэтгэлдээ л тээж явъя чамайгаа, хайрт минь!..» хэмээн өөртэйгөө ярьтал дахиад л хонх! Агаарт хөөрөн задрах дохионы пуужин мэт бодол нь гэрлийн цагаан хэлтэрхийнүүд болсоор сэтгэлийн нь тэнгэрт бутран замхарч байлаа. Гэрэлчимэг хажуулдан эргэж, үүдний зүг хянуур хүйтэн харцаар хэсэг зуур харж суув. Чимээ анир алга, Цогт˗Очир дэмий нэг юм явчих шиг бололтой. Талимаатах сар мэт хүүхний харц зөөлрөн нялхарснаа, буйдангийн арыг налж нүдээ сэмхнээ анив. Юуны учир вэ? «Утсаар ч болов яриасай!» хэмээн хүлээх ёсгүй ч хүлээсээр л байгаа нь мах цусанд төрсөн их хайр хүсэмжилсэн нь тэр байв.

	 

	ГУРАВ

	 

	Цогт˗Очирыг хаалган дээр үнэмлэхээ үзүүлчхээд зоогийн газрын байранд орж ирэхэд шөнийн арван нэгэн цаг цохилж угтжээ. «Энэ цаг чинь цаг гэхээргүй ботгон буулиа санагдуулж дуугардаг дамшиг юм. Дүүжин нь аргамжаа нь юм биз дээ!.. Хэдэн хүн сууж байх юм. Хүүхнүүд нь монголжингоо нар. Цаадах шар толгойтой хэд нь лав л оросууд биш бололтой» гэж хундага тулгаж гадаад хэлээр үг хэлэлцэх гурван залуу бүсгүй, хоёр хижээлдүү эрийг үзэхдээ нийгэм судлаач хайнгадуухан бодов.

	Хагас цаг өнгөрөхөд хэд хэдэн хүн нэмэгдчихсэн байлаа. Цаг арван хоёр цохив. «Орилж чарласан энэ хөгжмийн завсарлагаагаар яг таарч дуугардаг байна шүү! Хөгжим нь чихэнд чийртэй, цагных нь цохилт зүрхэнд ойрхон... Эндэхийн баар гэдэг тийм ертөнц байдаг ажээ. За байз энэ ч яах вэ, дөнгөж арван хоёр болж байдаг. Баар тартал бас өдий. Би ер хэчнээн ч удаа энд орж, бас оролгүйгээр хэчнээн ч удаа баар тосогчдыг бүртгэв дээ?! Гэрэлчимэгийн энд зугаацдаг нь ч, баар тосож гадаадын хөлчүү баячуудыг эргүүлдэг нь ч худал байж магадгүй боллоо!» 

	Энэ бол нэлээдгүй залхаж, эрсэн эрэлдээ төөрсөн Цогт˗Очирын бодол билээ. Нэг харах нь ээ зүүхэн талд нь дээрээ «Захиалгатай!» хэмээн пайзалсан ширээний ард бадируун биетэй нүдэнд дулаахан гэхээр харагдах бор залуу, хятад шаазан шиг цэвэрхэн цагаан хүүхэн хоёр тухалчихсан эрэгтэй нь том том дуугаран ярьж, хүүхэн нь тас тас хөхрөн сууж хөөрөлдөж байв. «Бүжгийн сунгаанд орохын өмнө «биеэ халааж» хэд хэд татчихаа юу, ер гудамжнаас халмагцуу орж ирсэн «давхар уяаны морьд» байх нь уу? Энэ хоёр» гэж Цогт˗ Очир өөртөө нэг их хамаатай юм шиг тэр хоёрын талаар сүрхий эрэлхийлсэн юм бодоод шилэн аягандаа шар айраг сэлбэж нэлээд суув. Тэгснээ юу болов гэлтэй гэнэт ойр ойрхон тамхи татаж, хоёр зуун граммыг нэмж захиалаад, мартсан буюу мартсан дүр үзүүлж хавьтахгүй дөлөөд байгаа хоёр шил шар айргаа дөхүүлж өгөхийг зөөгч хүүхэнд сануулжээ. Хэргийн учир юу вэ гэвэл шинээр хөршилсөн хоёр залуугийн эндээ эрээ цээргүй боловч тэндээ битүү нуудгай саармаг хоормог яриа нийгэм судлаачид нэгийг бодогдуулсан хэрэг байлаа.

	Шаазан цагаан хүүхэн жижиг болгож будсан аанай л янз хэмжээ хэвээр болов уу гэхээр харагдах том амныхаа завжийг баруун гарынхаа эрхий долоовор хоёроор зангидаж шилэмдэх нь Цогт˗Очирын хүүхэмсэглэх ад идгүй, их усны дөлгөөн мандал мэт намуухан харцтай бор нүдэнд дур гутам хүйтэн үзэгджээ.

	Цаад хоёрын нь яриа нэлээд гүнзгийрэх янзтай болов. Хүүхэн:

	— Сээгий! Чиний гавьяаг бид мартахгүй ээ! гэхэд залуу эр суниаж байгаа араатан шиг хавархаг махлаг үзэгдэх дуулга, сээрэн биеэ өргөж зөвхөн зүүн нүдээ хуурмагаар имрээд,

	— Юун ч бэлэн зэлэн аман хайлан, андгай тангараг билээ дээ! ...Тэгээд «бид» гэж чи хэн хэнийгээ оруулж хэлээд байгаа юм бэ?!

	— Яагаа вэ, Сайхнаа, Дариа хоёр! Нийлээд бид гурав л байхгүй юу. Үнэнч хайр нэг л хүүхнийг жаргаадаг бол чиний хуурамч хайр гурван хүүхнийг аварч байна! гэснээ хүүхэн нөгөө л эвгүй тас тас инээдээрээ инээв.

	Энэ удаа Сээгий дуугарсангүй. Хууман хууман инээмсэглэж, сэжиглэж болгоомжилсон нүдээр өөрийн нь зүг ноцтой харж байгааг Цогт˗Очир гарцаагүй мэдэрч суулаа. Тэр бээр яагаад ч юм бэ, чонын архиралтыг сонсож, лавай цагаан соёо, увхан улаан буйл, эр хар сураар зангидсан товч мэт янтгар хар хамрыг үзэх мэт болов. Хээрийн боохой сайхан амьтан ч түүнтэй учрах нь Цогт˗Очирын мэт ид хавархаг эр зоригийн одонд төрөөгүй нэгэнд аюул аймшгаас өөр юу ч биш гэдгийг тэр мэддэг байжээ. Дотор нь жихүүцэн, хуйх үс нь халуу оргих мэт болж байлаа.

	Бүжгийн хөгжим дуугарч гэрэл солигдсон нь гэв гэнэт харанхуй унаж, гал цахилгаан эрчлэн, аянга ниргэлж, азарган бороо шаагихын мэт юм боллоо. Сээгий, хүүхэн хоёр бүжиглэж гарав. «Цээж бэлхүүсээр нь тэвэрдэггүй, шууд л бөгсийг нь бариад авдаг юм байна!» гэж Цогт˗Очир сониучлан бодно. Хүүхэн зэлэнд сурсан унага, Зээргэнэтийн шилийн согоо мэт сайхан амьтан ажээ. Харин бие хаа нь араатных мэт энэ залуугийн зориг нь боохойнх, авхаалж сүйхээ нь ирвэсийнх, заль сул нь үнэгнийх мэт байгаа даа гэж лав итгэвч, айх аймшиглахын савар зүрхийг нь дахин базлахгүйг үзээд Цогт˗Очир өөрийгөө тоохчоо болж суужээ.

	Хэсэг хугацаа өнгөрлөө. Хөгжим завсарлаж хөрш хоёр суудлаа эзлэн түрүүчийн шигээ чанга бишээр харин хэн нэгний болон юу нэгний талаар нохойн шогшоо мэт шивнээ зөөлөн яриа удаан үргэлжилж байна. Өдөржин шөнөжин дуншсан шиврээ бороо гэнэт ширүүсэн асгардаг шиг бүсгүй, залуу хоёрын хөөрөлдөөн аажмаар чангарахад нийгэм судлаач чих унаган чагнаархав.

	— Зоос мөнгөний энэ хорвоог золиодосгүй гэж бүү бод. Тэгвэл чи... цаадхыгаа тэгж л их өрөвдөөд байгаа юм бол «Г»˗гийн оронд өөрөө суу л даа! хэмээн залууг зүүн нүдээ дэгжин ирмэж, шүдээрээ худлаа инээж хэлэхэд хүүхэн:

	— Атгахан борыгоо алган дээрээ тавьж чамд өгсөн цаадхын чинь тэнэг хайр тэгж яривал биднээс илүү чамайг аварч байгаа байх шүү! Гурван гурвын ес гэдэг биз дээ. Бид гурвуулаа нийлээд есийг л авна. Чи бол ганцаараа аравтай данайх байх шүү! гээд адтай нь аргагүй тас тас хөхрөн, мөс хольсон виски хэмээх архинаас шимтэн шимж, болор хундаганы амсар дээгүүр нуурын цаанаас мандах шинийн сар мэт баяр ч үгүй, гуниг ч үгүй номхноо харж суугаад үгийн хариу хүлээн сатаархав. «Би том олз олов оо!..» хэмээн Цогт˗Очирыг амтархан бодох тэр агшинд хүдэр залуу суудал дээрээ аяархан эргэж,

	— Алив хө, ах хүүд гал байна уу? Миний энэ муу асаагуур хоосон буу жилдээ нэг гэдгийн үлгэр болсон эд! Үйлдвэрлэх дуртай оросын хог, гоёх дуртай миний баг байгаа юм гэнэ.

	— Байна, байна чүдэнз байна. Монгол чүдэнз.

	— За яах вэ, монгол чүдэнз үү? Асах нь хүртэл хэрэлдэх шиг сонсогддог юм.

	Тамхийг нь асаах зуур Цогт˗Очир залуу эрийн магнайг нь дарж унжсан үрээ морины цомцог шиг үс, баруун санчгийн нь доорх тод хар мэнгэ, ховдгорхон сорсон утаагаа гаргахад нь гэрэлтэн гялалзах алтадсан арааг нь хэзээ ч мартахгүйгээр сайн тогтоож суулаа. Тэгтэл хөрш зүүн нүдээ хуурмагаар ирмээд,

	— Гал хайрлагч өгөөмөр эзэн тэнгэрийг хүн мартдаггүй жамтай. Бурхан, хүмүүн төрөлхтөнд гал өгсөн болохлоор хүмүүс бурхныг өдий хүртэл санаж сарвайж иржээ. Хоёул танилцъя. Таны алдар хэн сэн бол оо?

	«Хэлэмгий додомгой дамшиг байх нь. Энэ лав олон сайхан хүүхний толгой бөгсийг эргүүлээ дээ!» гэж бодсон Цогт˗Очир иймэрхүү нэг яриа байж болохыг хэдий нь тогтоож тааварлаад дотроо багнаж цэгнэсэн учир үнэн голоосоо муухан шиг инээмсэглэхчээ болж,

	— Муу ах нь ядарч яваа хорвоогийн нэг муйхар эр билээ. Чөдөртэй морь их адуу барааддагийн үлгэрээр, өнөөдөр залуус та нарын тоосонд сууж зовлонгоо мартагнах санаатай энд ирсэн хэрэг. Миний нэр Цэрэнбатаа, харин дүү хүүгийн алдар хэн гэдэг бол?!

	— Миний нэрийг Гочоо. Бунтарын Гочоо гэдэг. Үеийн залуус, за тэгээд манай гэргий мэт гэснээ шаазан цагаан руу зааж,

	— Орчин цагийн хатагтай нар үсээр минь зүс хийж, зүсээр минь нэр хийж «Сээгий» гэцгээдэг юм. Бас «Гочоо» нэрийг хөгшин хэмээлцэнэ. «Ёстой шар аа. Шал хөгшин нэр» гээд инээлдэхийг нь яана, адтай шүү! гэж өөрийг нь давамгайлахаар бэлэн зэлэн ярьжээ.

	Хөгжмийн дуутай уралдан тэр хоёр дахиад л босов. Харин бүжгийн эрээн мяраан гэрэл танхимын жирийн гэрлээр солигдоход хөршүүд эргэж ирсэнгүй, цүнх сав хамаг юмаа аваад зайлсан байлаа. «Хачин юм даа!» гэж толгойд нь харван орж ирсэн бодлоосоо дайжин зугтах мэт бодлоо ширээн дээрээ орхиод мань Цогт˗Очир ч түймэрт хөөгдсөн мэт яарчээ.

	Хоёр залуугийн араас сандчин дагаж яваадаа чухам яах гээд байгаагаа, юугаар дамжиж юунд хүрэхээ дөрвөө дарсан ат лугаа адил яах аргагүй дөчөө гүйцэд насалсан ч тэр эр үнэндээ мэдэхгүй л байсан юм. Хоёр гудамж өнгөрөөд цаадуул нь зургаан орцтой байрын гурав дахь орцоор оров. Орцын хаалга онгорхой байсан тул хоёр давхрын зүүн тийш харсан гэртээ хаалгыг нь түлхүүрдэн тэднийд орж явчихыг мань хүн төвөггүй бөгөөд андуу ташаагүй мэдэж авчээ.

	Цогт˗Очирын бодсон нь: «За ингээд гэрийг нь олоод авлаа. Одоо харьж байдгийнхаа баруун хаяанд хэвтсэн нь дээр ээ... Ганц орой бааранд суугаад газар дэлхий тэвэрсэн мэт их олз олдог байна шүү!.. Үгүй байз ингээд орхичих гэж үү! Урхинд чинь тул загас өөрөө ороод ирж байхад уургаа бариад хоосон буцах уу би?! Уг нь ч эднийх нүүчихгүй шүү дээ, эднийх нүүчихгүй. Үгүй ээ, оръё байз, оръё. Хаалгыг нь нүдье. Зовж яваа гэдгээ хэлсэн. Одоо хоногийн оромж өг! гэж шаардъя. Намайг яавал гэж! Тэгээд ч эдний хэлээр зоос мөнгөний хорвоод байдаг золиодос, үнэний эрлийн хорвоод бас л байх ёстой бус уу! ...Ингэхэд энэ их зоригийг надад хэн хайрлаад байна... Орно оо, яадаг юм бэ, эднийд орно. Согтуу дээрээ л арслан барс болъё. Архи гарчихлаар эргээд л хүн болчихно!..»

	Цогт˗Очир хоёр давхарт гарлаа. Бас л зүрхэлж болдоггүй. Аймшиглах, үл аймшиглах хосолсон юу ч гэгч хорвоо юм билээ энэ хорвоо! Лавтайяа хориод минут өнгөрч орхив. «Үхсэн хойноо. Чи эр хүн ч бол доо. Үхсэн хойноо нийгэм судлаач, үнэний эрэлчин бол доо!..» Нэг л мэдэх нь ээ айлын хонх нижигнэн дуугарч байлаа. Одоо бүх юм дуусжээ. Хонхыг хэн ч биш өөрөө дарчихсан нь тэр.

	— Би байна аа. Цэрэнбатаа. Саяхан танилцсан ядарч яваа нөгөө муу ах чинь. Би хоногийн оромж гуйж гувшиж ирлээ...

	Хаалга аяархан онгойсноо бүр цэлийтэл нээгдэж орхив. «Сээгий» хочит «Бунтарын Гочоо» дүрээрээ зогсож байна. Цэнхэр богино өмдтэй, цээж нүцгэн ажээ.

	— Ах хүү та яасан нойтон хамуу шиг амьтан бэ? Аль тагнуул туршуул юм уу?..

	— Үгүй ээ. Ах нь гэрээсээ хөөгдсөн зовлонт эр. Зовлонгоо чамд ярья гэтэл та хоёр гараад явчихсан байжээ. Тэгээд би араас чинь бэдэрсэн нь энэ. Намайг яавал яатугай! Хоногийн оромж өгвөл баярлана. Үгүй бол одоо яана гэх вэ! гэж хэлэх тэр л торгон хурамд гайхамшгийг үзсэн Цогт˗Очирын нүд орой дээрээ гарчих дөхөв! «Сээгий Гочоогийн армаг тармаг цөөн хялгастай цээжин дээр «Гэрэлчимэг» гэж ногоон бэх шигтгэж зүүгээр шивсэн үсэг байжээ. «Тэр зовлонт хүүхний мээм дээр шигтгэсэнтэй нэгэн гарын ажил байна. Хайрын андгай болгосон нь энэ биз! ...Аа хаан!» гэсэн итгэл үнэмшил, хатуу бодол зурсхийв. Ийм үед олон ч юм бодогддоггүй бололтой...

	Гочоо нэрт гэрийн эзэн:

	— Ах хүү та «аан!» гэж бай!

	— Аан.

	— Би таныг хоноглуулж чадахгүй ээ. Манайх зай завсар муутай айл. Өдий насны эр хүнд шөнийн од шиг биш байлаа гэхэд өдрийн од шиг нууц амраг байгаа шүү дээ! Та уучлаарай! гэж хэлээд нээсэнтэйгээ адил хаалгаа аяархнаа хааж орхилоо.

	— За за боллоо!.. гэж Цогт˗Очир санаа алдан дуугарав. Тэгээд л аяархан гишгэсээр доош урууджээ.

	Тэгтэл чанх дээр нь,

	— Цэрэнбатаа! Хөөе Цэрэнбатаа! гэсэн огцом дуу хаджээ. Энэ дунд сэжиг хардлага, баахан бухимдлага, үнэн сүрдүүлэг, хуурамч аргадлага цөм байж билээ. Цогт˗Очир алхаа татаж,

	— Аан, юу гэв ээ?!

	— Чи «за, за боллоо!» гэж юугаа яриад байна вэ?

	— Би золбин гөлөг мэт чам дээр оромж гуйж ирлээ. Чамтай уулзлаа. Чамд хөөгдлөө. Одоо боллоо...

	Хаалга тасхийн дуугарав. Түлхүүр цоож шажигнах нь сонсогдоно.

	Цагаан сарын шинийн гуравны шөнө боловч өвлийн адаг сар гэхээр нүүр холцлом жихүүн салхи үлээнэ. Нийгэм судлаач «Цэн цэнгийн жавар салхин» гэдэг энэ үү дээ гэж бодно. Харин замдаа Гэрэлчимэгийн байшингийн дэргэдүүр өнгөрөв. Тэр байшинд ер ганцхан цонх, энэхүү ертөнц дээр Гэрэлчимэгийн гэж нэрлэгдэх ганцхан өрөөний, ганцхан цонх л гэрэлтэй байх ажээ. Цогт˗Очир дахиад л санаа алдаж,

	— «Ай хөөрхий «Цэн цэнгийн жавар салхи аа!» хэмээн үглэх ч гэх үү, дуулах ч гэх үү аялсан болж явлаа. Уусан архи, шар айраг нь хаачсан юм бэ бүү мэд, толгой нь эв эрүүл, цээж нь сав саруул байх бүлгээ. Цогт˗Очир бодно: «Тэр муу бүсгүй юугаа бодож хэвтээ бол доо!? Үгүй ээ, заавал хэвтдэг нь юу билээ, сууж ч байж болох шүү дээ. Нарны хүнд явах, суух, хэвтэх цөм жаргалтайяа!»...

САХИУС, СҮНС ХОЁР (Кино тууж)

	 

	Нэг. Удиртгал

	 

	Хорвоод мэндлэхээр хэдрэн зүдрэн ирж яваа эм заяаг тэнгэр бурхан шоолж шоовдорлоо юм уу, бухимдаж хилэгнэсэн хэрэг үү, зүгээр л аяглаж даягласан нь тэр бил үү, эсвэл магад ч үгүй ердийн дохиол таараа юу, нар хиртэж, бас газар хөдөлж, зөөлөвтөр шороон шуурга тавьж байна. Чухам олон улаан мэнгэ голлосон өдөр судар гэгч энэ болжээ. Болжмор шувуу суух газраа олохгүй айман үймэн эргэлдэж ниснэ. Чандманилан барьсан гурван гэрийн хажуу дахь бяцхан толгой дээр бүдүүн алаг бух омруугаа чичрүүлэн улангасчихаа юу даа гэлтэй том цэрлэн нүдээр цавчлалгүй хараачлан, уургын морь мэт дөрвөн туурайг газарт шигтгэн зоож уугчин зогсоно. Бухын энэ байдал суудал гал орж, ачлага татлагаасаа авалцан шатаж байгаа дарь ачсан хасаг тэрэг л гэсэн үг. Элээ унгалдан хэрээ гуагчин нисэлдэнэ. Газар гал болсон мэт тэд газарт буухыг ч үл бодно. Юу нэгэнд яарах хүний сэтгэл мэт өрхний нь оосор дэндэлдэн, даавуун бүрээс нь салхи өвөрлөн хөвсөлзөх гэрийн дээвэр дээр нэгэн бяцхан шувуу уналаа. Дөнгөж саяхан дэгдээхэй насаа орхиж, тэнгэрт хөөрсөн тэр амьтан агаарт удаж чадсангүй еэ! Гэрт ээж өвдөж байна. Олон хоног цагаар дуншсан нь илт. Царай нь цонхигор, нүд нь галгүй агаад духанд нь хүйтэн хөлс дааварлажээ. Цээж нь ил байх юм. Тэр цээжийг харахад энэ бүсгүй ямархан залуу насандаа эх болж байна билээ гэж бидэнд бодогдоод өнгөрнө. Довцог толгой дээр ганцаар хэрсэн том алаг бух дахин үзэгдээд, улаанаар эргэлдэх хоёр нүд нь дэлгэцийг дүүргэнэ. Тэгснээ нүд жижгэрэн холдоход хүглийн нэвшрэх өөр нэгэн зүйлийн бараа харагдлаа. Үүнийг бид бухын нүдээр харж байгаа хэрэг бөгөөд энэ бол сүйх тэрэг ажээ. Сүйх рүү бүсгүй бүстэй гурван жаал гүйлдэн явна. Тэдний нэг нь том хавтгай шил барьжээ. Өөр нэг нь том хэт хутга зүүжээ. «Хурганд хуцын хөг» гэгч шиг л юм харагдана. Хүүхдүүд сүйх рүү шавааралдан орлоо. Тэд томчуулаас нууж, шил тортоглуулж байгаа нь үзэгдсэнээ, мөдхөн гадаа гарч, хиртэж байгаа нарыг нөгөөх тортогт шилээ булаацалдан булаацалдан байж харцгаана. Тэр нарыг бид бас харна. Дуншиж зовсон нар зүхлийн аманд хэрхэн «үмхээтэй» буйг хүүхдүүд гаслан гайхалдан үзэцгээж байна... Турьгүй жижигхэн гарын шуу дуранд орж ирлээ. Лавлуулан ажвал таван хуруу ханын модыг тас зуурчээ. Ханын мод шажигнаж байна. Мэдээжийн салхи шажигнуулж буй боловч, тэр л гар шажигнуулаад байна шүү дээ гэх сэтгэгдэл бидэнд төрнө. Дуншин дуншсаар нар зүхлийн амнаас гарлаа. Гэрийн дээвэр дээр ангалзан бүлтгэнэж байсан нөгөөх шувуухай ч нислээ. Тэгтэл харин сүйх тэрэг шатаж эхэлдэг байна. Болгоомжгүйгээс болж хүүхдүүд гал алджээ. Энэ бүхнийг л хүлээж эхээн дуншаан зовоож байсан хүн төрлөө. Охин хүүхэд аж. Цэл залуу эхийн, шаналгаагаа хөөж яагаа ч үгүй ядмаг царайд баярын цагаан инээмсэглэл тодсон үзэгдэв. Гал нар, гал нар дуранд ээлжлэн орж ирнэ. Хүн хорвоог гэж хэдрэн зүдрэн ирсэн шинэ зочин бас үзэгдэнэ. Галтай болоод нартай төрсөн энэ хүүхдийг юу юү хүлээж байнам билээ хэмээн үзэгчид бодох буй заа.

	Гэрийн хоймор дахь хуучин цагийн эрээн авдар дээр Шагжамуни бурхан багшийн гуулин хөрөг заларчээ. Цагаан наран дээр галын гурван улаан дөл бадамласан хийморийн бяцхан дарцаг хөргийн зулай тус газар унинаас өлгөгдсөн байх юм. Эвдэрч можсон хуруутай судас шөрмөс нь газрын аниагүй шарх, горхи гольдрогны сайрт суваг мэт харагдах хөгшин хүний гар алгуурхан явсаар тэр бяцхан дарцгийг авах өгөөд нөгөө гарын мойног хуруунууд хуучин дээлийн хир даг болсон энгэрийн товчийг задгайлж, өвөр лүүгээ орсноо гурвалжин хэлбэртэй багшаархан сахиус гаргаж ирлээ. Сахиусны оосор хүзүүнд үзэгдэнэ. Сахиус зүүн гарт, хийморь баруун гарт ажээ. Хийморь дарцаг дээр сахиусаа тавьж байна. Хоёр алга хавсрагдан залбирал боллоо. Залбирсан алга задарч, хийморийн дарцаг, сахиус хоёр баруун гарын мойног гурван хуруунд чимхэгдэх үед нярай хүүхдийн уйлж байгаа нүүр, хорвоогийн шинэ зочинд ерөөлийн цагаан шившлэг хайлж байгаа буурай ээжийн нүүр, хорвоод хүн хайрласан залуу эхийн царай дэлгэцнээ тус тус бууна. Судас шөрмөс нь гуу жалгыг санагдуулах хөгшин гар алгуурхнаа өргөгдсөөр охины толгойн ойр очлоо. Гурван мойног хуруу, гурван мойног хуруунд чимхэгдсэн, нярай хүүхдийн торгон зулайд адис хүртээж байгаа сахиус ба хийморь дарцгийг бид харж байна.

	Нярай хүүхдийн духан дээр тод хар мэнгэ байхыг дуран авай сониучлан татаж харуулна. Эмээ эжий дуун алдах нь дуугүй киноны салхийг хагална.

	— Ээ, сахиус аа! Буурлуудын минь буянт нутгийн шороог агуулсан сахиус аа (гурвалжин сахиус дуранд орж ирнэ)! Энэ чинь миний муу ээжийн сүнс байна шүү дээ! Хаагуур тэнэж будилж яваад одоо ирэх нь энэ билээ? Даанч гурван хоног зүүдэнд ороод салаагүй юм. Наадахынхаа духан дээрх мэнгийг хараарай, Та минь, дүрээрээ, дүрээрээ. Богд Алтан овоо минь илгээж дээ, богд Алтан овоо минь илгээж! Эрхбилгүүн минь ээ! Чи ээжийг минь надад төрүүлж өглөө шүү дээ!! гэнэ. Залбирсан гар үзэгдсэнээ хөгжмийн ая солигдож, кино бүтээгчдийн нэрс дэлгэцнээ өрөгдлөө.

	 

	Хоёр. Эрх чөлөөний тухай эргэцүүлэл

	 

	Энэ чинь юу вэ! Аяганы чинээ өнчин усан дээр цангасан түмэн адуу тачигналдаж байна уу? Эсвэл... эсвэл тамын ёроолд тачигнасан нүгэлт амьтад авралын залбирал хайлан хашхирцгаана уу? Түймэр шатаж, улаан галд түлэгдсэн, утаанд хахсан хүмүүсийн сүүлчийн бахардлага уу? Хүйтэн тамаас наранд гарах хэмээсэн одой олны эцсийн тарчилгаа юу? Учир явдал нь эс олдох үймээн аймаан, орилоон шуугиан болж байна. Уг нь ч номин хөх тэнгэртээ замбуулингийн цагаан нар зүүрмэглэсхийсэн, намрын налгар сайхан өдөр сэнж дээ! Ээ халаг!..

	 

	* * *

	 

	Дуранд хоёр залуу орж ирнэ. Эмэгтэй нь Өлжийлэй буюу бүтэн нэр нь Өлзий˗Орших, залуу нь Дүүрэн. Тэд алхаагаа ээж, аавын сэтгэл, ангирын хос ганганаа мэд ижилсүүлжээ. Хүүхэн нь духан дээрээ тодоос тод хар мэнгэтэй юм. Хун цагаан хувцастай, хар эрээн нимгэн алчуур хүзүүгээр зангидан сул унжуулж, цэнхэр туфли өмссөн байна. Хүмүүний нэгэн сайхан үр ажгуу. Эр нь биеэр өндөрхөн махлаг бор залуу. Дүрэмт хувцас нь яасан аятайхан зохио билээ. Цагдаа хүн байна.

	Тэд нохойд боорлуулсан мэт гэнэт зогсчихлоо. Айсан, цочсон гайхсан балмагдсан дөрвөн нүд дуранд бууна. Дөрвөн нүдэнд юу бууж буйг бид харна. Архины мухлагийн төмөр торон бяцхан цонхны дэргэд хэдэн зуун хүн шавааралджээ. Дээш сөхөгдсөн төмөр тор, цонхны төмөрлөсөн тавцан хоёрын хооронд мөнгө барьсан гар, архины лонх хоёр л багтах зайтай. Шавсан олны хашхиралдах нь:

	— Алив надад...

	— Үгүй ээ, надад!

	— Үгүй үгүй, үгүй! Миний оочир, миний ээлж!..

	— Чи энэ мөнгийг аваад намайг нэг явуулаад өгөөч!

	— Оочир дугаараа анхаардаггүй ямар янзын эм бэ?!

	— Наад тохойгоо зайлуул!

	— Харин чи толгойгоо хага цохиулав, муу нусан жур!

	— Барам, цусаар тээглэсэн хар барам!

	— Ажилд хожигдлоо, ажилд хожигдлоо!..

	— Энэ чинь ажил биш юм уу?

	— Таарч дээ. Чи бид хоёрын ажил л гэж ийм ажил байдаг байх даа!.. Тэр эмэгтэй гэдрэгээ болоорой. Энэ хүүхэд яагаад доогуур шургаад байна аа?..

	Үгийн хар, хараалын улаан тортой гэгээвчээр дотогшоо асгарна. Архи хэмээх шидэт умдаан лонх лонхоор гадагшаа урсана. Хялайсан харц, улаанаар эргэлдэх нүд, мөнгө барьсан гар, тас зуусан шүд, ...олон хүний агсран хилэгнэсэн авир, галзуу мэт болсон худалдагч хүүхний мантуу цагаан нүүр...

	 

	* * *

	 

	Хос залуу дуранд орж ирлээ. Хүүхэн:

	— Даанч дээ, даанч яав аа?! гэж хэлж байна. Тэдний ойролцоо арваад алхмын зайд нэг хүүхэн, хоёр эрэгтэй, гадаадын бололтой гурван хүн зогсоод зураг авч байх юм. Тэд япончууд ажээ. Зохицуулалт хийхээр гүйн тусан алхлах цагдаа залуугийн араас Өлзий˗Оршихын:

	— Монголчууд биднийг энэ нар, энэ гадаадын улс харж байна шүү дээ! гэж хашхирах нь дээд тэнгэрт өргөсөн өчил хайлал мэт сонсогдоно. Дуранд тэнгэр орж ирнэ. Хүүхний үг цуурай болон давтагдана. Өчил хайллаар цангаарахсан тэнгэр хүүхний үгийг хөх манхан биедээ уусган авч байна... Дүүрэнбилэг зохицуулалт хийх гэж зүдэж явна. Зохицуулалт гэхээсээ зодоон гэхээр юм болж хувирахад ойрхон боллоо. Цагдаа залуугийн малгай уначхав. Малгайн цохон дахь Монгол улсын төрийн сүлд тэмдэг нэгэнтээ харагдана. Энэ бүхнийг гадаадын киночдын дуран буулгаж байх юм. Торгон савхин гуталтай хөл үзэгдсэнээ «эзнийх» нь бие тодорлоо. Тэн тэнгээр ачаа өргөдөг болов уу гэхээр муйхар том эр аж. Хөлс нь сагалдаргалж, дошгирсон нүд нь эргэлдэн толгой нь дүүхэлзэнэ. Тэр бээр том гутлаараа сүлдэн дээр яг оноод гишгэчихлээ. Айж ичсэн нүд буруулах мэт нар үүлний цаагуур шурган орж байна. Сүлдэн дээр бас эмэгтэй хүний хөл гишгэлж байна. Хүүхдийн хөл ч харагдана. Галзуурсан хүнэн сүргийг ийш тийш хуйлруулан түлхэлж зайчилсаар байж, Дүүрэнбилэг ёстой л эрийнхээ сайнд малгайгаа олж авлаа. Тэсэж ядаж зогссон Өлзий˗Орших гүйв. Архины мухлагийн араар орлоо. Тэнд ч бас л олон хүн. Амьтны нүдэн дээр арын хаалга түгжээстэй. 

	Өлзий˗Орших:

	— Худалдагч аа, чи наад дээрэмдлэгээ зогсоогоод, цонхоо хаагаач! Булайгаа бусдад дэлгэхийг боддог улс орон гэж хаана билээ! гэнэ.

	Хөлчүү залуу хажуугаас нь:

	— Үгүй ер өө, тэнгэрээс ирсэн дагина байх нь! гээд тачигнатал инээнэ. Инээд нь цуурай болно. Цуурай нь хөгжим болж доош унахад нөгөөх мухлагийн цонхон дээрх галзуурлын явдал суудал дахин үзэгдэнэ. Өлзий˗Орших төмөрлөсөн урт хаалгыг дахиад л балбална, дахиад л хашхирна. Дотроос худалдагч:

	— Манайх арын хаалгагүй ганц дэлгүүр шүү, гэж хошигнохчоо болсноо гэнэт уур нь буцалж,

	— Гадаа бас нэг өлөгчин дөвчигнөөд уналаа. Яая даа ийе дээ ер!.. Дээрээсээ таслуулдаг төлөвлөгөөг одоо байтлаа дороос нь таслуулж хэдэн хүүхдийг маань талхгүй болгох гэнэ ээ. Мөн санав аа чи! гэж орилно. «Энэ үйлийн үрийг хэн тариа юм бол доо» гэх түгшүүр үзэгчдэд төрнө.

	 

	* * *

	 

	Мөнх хөх тэнгэрээр дэлгэц дүүрнэ. Энэ чинь байз, тэнгэрт заларч байна даа гэж эндүүрэхээр налайн суусан костюмт том ноён ширээнээ ханхайна. Их л сүрлэг, их л донжтой аж. Тэр бээр цээжээ данайлган, ширээгээ хэмжих гэсэн шиг сөөмлөн суужээ. Уг нь ширээ нь сөөмд байтугай алдад үл багтахаар аж. Номын шүүгээ нь Маркс˗Энгельс, Лениний ботиор дүүрчээ.

	Эзэн бослоо. Нэгийг бодож олсон нь тэр. Өөрөөсөө нуумаглан хавтсыг нь доош харуулан тавьсан Брежнев, Цэдэнбалын номуудыг авч Маркс, Лениний ботиудын цаагуур хам хум, яаруу төөрүү чихэж байна. Тэд хүмүүсийн номон сахиус түүнд нэгэнт хэрэггүй болжээ! Араар хутгаж, өврөөр суйлдаг муу хүний дүр санаанд ургана. Энэ хүний нэрийг Жав гэх аж.

	Үүдний өрөөнөөс хөлийн чимээ сонсмогцоо Жав яаран эргэж. Эргэхдээ Лениний ботиос нэгийг сугалан дэлгэж, мөр гүйлгэн уншсан болж зогсоно. Өлзий˗Орших зөвшөөрөлгүй орж ирэв. Тэдний харц яг мөргөлдлөө. Эзэн бухимдлагаа цээжиндээ хав дараад, хамраа үл мэдэг сарталзуулах авч машид тайвнаар:

	— Аа, чи байсан юм уу? Нөхөр Ленинтэй ярилцах яриаг маань хэн тасалдаг билээ гэж би бодов шүү.

	Өчигдөрхөн долоож довхорч байсан Цэдэнбал, Брежнев нараа нууж хааж агсан саяын төрхөөс нь үнэр ч үзэгдсэнгүй. Хүүхэн согоо шиг жавхалзан дөхөх авч, сэмжин үүлэнд шургасан саран дагина мэт царай нь бөрзийж харагдана. Дипломат хуурай инээмсэглэлээр инээмсэглэн зогсох эзэн бас л донж зааж үзэгдэнэ... Өлзий˗Оршихын царай дүрсхийн улалзсанаа:

	— Юун тухай ярилцаа вэ?

	Эзэн:

	— Бид хоёр удирдах удирдуулах ёс горимын тухай ярилцлаа!..

	— Аан!.. Жав гуай Таныг нөхөр Ленинээ тоосон авсанд хийгээд модон шүүгээнд булшилчихсан хүн гэж боддог юм. Ярилцдаг байх нь ээ. Би эндүүрчээ! гэж хүүхэн адтай хүйтэн хэлнэ. Эзэн уул мэт ихэмсэг, тэнгэр мэт уужим зогссоор. Өлзий˗Оршихын бужидсан сэтгэл хорсов.

	— Та архи худалдах цэгийг арван хуруунд багтах тоотой болгоно, архитай тэмцэнэ. Монголын нийгмийг хог шаарнаас нь цэвэрлэж ариутгана гэсээр байгаад тушаал тогтоол гаргуулж...

	— Өлжийлэй, чамд архи хэрэгтэй бол надад л хэлчихгүй дээ, Дэмбэрэл олоод л өгчихнө шүү дээ. Хүү маань чамайг гэж үхдэгийг чи бэлхнээ мэднэ...

	— Харин та хүний эрх чөлөөг архиар худалдаж байгаагаа бэлхнээ мэдэж аваач!

	— Үгүй, мэдэхгүй байна. Ганц хүнд архи олоод өгчихсөнөөр...

	Өлзий˗Орших зангирсан хоолойгоор үгийг нь таслан:

	— Нэгд та намайг битгий Өлжийлэй гэж дуудаж бай. Энэ чинь эмээгийн минь хэлдэг үг. Танай хүүгийн олдог архи ч надад хэрэггүй. Хоёрт, би өөрийнхөө тухай биш, хүний тухай, хүмүүсийн тухай ярьж байна. Та өргөн олныг маань чөлөөт ард түмэн бус зэрлэг адгуус, хүнэн сүрэг болгож байна шүү дээ!.. Хэрэгцээний эрх чөлөөг боомилж бай гэж Ленин чинь хэл ээ юү?!..

	Эзэн гар дахь ботио дэлгэсэн хэвээр доош харуулан тавьж гараа цээжиндээ эвхэн гэдийж зогсоод доогтой хөхиүнээр инээмсэглэнэ.

	Бодлыг нь үзэгчид сонсоно: «Энэ охин бэлтрэг бас юу олоод үзчихэв. Эхийнхээ хурц адгуу занг ингэтлээ дуурайх гэж!? Эрхбилгүүн амьд сан бол тавь гараад л явж байгаа даа! Энэ хүүхэн миний бэр болохгүй гэдгээ шууд хэлж орхилоо. Гайгүй ээ, арга нь олдох бий вий! Хүн гэдэг хачин тавилантай аж. Бадмаанямбуугаасаа салаад би ийм нэгэн охин бартай болдог байна шүү! Бадмаанямбуу үнэхээр сургуультай хонь мэт сайн нарийн бичгийн дарга явлаа даа!»

	Эзэн үймэрч аймаарсан бодлоо хав дарж, шулуун голч хүний төрхөөр эгц ширтэн:

	— Би ер ойлгохгүй байна. Өлзий˗Орших чи юу л гээд байна даа?

	— Ойлгож ядаад байх юм үгүй ээ. Таны хувьд албан тушаал бол хэрэгцээ. Цорын ганц хэрэгцээ чинь буюу таны ойлголтын эрх чөлөө чинь энэ!..

	Эзэн уруул дээрээ баруун гарынхаа долоовор хурууг гозойлгон тавьж, сүйхээлэг гялалзах сэргэлэн нүдээ адтай ирмэнэ. Бүхнийг тоглоом шоглоом болгон өнгөрөөх гэж байгаа нь тэр. Тэгснээ юу ч болоогүй мэт жаран таван насандаа хөнгөдсөн тэв тав алхаагаар тэвхэлзэн явж, нарийн бичгийн даргын (Өлзий˗Оршихын) өрөө рүү орсноо хаалгыг дотроос нь түгжлээ. Хүүхэн өрөөндөө орж очно.

	— Би таны шийдвэрээр агуулахад цоожлогдсон архи ч биш, хэрэгцээг нь та цоожилсон архичин ч биш шүү!..

	Эзэн машид тайвнаар:

	— Тэгээд чи юу юм бэ?!. Чамтай ул суурьтай ярилцах учир байна.

	— Би эрх чөлөөт хүмүүн. Заяа дутаж тийм байж эс чадлаа ч, тийм байхын од руугаа явж байгаа хүн!..

	Эзэн машид тайвнаар:

	— За, чиний хэн болохын тухайд тийм байдаг байж. Ултай суурьтай ярилцахын тухайд юу байна?

	Хүүхэн; яаран дуугарахыг бодсонгүй. Эзний өмнөх түлхүүрийг авч, машид тайвнаар яван очиж цоожийг буцааж мултлаад, хаалгыг хагас онгорхой орхино. Хэд хэдэн төмөр шүүгээг тар няр хийлгэн задгайлж байна. Ямар ч олон төмөр шүүгээ, ямар ч олон цоож бил ээ! Өлзий˗Орших үүд рүү дөхсөнөө огцом эргэж, үнэхээр эрх чөлөөтэй хүн ийм л байдаг болов үү гэлтэй эзнийхээ нүүр лүү энгийн тод хараад: 

	— Ултай суурьтай ярилцахын тухайд бол... гэснээ үгээ буцааж залгив. Чингээд гарч явна. Залгисан үгийг нь бид сэтгэлээс нь сонсоно: «Эзэн ноён Тантай эрх чөлөөний бяцхан эрэлчин би юу ярих вэ?!. Бодлоо цээжиндээ цоожилдог шигээ, намайг өрөөндөө цоожилно гэнэ! Юу юуг торны цаана хийцгээснээ эд ер мэддэг ч болоосой. Бас нөхөр Ленинтэй ярилцаж байна гэнэ шүү! Ёстой их томров оо!..» Алхаагаа нэмэн холдох Өлзий˗Орших хүүхний дээрх үглээ өчгийг бид сонсох зуур түүний хөдөлгөөнгүй нүүр, том харж нулимсаар мэлтрэн гөлөрхийсэн нүд, үл мэдэг чичрэх зузаавтар уруул... онгорхой хаалганы цоож, төмөр шүүгээнүүд, эцсийн шүүгээний цоожноос өлгөөтэй түлхүүрийг үзэцгээнэ. Мөн эзний ихэмсэг шогчлолтой инээмсэглэл үнэхээр хэнийг ч, юуг ч юунд ч хийж цоожлоход бэлэн бардам агаад ядаргаагүй, цатгалан цагаан царайг үзэцгээнэ.

	 

	* * *

	 

	Их хотын төв гудамж, Өлжийлэйг бид харж байна. Тэрээр их нүүдэл мэт түжигнэлдэх түмний дунд яваа аж. Сэтгэлийнхээ нүдэнд үзэж байгааг бид давхар харцгаана. Тэнд ч түлхүүр хангинаж, цоож данхийнэ. Энд ч хаалга хаагдаж, түгжээ торхийнэ. Айлын давхар хаалга. Хананаасаа бэхэлсэн гинжин холбоо. Торлосон цонх. Шорон уу гэтэл айл. Гял цал буусан сайхан айл... Хүүхэн явсаар л байна. Том дүрлэгэр нүдээр нь сэтгэлийн толин дахийг нь бид харсаар л сууна. Бас нэг тортой цонх. Айл уу гэтэл үгүй, төмөрлөсөн хаалга. Архины мухлаг уу гэтэл үгүй шорон. Буланд туулай шиг хярсан хоригдлыг буутай цагдаа авч гарч явна. Хонх дарж байгаа эр. Хаалга руугаа мярааж очиж байгаа эм. Бууны гох дээр хуруу тавьсан ангуучин шиг тэр эмийн шилэн аньсагаар харж байгаа төрх... Энэ бүхнийг жигшиж, энэ бүхнээс дайжин зугтаж байгаа Өлзий˗Орших...

	Хүүхэн гүйн тусан алхалсаар хашааныхаа үүдэнд ирлээ. Одоо л нэг санаа амрах шиг болж, сэтгэл тавиран амьсгал татав. Хашааны хаалга түгжээгүй, гэрийн нь хаалга цэлийтлээ нээлттэй. Том тогоонд даргилан буцлах улаан шаргал цайг эмээ нь самарч байна. Наян таван настай Ханд гуай нүүр дүүрэн баяртайгаар зээ охиноо угтлаа. Цоожны ертөнцөөс ирсний нь эмээ нь яахин төсөөлөх аж.

	Ханд гуай:

	— Миний охин өнөөдөр яасан эрт ир ээ юм бэ? Одоо дөнгөж арван хоёр цаг...

	— Тэглээ. Ажил багатай. Бас амжаад усанд орчихъё гэж...

	Өлжийлэй цүнхээ орон дээрээ тавьж, том алчуур авч мөрөн дээгүүрээ шидээд:

	— Эм ээ! Сэтгэлийн хирийг усаар угааж болох уу? гэж нүдээ дүрлийлгэн айхтар асууна. Буурай эжий:

	— Яагаа вэ, миний охин юу бол оо вэ?

	Ханд гуайн гар дахь том шанага тогоон дээрээ дундуур цайтай царцаж, эмээгийн харцанд түгшүүр тодров. Тэр түгшүүр дорхноо дотогшлон ширэглээ. Өгүүлэх нь:

	— Тийм ээ, миний охин болно. «Сэжгээр... сүжгээр...» гэж үг бий. Усны буртгийг сэтгэл ариусгадаг юм чинь сэтгэлийн буртгийг ус ариусаж л таар аа.

	— Би одоохон гараад усанд орчхоод ирье. Цай зөөгшиж л байг.

	— Тэг дээ, миний Өлжийлэй, тэг.

	Өлзий˗Орших хөгшин эхийнхээ хацар дээр үнсээд гарч явна. Эмээгийн самрах бургилсан шаргал цай, зууханд хүржигнэх галын бадаргуун улаан дөл гутрал гунигтаа үд дарагдан жавхалзан алхах залуу сайхан хүүхнийг хашааны хаалга руу үдэж байна.

	 

	Гурав. Нүхэнд орсон нүгэл буян хоёрын мөрөөр бэдрэгч

	 

	Тавилга тахилга ядмагхан жижиг өрөө. Энэ бол Очирынх аж. Аав, хүү хоёр оройн хоолоо идээд дуусаж байна. Дүүрэн:

	— Аав аа би одоо явъя даа, цаг боллоо гээд босож малгайгаа авна. Тэгснээ нэгийг санав бололтой дөрвөлжин эвхсэн алчуураа гаргаж малгайнхаа цохон дахь сүлдэт тэмдгийг энхрийлэх мэт зөөлөн арчив. Сүлдэт тэмдэг томоор үзэгдэнэ. Аяга тавгаа хурааж байсан Очир тав алдаж, юу нэгэнд гэгэлзсэн сэтгэл нь яарч эхэллээ. Хүү байдлыг ойлгож:

	— Та ингээд амарна биз дээ. Би өнөөдөр орой эргүүлтэй, шөнө дундаас хойш утсан дээр сууна. Өглөө эрт ярина аа.

	Очир:

	— Аав нь салхинд гарах юм уу гээд бодчихлоо.

	Дүүрэн:

	— Аав та дандаа л намайг молигодож байх юм. Шөнөжин тэнэж орхив! Ясаа амрааж хэвт л дээ...

	Очир сайхнаа инээж:

	«Ууланд азарга үүрсэхэд уяан дээр илжиг тожигноно» гэж мэдэх үү? гэснээ гунигтайгаар:

	— Илжиг нэгэн цагт хүлэг, би нэгэн цагт ардын сэргийлэгч явжээ...

	Бодлогоширсноо нүдээ өргөж ихэд хэрсүүгээр өөртөө ярих нь:

	Одоо «Цагдаа» гэдэг болж. Цагдаа гэсэн муу ёрын утга. Дотоод яамныхан, энэ Жав нарын л хийсэн нүгэл дээ. «Ардын сэргийлэх» гэж хэчнээн сайхан үг байлаа! Ардыгаа сэргийлэн хамгаална гэсэн санаа. Өнгө хэлэлцвэл «Цагдаа» гэдэг нь хар, «сэргийлэх» гэдэг нь цагаан өнгийн үг юм даг үү даа.

	Эцэгтээ ийн бодох зав зай өгөх хэмээсэн мэт гутлаа арчиж, хувцсаа янзалж, малгай бүчээ засаж зогссон Дүүрэн дээш болоод баахан шогчлолтойгоор:

	— Нөхөр цагдаа Очир та салхинд гарахдаа эргүүлийнхээ тэмдгийг мартчихдаг шүү! гэнэ.

	Очир гоморхлоо дотроо нууж:

	— Ардын сэргийлэхийн чөлөөнд байгаа нөхөр сэргийлэгч Очир (!) гээч, нөхөр бага дэслэгч ээ!

	Хоёул инээлдэнэ. Дүүрэн ёслоод гарч одно.

	 

	* * *

	 

	Хуучирч муудсан «Эргүүл» тэмдгээ бөхөлж оёсон Очир гуай сүүлчийн хатгаасыг хийж утсаа тасалж байна. Босож тэмдгээ зүүлээ. Малгайгаа өмсөж байна. Хуучин цагийн сэргийлэгчийн малгай аж. Орныхоо толгойн тус газар очлоо. Хананд өлгөөстэй байгаа залуу бүсгүйн зурагт ёсолно. Очир сайн дурын сэргийлэх албанаа гарах болгондоо ийн ёсолдог ажээ. Өгүүлэх нь:

	— Даяар олноор амгалан орштугай!..

	Зурагт хальт мөлтхөн хараад өнгөрчихийн аргагүй сайхан хүүхэн байна. Хоёр эмжээртэй үйтэн хуаран дээл, хэлтгийдүү тавьсан цагаан өдөн малгай бүхий залуу хүүхэн баруун мөр дээгүүр урагш хаясан сунагар гэзэгнийхээ үзүүрийг гартаа атгажээ. Энэ бүхэн 40˗50˗аад оны маяг донжийг санагдуулна. Бүсгүйн царай нээг их танил юм шиг байсан нь, бидний мэдэх Өлзий˗Орших хүүхэнтэй даанч адилхны учир тэр болой. Гагцхүү духан дээрх мэнгэ нь л үгүйлэгдэнэ.

	Очир хүүхнийг гөлөрсөөр, хүүхэн Очирыг гөлөрсөөр. Очир ёсолж:

	— Даяар олноор амгалан орштугай!..

	Үг хэлэх нь үү дээ гэхээр мэлмэрсхийн харж байсан нөгөөх зураг амилан үг хэлэв шүү. Гайхалтай юм!

	— Орштугай, орштугай. Чи минь өөрийгөө мэдэж яваарай. Уулнаас өндөр улиас үгүй, учирснаас илүү амраг үгүй... Хожигдлоо, амраг минь!.. Хүмүүс та нар нүхэнд хорьсон нүгэл буян хоёрыгоо яах вэ.! гэнэ. Учир балархай энэ үг дотор сэрхийлгэх нь гачлан!

	Очир нүдээ аньж байна. Сэтгэлийн хүч, бодлын аймрал, ид шидийн алин болохыг дэнсэлж мэдэхгүй балмагдан тэвдэж буй нь илт. Зураг дахиж үг ярьсангүй.

	 

	* * *

	 

	Сар саруулхны дээр, зүмбэрлэх тэмээдийн бөх мэт ирийсэн олон багана дахь цахилгаан дэнлүү их хотын гудамжийг тэлж, шөнийн бүрэнхийг түлхэн хөөжээ. Очир явсаар, төрөлх хот нь даяар олноор амгалан оршино. Хотоо дагаад Очирын сэтгэл айван тэнүүн байх агаад ажнайн зоо мэт энэ амгаланг өөрөө бэлэглэж, өөрөө бүтээлцсэн хэмээн тэр лавтай бодно. Үнэхээр ч тийм аж...

	Нэгэн байшингийн буланг тойртол долоо хэр насны охин хөтөлсөн залуу хүүхэн Очирыг болзоолон тосох гэсэн мэт гарч ирлээ. Тэд уулзав. Хүүхний нүд нулимсандаа баалан нялхарч, мэгшсэн харцаар Очирын бугуй дахь «Эргүүл» тэмдгийг олж үзээд нэгэнтээ тайвшрах нь бурхантай учирсан адил аа.

	Очир: 

	— Та хоёр ийм орой аль орж яваа юм бэ?!

	Хүүхэн:

	— Бид хоёр аавдаа хөөгдөөд явж байна аа!

	Очир:

	— Яагаад?

	Хүүхэн:

	— Архи уугаад аа. Хутга шөвөг гаргаад аа.

	Очир:

	— Тэгээд одоо хаачих нь вэ?

	Хүүхэн:

	— Өвөөгийндөө очъё доо.

	Очир хандаж:

	— Би бас өвөөгийнд чинь очих гэж явна. Зам нийлье

	Охин:

	— Та манай өвөөг таньдаг юм уу?

	Очир:

	— Надад шатар зааж өгсөн юм байхгүй юу?

	Охин:

	— Надад ч бас зааж өгсөн.

	Нялх хүүхдийн сэтгэл ээнэгшин нялхарч эрххэн зөөлөн нүдээр Очирыг харж байна. Ямар гэм зэмгүй, ямар ариун, гэнэн агаад ямар аугаа увдис билээ, энэ хүүхэд гэдэг амьтан.

	Тэд явлаа. Хөөрөлдөн хөтлөлцсөөр явж өгөв!

	Очир:

	— Аав чинь аль байшинд суудаг юм бэ?

	Охин эхийнхээ өмнүүр орж:

	— Туйпуун, шинэ 12 давхарт.

	Өвгөн цагдаа, эх охин хоёрыг байрных нь орцын үүдэнд хүргэж өгөөд,

	— За баяртай! гэнэ.

	Охин гайхширсан харцаар дүрлийж:

	— Та манай өвөөгийнд орно гэсэн шүү дээ! Би манаа хүлээнд нь хэлээд өгье!

	Очир өхөөрдөн:

	— Их хуучны үгтэй хүн байх нь!.. Баярлалаа охин минь, дараа оръё. Сүүлд хоёулаа ч шатар нүүмз. Харж байна уу, би чинь ажил алба хашиж яваа хүн (бугуйндаа зүүсэн «Эргүүл» тэмдгээ заана) Тэгээд ч өвөөг чинь амраг даа гээд бодчихлоо.

	Охины гомдсон харц. Охины толгой илж байгаа Очирын падан хар гар, өвгөн цагдааг хүндэтгэн дотночилсон хүүхний нүд...

	Охин:

	— Та намайг хуурахгүй биз!

	— Яалаа гэж, яалаа гэж. Би чамайг хуурахгүй ээ.

	— Тэгвэл Та нэрээ хэл!

	Очир дотроо цэнгүүлэн байж хөхиүн сайхнаар инээнэ. Үрчлээнд баригдсан нүүрэнд нь нар сар цацрах мэт болно.

	— Миний нэрийг ардын сэргийлэгч Очир гэдэг юм аа.

	Охин:

	— Аан... заа...

	Очир хүүхэн тийш тогтуухан харж:

	— Танай нөхөр аль нутгийн хүн бэ?!

	— Хотынх оо.

	— Ээж, аав нь,

	— Мөн хотынх оо.

	Очир:

	— Дамшиг чинь хутгыг үзүүрээс нь барьж, ишээр нь хүнд өгч сураагүй юм байна л даа. Урьдын сайн цагт хутгыг ишнээс нь барьж хүнд өгөхийг «Нүгэл» гэдэг байлаа. Үзүүрээр нь хутгыг хүнд өгч байгаа хүнд бусдын бие рүү дүрж орхиход ер төө сөөмхөний л зай үлддэг болов уу?! Хутгыг ишнээс нь барих тэр "Нүгэл" нэгэнтээ нүхэнд орсон болохоор залуу зандан гар хутга шөвөг барьж давхилдах жинхэнэ нүгэл гарч ирээд байгаа юм. Ухаан нь нүглийн нэг эзэн нь танай хар хүний гар болж байна л даа!..

	Хүүхэн:

	— Тийм байна аа... Та манай эцгийнд ор л доо!..

	— Баярлалаа хүү минь, болохгүй, явалгүй болохгүй!

	Очир «Эргүүл» тэмдгээ хяламхийн харна.

	Хүүхэн зөөлөн санаа алдана. Очир:

	— Чухамдаа бид чинь нүглийг нүхэнд хийлээ гээд буянаа нүхэнд хийчихсэн улс байна шүү дээ!

	Хүүхэн бодлогошрон:

	— Тийм болох нь ээ!

	Очир охин руу харж:

	— Чиний нэр хэн бэ?

	— Миний нэр Эрхбилгүүн. Өвөө маань өгсөн юм!..

	Өвгөн цагдаа хурмын хурамд хар гантиг хөшөөнд хувирч царцана! Хамгаа алдсан хүн учир эмзэглэн эмгэнэнэ! Хамгаа гэнэт олсон хүн учир балмагдан гайхширна! «Хамаг» хэмээхгүй нь энэ «Эрхбилгүүн» гэсэн нэр! Хурмын хурман өвгөний сэтгэл дэх энэ явдлыг Эрхбилгүүний эжий болон бүхий л нүгэлт хүмүүн цөмөөр анзааран ажиглана. Гагцхүү нүгэлгүй нэг л хүмүүн˗Эрхбилгүүн л үл ажиглана. Хурмын хурам төгсөж хар гантиг Очир бидэн мэт хүмүүн Очир болно. Сайн морь бүдрээд сэхэхдээ хүлэг болдог шиг өвгөн цагдаа Очир идэр болж сэхнэ!

	Очир:

	— Тийм сайн өвөө ийм сайхан нэр өгөлгүй яах вэ!.. За Очир гуай нь явъя даа, баяртай миний хүүхдүүд.

	Очир ёсолж байна. Өгүүлэх нь:

	— Даяар амгалан орштугай!

	Очир торойтол ганцаар яваад өгнө. Нүхэнд орсон нүгэл буян хоёрын мөрөөр бэдэрч байгаа нь тэр. Бодлыг нь бид нар сонсоно. "Эрхбилгүүн гэнэ ээ. Эрхбилгүүн гэнэ ээ! Тэгээд энэ хүүхдийн өвөө нь нөгөө гайхал байх гэж үү? Тийм өвөөд ийм зээ заяах сан уу?!. Энэ хүүхэн Жавын хүүхэд, энэ охин Жавын зээ гэж үү!? Тийн аваас... тийн аваас хорын суулгасан үр бүхнийг хор болгодоггүй, ай хорвоо, хорвоо чи сайхан аа!"

	 

	Дөрөв. Эрхбилгүүн

	 

	Очирыг тийнхүү бодолдоо тушигдан алхсан болж явахад:

	— Эрхбилгүүн! Миний охин юү хийж байгаа юм, гэж хижээл насны эр хүний дуу гарна. Очир зогтуслаа. Эргэж харна. Улаанбаатарын хамгийн тохилог энэ байрын дөрвөн давхрын тагт дээр гадаад хийцийн эд сайн дэгжин хэвнэг (халаад) хэдэрч хоёр гарыг цээжинд зөрүүлсэн ноёрхуу нэгэн эрийг бид үзэж байна. Ажваас энэ хүн Өлзий˗Оршихын мөчөөрхөөд байсан (ширээнд суух нь тэнгэрт заларсан мэт үзэгддэг) нөгөөх Жав ажээ.

	Очир цахилгаанд цохиулсан мэт давхийн биеэ хураагаад:

	— Жав!!! гэж зөөлхөн дуугарна. Энэ зөөлхний цаана тэр нэр Очирын сэтгэлд хөхөө өвлийн хөх төмөр мэт хатуу агаад хүйтэн болохыг бид мэдэрнэ.

	— Эрхбилгүүн... Эрхбилгүүн... Эрхбилгүүн! энэ бол Очирын чихэнд биш зүрхэнд нь хадааж байгаа Жавын дуу байлаа. Очирын гайхалтай том харсан нүд дэлгэцээс алга болоод хотын бөглүү гудамжны нэгэн байгууллагын аж ахуйн том хашаан дахь хаяа нь шуулттай жижиг бор гэр ч тодорч үзэгдэнэ. Энэ бол тавиад оны сүүл. Энэ гэр бол Очирын гэр. Гэрт Очирын гэргий Эрхбилгүүн хүүхэн «шалны өр» хэмээгдэгч жижиг ширээний ард үзэг барьж, цаас шагайн тонгойн суужээ. Хашааны хаалгаар дэгжин хувцасласан цагаан залуу орж ирсэн нь Жав аж. Өвөр дээр нь унтаж хоцорсон хоёр настай охиноо гэрийн ар сүүдэрт салхилуулж суугаа Очир. Жав гэрийн нээлттэй хаалгаар орж ирэнгүүт:

	— Эрхбилгүүн! Миний охин юу хийж байгаа юм бэ?!..

	Гучин жилийн завсарлагаатайгаар тагтан дээрээс дуугарсан дуу, энэ дуу хоёр ижилгүй ижил.

	Гэрт Эрхбилгүүний давхийн дээш болж байгаа нь, гэрийн гадаа Очирын гайхширан чагнаархаж байгаа нь бидэнд үзэгдэнэ.

	Эрхбилгүүний айсан нүд шоочилсон харцаар солигдож:

	— Дотоод яамны эрхэмсэг дарга Та ядуу бүсгүйг бүү дарлах гээрэй. «Охин» гэнэ шүү... За тэр яах вэ!.. Би Таны захианы хариуг бичиж сууна аа. Захианууд чинь олон ч болчихлоо. Миний муу сэргийлэгч нөхрийн халаас саванд багтахыг болив!..

	Жав:

	— Битгий дамшиглаад байж үз. Харин цаадхыг чинь би уулын модонд гаргачихсан шүү. Долоо хоногийн ажил бий. Чи бид хоёрт хүрэлцээтэй хугацаа.

	Хүүхэн:

	— Би явуулаагүй ээ. Таны бодлыг зөнгөөрөө таасан юм. Унагасан албыг чинь ацаглаж орхисон. Очир одоо охиноо тэврээд гэрийн хойно сууж байна!

	— За дэмийрэхээ боль!.. Цагдан ба хорихын газар миний тушаалыг зөрчиж байсан хүн үгүй.

	Эрхбилгүүн:

	— Цагдан ба хорихын гороо дотор нь биш гадаа нь байдаг болоод би таны тушаалыг зөрчсөн юм байлгүй! За тэр яах вэ? Захиагаа дуусгая.

	Хүүхэн хоёр гуравхан үг тавиад дээш болоход Жав голомтын зүүн талаар нар буруу эргэж хүүхний ард очоод мөр дээгүүр нь өнгийн харна. Тэгээд амандаа бөвтнөн унших нь:

	— Дотоод яамны эрхэмсэг түшмэл Жав Танаа! Хурганы шилбүүрт сундалж, чулуун гэрээр наадаж, нэг дээлд өвөртөө орж, нэг наран дор өссөн багынхаа андын сэгсгэр гэргийг Та оролджээ. Муу л байна даа гэхээс өөр юу хэлэх вэ? Чамд нэг л их худал юм байна! Чухам юу болохыг би мэдэхгүй байна. Би таныг хайрлах нь байтугай, хайрыг чинь хүндэтгэе гээд болсонгүй.

	Миний тухайд бол чамд хэлэх үгийг буурлууд хэдий нь хэлчихжээ: «...сайн эм нэгэн зэрэг хоёр эрд эс үйлчлэм үү?». Очир надад нар ба хур юм шүү. Нар, хуран дундаас Өлзий˗Орших минь мэндэлсэн юм шүү. Тэр бол цэцэг. Дахин биднээр бүү оролдтугай. Чандмань гурван холбоо тасрахгүй».

	Монгол бичгээр бичсэн энэ захидлыг үзэгчид ч уншина. Жавын байдал суудал хөлийг нь хорт могой ороосон хүн мэт болжээ. Тэр дотроо заналхийгээд, заналхийлэл нь нүдэнд нь үзэгдээд гарч одно. Заналхийлсэн үг нь: «Чи тэгээд сайн юм байх нь үү? Эр муу ч эмийн дээр гэдэг дээ!» Гарч одохдоо хаалга ширүүн хаяснаас дөрвөн ханатай жижиг гэрийн тооно доргин, хана чичирнэ. Бүгдийг сонссон Очир тайван мэт байх авч Очироос тасарсан үр нь сэрж уйллаа. Эх нь гүйн тусан босож гарав. Гэрээ нар зөв эргээд эр нөхөр, хүүхэд хоёр дээрээ сандчин ирлээ. Охиныхоо духан дээрх мэнгийг хурууныхаа өндгөөр зөөлөн дарна, юу нэгнээс хамгаалж байгаа нь энэ. Тэр нь аав ээж хоёрын хурууны өндөгнөөс өөр юм хүрээгүй онгон мэнгэ байжээ. Эрхбилгүүн орой гэрлэсэн Очирын дэргэд их л залуу, Өлзий˗Орших ээжтэйгээ их л адилхан аж.

	 

	Тав. Дуртгалын дуртгал

	 

	Эрхбилгүүн баруун долоовор хурууныхаа өндгийг мэнгэ дээрээс нь авч хуруугаа гозойлгон хөдөлгөхөд охин уйлахаа зогсоно.

	Эрхбилгүүн:

	— Өлжийлэй, Өлжийлэй! Өлзий˗Орших охин нь хаа байна! гэнэ. Эцэг нь мөн тийн дуудна. Охин нь инээмсэглэж байна. Охины инээмсэглэл адуу мал, хөдөө тал, уул усыг дуудан авчирна. Гэрт Эрхбилгүүн охиноо тэврэн сууна. Очир хажууд нь донхойн завилжээ. Хөгшин эхийн дуу гарч:

	— За хаан эцэг, хатан эжий хоёр нь гүнждээ нэр хайрлаарай! гэх сонсогдоно. Энэ бол Эрхбилгүүний эжий бөгөөд дал шахсан эмгэн байх юм. Үүгээр Эрхбилгүүн хэнзхэн хонгор болохыг бид мэднэ.

	— Ээж ээ, хэн эхэлж хэлэх юм бэ? гэнэ.

	— Хэн эхэлж нэр хайрлах юм бэ гээч! Эцэг нь байлгүй яах вэ. Хэдийд байтлаа монгол эм эрийнхээ урдуур харайж явлаа.

	Очир:

	— Өвгөдийн үгийг өндөр гэж, мэргэдийн үгийг мэднэ хэмээн язгуур үндэс болгоё уу!.. 

	Тэгснээ Очир түгдчин мартана. Тэрээр өрөвдөлтэй агаад өхөөрдөлтэй харагдах аж.

	Эрхбилгүүн нөхрийнхөө өмнөөс зовнихдоо час час инээж:

	— Та маань ээжээр хэлүүлж гурван өдөр цээжилсэн шүү дээ! гэнэ.

	— Байг, эр нөхрөө! гэж Ханд гуай зөөлөн зандачна.

	Очир ёр билгийн үгийг ёсоор гүйцээж:

	— Зэ ээ э, Охин заяа өвөрлөн төрсөн үрдээ, би «Өлзий» нэр хайрлан соёрхъё оо. Ариун нарны туяагаар угаасан нэр юм шүү. Чингээд мөнх тэнгэрийн хүчин дор жаргатугай хэмээн охиныхоо баруун чихэнд шивнэе үү! гэнэ. Дэлгэсэн алгатай гарыг алдлан тоононы зүг тэмүүлж, цэнхэрлэн дуниарах мөнх тэнгэрийн оройг ширтхийлжээ.

	Эрхбилгүүн Очирын энэ сүр төгөлдөр байдалд намуухнаа дарагдан, бас өөрийн нь ээлж ирсэнд тавыг алдаад хүүхдийнхээ нүүрийг анх түрүү л харж байгаа мэт ажиглаж сууснаа сайхнаа инээмсэглэнэ. Тэгээд хэлэх нь:

	— Охин минь мөнх орштугай гэж бэлгэдээд «Өлзий» нэр дээр нь «Орших» нэр нэмэн хайрлая, эх чинь! гэнэ. Тэднийг «Өлзий˗Орших», «Өлзий˗Орших» гэж зэрэг зэрэг гурван удаа хэлэх үед эмгэн Ханд бидний мэдэх гурвалжин сахиусаар охины толгой дээр гурвантаа адис буулгана.

	Үүгээр дуртгалын дуртгал алга болно. Очирын бодлогоширсон том нүд нэгэнтээ харагдана. Их хотын их ордон гэлтэй сүрлэг 12 давхрын цонхоор хараачлан зогсох Жав, хараачлах нүдэнд нь хариугүй жижигхэн цэг мэт үзэгдэх Очир...

	— Талийгаачийн минь нэрийг зээ охиндоо өгчээ, энэ Жав! Учир нь юу билээ?! гэж Очир шивнэнэ...

	 

	Зургаа. Анхны уншигчийн эрх

	 

	Жав өрөөндөө. Тэр бээр дөрвөн оронтой тоо гүйлгэн утсаа залгана.

	— Би Жав байна аа! гэснээ баахан дуугүй сонсож, — Орчуулсан биз дээ!.. Их сайн байна. Одоохон над дээр аваад ир!.. Зоволтгүй, зоволтгүй, түүнийг би юманд явуулчихсан.

	Удалгүй дунд зэргийн насны эр орж ирнэ. Энгийн хувцастай боловч Жавын өмнө номхон зогсож:

	— Май нөхөр, генерал аа! гээд гадаад марктай, япон, англиар бичиглэсэн хаяг бүхий том дугтуйтай захидлыг өгнө. Жав муухай харж,

	— Та, миний генерал биш, намын ажилтан хүн гэдгийг бүү мартаарай!..

	 

	Долоо. Ойрын нөхөрлөл ба холын амраглал

	 

	Шуудангийн дугуй танхим. «292» гэсэн тоо тодрон ирнэ. Энэ бол Өлзий˗Оршихын шуудангийн хайрцаг байлаа. Өлзий˗Орших хүүхэн гунхалзан явж очоод түлхүүр гарган хайрцгийг нээж, томоо дугтуйтай өнчин ганц захидлыг авна. Түүний баярлаж байгаа гэдэгт учир хэмжээ алга. Зөвхөн хүлээлгэж ирсэн өнчин захидал, хүлүүлэхийн жич хүлээж цөхсөн өнчин хүн хоёр л уулзахдаа ийн баярладаг байлгүй гэлтэй. Өлзий˗Оршихын царай сүүдэртэн:

	— Ээ чааваас, дахиад л задалчхаж. Дахиад л саатуулж. Дахиад л намайг мөрдөнө дөө! хэмээн бухимдан бодохыг нь бид сонсоно.

	Өлзий˗Оршихын гартаа барьсан энэ захидал Жавын гарт очиж байсан нөгөөх захидал мөн байлаа.

	 

	* * *

	 

	Цонхны цаана гудамжны гэрэл, шөнө орой болжээ... «Хэтэрхий хуралдагсад» Жавын өрөөнөөс гарцгааж байна. Нарийy бичгийн дарга Өлзий˗Орших хүүхнийг «баяртай» гээд явна. Жав ч гарч ирлээ. Тэр бээр хөнгөн хуурамч инээмсэглэсээр:

	— Өнөөдөр ажил их байлаа. Ядарсан биз. Би буугаад машинаа явуулчихъя. Чи хүргүүлээрэй!

	— Баярлалаа, Жав гуай. Явгаар юм уу, такси дуудаад харьчихна аа.

	— Танай Дүүрэн сайхан хүү, сайн цагдаа төдийгүй бурхан хүн шүү. Чамайг алив чөтгөр шулмаас хамгаалж хаана гэдгийг мэдэж, чиний айж ичихгүй байгаа чинь зөв өө!

	— Та Дүүрэнг таньдаг юм уу?

	— Ингэж асууснаас Улаанбаатарт Танд таньдаггүй хүн гэж ер бий юу (?!) гэж асуугаач!

	Хүүхний намуун дөлгөөн харц хутганы ир мэт харанхуйлан, гагцхүү эгдүүцлийн оч гялалзана.

	— «Энэ хөгшин төгцөг хүн биш байх аа!..»

	Жав адтай хүйтэн инээнэ. Залгаад бүр адтай хүйтнээр:

	...Тэгээд юу болж таарах вэ?.. (Өлзий˗Оршихын сандрахыг үзэж) Би заримдаа хүний сэтгэлийн хуудаснаа тэрлүүлсэн бодлыг уншчихдаг дамшиг шүү дээ! За тэр яах вэ... Чи уг нь эмээгийн чинь гуйснаар миний явуулсан сургуульд очоод савчиж самуурахгүй л, ...хөөгдөөд бус, төгсөөд ирдэг байсан юм.

	Хүүхэн хортой агаад идэр насны эр зоригоор галтай инээж:

	— Би муудаа хөөгдсөн бус, та сайндаа хөөлгөсөн байх шүү! Би ч ялгалгүй бусдын сэтгэлийн хуудаснаа тэрлүүлсэн бодлыг уншчихдаг юм...

	— Чингэж чамайг хөөлгөх нь надад ямар хэрэг байгаа бил ээ!?

	Хүүхэн:

	— Дипломгүй хүнийг буйллаж бурантаглаж, сөглөж сөхрүүлж байхад амархан шүү дээ!..

	Жав:

	— Хаа очиж чи гайгүй сайхан монгол хэлтэй хүүхэн юм.

	— Миний эмээ монгол болоод тэр байгүй дээ!

	— За баяртай.

	— За баяртай.

	 

	* * *

	 

	Өлзий˗Орших ширээндээ тухлан захидлаа уншина. Хайрт хүнийхээ зүрхэнд нь хаягласан илгээлттэй хөөрөлдөж суугаа нь цэнгэл ажээ. Хүүхэн гэнэт хөмсгөө зангидан хэдэн мөр гүйлгэн харснаа:

	— Ээ чааваас даа! Монгол минь хөөрхий ээ! Энэ Жав гуай нарын л тарьсан үр! гэнэ.

	Захидал амилах мэт эр хүний дуу сонсогдоно.

	— Ээж аав бид гурав саяхан Токиогийн телевизийн ес дэх сувгаар чамайгаа харлаа. Танайд очсон япон сурвалжлагчид «Бидний үзсэн Монгол» гэдэг баримтат кино бүтээжээ. Чиний эх орон Монголыг харлаа. Тийм сайхан эх оронд, тийм наран дор, тийм цэнгэг ус, тийм атар хөрсөнд чи л ургах ёстой гэж би бодлоо... Нуулгүй бичье: Архины мухлагийн үүдэн дэх зодооныг үзэхдээ нүд халтирав. Зохицуулагч˗сэргийлэгчийг үзэж өрөвдөв. Бас чамтай хамт явж байгаад нь түүнд баахан атаархав. Хардахын бодол сэтгэлд орж ирэхэд хөөж явуулав... Миний очих өдөр, чамайгаа аваад буцах мөдхөн байхад энэ тэр бодол намайг алжаах учиргүй. Хуримын бэлтгэл ажил тэгширснийг чамдаа сонсгоё... Жич: хэдэн зураг илгээв. Москвагийн улсын их сургууль, чиний явах шийдээ авсны дараах гурван өдрийн зарим хурам энд буужээ. Бид сайхан байцгаасан. Бүр сайхан байцгаах болно оо. Итгэж ёсолсон Ивамури чинь.

	 

	* * *

	 

	Өлзий˗Орших зургуудаа үзэж байна. Москвагийн эрэг, Лениний уул, Улсын их сургуулийн үүдний өргөн чөлөө, хоймрын их цэцэрлэгт хүрээлэн... хаа хаагүй л авхуулсан олон үндэстний золбоолог хөвгүүд охидын зураг аж. Ивамури, тэр хоёрын зураг гарч ирлээ. Сайн харвал нэлээд цаана нэгэн залуу малгайгаа доош дарж, нүүрээ бүтээгээд гараа зангидан өргөж, заналхийлсэн байртай алцайн зогсжээ.

	Өлзий˗Орших зургийг эргүүлэв. Ар тал дээр нь байгаа бичгийг Ивамури хүнгэнэсэн хоолойгоор дуудна (дуу нь л бидэнд сонсогдоно):

	— Бидний амьдралын түүхэн энэ зураг чамд байгаа боловч яагаад ч юм бэ би дахин явуулъя гэж шийдлээ! Ивамури чинь 1984. 5. 5.

	Хүүхэн Ивамурын зургийг цэвэрхэн гараараа хайртай зөөлхөн илбэж:

	— Чи маань зөв боджээ. Би «түүхэн зургаа» алдчихсан шүү дээ!.. гэнэ. Энхрийлэх харцтай тормон хархан нүдэн дээр нь дуран тогтоно. Аньсага нь нойтроод ирэхэд хүүхэн нүдээ аньчихав. Мянган лантай таацах нэгэн дусал хацар дээр нь уналаа! Тэр дуслаас дуртгал амиллаа. Хөөгдмөл Өлзий˗Оршихыг нутагт нь гаргаж өгөхөөр 4 оюутан цуглажээ. Хоёр нь эмэгтэй, гурав дахь нь Жавын Дэмбэрэл, дөрөв дэх нь Ивамури аж. Өлзий˗Орших хундагаа өргөж:

	— Явъя гэж сургуулиа дутуу хаяад явсангүй, явахаас аргагүй болоод явлаа даа! За тогтооцгоочих.

	Дэмбэрэл:

	— Эх орны зарлиг болсон хойно яана гэх вэ...

	Ивамури шоочлон инээж:

	— Эх орны зарлиг гэнэ ээ! Юун ч томоор хэлэх юм билээ дээ!

	Дэмбэрэл:

	— Та дуугүй болж үз. Монгол улсын дотоод хэрэгт бүү оролцтугай!

	Өлзий˗Орших (Дэмбэрэлд):

	— Харин чиний ааваараа түрүү барьж Монгол улсын нэрээр Ивамури бид хоёрын дотоод хэрэгт оролцдог чинь үүгээр эцэс болоосой гэж би бодно гээд цүнхээ уудалж зураг гаргаад:

	— Энэ бол чи, Жавын Дэмбэрэл. Энэ бол чиний атгаж зангидсан гар. Энэ бол чиний заналхийлж алцайсан хөл. Малгайгаараа нүүрээ тагласнаа хараарай. Энэ зураг дээр чи малгайн нүүртэй гарчээ!.. гээд тас тас инээнэ. Энэ бол бухимдлага, хямрал, хорсол төдийгүй сэтгэлийн тэнхээ байлаа.

	Тэд сүүлчийн хундагыг тогтоогоод явахаар босоцГООВ. 

	Дэмбэрэл богинохон зайд амжиж Өлзий˗Оршихын цүнхнээс нөгөөх зургийг авч өвөртлөв. Ивамури хоёр хүүхний хамт чемодан савыг авч гарна. Дэмбэрэл энэхэн хооронд самбаачилж:

	— Чамайг сургуультай болгосон миний эцэг эргээд сургуульгүй болгох эрхтэй шүү! гэснээ цонхны тавиур дээрээс дүнгэнэн нисэх ялааг ухасхийн шүүрч атгана. Тэгээд зангидсан гараа өргөж:

	— Өлзий˗Орших оо, миний гарт юу байгаа вэ?

	— Чиний гарт ялаа байгаа.

	— Худлаа. Чи муу байгаа! гээд гараа тэнийлгэж дутуу муужирсан ялааг алган дээгүүрээ мөлхүүлснээ ширээн дээр зөөлхөн унагаж:

	— За харж байгаарай! Энэ бол ялаа биш, энэ бол чи шүү! Нэг хоёр гурав аа, чиний нэг далавчийг би авч орхив. Нэг хоёр гурав аа, чиний хоёр дахь далавчийг би авч орхив.

	Ялаа гурван хэсэг болжээ. Үл хөдлөх хоёр далавчныхаа дундуур үүлгэртэн мөлхөх ялааг бид тодоос тод үзнэ. Алганы дуу тас хийлээ. Жавын Дэмбэрэл хацраа барьчихсан, нүдээ бүлтийлгэн зогсоно.

	— Аа! гэж заналхийлэн хашхирахад нь хүүхэн бэдчин мөлхөх ялааг авч ам руу нь чулуудаад гүйн тусан гарна. Гүйн тусан гарахдаа:

	— Дутуу алсан амьтныхаа шөлийг чи ингээд гүйцээж уу! гэж хорсолтой хэлнэ.

	 

	* * *

	 

	Өлзий˗Орших ширээний ард зургаа үзсээр суух аж. Өчигдөргүй өнөөдөр хэмээх нь үгүй учир бодлон дуртгал үргэлжилнэ. Фото зураг дахь Ивамури амилж, лекцийн их танхимд хичээл эхлэхийн өмнө тэр хоёр бие биеэ нүдний булангаар сэм эрцгээнэ... Оюутны байрнаас хамт гарч, хичээлийн байр луу цугтаа орж явна... Цэцэрлэгт хүрээлэнгийн хийц уран асарт хоёр нүд эсрэг ширтэлцэж, дээгүүр нүүх үүлс, дэргэдүүр гүйх салхи янагийн үлгэр хүүрнэнэ... Ивамури өрөөндөө Өлзий˗Оршихыг урьсан байх юм. Япон залуу монгол дөрвөн мөрт хайлж байна:

	 

	Цэл залуу насныхаа гал дөлөөр бадарч

	Сэтгэл зүрх хоёртоо шатаж явсан үедээ

	Чин залуу амрагтаа хэлж үзээгүй үгээ

	Чиний төлөө үхнэ гэж эх орон чамдаа хэлнэ.

	 

	Өлзий˗Орших:

	— Яг үнэн, чи монгол хүүхэн Өлзий˗Оршихын төлөө биш, япон эх орныхоо төлөө үхвэл тэр түмэн гавьяа.

	Ивамури:

	— Бурханд мөргөмүү, номд мөргөмүү, ламд мөргөмүү, гэснээ бүр үнэнээсээ: — Бас бас чадна аа мөргөм үү!

	Залбирч өвдөг дээр нь эрүүгээ тавина. Хоёулаа инээлдэнэ, тэврэлдэн үнсэлцэнэ... Өлзий˗Оршихын өрөөнд тэр хоёр хоёулхнаа.

	Ивамури:

	— Ингэхэд монгол хэлэнд яагаад эх орныг эх орон гэж нэрлэдэг юм бэ?

	— Нээрээ яагаад ингэж нэрлэдэг байх нь вэ? Хамгийн сайхан үгээрээ л нэрлэдэг байж таарна.. Эх... орон... (бодлогоширно) Орон гэдэг нь орон зайны орон бололтой. Эх гэдэг нь Эх, чухам хэлбэл эжий! Орон зайг эзэлсэн их эжий гэж байгаа юм болов уу?.. Чи юу гэж бодож байна?

	Ивамури:

	— Эх гэдэг нь эхлэхийн эх байж болох юм. Орон бол чиний хэлдгээр орон зайны орон. Нийлээд ирэхлээрээ хүмүүн чиний оршин амьдрах орон зай чинь эндээс эхэлнэ. Эх орон бол чиний тулах цэг, туулах замын чинь гараа гэсэн санаа байна. Ингэж бодвол ямар вэ?

	Өлзий˗Орших:

	— Болж байна. (Ивамурийг сайхнаа харна. Энэ бол хайрын, хүндэтгэлийн, бахархлын харц)

	Өлзий˗Орших:

	— Эх орон Тандаа мөргөмүү (нүдээ аньж залбирна).

	Ивамури:

	— Эх орон тандаа мөргөмүү (мөн нүдээ аньж залбирна)

	Ивамури:

	— Бид хоёрыг эх орон л салгаж чадна!

	Энэ нь мөн хүүхний бодсон бодол байлаа. Өлзий˗Орших санаа алдаж гөлөрсхийснээ аньсагыг нь нойтлон ундарч ирэх нулимсаа ботгон хар нүдэндээ шингээн замхрааж орхив.

	 

	Найм. Хөргийн доор хоёр өвгөн

	 

	Үдэш бэлжээ. Очирын гэр. Дүүрэн хүү нь эзгүй байх юм. Ардын сэргийлэгч малгайгаа өмсөж, нөгөө муу «эргүүл» тэмдгээ зүүгээд сайн дурын зохицуулагчийнхаа албыг хашихаар гарахад бэлэн болоод байна. Нөгөө л заншлаараа бодол нь садаарсан тул саатав. Тэгснээ залуу бүсгүйн хөргийн зүг дөхөж очлоо. Хоёр эмжээртэй үйтэн хуаран дээл өмсөж, цагаан өдөн малгай хэлтгийдүү тавьсан залуу бүсгүй ард өнгөрсөн 30 жилийн чанагш дахь хайлган харалган өдөр шөнүүдийн гүнээс өвгөн цагдааг мэлмэрэх хар нүдээрээ эгц харан ширтхийлнэ. Бүсгүй баруун мөрөн дээгүүрээ урагш хаясан сунагар гэзэгнийхээ үзүүрийг гартаа лав атгажээ. Очир ёсолж:

	— Даяар олноор амгалан болтугай!

	Хүүхний зураг амилж инээмсэглэснээ инээмсэглэл нь айдсаар солигдож

	— Цаана чинь болохоо байлаа... Миний эрлэгийн элч... гэж дуу алдан шивнэнэ!..

	Яг энэ үед сайн байна уу, Очир оо? гэх дуулдана. Үзвээс хэдийд ороод ирчихсэнийг нь бүү мэд Жав зогсож байлаа.

	Очир баахан гайхширч:

	— Сайн, сайн байна уу? Та суу! гээд ширээ рүү заана. Жав: 

	— Гэнэтийн зочин тэр чигээрээ асуулт байдаг тул надад асуулт тавьсны хэрэггүй шүү... За тэгээд, за тэгээд ардын сэргийлэгч Очир маань сайн л сууж байна уу?

	— Гэнэтийн зочин морилох нь асуултын тэмдэг төдийгүй анхаарлын тэмдэг байдаг болов уу?.. Сайн сууж байна аа. Би таныг тэнгэрт явдаг хүн гэж бодох тул газар дээр уулзана чинээ санасангүй. За юу хөөрөлдөх вэ?

	Очир малгайгаа авч тавина. Тэгээд зочинд цай аягалаад суухдаа, «Харуул» тэмдгээ хяламхийн харлаа. Энэ нь «Би цаг багатай хүн шүү. Алба алдах вий!» гэсэн дохио аж.

	 

	* * *

	 

	Очир:

	— Генерал та миний амьдралд олон удаа орж ирсэн боловч гэрт маань хоёр дахиа л орж ирж байна! Би сайн сэргийлэгч, та Дотоод яамны сайхан дарга явж билээ.

	«Би танай гэрт гурав дахиа орж ирж байна аа!» гэж Жавын бодохыг бид сонсоно. Тэгээд Очирт Жавын ярих нь:

	— Тийм ээ. Одоо ч намын ажилтан болчхоод генерал байснаа байтугай цэрэг явснаа мартаж орхиж.

	— Тэгэхдээ л та чинь одоо намын генерал шүү дээ. Нам гэснээс нам маань. Дотоод яамыг орлодог бол оо юу?

	— Очир чи юү хэлнэ вэ? Миний мэдэхээр энэ намд чи бид дөчин жил зүтгэж байна.

	— Тийм байх аа, үхэр мэт зүтгэж байна. Маньд хөллөсөн тэргэн дээр сууж яваа та нарын шилбүүрийн хуйв тачигнаад нүд ам сохолчих гээд байх нь л хэцүү юм...

	Жав:

	— За за бүү дамшигла! Ингэж ярих гэвэл ч хэрэг өөрөөр эргэнэ шүү!

	— Тоглосон юм даа, тоглосон юм. Чи нөгөө л тоглоом даадаггүй хэвээрээ юу?!.

	Жав худлаа хэрээсээ сайхан инээнэ. Очирын саяны үг шоглоом гэдгийг мэдэвч «тоглоом» болгож баталж байгаа нь тэр.

	Хоёулын нь нүд Эрхбилгүүний зураг дээр зэрэг туслаа.

	Жав:

	— Ай хөөрхий бидний залуу насны дуртгал тэр чигээрээ дүрлийж байна даа!.. Талийгаачид бичсэн миний захидлууд чамд бий юу.

	— Миний цээжин дотор бий...

	— Би чамтай нэгэн зүйлийг зөвлөх гэж ирэв.

	— За!

	— Чи одоо охинтойгоо танилцаж, халамждаа авах цаг болжээ. Ханд гуайн гуйж гувшсанаар би сургуульд явууллаа. Одоо нарийн туслахаараа ухаан нь нарийн бичгийн даргаараа ажиллуулж байна. Би чамайг түүнд танилцуулж өгье!.. Тэр... тэр нэг л замаа алдах янзтай! Өлжийлэй чинь энд өнөөдөр чиний олдмол үрийг үймүүлж, маргааш Наран улсад явж том капиталистын хүү Ивамури хэмээх залуутай хуримлах гэж байгааг чи мэдэж байна уу? Ханд хөгшин үхлээ, Өлзий˗Орших чинь явлаа. Тийм дээ л тулж шүү дээ!

	Очир шаналалтайгаар санаа алдана. "Харуул" тэмдгээ авангаа:

	— Би амьдралдаа ганцхан удаа архи уусан юм. Чи намайг цангасан тором шиг умдаалж билээ! гэж хэлнэ. Энэ үг санаа алдахаас нь илүү шаналгаатай, илүү гаслантай сонсогдоно.

	 

	Ес. Иргүй хутга, мөргүй үхэл

	 

	— Тавиад он. Одоогийн Эмэгтэйчүүдийн хороо байрлаж буй хоёр давхар байшин. Дотоод яамны дарга нарын байр. Томоос том ганц өрөө. Гал зуух тусдаа аж. Эдүгээ цагийн нүдэнд ядмаг буурай мэт харагдах боловч Жавынх тухайн үедээ Очирынхоос хол ондоо, жаргал диваажингийн өргөө гэж эндүүрэхээр гял цал айл байв.

	Очир их согтжээ. Жав согтуу дүр, бүр илүү согтсон дүр үзүүлэх авч Очир үнэхээр мал болсон нь илт байлаа. Арга ч үгүй юм. Очир нь архи «зооглож», Жав нь ус «залгилсан» болохлоор...

	Жав Очирыг их согтсоныг үзэж, соронзон бичлэгээ залгана. Өдөөсөн үг, тавьсан урьханд нь Очир сэргийлэгч амархаан автаж, амархаан орж байв. Ярих нь:

	— Дотоод яам бол маршалын төмөр нударга байсан. Одоо Цэдэнбалынх болжээ. Ардын сэргийлэхийг энэ цус нөждөө холилдсон төмөр нударгаас холдуулж биеийг нь даалгасан тэр цагт л нэр нь ариусаж, нидэр нь мөнхөжнө. Жишээлбэл, би чам шиг махчинтай сайн байж яаж ардын түшгийг авах билээ?! Ардын түшгийг аваагүй ардын сэргийлэгч юу болох бил ээ?! Хулгайчийг би илрүүлэв ч чиний хуудууг нэр хуваалцаж, нэг яам тамганы бүртгэлтэй болохлоор ардын сэргийлэгчийн алдар нь өөд гарахгүй бий! Чиний саналаар биднийг «цагдаа» гэгч болгосон шүү дээ!

	Жав:

	— За за, чи цуурахаа боль! Чамайг надад итгэж энд цуурч байхад цаана чинь Эрхбилгүүнийг хэн яаж ч байдаг юм билээ?

	Очир:

	— Нүгэл! Чи миний Эрххэнийг өөрийн толгойгүй, өөрийн сэтгэл зүрхгүй хүн гэж бодно уу? Тэр намайг ядуу гэлгүй хүн мөсөөр нь таньж ирсэн юм. Бид хоёр жаргалтай, жаргалтай.

	Жав:

	— Очиход чинь өөр нэг эрийг тас тэврээд хэвтэж байвал чи яах вэ?

	Очир:

	— Чамд тангараглая. Тийм юм болохгүй, битгий горьд. Дотоод яам та хоёр хэчнээн хүчтэй ч дотоод хормойн явдалд битгий оролц!

	Баруун гараа салаавчилж нулимаад Жавын хамарт наана. 

	Жав огт ажрахгүй. Тэр далайн ёроол бэдрэгч сувдын эрэлчин шиг үгийн өө эрнэ.

	Жав:

	— Түүнийг чинь хүн эргүүлбэл чи яах вэ?

	Очир:

	— Эргүүлж л байг. Түм эргүүлцгээгээд тэрний маань толгой эргэхгүй.

	Жав: 

	— Толгой нь эргэдэггүй ч хүүхэн хүний бөгс нь эргэдэг юм.

	Очир:

	— Чи хуц.

	Жав:

	— Би хуц бол чи эм хонь!

	Үнэн согтуу, худал согтуу хоёр хүн чангаар инээлдэнэ.

	Очир:

	— Би Эрхбилгүүнээ алдчих вий гэж хааяа айдаг юм! Бид хоёр бие биедээ дэндүү хайртай. Дэндүү хайр бол муу ёр!..

	Жав:

	— Миний туслах Бадмаанямбуу Эрхбилгүүнийг эргүүлдэг байвал чи яах вэ? Энэ бол худалгүй үнэн!

	— Таны туслах Бадмаанямбуу Эрхбилгүүнийг эргүүлдэг!?. За байз байз... би их согтож байна. Багалзуурыг нь тас атгах минь. Архи надад зохидоггүй юм. Би архи уухлаараа сэрдэггүй юм! Би унтлаа.

	— Үгүй ээ, явж унт. Гэргий чинь хүлээж байна. Би чамайг хүргүүлнэ.

	Жав утас авч:

	— Дотоод яамны диспетчерт өгөөрэй!

	— Байна уу?.. Жав байна аа.

	— Сонсож байна генерал аа!

	— Миний туслах Бадмаанямбууг одоохон олоод манай руу машинтай нь ирүүл!

	Диспетчер:

	— Мэдлээ нөхөр генерал аа. Гүйцэтгэе!

	Удсан ч үгүй машин ирнэ. Очир, Бадмаанямбуу хоёр явна. Жав ганцаар үлдлээ. Тэр бээр тухайн үедээ шинэ гэгдэх дуу хураагчаа ширээн дороос гаргаж хальсыг нь буцаан эргүүлээд хэсэг зуур сонсоно. Тэгснээ бодол болно. Чекистийн толгой ажиллаж байна. Жав «Миний туслах Бадмаанямбуу Эрхбилгүүнийг эргүүлдэг байвал чи яах вэ!?.. Энэ бол худалгүй үнэн! гэсэн өөрийнхөө үгийг өөрчилж арилгаад яг ором дээр нь: «Муу ёр гэнэ шүү! Энэ чинь л муу ёр. Хайр шиг сайхан юм хаана байх билээ? За Очир минь тайвшир!» гэж ярьж бичнэ. Эргэж шалгаснаа хоёр алгаа гал манартал үрж,

	— За боллоо, санаа амрав гээд цагаа харна.

	— Хоёр цагийн дараа би босох ёстой! гээд хувцастайгаа хэвтэж өглөө.

	 

	* * *

	 

	Жавыг хашаа даван сэвхийн орж ирэхэд Очирын тооноор чийдэнгийн гэрэл цагаарч байв. Жав бүрээсний цаанаас чимээ чагнаснаа хаалгыг зөөлөн тогшино.

	Эрхбилгүүн:

	— Хэн бэ?

	— Би байна аа. Генералын туслах. Танайд түлхүүрээ орхичхож. 

	Хаалга нээгдэнэ. Машид цочсон Эрхбилгүүн их л зэвүүнээр:

	— Та өөрөө генерал байна шүү дээ!

	Жав:

	— Ажил гарлаа. Очирыг сэрээ.

	Хүүхэн үнэмшиж үнэн голоосоо:

	— Очир сэрэхгүй. Аянга бууж, түймэр шатаж байсан ч сэрэхгүй, тангараглая. Архи уухлаараа миний нөхөр хэдэн цаг үхсэн мэт унтдаг юм. Агсан согтуу тавьдаггүй хүний зан. Маргааш болж болдоггүй ажил уу, тэр ажил чинь?!

	Жав Очирын дэргэд очиж суугаад янз янзаар оролдож, үнэнхүү үхсэн мэт унтсаныг гарцаагүй мэднэ. Тэгээд босож гэрэл унтраана. Эрхбилгүүн уурсаж загнана. Жав:

	— Би юунд ч атаархдаггүй хэр нь энэ Очирт атаархаж байна. Та хоёр бие биедээ дэндүү хайртай гэнэ. Би энэ дэлхий дээр хамгийн жаргалтай хүн байх ёстой.

	Эрхбилгүүн:

	— Танаас илүү жаргалтай хүн яагаад байж болдоггүй юм бэ?

	— Надаас илүү жаргалтай хүн миний дэргэд байсан цагт би хамгийн жаргалтай нь байж болохгүй. Үүнийг чи ойлгохгүй байна гэж үү! Тэгээд доод тушаалын... нэг муу цагдаа.

	Эрхбилгүүн: 

	— Монгол улс ийм юм боддог генералтай бол цагт өөдөлнө гэж үү? Чи адгийн новш, хүний шаар! Чи үр могой!

	— Үгүй ээ, миний гар л үр могой.

	Тооноор тусах сарны гэрэлд Жавын урт гар хүүхний хүзүүн дээгүүр орж ирж хоолойг нь үнэхээр могой мэт орооно...

	 

	* * *

	 

	Өглөө болжээ. Эрхбилгүүний цагаан гантиг цогцос. Очир нойрноос сэрнэ. Гараа Эрхбилгүүний шилэн дороос сугалж авснаа амь тавьсан хүүхнээ үзэж галзуурлын алаг нүдээр хэсэг зуур ширтээд, хүүхний цээжийг нь тэврэн өргөж:

	— Эрхбилгүүн хэмээн хашхиран сэгсчинэ. Гаднаас генералын туслах Бадмаанямбуу орж ирлээ.

	 

	* * *

	 

	Эрхбилгүүний хөргийн дор хоёр өвгөн хөргийг сэм сэм харсаар анхны янзаар сууна.

	Жав:

	— Чи чинь ингэхэд шоронд хэдэн жил боллоо доо? Очир:

	— Арван таван жилтэй ороод таван жил суусан. Таны бичдэг хайрцаг надад нарсны хугацааг чамлалтгүй өгсөн шүү!.. Ханд хадамдаа мөнхөд буруу үзэгдлээ. Өлжийлэйгээ, охиныгоо их хорвоогийн тоосон дунд дайжуулж алдлаа. Тэр одоо уургаа чирсэн бүдүүн эмнэг гүү шиг л яваа. Надад баригдахгүй! Олон дундаа алуурчин нэр зүүлээ. Таны надад хүргэсэн гавьяа энэ!.. Та өнөөдөр манайхаар хоёр дахиа биш, гурав дахиа орж ирж байгаа байх шүү!

	Жав хуурамчаар сайхнаа инээж, гараа цээжиндээ зөрүүлж ноёлог байдалтай болоод:

	— Баримт?! Баримт юу байна?

	— Хуулийн баримт гэвэл та өөрөө л байгаа байх. Чухам хэлбэл гараараа хэрсэн наад цээжин дотор чинь л байх ёстой. Надад бол зүрхний зөн, сэтгэлийн мэдрэмж байна аа. Ингэхэд генерал таны туслах агсан нөгөө муу Бадмаанямбуу, тэр хаана вэ? Таслуулаагүй ч бас л хэлмэгдсэн амьтан даа!

	— Хэнд тэр вэ?

	Очир:

	— Надаас илүү та мэдэх байх шүү! Тэгээд зогсоогүй сэтгэлийг нь дөрвөн мөчтэй нь хүлж авцгаасан даа. Тэр хүн боолын тавилангаар амь зууж явсныг би гадарлах юм.

	Жав:

	— Тэр нас барсаан.

	— Зайлуул даа... Бүгд л өөд болцгооно доо!

	Жав:

	— Би Өлзий˗Орших та хоёрыг, ухаан нь аав, охин хоёрыг танилцуулж өгмөөр байна. Тэгж л тэр сайхан амьтныг аваръя!

	— Тэр охиныг Та бид хоёр биш сахиус нь аврах байлгүй дээ! Тэр сахиус тэр үед манайд байсан сан бол би ч өдийд Эрхбилгүүнтэйгээ жаргасаар л суух байлаа!

	Жав бодно: «Хэзээний үнэн шулуун амьтан, энэ жүжиглэж чадахгүй хүн. Тэгэхлээр аав охин хоёр танилцаж амжсан нь лавтай байна. Алга болдог хар дэвтэр маань Очирын гарт оржээ. Эс тийм аваас энэ муу цагдаа яаж ийм бардам байж чадах бил ээ?! Энэ гохноос мултрах ганцхан арга байна. Очироор дамжуулж Дэмбэрэл хүүгээ л Өлзий˗Оршихтой холбож тавья! Тэр золиг нь юу гэж хадуурахыг таахад бас бэрх. Авгайгаас нь ч салгахыг нэг юм салгасан л даа!.. Ай хөөрхий цаг хэцүү болжээ!..» Жав босож байна. Очир ч малгайгаа авч өмсөөд, «харуул» тэмдгээ зүүж, бүчийг нь янзалснаа өндийлөө. Ардын сэргийлэгч зургийн өмнө очиж ёслоод:

	— Даяар олон амгалан орштугай! гэнэ.

	Жав гайхах, бишрэх, хорсох, шоолохын дундуур инээмсэглэсхийн харж зогсоно.

	 

	Арав. Үхсэн хойно ч хань хайран

	 

	Очир хүүтэйгээ хүүрнэлдэн сууна. Дүүрэн:

	— Тэгээд аав та намайг хаанаас олсон юм бэ?

	Очир хэсэг зуур Дүүрэнг гөлрөн ажигласнаа хүүгээсээ нуух юмгүй болдог тэр цаг нэгэнт ирснийг нүднээс нь уншиж ойлгожээ.

	— Шарилын газраас олсон юм аа.

	— Та түүгээр юу хийж явсан юм бэ?

	— Намайг зөн совин маань дагуулж явсан юм аа.

	— Таны зөн совин гэж ямархуу юм байдаг юм бэ?

	— Бүсгүй хүний цагаан дар эх намба төгөлдөр дүрд хувилсан хий үзэгдэл байдаг юм аа...

	Дүүрэн:

	— Аав та юу болсныг ярь л даа!

	Очир:

	— Наранд гарсны анхны өдөр юм сан. Би шоронгоос суллагдаж ирлээ. Муу Бадмаанямбуу надад тусалж айлын хашаанд хураалттай байсан таван ханатай гэрийг минь босголцож өгөв. Тэгээд цай хоол идэж уугаад Бадмаанямбуу ч явлаа. Би гон бие гозон толгой ганцаараа үлдэв... ˗ гэснээ Очир чимээгүй болж дотуур зөөлөн шүүрс алдана. Дуртгал амилж дэлгэцнээ хорин хэдэн жилийн өмнөх үйл явдал өрнөнө.

	Очир аль үеэс дамжиж ирснийг нь хэн ч үл мэдэх арслангийн зурагтай хуучин муу хар авдраа уудалж, ваадантай юм сугалж ирнэ. Хэчнээн ч давхар даавуу хуулганд ороосон юм билээ, бүү мэд. Их л нандин зүйл болж таарах нь. Хамгийн сүүлийн хадган баринтгийг задалбал зураг үзэгдэнэ. Эрхбилгүүний зураг аж. Хөндий рүүгээ гар сунгаж бэлэн зэхээстэй жаазаа авч ирлээ. Гайгүй аятайхан хийцтэй жааз юм. Ганцаар ярих нь:

	— Шоронгийн хүйтэн хонгилд энэ өчүүхэн юмыг бурхан бүтээж байгаа мэт дахин дахин хийж суухдаа би дулаацдаг байв шүү гэж үглэсээр зургаа жаазанд нь байрлуулж хойд авдар дээрээ тавилаа. Ганц хар гэртээ ганц хар авдартай, ганц хар авдар дээрээ ганц жаазандаа хийж залсан ганцхан эрдэнэтэй гон бие эр хүн болохоо Очир үзэж ойлгож байгааг бид давхар үзэж ойлгож, давхар мэдэрнэ.

	Очир ханыхаа зургийг харж мэлмэрэв. Зурагт талын хар үсэн, Хэрлэн˗лусын дагина Ногоон дарь морилно.

	...Гайхалтай учрал! Зураг бүдгэрэн бүдгэрсээр байна. Гадаа хөлийн хөнгөн чимээ тодрон тодорсоор ойртоно. Зураг бүрнээ алга болох үед хаалга нээгдлээ. Мэл гайхаж цэл хөхөрсөн Очир эргэж харж байна. Охьюу номин тэнгэр дор өвс дэвссэн газрын дээр ардын сэргийлэгч Очир ч өөрцгүй өөр хэн чиг өөрцгүй хэзээ ч хаана ч иймийг ер үзсэнгүй билээ. Орж ирсэн хүн бол Эрхбилгүүн! Цэл залуу хорин хэдэн настай, зам дээр ургадаггүй хэрээсээ ургасан ягаан замбага, гол шир гоо, зул шиг бадрах сэндэр хань нь зурагтаа хоцорсон тэр л зүсээрээ зогсном. Тэгснээ хөдөлж, хов хоосон төмөр зууханд нь гурван цуцал мод зэрэглэн тавьж байна. Аймаар юм. Эрхбилгүүн голомтынх нь урд талд нэгэнтээ наран зөв эргээд гарч одлоо. Очир өөрийн эрхгүй дагав. Эрхбилгүүн зөөлөн алхалж гудамжны шалбаагт өнцгийг ороогоод цааш далд орж байна. Таван гудамжийг тийнхүү ороов. Очир дагасаар л Тасган овоо өөд өгсөцгөөлөө. Ардын сэргийлэгч байдгаараа л хурдлах авч, хагас саахалтын хэрээс илүү дөтлөн ойртож эс чадна. (Гүйн тусан яарах Очир, үүлэн суудалт дарь эх мэт удаан хөвөх Эрхбилгүүн. Гэвч тэдний хоорондох зай үл ойртоно. Гэхдээ үл холдоно!)

	Намрын гэнэхэн цагаан нар ээнэ. Намрын гэнэхэн цагаан салхи үлээнэ... Нэг л мэдэх нь ээ шарилын газар ирчихсэн байлаа. Очир:

	— Хүүе байз! Эрдэнэт цогцсыг нь өлгийдсөн алтан хөрс тэр байна.

	Эрхбилгүүн бунхлагдсан шорооныхоо зүүн талд очиж, Очир тийш харан нэгэнтээ мэхийн залбирснаа таван өнгийн солонго татуулсхийгээд алга болов. Очир дөхөж яг тэр ором дээр очиж суулаа. Намрын зул шаргал, гал шаргал, наран шаргал өвс намуухан ханарна. Өвсний үнэрийг үнэртсэн Очирын ба ханарсныг нь үзсэн бидний сэтгэл хагсарна. Ардын сэргийлэгч тамхиа нэрлээ.

	Тэгтэл хүүхэд уйлна. Шарилын томоос том толгойн чулууны сүүдэрт гурван насны хэр хүүхдийг манцуйлан хаяжээ.

	Очир тэр хүүхдийг тэвэрч босно. Сайхан хүү юм. Очир:

	— Шээж бариа ч үгүй байна. Сая л тавьж дээ. Ийм ажлыг хэн хийж чадах вэ? Нэг л хүн хийж чадна. Бадмаанямбуугаас л асууя. Тэр тэнгэрийн дүлий, газрын гавыг алдахгүй мэдэх нь лав боловч, үг эс дуугарах нь лав. Гэвч ая занг нь олбол багахан ч болов гэрэл цохиж магадгүй!.. Ингээд хүүтэй болжээ, ингээд хүүтэй болж.

	Хүүгээ өвөр дээрээ тавьж тамхиа шившин нэрлээ. Тамхины утаа хөшиглөснөө Эрхбилгүүний дүрд хувилан, хойно хойноосоо агаарт замхарна.

	Эр бие ганц биш, эр бие хоёр болсон Очир Тасган овоон дээгүүр, Тасган овоог хүлгийн зоо мэт дүүргэсхийн хот руу орж ирлээ. Тэр бээр олдмол үрээ тэвэрчээ.

	 

	* * *

	 

	Очир: Чи бnд хоёрыг гэртээ ирэхэд энэ зураг хэвийн, энэ л янзаараа болчихсон байв. Ер өөрчлөгдсөнгүй. Дүүрэн:

	— Би өнөөдрөөс эхлэн ээжтэй болдог байжээ.

	Очир санаа алдаад:

	— Ийм л байна даа хүү минь. Чи бид хоёрын учралын цагаан заяа энэ юм. За албандаа яв.

	Дүүрэн боссоноо цагдаа малгайныхаа сүлдийг арчин саатаж,

	— Ээж тантай юм ярьдаг уу?!

	— Ойрмогхноос ярьдаг боллоо. Та хоёрыг танилцсанаас л хойш ярьдаг боллоо доо!

	— Та хоёрыг гэж?!

	— Яагаа вэ. Өлзий˗Орших та хоёрыг!..

	 

	Арван нэг. Чи минь надад тусал!

	 

	Шөнийн эргүүлдээ гарсан Очир гэрийн зүг явна. Нас бие гүйцсэн чийрэг чилгэр залуу эр хар санаа өвөрлөн орцны нь дэргэд отож хүлээж байгааг тэр яахан мэдэх. Гэвч мэдэх «хүн» нь сануулахаар бас тоссон байв. Гэнэт зөөлөн ягаан шунхан гэрэл татаад бүсгүй хүн үзэгдэх шиг боллоо. Эрхбилгүүн амилан тодорсон нь тэр! Тэр бээр мөнгөн хонх мэт дуугарч:

	— Би байна аа!

	Очир:

	— Аа, чи юу? Юунд ингэтлээ орой явна вэ?

	— Би чам дээр байнга шөнийн цагаар ирдгийг чи анзаараагүй юу?

	— Анзаарсаан.

	Эрхбилгүүн:

	— Би Өлжийлэйгээ унтаж амрах үед биеэр нь бие хийж чамд үзэгддэг юм шүү дээ. Үртэй хүн үхсэн хойноо ч сайхан байх юм... Миний өөрийн биеэс юу үлдсэнийг чи лав мэдэж байгаа! Зүрх ч байхгүй, тархи ч байхгүй... хөрс шороондоо уусчихсаан. Би газар эжий болоод удлаа.

	— Би мөд чамдаа очно доо.

	Очир бодож бодож ингэж л хэлж чадав. Эрхбилгүүн:

	— Үгүй ээ, битгий яар. Яарах юм биш...

	— Үрийг нь хөнөөгөөгүй үнэнийг би яаж хадам эхдээ ухааруулах вэ? Чингэж чадвал би Өлжийлэйн эцэг. Өлжийлэй миний охин болно. Чамаасаа салж амьдаараа тамлагдсан хоёр зүрх амарлих сан даа... Чи ээждээ очиж золгодог уу? Үзэгддэг үү?

	Эрхбилгүүн бодлогоширно. Тэгээд:

	— Уулнаас өндөр улиас үгүй, учирснаас илүү амраг үгүй. Үхсэн хүнд чухам үнэнч ханьдаа л, зөвхөн түүндээ л үзэгдэх чадал байдаг юм.

	Би л лав тийм. Харин азаар өөрийг минь өвчиж заяасан, өвлөж үлдсэн эм бие, Өлзий˗Орших минь одоо ч хань юм... Би чамдаа, та хоёртоо чадах л чинээгээрээ тусалъя аа. Эхийнхээ зүүдэнд л багтаж орохыг бодъё. Амьд та нар үхсэн бидэнд зай өгдөггүй шүү дээ. Тэгэвч оролдъё оо. Муу ээж маань ч баярлах байгаа даа! Үзэгдэж, үг хэлэлцэж бол чадахгүй ээ... Байз Цаана чинь, чамайг минь отсон хүн. Гэдрэгээ болоорой. Би яриандаа согтоод...

	Тод сонин гэрэл татаад Эрхбилгүүн алга болов. Очир арагшаа огло үсрэн харайлаа. Шар устсан хөлийнх нь муу өвдөг сөхөрч, өвгөн өеөдөн унах нь тэр! Шилэн хүзүүн дээгүүр нь хүнд төмөр тасхийн буулаа. Хүн зугтаж байна. Нас бие гүйцсэн чийрэг чилгэр залуу. Энэ бол яахын аргагүй Жавын Дэмбэрэл болохыг бид танина.

	 

	Арван хоёр. Хэлсэн амандаа хүрчээ.

	 

	Шөнө орой болжээ. Үүрийн таван жин. Удаж түдэлгүй тахиан хоолой нойтрох цаг ирнэ. Ханд хөгшин яраглан унтана. Өлзий˗Орших тайван нойрсоно. Тэгснээ хүүхэн нойрондоо тав алдаж, буурал эмээ нь бурхан намбыг олон тайвширч байна. Хөгшний зүүдэнд охин нь орж ирлээ. Яг л Очиртой учирдаг шигээ сайхан байх юм. Тэд ногоон талд сууцгаажээ. Эрхбилгүүн:

	— Та надаас хорь гаруй эгч юм сан. Одоо би танаас хорь гаруй эгч болжээ!

	Ханд гуай:

	— Боль доо миний охин боль, миний охин битгий тэгж ярь. Тэгж ярьдаггүй юм.

	— За, Ээж ээ! Би эхдээ нэгийг хэлэх гэж ирэв.

	— Хэл дээ миний хүү, хэлэлгүй яах вэ.

	— Нүгэлгүй ханийг минь та очиж эргэ ээ. Эмнэлэгт хэвтэж байгаа. Өчигдөр шөнө очсон. Тэр минь биш тэс өөр хүн намайг хөнөөсөн юм шүү! Юу болсон гээч!.. гэх үед хорин хэдэн жилийн өмнөх явдлыг сануулж давталт зураг хөвөрнө. «Би Бадмаанямбуу байна аа» гэх Жавын дуу. Жавын гэрэл унтрааж байгаа гар. Жавын Эрхбилгүүний хүзүүг оосорлож байгаа гар. (Харин нүүр нь харагдахгүй. Учир нь Эрхбилгүүн эрлэгийнхээ элчээс одоо хүртэл айдаг байжээ) Өглөөгүүр сэрж буй Очир; Цагаан гантигт хувирсан хүүхний бие. Хүзүүн дороос нь гараа авч байгаа Очир. Очир муухай хашхирна...

	Тахиа дуугарав. Эмээ орилон өндийнө. Тэр бээр нэгэнт сэржээ. Үүр шөнө хоёр хагацлаа. Энэ хагацлаар буурай ээжийн сэтгэлд унасан шөнө одож, хүргэн хүүгээ хүсэх үүр гэгээрэв. Хөгшин мэгзэм уншиж залбираад:

	— Ээ богд алтан овоо минь, хорин хэдэн жилийн нүглийг нимгэлж өг! Бид түүнээс өөр юунд ч итгэхгүй. Би таслангийн хуралд, би шоронгийн торонд, би Очирын өөрийнх нь өчигт ч итгэхгүй сэн билээ. Тэр гар Жавын гар мөн байна. Багадаа унаганд хазуулсан сорви нь дүрээрээ!.. Зөн билэг минь таажээ. Зөн билэг минь таньжээ, гэснээ босож ирнэ. Цамцныхаа дотуур гараа явуулаад гурвалжин сахиусаа өргөж ирлээ. Зээ охин руугаа дөхөж очно. Нүүрэн дээгүүр нь сахиустай гараа наран зөв есөнтөө эргүүлнэ. Өлзий˗Орших сэрлээ. Гайхан харна... Тэгснээ сайхан инээмсэглэнэ. Яг л ээж. Тэгээд мөнгөн хонхны дуугаар инээнэ.

	— Би сая Ивамуригаа зүүдэлж байлаа шүү дээ!

	Хөгшин:

	— Ээж чинь надтай ирж уулзаад дөнгөж сая гарлаа. Түүнийг минь тахиан дуу л үргээчихлээ дээ... За бос Эмнэлэг болгоноор ор. Өчигдөр шөнө хэвтсэн ардын сэргийлэгч Очир гэдэг хүнийг сурагла. Жар гарчихсан өвгөн байгаа! За бос, Эхлээд Очир, дараа нь Ивамури.

	 

	Арван гурав. Хар дэвтэр хаагуур л явна вэ?

	 

	Очир эмнэлгийн орон дээр, орны наад талын жижиг мухар цагаан сандал дээр Өлзий˗Орших суужээ.

	Өлзий˗Орших:

	— Эмч таныг хэдийд гаргана гэсэн бэ?

	— Маргааш нөгөөдөргүй л болсон болов уу? Хорин нэгэн хоног дээрээ л гэртээ орчих санаатай... гэснээ хүнд бодлоо цээжин дотроосоо задалж:

	— Чамд монгол дээл чинь сайхан зохижээ. Чи... чи надад нэгэн хүнийг айхтар санагдуулаад байх юм. Усны хоёр дусал шиг ийм ижил улс гэж байх уу!..

	Өлзий˗Орших:

	— Би мэдэж байна аа...

	— Чи юу мэдэж байна гэж?

	— Таны нүдэн дээр надад монгол дээл айхтар зохиж байгааг. Би бас энэ монгол дээлтэйгээ нэгэн хүнийг, намайг төрүүлсэн эхийгээ танд айхтар санагдуулж байгааг би мэдэж байна аа.

	Тэр хоёр бие биеэ харна. Энэ бол төөрч будилсан, төгсгөлд нь золголдсон эцэг, охин хоёрын учралын цагаан харц ажээ. Хаалга нээгдлээ. Сувилагч годгор охин үзэгдсэнээ:

	— Очир гуай таныг утсаар яръя гэж байна.

	Очир, Өлзий˗Орших хоёр гарна. Цээл хоолой, чанга дуу:

	— Аа, та Очир уу?! Ардын сэргийлэгч Очир мөн биз?!

	— Би мөн байна аа. Би ардын сэргийлэгч Очир байна.

	— Та бас амьд л байна уу?

	— Амьд байна аа. Мөн удахгүй эмнэлгээс гарах гэж байна. Ингэхэд та өөрөө хэн бэ?

	— Би билүү, чулуу, хутга гурав, гэж цаад хүн заналхийлэх янзтай хэлнэ. (Харилцуурыг Өлзий˗Орших чихэндээ ойртуулна. Толгойгоо дохиж байна, дууг нь таньж байгаа бололтой) Та билүү, чулуу, хутга гуравт амиа золиодослоё гэж бодохгүй байваас гурав хоногийн дараа 19˗ний өдрийн оройн 10 цагт яг нөгөөх муурч ойчдог газраа хар дэвтрийг авчирч өгтүгэй! Орцын хаалганы баруун талд таны суух дуртай ногоон модон урт сандлын зүүн өнцөг дээр дэвтрийг тавиад, өөрөө тонилж алга болоорой. Эс тэгвэл амьтай чинь ярина. Эс тэгвэл өлөгчин охиныг чинь устгана. Мөн олдвор хүүг чинь! Дахин хэлье. Өнөөдөр 16. Гурав хоногийн дараа 19˗ний оройн 10 цагт шүү...

	Очир Өлзий˗Орших руу харна. Өлзий˗Орших толгой дохиж «даруй зөвшөөр!» дохио өгнө.

	Очир:

	— Тэгье ээ. Би аваачиж өгье. Тов болзоог ойлгосон, мартахгүй! гэнэ. Нүдэндээ шоочлолын инээмсэглэлтэй ч хоолойдоо айсан тэвдсэн янз үзүүлнэ. Цаад хүн утсаа тавилаа.

	Өлзий˗Орших Очирыг сугадан гарах зуур:

	— Ардын сэргийлэгч Очир гуай та сайн жүжигчин юм аа (инээнэ)

	Очир:

	— Би ямар дүрд тоглосноо мэдсэнгүй.

	Өлзий Орших:

	— Юу ч гэсэн танай өрөөнд оръё оо. Тэд Очирын өрөөнд явж орно.

	 

	* * *

	 

	Ярьж хөөрч, инээж цалгилж байгаа Өлзий˗Орших. Өлзий˗Оршихын яриа амилна. Хэвтэрт орсон Бадмаанямбуу. Тэр хүний хөсөг нь ирсэн ажээ.

	— Наашаа ойртож суу! гэнэ. Энэ нь Өлзий˗Оршихыг урьж байгаа хэрэг. Өлзий˗Орших дөхөж сууна.

	Бадмаанямбуу:

	— Алив охин минь гараараа миний баруун гарыг атга. Уухай даа дотор уужирч байна... Би аавыг чинь сайн мэддэг юм. Чи нэгэн цагт нэгэн зүйлийг эцэгтээ дамжуулж өгөх болно... Тэр өөрөө яахыгаа мэднэ.. Эцэг чинь.. эцэг чинь ариун хүн шүү... Би гэвэл насаараа Жавын сүүдэр явлаа. Насаараа шүү. Одоо нэг гэрэл болж өөрийн сүүдэртэй болмоор байна... Миний сүүдэр Жав болох ёстой. Би Жавын далайсан газар далд орж... явав шүү! Тэр хүн муу хүн учир өөртөө ч итгэдэггүй байв. Намайг бух мэт дөрөлж, бугуйл мэт атгасан болохоороо надад өөрөөсөө ч илүү итгэдэг байлаа. Би түүний нэргүй боол, нэхий дээлийн нь үс!.. Би өөрийн толгойгүй. Тэр л намайг зална. Тэр надаар, од шиг олон буян хийж болох надаар нохой бөөс шиг олон нүгэл хийлгэсэн дээ!.. Тэгээд намайг нэгэнт толгойгүй болгосон болохлоор намайг зүгээр л авдар гэж үзэж хар дэвтрээ хадгалуулсан юм. Би чинь сүүдэр. Ухаан нь хар дэвтрээ Жав сүүдэр газар булсан юм. Тэр сүүдэр газар нь би байхгүй юу! Чи үүнийг ав. Үүн дотор тэрний бүх булай муухай байгаа, гээд арайхийн дэрэн доогуураа гараа явуулж хар дэвтрийг гаргаж ирлээ.

	Өлзий˗Орших авч гар цүнхэндээ хийнэ.

	Бадмаанямбуу:

	— За чи Жавын нарийн бичгийн даргаар ажиллах боллоо. Чи шинэ үеийн хүн! Цаадах чинь чоно шүү, чоно, чоно оо чоно!!! Ээ дээ, хонь мэт олон номхон ардын хоолойд хүрсэн дээ!.. За чи яв! гэтэл хаалга цохино...

	Өлзий˗Орших:

	— Бадмаанямбуу гуай, тэгээд... тэгээд миний эцэг хаана байгаа юм бэ?! Миний эцэг ер нь хэн юм бэ?!..

	— Аа чиний эцэг үү?!.. гэх үед хүмүүс орж ирнэ. Бадмаанямбуугийн том охин дөчөөд насны хүүхэн Сэндэрийн дуу гарч:

	— Өө Жав гуай. Өө Дэмбэрэл... Та хоёрыг ирсэнд их баярлалаа.

	Жав:

	— Би сар гаруй гадаадад яваад өчигдөр ирлээ. Аав чинь яаж байна?

	— Аавын бие их тааруу байна аа. Та нарыг сураглаж л байдаг юм...

	Бадмаанямбуу үнэхээр дор оржээ. Жав толгойг нь илсэн болж, хэдэн хурам суугаад:

	— Алив Сэндэр, алив Өлзий˗Орших оо. Та нар хажуугийн өрөөнд орж байгаач. Бидэнд эр улсын яриа бий. Аавд чинь надад захиж хэлэх ч юм байна!

	Сэндэр чавхийн чулуунд цочсон туулай шиг арилж өгнө.

	Бадмаанямбуу:

	— Би тэсэхгүй нь. Алив Сэндэр, алив Өлзий˗Орших надад нэг халбагахан сүү балгуулаач. Амандаа цагаан сүүтэй явах минь.

	Жав сандарч:

	— Бадмаанямбуу минь яалаа гэж! Тэсэж үз. Царай чинь бол гайгүй байна шүү дээ.

	— Царай яах вэ?! Голыг минь гогодчихоод байна.

	Өлзий˗Орших сүү авчирч амлуулна. Сэндэр хаа нэгэнтээ хярж буй бололтой дахин үзэгдсэнгүй.

	Жав Өлзий˗Оршихыг ч мартаж:

	— Хөөе Бадмаанямбуу! Миний нөгөө чамд хадгалуулсан юм хаана байна?

	— Юу? юу тэр вэ? Би толгойгүй хүн шүү дээ!

	— Чи юу яриад байна аа! Үхэж болохгүй шүү!

	— Энэ тушаал уу?

	Жав:

	— Энэ тушаал!

	— Хүн төрөх үхэх хоёртоо тушаал авдаггүй гэсэн. Цааз бол өөр л дөө.

	— Чи миний хар дэвтрийг хаана хийсэн бэ?

	Бадмаанямбуу:

	— Би генералд өгчих чинь юу билээ.

	— Аль генерал?

	— Яагаа вэ. Танд. Жав генералд.

	— Үгүй! Худлаа!

	— Үнэн... Үгүй ээ, худлаа юм байна аа. Генералын хүүд, энэ Дэмбэрэлд өгсөн... гээд эхэр татна. Тэр бол сүүлчийн амьсгаа байв. Бадмаанямбуугийн хорвоо тэгээд төгсөв өө.

	Өлзий˗Орших:

	— Сэндэр эгч ээ! Биш боллоо.

	Талийгаачийн хүүхдүүд орж ирнэ.

	Жавын, Дэмбэрэл хүүгээ гөлрөх чекистийн хутга мэт харц. Дэмбэрэлийн:

	— Худлаа, худлаа! гэж бараг хашхирах дуун...

	 

	* * *

	 

	Очир, Өлзий˗Орших охинтой хөөрөлдөн сууна.

	Очир:

	— Ийм л явдал болсон хэрэг үү!

	Өлзий˗Орших:

	— Ийм л явдал болсон хэрэг ээ, гэснээ цүнхээ уудлаад хар дэвтрийг гаргаж эцгийнхээ баруун алган дээр тавилаа. Очирын лавласан ноцтой харцны хариуд:

	— Аав аа! Санаа зовох юмгүй. Наадахыг чинь яг ёсоор нь буулгуулсан... Бүр олшруулж буулгуулсан.

	 

	Арван дөрөв. Дүүрэн одлоо

	 

	Дүүрэн, Өлзий˗Орших хоёр.

	Өлзий˗Орших:

	— Болдоггүй юм болдоггүй гэдэг...

	Дүүрэн:

	— Энэ юу гэсэн үг вэ?

	— Би чамд үнсүүлнэ ээ гэдэг чиний өмнө төдийгүй түмний өмнө, төрүүлсэн эцгийнхээ өмнө буруутан болно гэсэн үг ээ!

	— Чи надад хайргүй юм уу?

	— Би чамд хайртай юм аа. Энэ бол бүр саяхан болтол нөхөрлөлийн хайр байв. Одоо бол эгч дүүгийн хайр аа. Чамтай ойрын үерхэлтэй, өөр хүнтэй холын амраглалтай явснаа чамд цагт нь хэлээгүй нь миний буруу.

	Дүүрэн бодлогоширно.

	— Миний дүү жолоогоо тат! гээд Өлзий˗Орших Дүүрэнгийн хацар дээр үнсэнэ. Дүүрэн Өлзий˗Оршихыг тэвэрч, уруул дээр нь үнсэнэ. Бүр наалдан озно. Өлзий˗Орших босон харайна.

	Дүүрэн:

	— Би чамд хайртай. Чи бид хоёр гэр шийрлүүлж, дэр нийлүүлэх ёстой. Үүнээс болж хүмүүний ёсонд эвдрэл гарахгүй. Ээж чинь намайг эцэгт чинь хүү, чамд хань болгох гэж шарилын газраас олж өгсөн. Бүр өөрийнхөө шарилын дэр чулууны нөмөр дороос шүү!..

	Өлзий˗Орших:

	— Миний дүү тайвшир. Чи юү ярьж байна! Чи эрүүл биш юм ярьж байна...

	— Би олдмол шүү дээ!.. 

	— Үгүй ээ, чи өргөмөл..., гээд Өлзий˗Орших цагаа харна. Оройн есөн цаг хагас болжээ.

	Өлзий˗Орших:

	— Өнөөдөр хэдэн бил ээ?

	— Өнөөдөр арван есөн.

	— Аав чинь одоо орж ирэх ёстой. Чамд маш чухал юм хэлнэ. Чи аавын хүү, ардын сэргийлэгч болсон гавьяагаа өнөөдөр байгуулна. Ер гучхан минут л үлджээ. Чи миний дүү. Тарьсан ч бай, төрсөн ч бай миний дүү, өөр юу ч биш...

	— Үгүй, үгүй... Би чамд хайртай!..

	 

	* * *

	 

	Очир гэрээдээ дөхөж явна. Гутлын нь улнаас гэрэл асах шиг болоод Эрхбилгүүн тодорч ирэв.

	— Чи юу?

	— Тийм ээ, би байна!

	Очир:

	— Чиний царай тэвдсэн, яарсан янзтан байна үү дээ.

	— Би үйлийн үрээ даахгүй явна. Ээж унтсан. Яарахдаа ээжийн биеэр бие хийж ирлээ. Цаана чинь гэрт чинь хүү чинь эгчийгээ зовоож байна. Уг нь үнэн хайр юм.... Гэхдээ тэр хоёрын хооронд үүл борооны явдал ургаж болохгүй... Чи минь түргэл, хань минь. Залуу эрийн хөвчрөх увдисыг юу шанталдаг билээ?.. Бас нөгөөх болзсон цаг дөхөв...

	Очир, харамсал эмгэнэлтэйгээр:

	— Би үдшийн эргүүлдээ гараад буцаж явна шүү дээ! Уг нь гардаггүй л байж!

	 

	* * *

	 

	Очир гэртээ оров. Хаалга цоожгүй байжээ. Дүүрэнгийн царайд хар ба хайр, ичгүүр ба эмгэнэл, гуниг ба гаслан, эрэлхгийн ба унтралын бүхий л шинж нэвтэрхий. Хамрын нь хөлс бурзайж, үс нь өрвийн босжээ.

	Очир:

	— Миний хүү тайвшир! Тэгж болдоггүй, юм...

	Дүүрэн хойд зүг эргэн нүдээ аньсаар сөгдөж унав.

	Тэгээд гарыг цагдаа цамцныхаа товчин дээр онолдуулан хүндэтгэлтэйгээр залбираад:

	— Ээж ээ! хэмээн орлинги гаслант дуугаар шивнээд нүдээ алгуурхан нээлээ. Эрхбилгүүн эхийнх нь зураг алга болсон байв.

	— Ээжийн зураг хаачив аа! Ээжийн зураг хаачив?!..

	Очир хүүгээ сугадан босголоо. 

	Очир:

	— Миний хүү тайвшир! Энэ зураг ямар үед алга болдгийг эцэг чинь чамд ярьсан сан биш үү дээ. Энэ удаад чамаас зугтаад явчихжээ.!.. Цаг болохгүй боллоо гэснээ хаа нэгэнтэйгээс хар дэвтрийг гаргаж, цагаа хараад:

	— Одоо ер арван таван минут л дутуу байна. Энэ дэвтрийг манай орцын баруун талын урт цэнхэр сандал дээр би яг 22 цагт тавих учиртай. Энд бидний хувь тавилангийн явдал, өөр мянган зүйлийн ээдрээ тайлах оньс түлхүүр хоёр бий. Олшрогдсон хувь нь бидэнд байгаа. Чи миний хүү Дүүрэн, энгийн хувцас өмсөж одоохон гараад орцын доод давхрыг харуулд. Би өөрийн хийх ёстой ажлыг ёсоор гүйцэтгэнэ. Хар дэвтрийг ирж авсан хүнийг хоёул барина!

	Дүүрэн нойроо сэргээж байгаа хүн мэт толгойгоо сэгсэрч, үсээ янзлан малгайгаа авч өмсөөд:

	— Ойлголоо аав аа. Гэхдээ та ардын цагдан сэргийлэхийн ахмадын тушаалыг сонс! Таны хэлсэн хувилбар залуу дарга миний хувьд гутамшиг байна. Би өвгөн эцгээрээ бамбай хийж орцын дотор хоцорч болохгүй! Та дэвтрээ надад өг. Би хувцсаа ч солих ёсон байхгүй.

	Очир:

	— Чиний дуу чангарч байх чинь, энэ тушаал уу?

	— Генерал байх хүн сэргийлэгчээрээ үлдсэн нь таны буруу биш боловч тийм ээ, эцэг минь энэ тушаал!

	— Тушаалыг биелүүлдэг л байсан даа, гэж Очир саармагжсан байдлаар хэлээд нөгөөх муу «эргүүл» тэмдгээ хялавхийн харна. Тэгээд хар дэвтрийг хүүгийнхээ гарт шилжүүлж өглөө. 

	Дүүрэн:

	— Та үүд рүү ч зүглэсний хэрэггүй, гэж хэлээд гарна. 

	Очир цонх руу очно. Өлзий˗Орших эрххэн хүүхэд шиг дагана. Гэснээ нэгийг санаж эргэнэ. Утсан дээр очиж «02»˗ыг эргүүлж байна.

	Гадаа зодоон. Дүүрэнг хар дэвтрээ тавиад эргэхэд хоёр хүн түүнийг барьж авчээ. Хар дэвтэр нэгний нь өвөрт орно. Хоёр давхрын нэг цонх нээгдэв. Өлзий˗Орших гэрээ зааж утсаар ярьсаар. Очирын хажууд Эрхбилгүүн тодорч ирэв.

	Очир:

	— Охин цаана чинь байгаа.

	Эрхбилгүүн:

	— Чамаас өөр хүн намайг үзэхгүй!

	Очир цонхны тавиур модон дээр гарна.

	Дүүрэнтэй барьцалдсан хоёрын толгой дээр үсрэн буух нь тэр. Нэг нь Очирт дарагдаж уналаа. Нөгөө нь хутга гялсхийлгэсээр зугтав. Дүүрэн ойчлоо. Очирыг өндийхөд Эрхбилгүүн гашуунаар хайлан зогсож үзэгдэнэ.

	— Чиний олдмол, миний олсон хүүг эд над мэт болгочихлоо. Эд чинь миний эрлэгийн элчийн алуурчид байж шүү дээ. Миний эрлэгийн элч одоо элч биш эрлэг болжээ. Би явлаа. Дүүрэнгийнхээ халуун сүнсийг аваад зайллаа. Чи минь баяртай... Ээжийн сэрэх цаг болов...

	Өлжийлэйгээ үгүйлээд сэрэх гэж бий. Гэрэл солонго татсанаа Эрхбилгүүн дээш одов. Дүүрэнгийн малгайн сүлдэт тэмдгийг тэр атгажээ. Дүүрэнгийн сүнс тэр л сүлдэнд байсан хэрэг.

	 

	Арван тав. Сахиусны учир

	 

	Ханд хөгшин цайгаа данханд уудалж дуусах яг тэр торгон хурамд Өлжийлэй нь орж ирнэ. Баяртай ч юм шиг, гунигтай ч юм шиг үзэгдэнэ. Идрийн цог ба сэтгэлд нь асгарах бодлын хур баахан жартгардуу хөөн хар нүдний нь харцанд дурайжээ. Нуурын мандалд уулын сүүдэр цог жавхлангийн хамт ингэж л үзэгддэг.

	Өлзий˗Орших буурай эжийгээ тэврэн авлаа. Зуухны гал дээшээ хүржигнэн асаж байна.

	— Юу болов, миний охин? Хүн чамайг гомдоов уу?

	— Эмээ. Намайг баярлуулсан юм. Таныг гомдоож болох уу?

	— Яаж болдог юм бэ?

	— Болдог юм шиг байна аа!.. Таны хэлээр сайн амгалан өдөр есөн хоногийн дараа цагаан хулгана цагт (аав тэгж хэлэв) Япон улсын Токио хотод монгол бэр бууна гэлээ. Тэр нь би юм байна. Өглөө цахилгаан авлаа. Аав дээр очлоо.

	Ханд гуай:

	— Нээрээ чи бид хоёрыг салгах бурхны зураг гэж одоо бодох нь ээ байгаа л даа... Үгүй ээ, эмээ нь гомдохгүй байна. Эм хүний зургийг бурхан өөрөө зурдаг, биеийг нь эр авч явдаг юм... Тэгээд нөгөө Иваамаар чинь сайн л сууна гэнэ үү?

	— Сайн гэнэ ээ.

	— Алтан овооны минь сахиус чиний Маарыг өршөөг!.. Чингэж хэлээд эмгэн буурал нэгийг бодов. Гурвалжин сахиусаа гаргаж ирлээ. Хүзүүнээсээ мулталж байна!

	Өгүүлэх нь: 

	Энэ сахиус миний хүзүүнээс салалгүй наян хоёр жил болжээ. Үнэмшмээр юм биш шүү. Ер нь үнэмшмээргүй юм л үнэн байдаг даа! гэснээ тоононы өөд цоролзон бадрах галын доогуур сахиусаа наран зөв гурвантаа эргүүлж, гурвантаа хурайлаад Өлжийлэйхээ хүзүүнд зүүж өгнө. Тэгээд дараа нь хэлнэ:

	За миний охин Алтан˗Овооныхоо цагаан морин Хувилгаан дүрийн өмнө очиж сөхөр. Тэгээд наманчил. Би чамд ураг удмынхаа домогшсон түүхээс хайлтугай. Ер нь ч цаг нь болсон биз. Урьд шөнө цагаан морь миний зүүдэнд орж: «За чамайг бэр буулгах нь. Миний сүүлнээс атга!» гэж байх юм. Зүүд үнэн болов. Миний бэр буух гэдэг юу билээ. Тэнгэр намайг дуудуулжээ... Монгол эм насан туршид ганцхан л удаа завилах эрхтэй гэсэн бил үү. Тэгээд ч сахиус чиний хүзүүнд очив. Би одоо завилъя (завилж) хүүхний хүзүүн дэх сахиусыг баруун гарынхаа алган дээр тавина. Зүүн гарынхаа гурван хурууг очирлон өргөнө.

	Ханд гуай:

	Энэ сахиус олоон жилийн тэртээ их үймээнд өртөж алга болох дөхсөн юм. Тэр нь эрдэнэт хүмүүн, гэрийн нохой, хээрийн нохой гурвын хооронд болсон үймээн л дээ. Ноёндоо буруу харагдсан шилийн хар ангуучин миний ээжид хайртай байж. Чиний хуланц эхийн нэрийг Номундарь гэх. Эжий минь монгол их ёс намбын эм байсан болохлоор хөвчийн хартай хоолоо хуваалцаж байснаас хормойгоо хуваалцаж явсангүй ээ...

	Ярианы энэ сэжмээс эхлэн Өлзий˗Оршихын нүдэнд домог амилна. Дуу бол ганцхан л эмээгийн дуу байна. Домгийн баатрууд ярихгүй. Домог амилахдаа буурай ээжийн очирлож өргөсөн гурван хуруунаас, цоролзон бадрах галын дөлнөөс амилна.

	Буурай ээжийн яриа ийн үргэлжилнэ:

	— Шилийн богдоор орогнодог Шилийн хар анчин нэгэнтээ миний ээжийн охин гөлөг тэжээснийг үзэж, аавын эзгүйгээр чонын бэлтрэг авчирч ижилсүүл хэмээн эхэд бэлэглэсэн байна. Тэр чонын хэл мэддэг чонын дайсан байжээ. Мянга дахь чоноо ангуучилчхаад би ирж чамайг боомлож богтолж аваачна гэдэг, тэгэхэд нь эжий «Усчин хүн усандаа, чонын ангуучин та чонондоо сүйрэх вий дээ!» хэмээн болгоомжлон сануулж цай аягалдаг байсан гэнэм. Чонын бэлтрэг Шилийн харыг ирэх болгонд наран эсрэг буруулан зугтдаг байжээ. Учир нь тэр зулзаган цөөвөр шилийн хар олон зуун чонын аминд хүрсэн бодохыг зөнгөөрөө мэддэгийн дээр, анх авчрахад нь Шилийн харын баруун гарын долоовор хурууг эхийн нүдэн дээр тасар хазаж, тасчин хаяжээ. Шилийн хар «тэнэг бууг ч үг хэлэлцэхийн жиш сэцэн болгодог эрдэнийн долооврыг минь энэ боохой үгүй болгов. Зүүн гарынхаа таван хуруугаар ч арилжихааргүй мэргэн сүмбэ сэн» хэмээн хуруундаа халагласан юм гэдэг. Тэгж эр чоно эр хүн хоёрын завсар уул байтугай, дэлхий багтахаар өшийн ан цав үүсжээ.

	Шилийн харын алсан чонын тоо мянгад дөхсөөр, Шилийн харын авчирсан бэлтрэг, Эхийн тэжээсэн гөлөг хоёр өссөөр, энэ жилийн өвлийг эсэргэн оны хавар угтсаар, эх минь чонын араншинт хүн. Шилийн хард очих өдрийг бүү иртүгэй хэмээн залбирсаар яг таван жилийн цаг хугацаа газар тэнгэр хоёр лүү найрсан ширгэжээ....

	Нэгэн өдөр гэрийн нохой, хээрийн нохой хоёр оготночилж яваад ирсэнгүй. Тэгэх нь ээ эхийн тэжээсэн монгол гичий чонын биеэс олсон өвчнөөс үүрэнд нь очиж илаарьшихаар явсан сан тийн байжээ. Үүнийг хүмүүн ертөнцийн дотроос гагцхүү Шилийн хар л мэдэж байсан хэмээнэ. Монгол нохой есөн бэлтрэг зулзага төрүүлжээ. Шилийн хар үүрэнд нь отжээ. Есүүлийг нь үгүй хийжээ. Есөн бяцхан чоно˗нохой арьс болсон ч, жижиг амь гэж байх биш, эх болсон зургаан зүйл хамаг амьтнаас есөн том амин хэлхээ тасран оджээ. Үүгээр Шилийн харын алсан чонын тоо есөн зуун ерэн есөд хүрчээ. Монгол нохой эх, боохой чоно эцэг хоёр хөлийн ба бодлын хурдын хүчээр амь зулбасан байна. Энэ бүхэн (Өлзий˗Оршихын төсөөллөөр дэлгэцэд үзэгдсээр Ханд гуайн дуу явсаар л байна)

	Шилийн хар, гэрт тэжээгдсэн хээрийн боохойн мөрөөр бүтэн хоёр сар бэдрээд ангуучилж чадсангүй ээ. Мянгын тоог түүгээр хаах их санаа нь бүтсэнгүй ээ. Тэр уурлахын ба бухимдахын, гутрахын ба адгахын их зовлонд унажээ. Тэгээд шийджээ. Яаж шийдэв гэвэл, ээжийг надтай хамт богтлохоор шийджээ. Би тэгэхэд гурван настай байжээ. Богтолжээ. Эхийг эмээлийн араар суулган ганзагаараа даруулан, намайг өвөртлөөд «Нанж жаргал» нэрт морин дээрээ мордож наран буруулан Шилийн богд тийш давхижээ.

	Энэ үед есөн зуун ерэн есийгөө хороолгосон дэлхий хэмээх асар ертөнцийн чонон сүрэг зүгээр байсангүй ээ. Тэд угтан бүгж, уулгалан довтолжээ. Шилийн хар гүйцэгдэхийнхээ даваан дээр эхийг ганзагаас мултлан түлхжээ. Эх унасангүй ээ. Эх хүзүүн дэх гурвалжин сахиусаа авч миний хүзүүнд углажээ. Шилийн хар дахин эхийг түлхэхэд эх унажээ. Хэдэн чоно эх дээр үлджээ... Дараа нь Шилийн хар хоёр дахиа гүйцэгдэхийн хэрд намайг авч чулууджээ. Над дээр бас хэдэн чоно үлджээ. Гэтэл эхийн тэжээсэн монгол гичий нохой чононоос харамлаад намайг идүүлсэнгүй, харин цаадуулдаа хэмхүүлжээ. Би сүүг нь хөхөж шөнөжин гэдсэнд нь унтсан ажээ. Өглөө нь намайг баринтгийн минь шилэн дээрээс зуусаар авчирч аавд минь эсэн мэнд өгсөн байна. Тэгэхэд энэ гурвалжин сахиус надаас салалгүй иржээ. Гичий нохой өдөржин гаднаа унтаж амраад орой нь яваад алга болсон гэдээг...

	Өлзий˗Оршихын залбирсан гар, сүжиглэсэн дүр, бодлогоширсон харц үзэгдэнэ.

	Өлзий˗Орших!

	— Эмээ минь ээ! Тэр ухаант нохой хэр нь тэжээж өсгөсөн эхийг тань биш, таныг юунд авраа бил ээ?

	Буурай эжий;

	— Энэ сахиусыг надаар дамжуулж чамайг өвлөг гээ юм болов уу даа!..

	Өлзий˗Орших:

	— Эмээ минь ээ! Тэр ухаант чоно, ухаант хүн хоёр яасан бэ?

	Буурай ээж:

	— Бие биеэ хөнөөгөөд хэн нь ч эргэж ирээгүй ээ!

	Өлзий˗Орших:

	— Монгол гичий нохой эргэж ирсэн үү?

	Буурай эжий:

	— Манайх төрсөн хондон дээр нь хаварждаг тэр жил бүтэн арван хоёр жилийн дараа эргэж ирсээн. Үхэх гэж л ирсэн нь тэр. Маргааш өглөө нь нарнаар миний эцэг намайг сэрээж, бид хоёр сүүлийг нь авч дэрлүүлэн сэрүүн гэж Алтан˗Овооныхоо тэртээ хойд хормойд тавьсан даа. Би тэгэхэд арван зургаа хүрч байв. Ээж чинь ч гараагүй, чи ч бүр чимээгүй байсан үе...

	Гэртээ буцаж, төрсөн хондондоо яарч ирж байгаа ихэд хөгширсөн гичий нохой. Сүүл нь хөдлөх нь л эздээ таньж байгааг илтгэнэ... Охин эцэг хоёр газар зүслэн хүүрийг нь тавьж байна. Алтан˗Овоо, Шилийн богд уулс, Дагшин, Дуут, Холбоо нуур ус гарна.

	Өлзий˗Орших гурвалжин сахиусаар эмээгээ, өөрийгөө адисалж байгаа үзэгдэнэ.

	Эмээ нь хэлнэ:

	— Энэ сахиусанд Гангын эргийн элснээс нэг тун, Шилийн богдын хөрснөөс нэг тун, Алтан˗Овооны шорооноос нэг тун, ер гурван тун л алт бий юм гэнэ билээ хэмээнэ.

	 

	ТӨГСГӨЛ

	 

	Дэлгэц дүүрэн сэнс эргэлдэнэ. Дуран холдоно. Тэр нь онгоцны сэнс байжээ. Үзэгчдээс онгоцонд хамгийн ойр зогсож гар өргөн,

	— Баяртай! Баяртай! гэж байгаа хүн бол Очир. Өлзий˗Орших, Ивамури хоёр онгоцны сандалд зэрэгцэн сууна. Хүүхэн цонхон талд нь.

	— Аав аа! гэхдээ нүдэнд нь нулимс үзэгдэнэ. Онгоц хөдөллөө. Аав харагдахгүй болно.

	— Би танай сайхан монгол оронд чамтайгаа цуг яг есөн ес наян нэг хоноод явлаа даа гэж Ивамури хэлнэ. Хүүхэн толгой дохиод сайхан харна. Үг дуугарсангүй. Тэгснээ эрүүгээ тулж нэлээд хэдэн хурам бодлогошров. Гэнэт дуугарсан нь:

	— Би бодолтойгоо яримаар байна.

	— Юу гэнэ ээ? Ойлгосонгүй!

	— Би бодолтойгоо яримаар байна аа. Чи бас бодолтойгоо яримаар байна уу?

	— Тийм байна аа.

	Өлзий˗Орших бодолтойгоо ярьж байна.

	Онгоцны дэргэд зогсож байгаа аав нь үзэгдсэнээ онгоцны буудал руу давхиж яваа машин, машин дотор Очир, Ивамури, Өлзий˗Орших. Арын сандалд суусан Очир, Өлзий˗Оршихын толгойг зөөлхнөө илж:

	— Миний охин, цаг болсны учир эмээ нь эргэж ирэхгүй аяндаа мордож дээ.

	Хүүхэн:

	— Цаг нь болоо ч үгүй байсан байж мэдэх юм. Эмээгийн маань амь сахиусандаа байсан юм.

	Дэлгэцэд бодлогошрон суусан Ивамури, түүний бодол гарна.

	Төв шууданд сонины мухлагийн цонхон дээр урт цуваа хөвөрчээ. Дэмбэрэл сонин авч байна. Дэмбэрэлийн ард нэг хүн. Тэр их өндөр том хүн юм. Тэрний ард Ивамури, хажууд нь Өлзий˗Орших. Тэр хоёр Дэмбэрэлийг, Дэмбэрэл тэр хоёрыг олж харсангүй. Дэмбэрэл сониноо харж зогсоно. Манай хоёр ч мөн сониноо аваад жаахан зайдуу, тэгэхдээ яг Дэмбэрэлийн дэргэд ирж зогслоо. Сонины 3 дугаар талд Жав, Жавын Дэмбэрэл хоёрын зургийг тавиад доод талд нь «Том гэмт хэрэгтнүүдийг илрүүлэв. Уг явдлын тухай нарийн учрыг манай сонины дараагийн дугаараас үзэм үү» гэж бичсэн байв. Дэмбэрэл толгойгоо дээш болгон айсан нүдээ өргөхөд Ивамури, Өлзий˗Орших хоёрын харцтай харц нь яг тулгарна. Тэнгэрт нисье далавч дутна, газарт шургая бас үл чадна.

	Дуран авай онгоцны доторх зорчигчдыг харуулж явсаар залуу эр эм хоёр дээр тулж зогсоно.

	Өлзий˗Орших:

	— Ивамури чи юун тухай бодов?

	— Би Дэмбэрэлтэй хэрхэн уулзсанаа бодлоо. Чи харин юун тухай бодов?

	— Би эмээгийнхээ, бас аавынхаа тухай бодлоо. Одоо ээжийнхээ нохойны тухай бодмоор байна. Яагаа вэ би чамд ярьсан шүү дээ гэнэ.

	Хүүхний бодол дэлгэцэд гарна. Сүү идэж байгаа охин гөлөг, чонын бэлтрэг. Тэр хоёрын эрхлэн тоглож байгаа нь. Тэр хоёр том болоод гэрээсээ явчхаж байгаа нь, чонын үүр хөвчийн хар ангуучид сүйтгүүлж байгаа нь, гэрийн гичий нохой гурван настай Эрхбилгүүнийг баривч дээрээс нь зуугаад ирж байгаа нь, өргөөд явчхаж байгаа нь хөгшрөөд төрсөн бууц дээрээ ирж үхэж байгаа нь харагдана.

	 

	ҮҮГЭЭР КИНО ӨНДӨРЛӨНӨ.

НИЙТЛЭЛ

	 


 

	МОНГОЛУН НИГУЧА ТОВЧИАН МИНУ ЗЭ

	 

	Мөнх тэнгэрийн хүчин дор Чингис мэт хүчирхэг монгол хүмүүс газрын дээр маш олон болтугай. Мөнх тэнгэрийн хүчин дор "Нууц товчоон" мэт эрдэнэт монгол судрууд газрын дээр маш олон болтугай. 

	(Өврийн дэвтэрт)

	 

	Оршил их учир

	 

	Алив мөнх хувилгаан чанарын юмс үзэгдэл асар холоос сүн далай, сүмбэр уулын мэт болж үзэгддэг бүлгээ. Арван хоёр жаран хагас гэдэг нь түүхийн хүлэг морьдын их сунгааны давилуун зай бөгөөд, чингэж бодохуйяа дэлхийн түүх соёлын сүн далай, сүмбэр уулын мэт нэгэн тод магнай нь болбоос эдүгээ долоон зуун тавин сүүдрээ зооглож буй, хойчийн хойчид ертөнцийн настай айлсан мөнхөрсөөр хувилгаан чанараараа оршин орших монголоор овоглосон «Монголун нигуча товчиан» мөнөөс мөн амүй. Энэ судар цагийн сүнс байна.

	 

	Нэгэн их учир

	 

	Сэтгэлээ ариусгаж, үзгээ хурцалж, ариуссан сэтгэлийн бодлоо хурцалсан үзэг юугаараа билүүднэм. Ингээд хөх Монголын гэгээн тэнгэр судар «Монголын нууц товчоон» Таныхаа өмнө их өвгөдийн сөхрөлөөр сөхөрч, алагхан үр нь болж Таны минь тасарсан их цагийн тухай өгүүлэхийг зориглоном би.

	Хөх Монгол ганцхан, Хөвчин дэлхий ганцхан. Мөнөө тэр цаг бас ганцхан бүлгээ. Монголыг тийчүүлж, дэлхийг дэрлэж, тэнгэрийг хөхөж Чингис хаан мэндэлжээ. Чингис хаан мэндэлснээр мөнх тэнгэрийн хүчин дор Бөртэчино ба Гуа марал, Добу мэргэн ба Алунгуа, Есүхэй баатар ба Өэлүн хатан эр эмийн ёс барилдан найрсаж ханилсны хийгээд жаргаж зовсны, мөн хагацаж, салсны их учир тийнхүү тайлагджээ. Бас наран дор боржигин заяасны их учир тайлагджээ.

	Энэ бол бурхан, тэнгэр, газар гурав хүмүүнийг бүтээж төгссөн лугаа адил Монголын заяа ариусан цэлмэсэн тэр цаг байлаа.

	 

	Хоёрон их учир

	 

	Тэнгэр судар «Монголын нууц товчоон» минь уу, зээ!

	Хөх Монгол их эзэн богд Чингис хаан хоёрыг дагаж төрсөн та минь хэн сэн юу сан, ямар сан яасан сан билээ? Нас сүүдэр тань долоон зуун тавин он зооглосны өлзий буяныг дэлгэрүүлэх энэ өдөр айлтгал эрж ерөөлд нэхэн сануулах, өөртөө нөхөн шивнэх, Тандаа сүслэн айлдварлах олон бус цөөн ч бага бус их бодол надад байнам. Чингис төрөхдөө «Нууц товчоон» Таныг Хасараас том дүү, Өэлүнгээс их эжий, Жамухаас их анд, Шихихутугаас илүү мэргэн, Мухулайгаас давуу баатар болгон дагуулжээ. Та бугын зуулт мэт тэнгэрт нэг цагийн хүчтэй туурвил. Та азын есөн тэнгэрийн гайхамшигт учралын тохироо. Та арван хоёр жаран хагасын өмнөх оюуны тэнгэрийн мөнх хүрд. Та цагийн сүнсэнд амилсан ном, номын биед оршсон цагийн сүнс. Таныг бурхан хүмүүс, хүмүүн бурхад бүтээжээ. Чингээд та хүмүүний гэтэл бурхны, бурхны гэтэл хүмүүний бүрэлбаа, номон тэнгэрт шилжсэн нирваан дүр, мөнхөд үүрсэн хатирах түүхийн цагаан хүлэг явсаар өдгөөг хүрчээ. Таныг төрөхөд тэнгэр дүүрэн одод адуу шиг бужигнан үүрсэж, газар дүүрэн адуу одод шиг түрхрэн гэрэлтэж, Таныг Хулгана жилийн хуран сар туяагаараа угааж, Хэрлэний хөдөө арал Дэлүүн Болдог хормойдоо Таныг тосож, нутаг сэлгэн бууж асан хааны орд ширэн баринтагт таныг сандчин өлгийджээ. Өлгийн бүс нь оонын хүзүүн хуйв, залсан газар нь их хааны тамга орших хоймор байжээ. Хүмүүн төрөлхтөнтэй тэгш ижил насалж мөнх амьдрахын тань эрхэм учир дээр өгүүлсэн бүхэнд оршмуй.

	 

	Гурван их учир

	 

	Танд нэгэн нууц гиюүрэл буй. Тэр тухай сэмхнээ хүүрнэтүгэй. «Монголын нууц товчоон» Таныг яагаад ийм том билээ гэж эс гайхнам би. Гагцхүү Таныг минь ийм том оргил болгон өргөсөн таны авга нагац цагаан туурвилын өвөг буурал шадрууд тань өдгөө хүртэл манд сураг чимээгээ юунд эс өргөнө билээ хэмээн гайхнам би. Үүнд та ч номын тавиурт залрахдаа гиюүрэх үгүйлэхийг үе үехэн зэрэгцүүлдэг нь лавтай.

	Чингис хэрхэн Чингис бол оо бил ээ? Бөртэчинийн мөрөн дээр Батцагаан, Батцагааны мөрөн дээр Тамач, Тамачийн мөрөн дээр Добу мэргэн, Добу мэргэний мөрөн дээр Есүхэй, Есүхэйн мөрөн дээр Тэмүүжин хөвгүүн гарч, чингэж Тэмүүжин их эзэн Чингис болон хувирчээ. Тэгвэл Тавыг ном номын хаан, их оргил сударт хувилгасан Бөртэчино судар, Добү мэргэн судар ...Есүхэй судар тэргүүтэн эрдэнийн шадар оргилууд тань хаана байгаа билээ!?. Түүхийн дөрвөн зүг найман зовхист эрэн халиаж, эрснээ эс олном би. Та ч өөрцгүй ээ!.. Гэвч сэтгэлээ тайвшруулан бодвоос дайны их хөл, дажны сул үймээнд ном судар хэрхэн үлдэж, мянган жилийг туучиж бидэнд яахан хүрч ирж чадах байлаа! Бас өөр нэгэн аугаа том бодол төрнө. Эх орон минь тэр чигээрээ газар шороогоороо бичигдсэн ном ажээ. Их ард түмэн маань түмэн жилийн нүүдэлд энэ номоо сэлмийн ир, морьдын туурай, тэмээний бөх, хөршид ярих үгийн утгад тээж, өмлүүлж алдсан ч өр голомтыг нь амиараа сахин бидэнд хүргэж иржээ. Цаасан номуудаас өвөг болгон залж «Монголын нууц товчоон» Таныгаа цорын ганцхан таныгаа бас авчирчээ. Таны дээдчүүлээс өөр хэнд ч тийм хувь, тийм зай эс оногджээ. Тийнхүү та «Нууц товчоон», Монголын нууц товчоон ил түүх, ном номын гайхамшигт оргил болон өвгөд дээдсээ ураар нь, ухаанаар нь, бичгээр нь, билгээр нь өөртөө эзэгнэнхэн шингээж, долоон зуун тавин оныг галт хүлэг мэт зүсэн ирж, дэлхийн мэргэн судруудын чуулга их уяан дээр дүүхэлзэнхэн зогсном зээ! Таны номон алдар үеийн үед ийн түгтүгэй!

	 

	Дөрвөн учир

	 

	«Монголын нууц товчоон» Та яагаад том билээ? Мөнх тэнгэрийн хүчин дор Монгол, Чингис хоёр том учраас дагаж ирсэн Та том ажээ. Монгол, Чингис хоёр яагаад том билээ? Том байх сан гэдэг бүхний хүсэл боловч, том байх гэдэг ер нэгээхний хэрэг бүлгээ. Одоо Чингисийг хялайж байгаа хэн бүхний сэтгэлд монголын оронд өөрийн нь үндэстэн тодроогүйд шатах бухимдлага мананцаран нуугдаж буй. Тэр цагт хаан болгон Чингис болох хэмээн, хаан судар «Нууц товчоогоо хатаах хэмээх хазахыг ч хийж, хаа гуяыг ханзартал явсаан! Тэгэвч тэр цагт ертөнцөд тэргүүн ганцхан тодрох Монгол хэмээхүйг «Нууц товчоон» Та сударлан айлдварлаж бидэнд хүргэж ирлээ. Энэ бол өнгөрсөн цагийн тухай өдгөөгийн монгол хүний гиюүрэл бус, их болохын тулд доошоо шийрлэх нэгэн зүйл хөрс, дээрээс буусан нэгэн зүйл хур болой. Энэхүү хөрс˗хурын нэрийг монгол үндэстний төгс бахархал хэмээмүй.

	Хэрлэний хөдөө аралд их хүрээ хүрээлж, их хурай нүргэлж, даншиг наадам чуулж, түмэн түрхлэлдэн, буман бужигналдан Таны зооглосон урт насны ойг ёслох ум сайн амгалан өдөр туллаа. Дэлүүн Болдогт өнгөрсөн, одоо, ирээдүй гурван цагийн огтлолцох халуун цэг үүсмүй. Тэр л нэгэн цэгээс монгол хүмүүнд монгол хэлээрээ дэлхийд сонордуулан айлдварлах үг буй. «Монголын нууц товчоон» та их хүүрнэл төдийгүй, их сургамж бүлгээ. Тийнхүү монгол хүний хэлэх ёстой тэр үг нь: хөвчин дэлхийд цугаар олноор амгалан орштугай! Мөнх тэнгэрийн хүчин дор хөх Монголын заяа дэлгэртүгэй! гэсэн үг болой.

	 

	1991 оны 7 дугаар сар 

	Улаанбаатар

	 


 

	МОНГОЛЫН АЗЫН ТЭНГЭРТ ЦОЙЛСОН ОД

	 

	1. ЦАГТ ТӨРЖ, ЦАГИЙГ ТӨРҮҮЛСЭН ХҮНИЙ ХӨРӨГ

	 

	Сүхбаатар төрсөн. Сүхбаатар наснаас нөгчсөн. Гэвч Сүхбаатар үхээгүй. Тэр хүнийг үхүүлээгүй үүрд оршихын мөнхийн ус нь их үйлс, хиргүй ариун үзэл санааны нь өв болж ирлээ. Цэлмэг тэнгэрээс буун орж ирэх цасан хялмаа мэт хойшдын олон гэгээн он жилүүдэд ч тийм байсаар байх болно.

	Зуу шахам жилийн тэртээ аж. Цэцэнхан аймгийн Гадин засгийн хошууны Мандал хэмээх бяцхан хийдийн байрлах ботгон толгодын дэрст хөндийгөөс хорин хэд, гуч эргэм насны залуу эр эм хоёр түлхүү сайнаар аж төрөх горил өвөрлөсөөр ганц цагаан мориндоо ууган хүү Дэндэвийг унуулж, бага хүү Ранжингаа арагт хийж үүрээд Богдын Хүрээг тэмцэж цагаачлан хөдөлжээ. Эд бол хэдхэн жилийн дараа Сүхбаатарын эцэг болох Дамдин, эх болох Ханд нар, тэдний нутаг орноосоо дайжиж зугтсан тухай дээрх бяцхан зураглал бол тэр цагийн монгол орны жирийн хүн ардын амьдрал ахуйн ерийн явдал, хэв шинжит дүр төрх байлаа.

	Залуу хос хоёр хүүхэд, яндан цагаан морины хамт яван явсаар Хүрээний шадар хороолол Амгаланбаатарт ирж суурьшсан байна. Анги давхарга нэгт хар борчууд хатавч туурга, өрх тооно, дээвэр бүрээсийг нь нэг нэгээр цуглуулсаар умгар хар овоохой бүрдэж, барлаг Дамдин гүймэл цагаачдын оромжлох Хэрмэлийн жасаа тус газар ханыхаа шийрийг хатгаж, Ханд голомтыг нь бадраасан тэр айлд Сүхбаатар хүү мэндэлснээс хойш өдөр хоног ульжин холдсоор эдүгээ ерэн дөрвөн жилийн босго халагдаж, ерэн тав дахь жилийн босго нээгдлээ.

	Дөрвөн ханатай тэр умгар овоохойн одоогоор дархлагдаад буй томгот буурины дэргэд очиж зогсоход юу эс бодогддог билээ. Дуунд орох хувьтай Сүхбаатар энд эхээс тасарч уйлсан. Их юм бага юмнаас, хорвоогийн хүмүүн болгоны заавал дамжих, заавал давтагдах энгийн юмнаас эхэлдэг нь үнэмлэхүй үнэн ажээ гэж бодно. Мөрөө энд, энэ л буурин дээрх анх гаргаад нэрээ мөнхөлсөөр үнэн цагаан үйлсийн хязгааргүй өөд Сүхбаатар биднээс хол тасарч одсон байна гэж бодно. Мэргэн ардынхаа хэлэлцдэгээр «Тэнгэрээс од шүүрсэн» тэр хүн тухайн орчин цаг, одоо цагаас тийнхүү хол илүү давсан ч бидний дунд шатаж буцалсаар, «...гагцхүү сэтгэлийн чин зориг мэднэ. Ташаагүй үнэн болохыг би батлан хэлнэ» хэмээн тунхагласаар явна аа гэж бодно. Бас манай уужим дэлгэр нутагт Сүхбаатарыг тосож авсан энэ алгын чинээ газар шиг Монголын сэтгэл зүрхэнд илүү ариумсаг, илүү тэнгэрлэг, илүү шүтээнлэг булан тохой төдийлөн олон бий сэн үү, үгүй сэн үү гэж бодно. Хөл алдаж, хөл олсоор бодол үргэлжилнэ. Их хүний тухай бодол их хүнтэйгээ адил их болохыг би ойлгоно.

	Нас шүд нь хэдэн мянган жилээр хэлэлцэгдэх нүүдэлчдийн соёл иргэншлийн нэхий өлгий, Төв Азийн өвөг агаад цэл залуу үндэстэн Монголын түүхэнд зуун жил ер юухан байх ажээ. Гэвч энэ зуун жил шинэ Монгол улс төгс бүрэлдэн тогтохын цаг тооны бичгийг өөртөө агуулснаараа өмнө хожид ижилгүй он жилийн түүхэн сондор болж байна. Сүхбаатар энэ зуун жилд багтаж төрөөд, энэ зуунаасаа хальж гарчээ. Тэр бээр цагаас төрсөн, цагийн хүү аж. Юу гэвэл Богд хаант Монгол улсын үүсгэл, хятадын эзэрхэг цэргийг цагаан хэрмийн хормой хүртэл монгол эрс шил даран хөөсөн таван замын байлдаан, эх орны тусгаар тогтнол том гүрнүүдийн улс төрийн инжидлэгэнд хэлмэгдэн, сэрэхийн зуурт алга болдог зүүд мэт Хятадын харьяат «Ар Монголын автономит» гэгч төдийд хувирч хяхагдан жижгэрсэн төрийн эмгэнэлт явдал зэрэг гэрэлтэй, сүүдэртэй бас гэрэлтэй их хэрэг явдлуудын босгонд заримд нь оролцох зэргээр Сүхбаатар тэр цагаас төрж, тэр цагийн хүү нь болсоор бие тэгшрэн өндийсөн юм. Угаас сэргэлэн, голч шударгуу, ядуу барлаг идэрхэн Сүхбаатар «Өдөр түлхэн өсөж» эрийн цээнд хүрсэн хүрээгүйн заагт явахдаа түүхийн совин, эх оронч бахархал, ангийн мэдрэхүй, улс төрийн сэтгэлгээний юм юмтай болж, ягуу ягуухнаар хатамж суун, улмаар зовсон ардын үнэн хэргийн төлөө ганц үзүүрт сэтгэл шуударсныг үйл хэрэг нь хувьсгалын үйл хэрэгтэй найран амьссан тэр хүний яруу түүхэн замнал батламжлан хэлж байна. Тэр бээр цагийг бүтээсэн, цагийн эзэн хүн аж. Юу гэвээс Сүхбаатар ардын журамт цэргийг эмхэлж, ардын намыг байгуулалцаж, ардын Хувьсгалын магнайд явж, их Октябрьтай ардын ёсны найрамдлыг үндэслэлцсээн. Үүгээр хуучны босго халагдаж, ардаар овоглосон шинэ цаг тодорсон бөгөөд бүхний тэргүүнд явж энэ цагийг бүтээсэн Сүхбаатар энэ цагийн эзэн болж мөнхөрчээ. Одоо ардаар овоглосон хүн бишгүй олон байна. Гэвч Сүхбаатартай эн зэрэгцэх юм уу? түүнд өчүүхэн ч болов дөхөж «монгол ардын...» хэмээн хэлүүлэх тийм эрх дархны хүн ер үгүй билээ. Энэ ч бас л бодож тогтоовол зохих зүйлийн нэг. Баримт сэлтийг улируулан судалж ажиглахад алив аугаа ихийн хууль ёсоор Сүхбаатар аугаа их даруу хүн байсан нь ой ухаанд ургаж буудаг. Тэр бээр гавьяагаа мэддэг байсан ч мэддэгээ мэдэгдэхгүй явжээ. Зарим хүн түүний хүрэлцээгүй ядуу амьдралыг «тэтгэх» томмол бодлоор нам төрийн нэр барьж шан харамж хүртээх хэмээхэд Сүхбаатар танигдахын аргагүй эрс дошгин болж хувираад мөнгө хишиг горилж нийтийн хэргийн төлөө зүтгэсэнгүй билээ би хэмээн хатуурхсан тухай түүхэнд өгүүлсэн байдаг.

	Сүхбаатарт ганцхан үнэн байлаа. Тэр бээр 1919 онд Данзан, Догсом, Дугаржав нартай төрийн улаан ордны, их хүчийг бэлгэдэл болгосон арслангийн чимэгт дааман хаалганы өмнө үүр шөнийн заагт болзон уулзаж эрхий хурууныхаа цусыг шимэлцэн «Үгээгүй доордын хэргийн төлөө үхэх амийг үл хайрлана» хэмээн гэгээн андгай өргөж, анхны нууц дугуйланг үндэслэлцжээ. Түүний ганц үнэн нь энэ андгай байсан бөгөөд тангаргийг ганцхан удаа өргөдгийн үнэмшилтэй жишээ дуурайлал нь Сүхбаатар өөрөө явлаа.

	Тэр хүн амьдралынхаа хамгийн хүнд хэцүү мөчид зөвхөн ард түмэнтэйгээ ярилцдаг байв. Нэгэн удаад Хиагтыг алдаж мэдэх түгшүүртэй үед Сүхбаатар:

	— Би ард түмэндээ огтхон ч хар буруу санаж яваагүй!.. Амь бие даанч ганцад харамсана. Гэвч үхтэл тулалдана гэж нөхдөдөө хэлж байсан аж. Ийм жанжинтай журамт цэрэгт ялахын од байснаас ялагдахын учир байгаагүй бөгөөд чингээд ч тэр жанжин, тэр журамт цэрэг, ардаар овоглосон нам гурав хувьсгалын гал голомтыг цогцлуулсан тулганы гурван чулуу нь болсон юм.

	Сүхбаатар Монголыгоо жинхэнэ ёсоор хайрладаг, Монголоороо жинхэнэ ёсоор бахархдаг хүн явав. Ийм байж чадсан учраас тэр хүн нэгэн үе том яваад түүхийн өгтөөнд айхтар дарагдаж, тэгснээ дахин төрсөн шинэ Монголын гэгээн цуу, үгүйршгүй бадрахын бэлгэ дэмбэрэл байж билээ. Ийм байж чадсан учраас тэр хүн бүх Монголын хайрыг татаж, бүх Монголын бахархал болсон юм. Баруун Монголын Парчин хуурч «Халхад Сүхбаатар гэдэг хүү төрсөн гэнэ. Домборын арьс, хурууны хээ хоёроо элэгдтэл тууль хайлсан өвгөн Парчины санаа сая бүтэв. Үхэхэд гомдолгүй!» гэж хөөрсөн гэдээг.

	 

	Өсөхөөс сурсан үндэсний хэл, мартаж болшгүй соёл

	Үхтэл, орших төрөлх нутаг салж болшгүй орон 

	 

	гэсэн найргийн мөрүүдийг Сүхбаатар амжиж сонсоогүй ээ. Гэвч энэ тэнгэрлэг ариун найргийг бүтээх Дашдоржийн Нацагдоржийг Сүхбаатар таньж, өөрийн нарийн бичгийн даргаар ажиллуулж байлаа. Гэтэл Сүхбаатараас хойш Нацагдоржоор наранд биш нарсанд шүлэг бичүүлсэн үе бий!..

	Бага хаадын харилцан уулгалаан, манжийн дарангуйллын өмнө сөхөрсөн эмгэнэлт явдал эд бүхэн нийлж Монголын нийгэмд айдас, аймшиглахын зузаан хөр, мөсөн уулыг тогтоосон байлаа. Сүхбаатарыг «Аймшиггүй чин зоригт Сүхбаатар» гэж нэрлэдгээс, түүнд ардын төрөөс «Зоригт баатар» цол шагнаснаас ургуулан бодохуй нэгэн утгаар манай хувьсгал бол айдсын мөсийг ханз татаж, түүний эсрэг түүнийг сөрж гарч ирсэн хувьсгал юм. Хувьсгал дайчин уламжлалын амьд бие бүрэлдэхүүн болж төлөвшсөн ил тодоор шүүн хэлэлцэх сүхбаатарч зарчим, айхын дарамт бус, хүндэтгэл бүхий ардчилал нь баруун зүүний завхрал, 30˗аад оны хэлмэгдэл, ганц хүнийг тахин шүтэхийн хор хөнөөл, түүний дараах хэлбэрдлэгийн олон жилийн турш нэгэн үе мартагнам орхигдож, цаг хүйтэрснийг эргэж бодоход гэгээн үйлс, гамшиггүй агаад ардач үзэл санаагаа үлдээсэн ч өөрөө алга болсон Сүхбаатараараа манай хэрэг, манай ард түмэн өнчирч байсан цаг бий гэж санагдана.

	Ядуу ангийн төгс билгүүн мэдрэхүйгээрээ Сүхбаатар их Лениний үнэнийг ойлгосон хүн байв. Хоёр ард түмний нөхөрлөлийг цаг зуурын цэргийн холбоо төдий биш бүхэл бүтэн эриний шударгуу цагаан үйлс гэж Сүхбаатар хэлж сургаж байлаа. Тэр бээр нэг удаа дэг сахилга алдсан орос цэргийн дарга нарыг дуудан ирүүлж Монголд илгээсэн Зөвлөлт засаг Лениний даалгаврыг омсгойтлоо хэмээн зэмлэж, Октябрийн орны хуулиар шийтгэхийг сануулж байсан байна. Зөвхөн ганц энэ жишээнээс Сүхбаатарын хувьд монгол˗зөвлөлтийн найрамдал нь уриа лоозон, хундаганы үг, талархал ёслолын эш татлага төдий биш, байнга бүтээлчээр хандах ёстой цогц том үйл хэрэг байжээ гэдэг ойлгогдоно.

	Монголын бахархал, монгол эх оронч үзэлд чухам хуурмаггүй чин үнэнч чанар, улс төр дэх хувийн явдлыг таслан зогсоох зарчмаас Сүхбаатарын ертөнцийг үзэх бодь үзэл, интернационалч ёс суртахуун төлөвшин тогтжээ. Түүний бие яах аргагүй Монголын хамгийн анхны, хамгийн шилдэг ардчилсан хүн юм даа гэсэн бодол энэхүү нийтлэлийг бичих явцад сэтгэлд байн байн орж ирж байлаа.

	 

	2. ЦАГ ЦАГИЙН ХОЛБООСНЫ ТУХАЙ БОДОЛ

	 

	«Үнэн» сонин энэ оны 2 дугаар сарын 2˗ны дугаартаа «Сүхбаатарын зарчим» нэртэй өгүүлэл нийтэлжээ. Удирдагчийн сэрүүн тунгалаг ахуйд «Зарчим» гэдэг үгийг хэрэглэдэггүй байв. «Зарчим» гэдэг хэрэглэдэг болсноос хойш гайхалтай агаад харамсалтай нь «Сүхбаатарын зарчим» гэж ярьж хэлж заншилгүйгээр нэг л мэдэхнээ өдийг хүрсэн аж. Гэтэл Сүхбаатар зарчмын дээд зарчимтай, хүний туйл, манай бахархал болсон хүн явсан билээ. Сүхбаатарын зарчим ардын төрийн маань үндэслэлцсэн бөгөөд одоо ч амьд бүтээлч үйл хэрэг хэвээрээ байна. Ийм бодолд хүргэж байгаад дээрх тэргүүн өгүүллийн шинэлэг сэтгэлгээ, ургуулан бодуулахын өгөөж, ашигтай үр оршиж байгаа юм.

	Зарим хүнд улирсан мэт санагдаж, заримынх нь тухайд огт мартагдсан боловч ер тиймгүй, харин ч уламжлагдан өрнөсөөр байх ёстой, уламжлагдан өрнөх ч хувьсгалын анхны аугаа их жилүүдийн хэрэг явдал, Монголоо хэмээсэн эх оронч бахархал, ардач дайчин үйлсийг өнөөдрийн шинэчлэлт, өөрчлөн байгуулалтын үзэл бодлын үүднээс авч үзэж, цагийн хэлхээ холбоог сануулах гэсэн оролдлого, эршүүд зоримог санаа «Үнэн» сонины хуудаснаас ажиглагдаж байв. Энэ бол сайн хэрэг ээ.

	«Нам улсыг үндэслэн байгуулагчийнхаа мэндэлсэн өдрийг дурсах бүрийд бид бүхэн... түүний эрхэм шинжийг хадгалж байгаа эсэхээ шалгаж үздэг» гэж сонин бичжээ. «Зөвхөн ойгоор нь л уу?», «Үнэхээр бид бүхэн гэж үү?». «ердөө л шалгаж үзэх төдийхнөөр асуудал төгсөх үү?» гэх мэт олон асуултыг сэтгэл дундуур хэрсүү уншигч гаргаж болно оо. Гэвч дээрх өгүүлэл хэдийгээр барьж тавьсан мөчидхөн шинжтэй, бас цацагдсан байдалтай, тун ерөнхий мэт боловч чухал нэгэн санааг айхтар онож, хөндөж товойлгосноороо олзуурхалтай байна. Үнэхээр бид чинь өөрсдөө чухам сүхбаатарчууд мөн үү, нэгэн зэрэг бидний үйл хэрэг түүний үйл хэрэг, ширгэшгүй ундаргатай хувьсгалын маань үйл хэргийн холбиролгүй амьд бүтээлч үргэлжлэл байсаар байж чадсан уу гэдэг асуулт эндээс урган гарч ирж байгаа юм. Бодол бясалгалын үр хөврөл болж «Үнэн» сонины чухам онож дэвшүүлсэн асуудлын гол цөм энд байна. Цагийн хэлхээ холбоо тасрах аюул байгаагүй ч, нарийсан бүдгэрсэн явдал байсныг Сүхбаатарын зарчим, ил тодын зарчмаар сөхөн хэлэлцэх цаг нэгэнт тулж иржээ. Ил тод, ардчиллын зарчим бол чухамдаа Сүхбаатарын зарчим юм. Монголын ард түмэн, ардын хувьсгалын түүхэнд Сүхбаатарын үлдээсэн эрхэм дуурайллын дардан зам зуун намрын бороо, зуун хаврын хавсарганд ч улбааран бүдгэрэх, өвс шарилжид идэгдэх тийм нэгээхэн цагийн мөр биш байлаа...

	В. И. Ленин Марксын зохиолыг уншиж судлахаа «Маркстай ярьж зөвлөх» гэдэг байв. Нэг хүнийг тахин шүтэхийн үед Сүхбаатартай «ярьж зөвлөх» явдал хэрэг дээрээ үггүй болсон. Гэвч энэ бол дээд газраас тухайлсан шийдвэр гарч, олноор тунгаан хэлэлцэх манай түүхийн эмзэг хөндүүр, бэрхшээлтэй ээдрээтэй зурвас урт ужиг үеийн томоохон асуудал учир бид энд хөндсөн төдийгөөр орхихоос өөр аргагүй. Ийм болохоор өөрсдийгөө, одоогоо Сүхбаатартай холбож хурьцуулж хэдхэн зүйл жишээн дээр товч авч үзье

	Д. Сүхбаатар, бүх цэргийн жанжны хувьд түүний удирдлагын дор ажиллаж байсан Сурган боловсруулах хэлтсийн ажлыг сайжруулахын тул «...удаа бүр зүйл дараалан илтгэн ухуулж хэлсэнд» дургүйцсэн хүмүүс «битүүлгээр заалдан тэмцэж» мэдүүлснийг эрс буруушаан засгийн газарт бичиг өргөж «зүйл дараалан байцаан тодорхойлж тогтоосон дүрэм ёсыг илтгэн, хойчийн сайн замыг нээгдүүлэн, таавар гэмийг ариутган гүйцэтгэхийг» хүсэж илгээсэн баримт бичиг байдаг билээ. Их жанжны хүсэлтийг дээд газар анхааралтай хянан үзэж буруутай этгээдүүдийн явдлыг газар авхуулалгүй нэгэн мөр болгож заагласан аж. Энэ бол тухайн асуудлыг ардчилал ёсны зохицлын үндсэн дээр зарчимтайгаар шийдвэрлэсэн шилдэг жишээний нэг юм. Алслан холдсон ч ойр хэвээр байгаа тэр цагт их удирдагчаар минь хүртэл гоочилж оролдож байсан тэр хүмүүстэй цусны бүлэг нэгтнүүд одоо ч байсаар байна. Бид тэр болгоны замыг Сүхбаатар шигээ хөдөлбөргүйгээр таслан зогсоож чадаж байна уу, үгүй юу?! Энэ ч бас л нэг асуудал. Хуулийн байгууллага, захиргааны олон шат нэгж дээр ирсэн нэртэй нэргүй бичиг захидлыг хав дарах юм уу, задалж шийдвэрлэхдээ хэн бичсэн вэ гэдгийг анхаарахгүй, хэний тухай бичиж вэ гэдгийг голчлон анхаарч, өглөөхөн ярьсан ил тодын зарчмаа өдөр дунд мартаж, ардчиллыг умартуулж, шударгыг хэлмэгдүүлж, үнэн ба хариуцлагыг омтгойтож байгаа явдал бишгүй л гардаг.

	Сүхбаатарын ойг тэмдэглэх ёслолд сайн дурын уран сайханчдыг дуу дуулуулж, хуур хуурдуулах нэрийдлээр туслах төлчдийг хөдөө явуулаагүйгээс болж төлийн их гарздал гаргасан тухай санчгийн цагаан хялгасаа илбэн байж нэгэн буурал хүүрнэж билээ. Тэр ярианы үеэр би Сүхбаатар амьд сэрүүн цагтаа хувьсгалын баатарлаг туульс дуунаас:

	 

	Ухаа хонгор морьтой доо

	Улсын их л жанжин лаа

	Учир бүгдийг ухуулсан

	Ухаан ихтэй л хүн дээ

	 

	гэсэн өөрийн тухай дөрвөн шад шүлгийг хасуулах санал тавьж дээш өргөн мэдүүлж байсан гүн зарчимч, төв шударгуу, энгүүн даруу хэр нь хувийн дотоод сэтгэлийн гайхалтай баатарлаг явдлыг партизануудын амнаас олж сонссоноо өөрийн эрхгүй эргэж санасан. Сүхбаатар маань тийм л хүн байв. Гэвч харамсалтай нь тэр хүн эрт одож, амьдадаа хөшөө босгуулах тахин шүтлэгийн үе эрт эхэлжээ.

	Шууд хэлэхэд Сүхбаатарын үзэл санааны ард түмнийхээ сайн сайхны төлөө юугаа ч эс хайрлах цорын ганц голч зарчим бүхий ариун тансаг их өвийг бидний үед ч омтгойтсоор ирж шүү дээ. Бараг дарга нэртэй болгоны суудлын арын хананд Сүхбаатарын хөргийг нямбайлан хадаж тогтоосныг харж болно. Сүхбаатарыг зурагт хуудасчлах, хөрөгчлөх, түүний үзэл санаа, соён гийгүүлэх дуурайллаас суралцах явдлыг хялбарчлах хандлага газар авчээ! Сүхбаатартай уулзаагүй хүн уулзсан болж ярих, хэлээгүй үгийг нь хэлсэн болгож «дуртгалах», төрөл ургийн хамаагүй байж хамаатсах зэргээр «Сайн хүний нэрийг өөрөө гурав худалдаж, ач зээдээ үлдээх» гэдгийн үлгэрээр орчихсон явдлуудын талаар энд өгүүлэх нь ч илүүц биш л болов уу!

	Бидний хэдэн нөхөд хуучин сэтгэлгээ, шинэ сэтгэлгээний талаар ярьж маргалдаж байлаа. Нэг маань над руу хандаж: «Чи жанжны тухай ном бичиж байгаа хүн гэсэн. Энэ асуудал чиний толгойг их л ядраасан байж таарна. Саналыг чинь сонсъё!» гэдэг байна. Гэтэл хоёр дахь нөхөр шинэ хуучин сэтгэлгээнд Сүхбаатар огт хамаагүй гэснэрхүү санаа хэлэв. Би тэгэхэд нь гар эхээр байгаа номоосоо эш татаж: Сүхбаатарын богинохон амьдралын яруу түүхэн замнал бол тэр чигээрээ хувьсгалч шинэ сэтгэлгээ, түүнийгээ ажил амьдрал болгохын төлөө амь хайрлаагүй тэмцэл, ажил амьдрал болгосон их үнэн, ялгуусан дуурайлал билээ. Чухамдаа шинэ сэтгэлгээ бол мартагдсан сүхбаатарч сэтгэлгээ юм» гэж хариулсан сан. Тэгэхэд нөгөөх хоёр дахь нөхөр «тийм ч байж болох, үгүй ч байж мэдэх юм» гэсхийгээд сууж байв. Энэ бол хамгийн наад зах нь амьд дайчин биш явдал болов уу. Улс орны өөрчлөн байгуулалтын үеийн шил шилээ даран босож ирж байгаа түг түмэн асуудлыг шийдвэрлэх тулгам хариуцлагатай өнөө үед иймэрхүү «тийм ч биз, үгүй ч биз» гэх ганганаас цаашгүй бүдүүвч зураг, ацан ойлголт байж таарах уу даа гэж бодогдоно. Хувьсгалч дайчин ноён нуруу суугаагүйн гэрч болох иймэрхүү бүдүүвч сэтгэлгээтэй, чухам хэлбэл ерөөс сэтгэлгээгүй байгууллагын дарга, орлогч зэрэг хэчнээн олон хүн машин хүлэглэж, жолооч хэрэглэсэн чухал чухал ажил албанд сууж байдгийг төсөөлөн бодохуй сүхбаатарч зарчмын үүлнээс хүржигнэн буух өөрчлөн байгуулалтын ариутган цэвэрлэх хур ямар шиг их үгүйлэгднэм билээ! Сүхбаатарын тухайд ихэнх тохиолдолд унасан хүлгийн нь зоо бичгийн ширээ нь, Сэлэнгийн сав дахь олон харуул, хэдэн арав хориор тоочих айлын хот, нийслэл хүрээний гудамж талбай албан тасалгаа нь, хөдөлмөрчин олон, ардын журамт цэрэг хуралдагсад нь байлаа. Оршуулах ёслолд нь оролцсон зөвлөлтийн элчин сайдын үгээр «Морин дээр ядуу төрж, ядуу хэвээр хүлгийн зоон дээр өөд болсон» тэр хүн өөрийн бие сэтгэлд хүнд суртлын тоосыг ч халдаахгүй хэмээсэн хатуу зарчимтай явжээ. Түүний үзэл бодолд хүнд суртал хэмээх гай гал усны адил харш байсан аж.

	Дайсныг таньж чухмаас жигшиж чаддаг, нөхрийг таньж чухмаас нөхөрлөж чаддаг цэл залуу гучин настайгаар Монголын сэтгэл зүрхэнд мөнх оршсон тэр хүний улс төрийн ардач хат, ард түмний жаргалын цэнхэр одыг олж үзсэн билгүүн хараа, ангийн мэдрэхүй нь тэр үедээ ч, хойчийн өдрүүдэд ч эгнэх жишээлэх хосгүй билээ. Үүн дээр Сүхбаатар нь манай ард түмний оюун ухаан, эрэлхэг зориг, нөр хөдөлмөрч, энгүүн хавархаг, бичиг соёлын онч мэргэн зэрэг чанарыг төгс өвчиж, эзэгнэнхэн төрсөн ард түмний хүү болохыг нэмэн хэлэх учиртай. Энэ бүхий чанараараа удирдагч байн байсаар байх тэр хүн монголчуудын үндэсний бахархлын цогц бүрдэл, товчоо цомнол болж явна. Монгол мөхөх шатанд ороод явсан үед монголын азын тэнгэрт Сүхбаатар гэдэг од цойлсон нь тийм билээ.

	Цагт төрж, цагийг төрүүлсэн хүний хөрөг, цагийн холбоосны тухай анхны бодол ийм байна. Бодол үргэлжилсээр...

	 


ОРХОНЫ ХӨНДИЙД ХЭЛХСЭН БОДОЛ

	 

	Зохиолч С. Эрдэнэ, Л. Пүрэвдорж нартай хамтран бичжээ.

	 

	1. Өглөгч мөрөн

	 

	Хөгшин Орхоны хөндийд намжаарах тахийн зоо шиг алаг тариалан дундаас дэгдээхэйгээ дэгжээсэн цэн тогорууд оройн наранд улбартах жигүүрээ дэлгэн зуун найман суваргат Эрдэнэзуугийн уйтгарт сүмүүдийн дээгүүр эргэлдэн дараагийн урин цаг хүртэл салах ёс гүйцэтгэх мэт, Эрдэнэзуутай хэдэн зууны турш салж учирсан тогоруудын үрс удам билээ л. Зуугийн чулуу хөгширчээ, хөөрхий. Аль тэртээ таван зуугаад жилийн өмнө Халхын Автай сайн хан бээр Эрдэнэзуугийн анхны багахан сүмийг босгож Цастын орноос залсан Гомбогүр бурхныг тахисан цагаас хойш энэхүү дагшин орны чулуу хөгшрөн хөгширсөөр одоо хүний сэтгэлд сүсэг бишрэл төрүүлэхээсээ уйтгар харуусал төрүүлэх болжээ. Гэвч энэ бүх хөгшин чулуу болгон монголын сэтгэлд нэгийг шивнэн байх мэт. Гэвч намрын хонгор салхиар шивнэх түүхийн цуурайгаа сонсох чих хэнд маань бий билээ дээ. Сонсох чихгүй дүлий явсан цаг байсан. Жишээ нь гайхамшигт Эрдэнэзуугаа хөгшрүүлэн хаяжээ. Хөшөө цайдамын хүн чулуунууд уруу өөдөө харан ундуй сундуй хэвтэж байна. Одоогоос мянга таван зуугаад жилийн тэртээ Орхоны хөндийд тогтож асан Түрэгийн Билгэ хан, Кел Тегений дурсгалын бичигт чулуу хэсэг бусаг өгөрч хэвтэнэ. Дэлхийн түүхийн ховорхон дурсгалд орох энэ чулуунуудыг зэвтэй төмөр хайсаар хашихаас өөр сэтгэл, соёл хүрээгүй гэлтэй юу? Юу гэлтэй вэ? Түрэгийн бичигт чулуу одоогийн бидэнд хамаагүй гэх хүн арайхан байхгүй ч гэсэн ер сая болтол өөрсдийгөө түүхгүй орон, түүхгүй ард түмний үр сад гэж боддог юм биш байгаа даа гэж хүн хэлэхээр даан ч тоомжиргүй байснаа хүлээн зөвшөөрөхөөс яах вэ. Тэгээд ч одоо биднийг ийм байдалд хүргэсэн саявтархны гашуун түүхээ ил хэлж байгаа болохоор урьдын юмаа шинэ нүдээр харж, шинэ чихээр сонсох цаг болов. Бидэнд тэрхүү шинэ нүд, чих заяагаасай билээ л. Манай монгол улс Төв Азийн элгэн дээр буюу газрын бөмбөрцгийн дагз дээр тогтножээ. Тэгээд ч хүн төрөлхтний их нүүн тархалт эндээс эхэлсэн гэх мэтээр ярьдаг эрдмийн болоод жирийн сониуч хүмүүс хүртэл аль дээрээс хараагаа тусгасан их уужим саруул газар нутаг дээр бид хүн болсноо яахин марталтай вэ! Дэлхийд төв Азийн буюу монгол судлал гэсэн эрдмийн салбар бий болсоор он удаж байгаа бөгөөд, хэрэв бид өөрсдийгөө соёлтой хүмүүст тооцдог бол эрдмийн тэр салбарт хувь хандиваа оруулах гэж мөнөөх хөгшин чулуунуудыг ч цуглуулж, хамгаалж байх л учиртай сан.

	 

	* * *

	 

	Орхоны хөндий Эрдэнэзуугаас эхлээд умар тийш цэлийн цэлийсээр чухам л ийм уужим дэлгэр нутагт төрсөн монголчууд бид бас ч холч хараатай сан билээ гэж бодогдуулан, тэр л холч хараагаа түүх рүүгээ хандуулбал өнөөгийн сэргэн мандалтад түлхэц болох сон гэдэг санааг аяндаа төрүүлнэ. Архангайн Хотонд сумынхан өнгөрсөн жил эрдэмтэн зохиолч Л. Түдэвийн бичсэн өгүүлэлд «чимхүүлснээсээ» самаа авч Уйгарын хар балгасны хөдөлсөн чулуунуудыг цуглуулсан байна. Орон нутгийг судлах аятайхан музейнхээ хашаанд тэдгээр чулууг үзмэр болгон ярайтал тавьсныг үзэхэд аргагүй л их түүхийн үлдэц буюу эрт дээр цагт Орхоны хөндий хүчирхэг бөгөөд өндөр соёлт гүрний нутаг байсныг мэдрэхээс өөр аргагүй болно. Түүхийн чулуу цуглуулснаараа нэгдлийн ажил сайн байна гэвэл инээдэмтэй мэт боловч, зөөлөн чих гаргаж энэ бүхнийг санаачилсан дарга нарыг бас ч соёлтой, мэдрэмтгий хүмүүс учраас улсын тэргүүний нэгдлийн нэгийг удирдаж байна гэвэл хэтрүүлэг болохгүй биз.

	Уйгарын хар балгасны их туурь Орхоны торгон эрэг дээр байна. Хэдэн давхар шороон далан, чулуун хэрэм, хэрмийн дундах ямар нэг лут шавар өндөрлөгийн дээрээс харахад орчин тойронд тарианы шуудуу, тээрмийн чулуу, ямар нэг нүсэр барилгын суурь тулгуур байсан болов уу гэмээр боржин гулдмай тэргүүтэн мянга хоёр зуугаад жилийн өмнөх нэгэн их хот балгадын дүр байдлыг сэтгэлд зураглуулан Түүрэг, Уйгур, Хиргис гээд хүчирхэг гүрнүүд тогтнон мөхсөний суурь дээр Монголын их гүрэн тогтсон тэр л гайхалтай сонин түүхийн тухай ямар нэг далдын өгүүлэгч "Та нар энэ л эртний газар орон, туурь балгас, хөшөө чулуунуудаа уншиж чаддаг байгаач» гэх шиг... Тийн эртний тээрмийн чулуунууд эдүгээгийн монгол улсын тариа будааны өглөгч мөрөн Орхоны хөвөөнд өдий болтол хэвтсэнээр тэр л тариа будаагаар өөрийгөө тэжээн чадагч монголын уламжлалын гэрч болном гэлтэй. Ер нь холбоо сүлбээгүй юм гэж байхгүй. Орхон бол үнэнхүү өглөгч мөрөн билээ. Монгол улсын анхны нийслэл Хархорумыг хөгшин Орхоны хөндийд байгуулахдаа дэмий нэг газар шилээгүй нь лав. Эзэнт улсынхаа нутгийн голчийг барьсан, олон хүн чуулуулсан их хотын багтаамжийг болоод ус унд, газар шорооны үр шимийг харсан, өнгөрсөн түүхийн учир холбогдлыг бодсон буюу чухам л газрын нүдийг олсон нь илт ажээ.

	Энэхэн завсар өгүүлэхэд Монгол, Төв Азийг судлаач оросын эрдэмтэд Пржевальскийгээс эхлээд Майский хүртэл энэ л Орхоны хөндий тийш хөлгийн жолоо залдаг байж. Гадаадын болоод манай олон түүхч археологич нар Хархорин, Хар балгас, Хөшөө цайдамд удаа дараа судалгаа малталт явуулж үнэтэй ховор баримт сэлт, эд өлгийн зүйл цуглуулсан байх юм. Гэтэл одоо алтыг нь аваад авдрыг нь хаяж дээ хэмээн бодогдоно. Орхоны хөндийг хараад тэдэнд юу бодогддог байсныг хэлж бичсэнээс нь мэдэж болно. Зөвлөлтийн нэрт дипломат, академич Майский «Хувьсгалын өмнөхөн үеийн Монгол» гэдэг номдоо бичсэн нь: «...Эртээ нэгэн цагийн цаглашгүй их эзэнт улсын зүрх энэ дээ. Энэ л газар ертөнцийн амьдралын судас лугшиж, шунал хомголзол буцлан, түмэн хүний хувь заяа, манай оросын хувь заяа шийдэгдэж байжээ. Гэтэл одоо үүнээс юу үлдэж вэ? Цамхаг дээрээс бууж мориндоо мордоод хэрмийг тойрсон талаар явлаа. Нэгэнтээ мөхөж одсон өнгөрсөн цагийн ул мөр алхам бүрд тааралдана. Овон товон, суваг шуудуу, ваарын хэлтэрхий, тээрмийн чулуу, яст мэлхийн боржин хоншоор, арслангийн урт хумст хөл...»

	Хар балгаснаас Эрдэнэзуу, Эрдэнэзуугаас одоогийн Хархорин хүртэл Орхон гол урсдагаараа урсаж эрэг хөвөөгөөр нь мянган жилийн монгол амьдрал, монголын түүх улирч эдүгээ хүрснийг ухаарахад хэцүү биш гэлээ ч, тийн ухаарахын тулд газар шороонд нь хэний хөлс цус, хэний ухаан шингэснийг бид мэдэх л учиртай. Мэдэхгүйн гай их. Тэгээд ч жишээ нь: Хангай ханы Төвхөн (Төвхан)˗ий хийдийн туурьд уван цуван очих болсон олон аянчин жуулчин бүтэн шахам үлдсэн ганц хөөрхөн дуганы нь баганад эрээн мяраан даавуу нэвсийтэл зүүснийг үзвэл сүжиглэдэг ухаантай юм уу гэтэл архины шил голцуухан зүсэн зүйлийн хог новшоор дарсныг үзэхэд мунхаг хүний ч сэтгэлд бишрэл төрүүлэхээр энэ дагшин орныг хайрлан нандигнах сэтгэл даанч байхгүй нь илэрхий.

	Төвхөн (нутгийн буурал Цэрэнпил гуай «Төвхан» гэсэн үг гэв) бол үнэхээр л диваажин байж. Мянга зургаан зуун тавиад оны эхээр Өндөр гэгээн Занабазар Цастын орноос буцаж ирээд Хангай ханы оройн хад асганаа бүтээлийн гэгдэх энэ гайхамшигт дуганыг байгуулж Төвхөн хийд хэмээжээ. Чандманилсан гурван оройтой эгц цавчим ханан хадны дундах устай ургамалтай, нар өөд харсан хүнхэр тавцан дээр тоглоомын юм шиг гурван гоёмсог модон дуган барьсны нэг нь бараг бүтнээрээ байж байна. Малтсан хоёр худаг нь хашлагатай, устайгаа. Тавцанд гарах цагаан цэрдэн зам, чулуун шат тавиастай. Ханан хадны чандманилсан гурван оройг ижилсүүлэн засах мэт чулуу эвлүүлэн овоолохдоо алтан хараацай үүрээ хэрхэн засдагтай адил нарийн нягт хийсэн нь гайхалтай. Тэр чулуунууд дөрвөн зуугаад жилийн салхи шуурганд доргиж хөндийрсөнгүй. Юугаар ч шавж наалгүй ердөө л эв эвээр нь тавьсан хэдэн түмэн чулуу шүү дээ. Сүсэг бишрэлийн хүч, сүжигтний сэтгэл шингэсэн юм гэгч л энэ байх. Монгол хүний ур ухаан, басхүү эрэмгий зориг, хүслэн тэмүүллийн бэлгэ тэмдэг энэ гэлтэй. Өндөр гэгээнтэн бүтээлийн хийдээ барих гэж чухам л ийм аглаг дагшин шилж олсон байж. Олны хөл шуугиан, хар бор амьдралаас зугатаасхийн яруу сайхны ур ухаан, эрдэм номыг бясалгагч мэргэн хутагт энэ газраа ирж суухдаа зүгээр л олныг сүслүүлэгч ламбугай арайхан биш, зүгээр нэг аглаг буйдыг эгээрэн хүсэмжлэгч ч биш, бодол эргэцүүллийн далайд аялагч бөгөөд мөрөөдөгч аугаа сэтгэлтэн, хүмүүний болоод ертөнцийн учир холбогдлыг шинжигчийн ёсоор энэхүү эгц цавчим ханан хадны оройгоос хүрэнтэн найгах хоёр хангайн нутгаа харан харан сэрэл ухаарлын жаргалыг эдэлдэг байсан биз. Нутагтаа хайртай, зон олондоо элэгтэй хүн л ийм юм хийж чадах байжээ. Тийнхүү бүтээлийн энэ хийддээ л «Цагийг тохинуулагчийн» бадгуудаа зохиож, ногоон Дарь эхийнхээ уянгат сайхан дүрийг харсан биз ээ. Энэ Төвхөнийг ажин бодвоос арван долоодугаар зууны дундаас эцэс хүртэлх богинохон үед болсон Монголын соёлын сэргэн мандалт ард түмний ур ухаан, хүсэл эрмэлзлийг ямархнаар оргилуулсныг төсөөлөхөд бэрхгүй мэт санагдана. Гэвч бид тэр үеийг Монголд шарын шашин дэлгэрч, ард түмнийг мунхруулсан үе гэхээс өөрөөр үздэггүй. Занабазарыг түүхэнд зөвхөн харгис үүрэг гүйцэтгэсэн гэхээс өөрөөр хардаггүй байжээ. Чухам тэр үед Ойрдын зая бандид Намхайжамц, Халхын өндөр гэгээн Занабазар, зая бандид Лувсанпэрэнлэй нарын зэрэг бичиг номын болоод шашны алдарт хүмүүс гарч, чухам тэр л үед Эрдэнэзуу Монголын соёл, шашны төв болж байв. Шарын шашин ганцхан харгис үүрэг гүйцэтгэсэн гэдэг үзэл хуучрах тийшээ хандаж буйг одоо ерөөс аливаа шашныг үзэх үзэлд шинэчлэл гарч байгаатай холбоход болохгүй гэх газаргүй, тэгж хэлсэн хүнийг үзэл суртлын талаар нэг их сэжиглэх явдалгүй болов уу. Тэгээд ч жирийн эрүүл ухаанаар бодоход яахаараа өрнө дорнын янз бүрийн шашны ном сургаал, сүм хийд, урлал баримал тэргүүтэн хэзээнээс соёл түүхийн үнэт зүйлд тооцогддог, яахаараа монголын газар шороонд суурилсан шашны сум хийд, бурхны урлаг тэргүүтэн соёлын үнэт зүйл биш болдог бил ээ? гэж хүн асуувал бид юу гэх улс юм бэ? Тэр бүхэн чинь ямар ч гэсэн ард түмний ур ухаанаар цогцлогдсон биш үү? гэвэл бид юу гэх улс вэ? Монгол уран барилга, бурхан зургийн урлал гэгч маань яах ч аргагүй манай ардын өв юм. Хүн бурхан болж болно гэж үздэг шашинд шүтээд, үнэнхүү бурхан ухаанаа бүтээл туурвилдаа шингээсэн ард түмний үр сад гэдгээ бид маргаагүй аваас олон зууны их саванд үлдсэн «шавхруугаа» балрын нүх рүү цацчихалгүй, сэргээхийг нь сэргээж, өөд татахыг нь өөд татаж авдаг цаг болжээ. Гадаад дотоодын түмэн жуулчны зам Орхон тийш гарсаар удлаа. Өгөрч хуучирсан Эрдэнэ зуугаа үзүүлэхээс өөр юутай байна вэ, бид? Гэтэл өглөгч мөрөн Орхоны хөндий алтыг нь авсан ч алт өгсөөр л байх өглөгийн их авдар юм. Гэгэл манайх тийм юмаа тоохгүй байхаар их «алттай» орон юм гэж үү?

	Эрдэнэзуугаас урагш хориодхон мод газар Шанхын хийдийн гурван дуганы азаар эвдрээгүй хөх тоосгон хана эвдэрч эхэлсэн дээврийнхээ яс модыг тулаад байж байна. Энэ гурван дуган лам нарын артелийн байр болсондоо л гайгүй бүтэн хоцорч, хожим нэгдлийн агуулах, өвсний хороо, бойны газар юу эс болсон гэх вэ. Гайхалтай бөх бат барьсан тулдаа л тэссэн хэрэг. Ингэж үлдсэн нь ховор юмны нэг. Ямар сайхан тоосго цохиж, боржин чулууг хэрхэн засаж, хэдэн зууныг даахаар яс мод яаж зангидаж байсныг зөвхөн харуулахын тулд энэ дугануудыг сэргээн засвал нэг их гарз гарахааргүй, бурхан шүтээнийг нь тавья гэсэн ч бурхны шавь Цэрэнпэл гуайнд байж л байна.

	Энэ бүхнийг нуршин өгүүлэх ямар хэрэгтэй юм бэ? гэх хүн гарах л байх. Орхоны хөндий монголын эрт эдүгээгийн түүхийг хүүрнэн өчих газар мөн гэдгийг батлан хэлэхдээ бид ямар нэг шинэ санаа хэлж байна гэж огт бодохгүй боловч, ард түмний үндэсний ухамсар урьд үзэгдээгүйгээр сэргэж байгаа одоо үес шинэ сэтгэлгээ гэгч маань хуучныг баримтлагч хүнд сурталтны эсэргүүцэлтэй тулгарсаар байгааг харж байж амаа хамхин суух эрх байхгүй гэдгийг хүмүүст бас хэлэх нь зөв юм. Наад зах нь аливааг үл тоомсорлон чимээгүй өнгөрүүлж сурсан маань арилах болоогүй байна. Тэгээд ч зохиолч сэтгүүлчдийг ганцхан сэтгэлийн хөдөлгөөнөөрөө яригсад гэж дорд үзээд, түүнийгээ жишээ нь Эрдэнэзууд батлахыг улайран эрмэлзэж байгаа хүмүүсийн чихэнд хонх уяхнаа ч алсдаа гэм болохгүй биз.

	Аялах замын туршид Орхоны хөндийгөөр дүүрэн бодол бэлчиж байх шиг, ер хөгшин Орхон долгио бүхнээ хүн сэтгэлийн мэдрэмж багтаасан буурал түүхийн хуудас хаялга болгоод бидний өмнүүр туульс хайлан хайлсаар урсаж байх шиг санагдана. Одоо Эрдэнэзууд юу үзсэнээ өгүүлье. Тодорхой зүйл дээр тогтож хараачилсан болохлоор энэ нь мянган бодлын товчоо хураангуй ч болж мэдэх биз ээ.

	 

	2. Эрдэнэзуугийн чулуун мэлхий юу хүүрнэнэ вэ!

	 

	Хархорин сангийн аж ахуйн баруун урд дэвсэг дээр наран ургаж байхад гарав. Тэр өдөр арван долоодугаар жарны шар могой жил, намрын дунд сарын шинийн долоон Бархасбадь гараг (1989.9.7) байлаа. Хуанлид «...Шинийн найман орчмоос цагаан шүүдэр унаж, сэрүүн цаг эхэлнэ. Хорин дөрвөнд намрын хугас дунд золгоно. Модны навчис шарлан, усны шувууд буцах цаг бөлгөө» хэмээн заажээ. Ийнхүү Орхоны хөндийгөөр аялах бидний алтан шар зам улирлын намар дундуур сүлжилдэн хөвөрч байгаа нь нурсан балгас, эвдэрсэн сүм, тоногдсон хийдийг үзэж тавгүйрхсэн сэтгэлд нэгийг өгүүлнэ. Юу өгүүлнэ вэ гэвэл, Орхоны хөндийн намрыг өвөл нь залгаж, эдүгээ хөнгөн салхинд ногоон шараар эргэлдэн суусарлах өвс тариат энэ газар шороо улирлын хүйтэнд ян хөлдөж, цас мөсөн дор дугжран ханшаалах нь мөдхөн ч болов, тогоруудаа хөтөлсөөр хаврын тэнүүн цаг ирэх нь ердөө л дөрөв таван сарын явдал, мөн л мөдхөн ажээ. Харин өмнөд рүү зэллэх шувууд шиг буцаж ирэхээр биш, насан зүг болж унах оддын адил мөнхөд харвацгаасан өвөг дээдсийн тань нүргээнт амьдралын улбаа ором болж үлдээд байгаа түүхийн эл дурсгалууд хойд үе та нарын гараар сэргэн мандах нь хэзээ л юм бол доо хэмээн сүлжилдэн хөврөгч тэрхүү алтан шар зам нэхэл хатуутай өгүүлнэ. Улирлын бус хүний сэтгэлийн хүйт, унхиа лундаагүйн харгай сайхныг юу шиг муухай болгочхоод байна билээ? Ингэж л өгүүлнэ. Яагаад ч билээ, өнөөдөр цагаан морь өдөр шүү дээ гэж ярилцахад энэ яриатай холбогдох нэгэн учраар Дашдоржийн Нацагдоржийн урласан ялгуун саарал морь сэтгэлийн гүнд уриа дуудлага хадаан үүрсэсхийж, тэр шидэт хүлэг нүдний аньсаганаас тасран чанх өмнө бууж ирэх мэт болсноо, ямар нэгнээс үргэх шиг бололтой тооноор дэгдэх он ижил сэрүүн тунгалаг агаарт уусан замхарч орхино. Хөгшин Орхоны хөндийгөөр дүүрэн, эвдэрсэн балгас, эмтэрсэн суварга, элэгдсэн хэрэм үлдээгээд арилж одсон тэр их цагуудын шивнээг чагнаархан чагнаархсаар монгол хүн бүрийг бодол ухааралд түлхэн амарлиулж мэдэх нөгөөх ялгуун саарал морины уриа үүрсэлтийг үгүйлэн үгүйлсээр бид явганаар дөхөж Эрдэнэзуугийн чулуун мэлхийд бараалхаж билээ.

	Нүд нь бүлтийн дүрлийх чулуун мэлхий дөрвөн хөлийг шаван зааны тугал мэт хэвтжээ. Бие нь мөн л зааны тугал мэт том агаад бидний зах банзаар оромдон босгодог зуслангийн байшинд бол яавч багтахааргүй л сайхан «амьтан» үзэгдэнэ. Хондлойд нь долгио хээ тавьж урласан чулуун мэлхийн зоонд нэгэн эринд хаан төрийн ордны лут том боржин багана суурилж асан гэх бууралхан домогтой буйр нүх хонхойно. Тэр нүхэн «шархандаа» мэлхий ер зовуурилсан янзгүй, харин ч нүхэнд тогтсон хувилгаан үүлсийн хур ус буурал онуудын тоосыг нь живүүлж хот эвдрэх, сүм сүйрэхийн гачаалыг түрхэн зуур ч болов мартагнуулан, нар салхинд зэвэрсэн биеийн нь алжаал нозоорлыг тайлж өгч дээ гэхээр дүр байдал нэн амгалан хүглийх аж. Чулуун мэлхийг нарийн төмөр хайсаар хүрээлүүлсэн байв. Уг нь ган эрдэнэ чулуун биеэс тасарч төрдөг гэлээ ч чулуун мэлхийн том цогцост нарийн төмөр утсан тор даанч нэг таацахгүй жолдож үзэгдэнэ. Ингэтэл мэлхий амилан үг хэлэх шиг болио. Олзуурхан чагнаархваас: «Онголсныг нь ч бүү мэд, оршуулсныг нь ч бүү мэд нэг л өдөр намайг ингэж төмөр торонд суулгачихсан юм даа! ...Би эцэг түүхээр өдөгдөж, эх чулуунаас эгч дүү дөрвүүлээ ихэрлэн мэндэлсэн сэн. Бид хан тэнгэр дор цавцайх хааны ордныг тулж, дөрвөн багана дор дөрвөн тийшээ харан хэвтэвч, дөрвөн бие тус тусдаа байлаа ч сэтгэл нэгэн байв шүү. Дөрвөн бие, нэгэн сэтгэлийн нуруун дээр хаан ордыг мөн ч олон жил тээж билээ!.. Эгч дүүс маань хаана хаана явааг бүү мэд. Харин миний чулуун бие л тэр чигээрээ өнчрөлийн цогц болсныг мэдэж хэвтэнэ» гэж тэр мэлхий өгүүлэх аж.

	Бодол бодолдоо чулуун мэлхийд өчиг тавьсаар тэгсхийгээд бид машиндаа сууж, Эрдэнэзуу тийш буцаж хөдөллөө. Сэтгэлийн гүнд «Чулуун мэлхий чи монгол хүн бүрийнх байтугай» гэсэн нэгэн шад бодол төрнө.

	Өчигдрийн их бороонд залуужиж мэлтэрсэн хөгшин Орхоны усанд цэгээн тогоруу далавчаа шүргэсхийн, эс шүргэсхийн бууж сууж, буцаж нисэж, цэнгэн зэллэнэ. Өөдөө багахан хөөрсөн нарны хурц туяа хөндий дүүрэн асгарч тэнгэрийг цавцайлгаад явах цаг нь ирсэн ч, явах сэтгэл нь ирээгүй тогоруудын биеийг мөнгөлөг, алтлаг, номинлог, танлаг, оюунлаг, зэслэг... есөн эрдэнийн өнгөнд хувилгахыг үзэхэд Монгол маань наран цацраг, наран тогоруу, наран доорх хүний гараар засагдан ургасан чулуун мэлхий сэлт яах аргагүй их түүх дурсгалын орон юм даа хэмээн бахархлын сайхан бодол төрнө. Гэвч бахархаж дуусаагүй явтал бүжих гүнж нарын биес мэт эрхэмсэг сүрлэг дурайх Эрдэнэзуугийн зуун найман суваргыг тоо байгаар хөшиглөн нүднээс арчсаар гайт нэгэн архивын мэдээ санаанд орж ирдэг байна. Тэр мэдээний олон тоонууд тас хар, «зуун найм» гэсэн суваргын тоо цав цагаан байсан юм. Тоо өнгөтэй байдгийг ингэж л мэдсэн хэрэг!

	Тавьхан жилийн өмнөх түүхийн хөмрөг ярьж байна. Сонсогтун, сонсогтун, сонсогтун! 1938 оны тавдугаар сарын найман. Лувсаншарав, Чойбалсан нарт Шашны хэрэг эрхлэх газрын орлогч дарга Баярсайханы илгээсэн бичиг: «...Хүрээ хийд 767, эндээс эвдэж цэвэрлэсэн нь 734, цэвэрлээгүй нь 6, хуваарьт ороогүй нь 37, ...бүгд 566 машин зүйлийг Төвд авчраагүй байна. Хэнтийд 60 машин, Төв аймагт 135 машин, Архангайд 150 машин, Сэлэнгэд 70 машин, Хөвсгөлд 35 машин... ...Лам нар 18200˗г баривчилсан. 17000˗ыг устгав...» гэснээр бодолд орж ирсэн хар тоо ээдчин тасалдлаа. Оюу номиноор асгарах нарны туяанд дарагдаа бил үү, орь гагцаар гансрах чулуун мэлхийнээс дайжаа бил үү, Орхоны тогоруу өмнөдөд очоод дэмийг чалчина гэж бишүүрхээ бил үү, одоо байчхаад Ситаалины (Сталины) хөшөөг хөндөх нь ээ гэж зэвүүрхээ бил үү (!), тийнхүү хар тоонууд гудчин тасалдаж, төдхөнөө бүжих гүнж нарын биес — Эрдэнэзуугийн олон суварга, мөнгөн бурхад биеэ цавцайлган тодорч ирлээ. Нэгэн бодолд дээр өгүүлсэн тас хар тоонуудыг хөмрөг сан биш, хөмөрч хэвтсэн чулуун мэлхий л уншчихав уу даа гэж санагдана. Гэвч нэмэн сэтгэвэл мэлхий алган гартны цагаан туурвил заяагаар мэндэлсэн учир хямарсан сэтгэл дэх бодол төөрч самуурсан нь илт байлаа. Харин өвгөд мэлхийгээ тайрч шатаах мод гулдангаар биш, дааж үл өргөх чулуугаар урласан нь нэгэн учир түүхийн гэрч томго болгох гэсэн хэрэг биз. Ийн бодох үед машин зогсов. Эрдэнэзуугийн их хэрэмд тулж иржээ.

	Зуугийн хаалгаар орохын өмнө саатав. Хүндэтгэн өргөмжилж зогсох ёстойн учир ба мөнхийн үйл гэж байдаггүй ч, мөн ч хөөрхий болгож дээ гэж бодохын учир саатан зогссон нь тэр юм. Хаалганы хана эвдэрч цуурчээ. Чулуун мэлхий мөлхсөн ивцэг толгой дээрээс ихэмсэг багахан, идэрхэг сэргэлэн дурайж угтсан бүжигч олон гүнж суваргын «бие лагшин» ч тавгүй, харахаас яс янгинаж өвдөм «шархалж» нооройгоод хөөрхий болсон байна. Орох борооны дусал суварга˗гүнжийн нулимс болж санагдаж байсан сан.

	Өмнө үдэш нь бид манай залуу үеийн сэхээтний нэгэн төлөөлөгч Намбарын Энхбаяр хүүгээс энэ тэрхнийг тодруулж лавласан болохлоор Эрдэнэ зуу музейн эрхлэгчтэй юу ярихаа төдийгүй, юу гэж хариулахыг нь ч тааварлаж байсан хэрэг. Зуун найм байсан суваргаас зуухан ширхэг үлджээ. Эрхлэгч суваргыг сэргээхэд хэцүү, хэрмийг барихад амархаан гэж ярьж байна. Энэхэн зуур чулуун мэлхий нүдэнд дахин үзэгдээд музейн эрхлэгчийн үг холдон замхрав. Чагнаархваас чулуун мэлхий: «Ингээд л найман суварга газарт бохирон уусаж зуун суварга эгч дүүсээрээ өнчрөн үлдээд байна даа. Газраас төрсөн суварга газартаа шингэх нь жам болоод энэ үү... Хүмүүн та нарын сүсэг сэтгэл хаачсан юм бэ? Уг нь дээдэс тань амар хялбарыг боддоггүй байснаас очир алмасан соёмбон оройт сурвалжит төр улс ба Алтай, Хянганаар хэцэлж, гучин гурван говиор захалсан Орхоны энэ хөндийг, бадраасан зул мэт үзэгдэх зуун найман суварга юугаа үлдээсэн биз ээ!» гэж хэлээдэх шиг болж билээ. Эрхлэгч бидний асуултын учир шалтгааныг үл ойлгов бололтой «Би энд сүжиг сэтгэлээр ирээгүй ээ, албан томилолтоор ирсэн. Даргын тоот тушаалаар» гэж өөрийн тухай ярих нь чулуун мэлхийн өгүүлэл хүүрнэлтэй хаялга ойлго агаар нэгэн бус байлаа!

	 

	* * *

	 

	Бидний анхалж орсон сүм Номуун эрлэг хааны сүм юм байна. Үүдэнд нь 2,5 метр голчтой хүрэл тогоо, хүрэл тогооны ёроолд хэдэн туушаан борооны ус, хэдэн туушаан борооны усанд янз янзын янжуур тамхины иш, чүдэнзний мод хөвж сүмийн хормойгоор орог саарал оготно шогшрон гүйлдэж цэнгэнэ. Эзэнтэй гэхэд энэ газар Хөгнө хан уулын эзгүйрсэн доод хийдээс ялгагдах зүс царайгүй болжээ. Учир нь уул өгсүүлж барьсан тэр хийдэд оготно зурам үзэгдээгүй юм. Эрдэнэ зуугийн хэрмийн доторх зэрлэгшсэн бут, зэрэглэн гүйлдэх оготныг үзээд «Хээр тал нутагт минь ийм л байдаг даа» гэсэн буурал найрагчийн алдарт мөрийг саналаа. Оготно, хүн хоёр оромж нэгэн болсныг мэдээд «Хээр тал нутагт минь ийм л байдаггүй дээ» гэсэн өөр нэгэн шадыг нь шившин шивнэлээ. Бас сүжгийн сэтгэл (итгэл үнэмшил) мянган үйлийг бүтээнэ. Сэтгэл сохор бол нүд сохор, нүд сохор бол гар мухар хэмээмүй гэсэн ухаант ардынхаа үгийг нэхэн саналаа.

	Урам хугарсан бид цаашлан өөр сүмүүдээр явав. Дэнсмаа урч агсны урласан наамал Гомбогүр, Эрдэнийн хар чулуугаар сийлбэрлэсэн далан таван махгалын нэгэн хувилбар, цалин цагаан мөнгөөр цутгаж дархалсан арван хангал тэргүүтэн бурхдын дүрийг үзэж, хямарсан сэтгэл тавиран, дээдсийн уран гар, билгийн нүд, халуун сэтгэлийн их тамир тэнхээнд бахархахын таашаалыг амсан байж хөөрөл бодолдоо цэнгэлээ. Гэвч Эрдэнэзуугийн 69 сүмээс 19 нь л хагас дутуу үлдсэнийг сонсохдоо гонсгорхон эргэж алхахад хүрэв.

	Музейн эрхлэгч биднийг албан тасалгаандаа урьж байна. Тэр хүн далай ламын сүмд «залардаг» ажээ. Шинэ хуучны барилдлага, уламжлал, шинэчлэлийц цогцол болоод тэр биз ээ, эдүгээ бидний үеийн албан тушаалтны том модон ширээ ямар ч ариун эрхэм орон зайг гэгээн дурсгал гэж ичиж мэгдэхгүй нэн зохилддогийг далай ламын сүмд донхойх даргын ширээгээр багцаалан байж ухаарлаа.

	Эрдэнэзуу сүм музей нэг түм хоёр мянга найман зуун найман ширхэг эд өлгий зүйлтэй гэнэ. Үнэ нь ердөө л дөрвөн сая гаруйхан төгрөг аж. Нарийн судалгаа явуулбаас нэгэн бумаар цэгнэхийг ч нэгэн мянга хүрэхгүйгээр тогтоосон нь нэн олон бололтой. Гэтэл өөрчлөлт шинэчлэлт, өгөр зогсонги байдал хоёрын халуун тулалдааны өвөрмөц талбар болсон нөгөөх улигт шинэ цагийн байшин нэгэн сая төгрөгийг идэж бараад дуусаж байгаа гэнэ. Тэр байшинг өргөмжлөх гэхдээ хэт их мөнгө зарж, мэдэхгүйн бурангуйд автан соёл түүхийнхээ дурсгалуудыг хэт доогуур үнэлсэн нь алган дээр мэт тод байв. За яах вэ, эд агуурс цөмөөр дөрөвхөн саяар хэлэлцэгдэх үнэтэй байг л даа. Гэтэл дөрвөн саяыг гутаахын учир нэгэн саяыг нэмэн зарахын хэрэг юу билээ! Бид тийм ч «яндаж баршгүй далай шиг...» баян чинээлэг бишээ хэдий нь ойлгосонгүй бил үү?

	Алтан шар зам маань биднийгээ хөтөлсөөр Шанхын хийд рүү орууллаа. Эрдэнэзуугийн ойролцоох Баруун хүрээнээс тасарч анх түрүү Пунцагдаржаалан нэртэй боссон тэр хийдийн амин сүнс˗далан долоон нас сүүдэр зооглож яваа Цэрэнпэл гуайн гэрт орж айраг сөгнөн хөөрөлдөв. Тэр эх оронч хүн байшин худалдан авч цуглуулсан ном судар, эд өлгийн зүйлс, түүх соёл, урлагийн бусад олон туурвилыг өөрийн нь бие доройтсон ч, тэнхээ нь хэвээр буй сүжиг сэтгэлийнхээ хүчээр харж хямгадаж, харуулдаж манаж байдаг юм байна. Агуулах байшин нь гурван ямхын зузаан өргөн банзаар хийсэн хоёр давхар хаалгатай аж. Гэтэл улсын асрамжид буй гэгдэх Эрдэнэзуу маань ямар байлаа гэж, эргэж санахад хүрнэ.

	Суваргын тоо зууг дотогшлон нурж ирэхээс өмнө өрсөж, Эрдэнэзуу музейг арван хангал мэт догшин, далан таван махгал мэт идэрхэг тэнхээтэй агаад эрхэм гэгээн Занабазарын гар адил сэтгэл сүжгийн, ээж хатан Мандухай сэцний гар адил монгол эх оронч үзлийн бат нот гарт өргөн тушаах чухам цаг нэгэнт болжээ!» Эрдэнэзуугийн чулуу мэлхий үг өгүүлэх аваас нүдээ бүлтийлгэн эрин эриний тоосоо шилгээн байж гүвээд хаан ордны боржин баганаа нэгэнт үгүйлснээ ингэж л хүүрнэх байсан нь лавтайяа.

	Бид — орчин үе түүхийн биеэс төрсөн. Бид — орчин үе өөрсдөө түүх болно. Бид — орчин үеэс түүх өөрөө үргэлжилнэ.

	 

	3. Учирлан өргөх санал

	 

	Одоо цөөн хэдэн санал өргөе. Энэ саналыг мөн л Орхоны хөндийгөөс цуглуулсан юм.

	Улс үндэстэн бүрийд ариун дагшин, эрхэм нандин нутаг ус хуруу дарам цөөн байдаг агаад монголчууд бидний хувьд чухам л тийм газрын нэг нь Орхоны хөндий яах аргагүй мөн билээ. Эл учир Хархорумын туурь, Эрдэнэ зуу, Хөшөө цайдам, Уйгурын хар балгасыг цогцолборлуулсан Орхоны хөндийг дархлан дэгжээх нь зүйтэй гэж нотод бодно.

	Учир юун гэвээс, Орхон голыг яг уулын хадан бэлд боож суваг шуудуугаар урсган хөгшин Орхоны хөндийг тэр аяар нь хагалан тариа ногоо тарьсан нь ард түмнийхээ соёлын хуучин өв хөмрөгийг үл ойшоон шоовдорлодог, улс үндэстнийхээ буурал түүхээс цэрвэн сэжиглэдэг байсан үеийн болчимгүй явдлын нэгэн уршиг, бэлээхэн жишээ гэхэд сэтгэлийн хөөрлөөр хэтрүүлсэн явдал болохгүй л болов уу? Тэнд түүх, дурсгалын хэчнээн үнэт эрдэнэс өртөж үгүй болсон хийгээд хүний сэтгэл бодолд ямаршуу булингарт нөлөө туссаныг бид бодож цэгнэж үзээгүй явна шүү дээ. Харин Хархорины сангийн аж ахуйд ажил хийж, тэнд аж төрөн суугаа жирийн хүмүүс үүнд огтоос буруугүй гэдгийг тогтож хэлбэл зохилтой. «Өчнөөн жил болж хүн ардыг гурил будаа, ногоо цагаагаар хангахад чухал үүрэгтэй бүхэл бүтэн аж ахуйг нүүлгэнэ гэдэг санаанд багтамгүй хэрэг» гэх хүн гарах биз. Гэхдээ арай лавдан тунгааж бодвол тийм ч үл гүйцэлдэх зүйл биш агаад зориглон шийдэж чадлаа гэхэд хэт хойчдоо тун ч тустай үйл болмоор санагдана. Хархорин хотыг бол нураах нүүлгэх явдал гарахгүй, янз маяг, төрх төлөвийг нь өөрчлөн монголын эртний нийслэлийн туурин дээр, уран барилгын тансаг дурсгал Эрдэнэзуутай айлсан хоршиход таацахуйцаар өөд татаад дотоод гадаадын аянчин жуулчинд зориулсан соёлын «төвхөл» болгон засварлаж болохгүй нь юу вэ? Ингэхдээ Орхоны хөндийд малчин ард нутаглан мал сүргээ өсгөж, гүүгээ барьж, идээ цагаагаа хийж байх юм. Гагцхүү газар шороо, уул усыг ухаж төнхөж унаган шинжийг нь өөрчлөн сүйтгэхийг л хориглон дархлах нь зүйтэй. Өөрөөр хэлбэл, энэ нутагт эдэлбэрт дархан газрын зэрэг олгоно гэсэн үг ээ.

	Энэ мэт сайн үйлсийг бүтээх үүднээс Монголын соёлын сангийн хүрээнд эрдэмтэн мэргэд, соёлын зүтгэлтнүүд, нутгийн олон түмнээс бүрдсэн «Өвгөн Орхон» дэд нийгэмлэг байгуулан, Орхоны хөндийн түүх дурсгалыг хамгаалж сэргээх хөтөлбөр гарган түмэн олноор хэлэлцүүлэн хэрэгжүүлбэл ямар вэ?

	Эрдэнэзуу хийд ямаршуу болчхоод байгаа хийгээд, энэ чигээрээ байвал хожим хойно юунд хүрэхийг дээр өчсөн. Үүнээс үүдэн Эрдэнэзууг аврах цорын ганц арга бол түүнийг Гандантэгчэнлингийн ивээлд шилжүүлж салбар хийд болгох явдал гэж бодож байна. Ингэсэн цагт Эрдэнэзууг албан хариуцлагын албадмал "дургүйд хүчгүй"˗д дулдуйдан арга ядаж байхгүй, соёл түүхээ эрхэмлэгч олон түмний эрмэлзэл, санаа сэтгэлийг түшин улсын сангаас хөрөнгө сүйтгэл бага гарган сэргээж болохоор ажээ.

	Монголд бурхны шажин анх түрүү энэ л ивээлт газар шороонд үүсэж дэгжсэн түүхэн учир холбогдлыг нэхэн бодолцож, Эрдэнэзууг хуралтай болгосон ч гэлээ манай ардын төр, хүмүүнлэгийн ёсонд буруу хазгай тусах зүйл огт үгүй нь магадтай.

	Ингэхийн сацуу Эрдэнэзууг ЮНЕСКО˗гийн ивээл анхааралд даруйхнаа оруулбаас зохилтой сон. Учир нь Эрдэнэзуу маань ийм зиндаанд байхад таацахуйц хүн төрөлхтний соёлын эрхэм дурсгалын нэгэн нь гарцаагүй мөн билээ.

	Монголын соёлд цагийг эзэгнэн орших их уран бүтээлч Занабазарын бясалгал туурвилын лаврин Төвхөн (Төвхөн)˗ий сүмийг Өвөрхангай, Архангай аймгийнхан хүч хөрөнгө хамсуулан сэлбэн засаж, тэр их хүний музейг байгуулбал мөн ч сайхан аа. Зоригловол ч бүтээнэ дээ. Гурван зуун жилийн чанад барьсан модон сүм босоо хэвээрээ, өрж зассан чулуун уул нь ганц ч чулуу сугараагүй бүтнээрээ дүнхийж, мөн тэр цагт гаргасан хоёр бяцхан худаг ус нь мэлтэлзээд байж байхад, бид тэдгээрийг додомдоод авч чадахгүй гэж үү? Өнөө хэр дуганыг ч нурж туурь болоогүй байгаа Шанхын сүмийн гурван дуганыг ч сэргээн засаж болохоор байна.

	Түүх соёлын дурсгалт үйлийг сэргээхэд зориулан улсын сангаас гаргадаг мөнгийг Эрдэнэзууг гутаасан байшин барих мэтэд зарцуулж байгаа хууль бус мугуйд явдлыг ч болиулж, тэр хөрөнгийг Орхоны цогцолборыг сэргээн засварлахад хэрэглэвэл зөв болох биз ээ...

	Энэ бүхнийг бид оролдон бүтээж чадваас Эрдэнэзуу, Төвхөн, Шанхын хийд, Хөшөө Цайдам, Уйгурын хар балгас болон бусад түүх дурсгалын олон үзмэр зүйлийг өвөртөө багтаасан «Орхон» хэмээх олон улсын жуулчлалын томоохон цогцолбор үүсэх юм. Ганцхан энэ л цогцолборыг үзэх гэж ертөнцийн энтээ тэнтээгээс өчнөөн төчнөөн мянган хүн ирэх нь лавтай. Ингэвэл зөвхөн Монгол улсынхаа түүх соёлыг даян дэлхийд сурталчилж бага бус мөнгө зоос олох төдий бус, хүн төрөлхтний соёлын нэг гайхамшигт зүйлийг үзмэрийн эргэлтэд оруулах учир холбогдолтой болох сон. Үүнд урт хугацаа, хөрөнгө хэрэггүй. Хүнд сурталд баригдан хойргошихгүй, түмэн олны дэм хүчийг түшиж зориглон хөдөлбөөс богинохон хугацаанд багтаан амжуулж болно гэж бодогдоно. Соёлыг ард түмэн бүтээж, ард түмэн эрхэмлэн хадгалж байдаг жам ёс бидний өнгөн дээр алдагдах бус, эрхэмлэн сэргээх учиртай гэж машид итгэнэ. Шүүн хэлэлцье. Сайн үйлийг дэлгэрүүлцгээе!

	 

	1989 оны 10 дугаар сар 

	Эрдэнэзуу˗Улаанбаатар

	 


ЦАГИЙН ЯВДЛЫГ ТОВЧООЛСОН ХҮМҮҮН

	 

	1. Аавын үг, хүүгийн үйлс

	 

	Цаг явж, бодол үлддэг хэмээсэн бил үү. Хүмүүн олондоо хандаж, үзэг нэгтнийхээ тухай хөөрөх нь хүмүүн олон дотроосоо үзэг нэгтнээ олсон лугаа адил цэнгэлтэйеэ байдгийг би мэдэрч сууна. Ийнхүү цагийн хүүхэд төдийгүй, цаг яван одоход бодлоо үлдээж чадсан цагийг бүтээгч хөвгүүдийн нэгэн Лодон гуай агсны хүү Түдэвийн тухай өнгөрсний дуртгал, эдүгээгийн бясалгалаар тодосгон байж, энэхүү хөрөг˗нийтлэлийг бичсүү хэмээн зориглов оо.

	Лодон гуай гэж хир даг болсон дээлийнхээ энгэртэй адил хар царайтай, сүү мэт цагаан дотортой мужаан эр явлаа. Урласан, угсарсан, хадсан эд агуурсаас нь эдүгээ нийслэлийн тавдугаар сургуулийн хөдлөх, үл хөдлөх хөрөнгөн дотор байж ч мэдэх, эд агуурс номон эрдэнэд шигтгэж үлдээдэг бодол биш болохлоор оргүй арилсан ч байж бас мэдэх ийм л аж. Гэвч тэр хүний явдалд өвлөгдөн үргэлжлэх учир байв...

	Түдэв зохиолч ааваасаа олон зүйлийг өвлөсний дунд буурлынхаа ёгтлолын эрдэмд төгс суралцсан хүн гэж би санадаг. Нэгэнтээ Лодон гуай үе тэнгийн нь хүн болох миний дэргэд их хүүгээ цаашлуулж «Миний Мунагаа л хол явна даа, дамшиг чинь! Та хоёр харж л байгаарай. Арваа төгсөөд шууд Москвад одов. «Түдэв» гэдэг үг «судрыг хураангуйлагч», ном эрдмийн хөмрөг, «номын сав» гэсэн утгатай ч нэрээр хүн явахгүй номоор л хүн явна. Мунагаа алс одноо. Дүү чинь их том хүн болно» гэж билээ. Үнэхээр Лодон гуайн бага хүү Монголын соёлын тэнгэрт од болон гэрэлтэхэд байг ч гэхээргүй л нэгэн явсан даа. Тэгэхэд өвгөнийг юу хатгаж, аазгай нь юунд чингэтлээ хөөрснийг би санахгүй байна. Харин их хүү Түдэв нэг шатаж, нэг унтарснаа дахин шатах мэт болж суусныг нь нүдний нь харцнаас ажигласан юм сан.

	Саяхан Бажуудайн Ганбат «Үнэн» мэт том сонины эрхлэгч бол нэг хүн хийгээд барахын аргагүй нүсэр ажил. Гэтэл Түдэв маань эрхлэгчийн үүргийг чухам жинхэнэ ёсны эрхлэгчийн хэмжээнд гүйцэтгээд зогсох бус, зохиолчийн хөдөлмөр, судлаачийн ажлыг дагнагчдаас хол илүү биш гэхэд, тэдэнтэй зуузай холбохоор хийж явна. Хэдэн жил ойрын зайд хамт ажиллалаа. Эрхэм нөхөрт яаж тусалъя даа л гэж бидэнд бодогддог...» хэмээн хүүрнэхийг сонсоод, гүд гүд сорох тамхиныхаа утааг шившин гунигтайхнаар харж Лодон гуай эргэж ирэхгүй аянд мордохоосоо хэдэн сарын өмнө «Би Чингисийн эр хоёр загал шиг хоёр хүүтэй явлаа. Багыг маань харийн орны Мушгиа голын лусын дагина тэвэрч аваад буцааж өгсөнгүй. Тавилан гэдэг энэ биз. Говь˗Алтайн Наран сумын Өвөрзамын бууцанд хөвгүүн дүү дагуулах гэж ирээд, хөвгүүн дүү дагуулсан энэ Түдэв л одоо хоёр хүний хийхийг нэгэн биеэр үүрч, хоёр загалын явахыг нэгэн загалын хөлөөр туулах болжээ!..» гэснийг эрхэнэ үгүй нэхэн санав. Ингээд аавын үг, хүүгийн үйлс хоёр найрсан жигдэрч, эцгийн юу санасан есөн хүслийн манлай нь ёсоор бүтсэнд, нэгэнт баярлахгүй болсон буурлын өмнөөс баярлах сэтгэл, хүний явдлыг эргэцүүлэн ухаарах бодол хоёр надад зэрэгцсэн сэн.

	 

	2. Арга билгийн тухай товчоо хураангуй

	 

	Ороо бусгаа цагийн наранд гундан, заримын нь ижил омголон салхинд сэгсрэгдэж, өөрчлөлтийн хуранд давс адил уусан алга бололгүй Түдэв хэрхэн Түдэв хэвээр үлдсэн тухай өгүүлэх нь эндээ адармаатай мэт байж болох ч, тэндээ чухаг хэрэгтэй буй заа. Зохиолчид бид бие биеэ төгс мэдэж харилцан судлалцахгүй юм аа гэхэд там тум мэднэ хэмээн орхиж, амаа жимийвээс цаад зах нь соёлын хариуцлагаас холдохоор сон, наад зах нь энэ өдөр шаагьж, эсэргэн өдөр заавал ч үгүй ухаарах олны хар цагаан хэл амнаас халшран далдичсан хэрэг болох учиртай. Тодруулбал, өгүүлэн бүхий цагийн өдгөө хэрчимд хэний ганзаганд юу байв, нийгмийн оюун санааны амьдрал, цэцэгсийн тэрхүү тансаг хүрээлэнгийн хөрсөнд хэн нь ямар л үр тариа билээ гэдгийн тухай байнга хийгээд харилцан хаялгатай хүүрнэлдэх нь үзгийг цаасанд билүүдэгч бүхний эрхэм нэр төрийн хэрэг, дагаж дагуулах ёстой үнэн мөн. Ер нь гэвээс хүний хөргөөс ба хүмүүс хоорондын явдал суудлын зургаас, хүн олны унаж яваа цагийн хүлэг, цагийг ухаарсан эгзэрлээс тухайн он жилүүдийн цогц нэвтэрхий толь бичиг туурвигддаг, нийгмийн танин мэдэхүйн далай ч энэ мэт ер бусын олон янз дуслын ундас тунадаснаас бүрэлддэг нь жам юм.

	Тэмдэглэлийн маань дэвтэр миний өмнө байна. Сэнгийн Эрдэнэ зохиолч бид ойрмогхны нэгэн өдөр номын хүмүүсийн тухай, тэр дотор Лодон гуайн том хөвгүүний талаар ярьсан ярианы бэхэн бичлэг цаасан хальсанд үлдсэнийг эгэн үзэж, олзуурхалтайгаар хөрөг нийтлэлдээ татлага хаялга, зураас орхиц болгоё хэмээн шийдэв. «Хүнийг танья гэвэл суудал зэрэгцэж ухааны нь дотор бэдэр. Хүлгийг танья гэвэл амьсал ханьсаж далайн чанад бэдэр» Эртний Монголд ийм нэгэн сэцэн үг байсан ч байж болох оо. Юу ч атугай хүнийг зайнаас, уулыг ойроос олж харах хэмээхүй нь мэргэдийг ч болов гортуулах оньсого мэт хэцүү зүйл болмуй. Нөхөр Түдэвтэй удаан сууж энгүүн хөөрөлдөхөд нэгэн их бодлын чуулганд чуулалцаад гарсан адил цэнгэлтэй, цэнэгтэй сайхан болдгийг би мэдэх агаад Түдэв бол эгээрэл ээнэгшлийн буюу зүрхний гэхээсээ гэгээрэл номын буюу толгойн эрдэмтэй хүн, ...тийм л хүн юм даг уу даа гэж санагддаг. Түүнийг уяа морины хүүхэд гэвэл хамгийн хашир нь биш гэхэд хамгийн хашир хүүхдүүдийн нэг нь гарцаагүй мөн болов уу. Аль гүдгэр дээр жолоо татаж, аль хөндийд амыг зуулгаж, хэний морьтой альхан зайд хэрхэн зуузайлж, яахин түрүүлэх буюу аман хүзүүдэх, эсвэл айрагдахаа тэр бээр бүүр багаасаа мэддэг жаал байв шүү. Үүнд наадамчид баалж байсан нь цөөн, баярлаж байсан нь харин машид олоон. Түүнийг буруутгаж болдог ч тэр буруутан болж байгаагүй юм. Үүний нарийн учир холбогдол чухам юу болохыг од мэт олон жишээ баримтаар хөдөлбөргүй нотлогдсон, хэрэг явдлын хэлхээ сүлжээн дунд бүтэж бүрэлдэх дуртгал романаас нь уншигч мөдхөнөө үзэх биз ээ. Түдэв ажлын үеэр зохиол бичнэ гэж ер үгүй, зөвхөн оногдсон ба оногдсонд нь шууд хамаарах ажлаа л хийнэ. Зохиолоо амралтаараа л бичнэ. Бичихдээ цай их ууна. Хурдан, хальт мөлт болчих вий дээ гэхээр тун хурдан бичнэ. Баллана сохолно гэж бараг үгүй. Үзэг нь дэгдэн гүйж, хар бэхийн нэг мөр нөгөө мөрөө дэрлэн ундрах нь горхи горхины бидэргээ адил хөвөрнө. Үүнд ер бусын хувилгаан чанар байхгүй ч ширээгдэж төгссөн номч мэргэнд заяадаг чанар буй. Үзэг нь бүдэрнээ гэж үгүй. Хэд хэдэн нэр салбарын, хэдэн арван том жижиг ном туурвиж, гучаад хэлээр нэгэн сая таван түмэн ширхгээр хэвлүүлсэн бичгийн хүний үзэг уяа нь таарсан хүлэг адил тийм ч байхаас яахан аж гэж бодогдоно. Хүний үзгээр бичих дургүй. Бичвэл бүдрүүлэх дургүй. Бүдэрвэл хараах дургүй ч "Зохиолч хүн үзэгтэй байдаг юм уу!?" гэж үглэнэ... Түдэв тийм л нэгэн.

	Бидний үеийн сэхээтнүүд бараг цөмөөр хөдөө нутагт хөдсөнд боодолтой өссөн хүүхдүүд, хөдөөгийн уул талаар соёл тараагүй цагийн нусгайчууд билээ. Энэ маань хэн нэгнийх нь жигшлийг бус гэхэд багахан атаархал, томоохон эгдүүцлийг төрүүлдэг л юм байсан. За тэр яах вэ... Монголын орчин үеийн сэхээтнүүдийг есөн зүйл эрдэнэд хувааваас миний бодлоор хөдсөн боодлын «гол» явсан Түдэв тэр дунд яахын аргагүй багтах бөгөөд Түдэвийг хэн нь чухам ямар эрдэнэ гэхийгээ, эсвэл ерөөс эрдэнэ биш дүлий чулуу гэхийгээ нийтлэлийн маань баатрыг өөрөө өөртөө хэрхэн нээсэн билгийнхээ нүдээр уншиж дуудна биз ээ.

	Нөхөр Түдэвийн санаанд хэр баргийн юм таашаагддаггүйг С. Эрдэнэ бид гадарлана. Тэр бээр нэгэн үе дээд зиндаа дахь номгүй жаргалтангуудын дунд номтын зовлонг эдэлж явлаа. Түдэв эгдүүцлээ эцгээс өвлөсөн ёжлох аясаар илэрхийлнэ. Энэ нь ёжлогдогсдод дээрэнгүйлэл болж үзэгдэх бөгөөд тэд нь ч нэг их хүлээлгэлгүйгээр «Өсөхөөс сурсан үндэсний» мэхээ боловсруулж, захиргаадан имрэх зүг тийш хантайрдаг цаг ер тун саяхан. Түдэв, түүний багийнхан «Үнэн» сониныг үнэн уг хэлэхэд сургаж эхэлжээ. Хариуд нь «Намын удирдлагыг өргөн олон түмнээс холтгон зааглах гэлээ» хэмээсэн баа үг сонсжээ. Миний ажигласнаар тэр үед «Үнэн» чухамдаа оппозис хүч болоод байсан бөгөөд энэ бол шинэ нь хуучныгаа үгүйсгэх үгүйсгэлийн зайлшгүйн үр дагавар байлаа. «Нам хэвлэлээсээ болоогүй, хэвлийгээсээ болсон шүү!» Энэ үгийг нөхөр Түдэв нар эрт гэлгүйгээр хэлж, шөнө хоног гээлгүйгээр баталж, «үнэнчүүдийгээ» хошуучлан ажлаа үргэлжлүүлсээр өнөөг хүрлээ, өдгөөг авчралцлаа.

	 

	3. Мөс зүсэгч хөлөг онгоцны жолооны ард хэн сууна вэ?

	 

	Нөхөр Түдэвийн ажлын тасалгаанд анхлан ороход ёстой л лут хүнд сурталтны өргөөнд ороод явчих шиг зэвүүхэн сэтгэгдэл хэн нэгэнд төрсөн байж мэдэх юм. Томоос том ширээ, нүсэр луглагар сандал, олон утас, цаасан овоо, лагс мяраалаг эзэн... дээрх оношилгоонд өөр юу хэрэгтэй сэн билээ?! Гэтэл үгүй ээ. Ярьж хэлэлцэх нь ондоо, буцаж булхайдах явдалгүй, өнгөрөөж аргацаах бодолгүй, юмыг их үзэж, номыг тун их уншиж ухааны нь хүрд наран зөв эрчилсэн, дэнжийн даягт хөөрөлтэй, дэлхийн зиндаанд ухааралтай хүн болох нь «тавхан үгэндээ танигдаж», жинхэнэ хүнд сурталтныг өөр л газраас эрэхээс дээ гэдэг нь цаад хүнд дорхноо мэдрэгдэнэ.

	Өнөөдөр өөрчлөн байгуулалтын салхийг хагалалцаж, хүнд суртлын мөсөн уулыг духаа шалбартал мөргөж яваа залуусын дунд 1969 онд мэндэлсэн хөвгүүд охид олон бий. Эдүгээ 1990 он. Тэгэхлээр цэл залуу хорин нэгэн нас л гэсэн үг шүү дээ. Гэтэл зарим зүйл дээр хорин нэгэн жил гэдэг чамлаад ч ихдэхээргүй, чанга бариад ч багадахааргүй хугацаа ажээ. Тэртээ жаран есөн оны намар загасчдын хэлээр «Тул таргалж, Туул загсаарахсан үеэр» нөхөр Түдэв мөсөн голд хэвлэлийн мина дэлбэлж, эгээрэл гэгээрлийн аль алины ч үнэргүй мөхөс захиргаадагчдын сөрөг довтолгоонд ганцаар өртөх үед тэр жилийн хүүхдүүд өлгий, хэвлий хоёртоо л байсаан. Монголын зохиолчдын эвлэлийн хорооны орлогч дарга, Төв Хорооны орлогч гишүүнээр баталсаар эр биеийг нь өсгөж, эсгий биеийг нь сунгах гэсээр байтал энэ бяцхан банди самуурлын үр цацлаа хэмээн нөхөр Түдэв хэлтэйд нь хэлүүлж, шүдтэйд нь хэмлүүлсэн нэгэн явдал буй. Амар байсан уу? Мэдээжийн «амар» байсаан. Цаана нь угтах, оньсого мэт битүү харанхуй хорин нэгэн жил цэлийж байлаа шүү дээ. «Соёл, утга зохиол» сонинд Л. Түдэвийн «Өөрсдийн буруугаар хоцрогдож байна» хэмээх өгүүлэл нийтлэгдсэн нь тиймд хүргэжээ. «Намхны» нэг хэсэг нь «би хоёр сургууль төгссөн хоцрогдоогүй» гээд суудал руугаа хялбалзана. Өндрийн нөгөө хэсэг нь барын зулзагыг бага дээр нь хашраа хэмээн байцаагч түшмэд илгээнэ. Бас биеэ тоохын хэнээрхэл, «Зүүний нялхсын өвчин» гэж оношилцгооно. Эдүгээ телевизийн сурвалжлагчдын хэлээр байдал тийм л байсан. Гэвч нөхөр Түдэв хэлмэгдээгүй. Буруутгагдсан ч буруутаагүй ээ. Мартагнуулан байж хэлсээр, сануулан байж бичсээр л явсан. Үүнд түүний цаг багшаар заалгаж сурсан эв эеийн эрдэм тусалсан буй. Мөн номын эрдэм, мөн зоригийн эрдэм, урагшлахуй ба ухрахуйн сэлгээг зөв хийж, бодоо зөв хөллүүлэгч онолч агаад хэрсүү шатарчийн ясны мэдрэмж оролцсон буй. Хорин нэгэн жилд уяа сойлгоо алдал үгүй тохируулна гэдэг бараа их газар, бартаа их цагт хүлэг, хүн хоёрын алинд ч амаргүй ээ. Чухам он жилүүдийн тэрхэн хэрчимд л нөхөр Түдэв хэвлэлийн аугаа их хүчийг ойлгосон байж таарна. Үүнээс өөрөөр бол Түдэв үрэгдэх л байсаан!

	«Цаг болсны учир» гэж манай дээдчүүл хэлэх дуртай байж. Монголчууд орон зай, цаг хугацааг нэвтэрхий мэдэрч, сэцнээр товчоолж хураангуйлсан нь энэ юм. Түдэвт монгол даягаас сурсан юм их бий. Монгол улсын чухам эх оронч сэхээтнүүдийн хүлээсэн өдөр «цаг болсны учир» гэдэг маань ирж, мөс зүсэгч атомын хөлөг онгоц байх ёстой ч, мөгөөрс нимгэн хоолойтон мэт тун аяархан, үнэн гэхээс худал дуугарахаас аргагүйд хүрсэн «Үнэн» сонины ерөнхий эрхлэгчийн улс төрийн утгын үүднээс онцгой чухал албанд нөхөр Түдэв 1984 оны намраар тохоон томилогдлоо. Энэ бол нийгмийн хувьд аз, Түдэвийн хувьд эз байсан юм. Өлбөгөрхөн «Үнэн»˗ийг хуучин янзаар тосож суусан томилогч түшмэд нарын ширээн дээр өөр үнэн дэлгэгдэх болов. Өдөр өнгөрөв. Долоо хоног дуусав. Алга тосоостой ч хүлээсэн хуучин «Үнэн» ирсэнгүй. Түгшүүр зарлагдлаа. Тоссон алга, зангидсан гар болж хувирахад хүрчээ. Тэд түшмэд цагийн мэдрэмжгүй, хэвлэлийн дагуулан хөтлөх ид шидийг ойлгох ухааралгүй явснаа, мөн алдсан дээрээ алдсанаа дор дорхноо хүлээн зөвшиж, сэмхнээ хилэгнэхээс аргагүй болоод алгаа атгаж гараа зангидсан нь тэр билээ.

	«Үнэн» үнэн нэрээ байлдан булааж олох эхний тэмцлээ «Балар эртний аргыг халъя» өгүүллээр эхэлжээ. Энэ нь шууд санаагаараа мал нядалгааны тухай бичигдсэн зүйл боловч, чухамдаа манай нийгмийн «балар эртний» гэхээр болсон бүхий л үйл ажиллагааг зоригтой халах ёстойн тухай хувьсгалч өөрчлөн байгуулалтын том санаа агуулсан, тэр л үедээ шонхрын зоригт салхич шувуун байв. Хэрэг мандлаа. Гомбожав уурлав. Алтангэрэл бухимдав. Батмөнх гуай дуудав. Дэжид ширвэж бодов. Ламжав ширгээж бодов. Бодоод бодоод тэд бодын шийрийг тав болгож батлах гэв. Үүний дараа давших, ухрах хоёрыг сэлгэсээр, «Үнэн» сонин урагшилсаар, хүнд суртлын мөсөн уулыг зүссээр, үнэн ойртсоор, салхи хагалсаар л явав. «Утга зохиол, урлаг», «Хөдөлмөр», «Улаан˗Од» шадрууд нь ч хөдөллөө. Дүү хэвлэлүүд заримдаа хэрэг явдлыг «Үнэн»˗ээсээ ч илүү хүчтэй хошуучилна. Жишээ нь «Үнэн» ах арга буюу занганд орон хүчээр тулгагдаж «Ардчилал уу, анархизм уу» тэргүүн тавих зэргээр алхам хойш болох үед нь «Утга зохиол, урлаг» «Эмтрээ нь үгүй эрдэнэ»˗ээр хайчлан давшиж, эсвэл «Үнэн» ах Моломжамц, Рагчаа, Лувсангомбо, Ламжав, Алтангэрэл нарын «аваргууд»˗ын нэрийг цохон шүүмжилж хоёр алхам урагшлахын хэрд дүү сонинууд нь гуравлан өртөөлж, ханьсан шадарлацгааж явлаа. Алив хувьсгалт өөрчлөлтөд хэвлэлийн гүйцэтгэдэг том үүргийг тийнхүү манай хэвлэл нэр төртэйгөөр биелүүлсээн.

	Монголын нийгэмд олон арван жилээр хураагдсан, дургүйцлийн гэхээс хилэгнэлийн гэвэл зохих их мөрний давлагаа дээр хэвлэлүүдийн тэрхүү түгшүүрт харангын уриан дор, чухам тэрхэн түүхэн цагийн хэрчимд Ардчилсан холбоо улс төрийн тавцан дээр омголонгоор гарч ирсэн юм. Монголын нийгмийн хэвлийгээс Туулын хөндийд мэндэлсэн тэр хүүхэд олон дүү дагуулах ёстой байлаа. Тэгээд ч дагуулсан. Энэ бол эгээрэл, гэгээрлийн аль алиныг багтаасан түүхэн үзэгдэл юм. Энэ бол «үр могой» биш, энэ бол монгол хүүхдүүд юм. «Үр могой» гэвэл цэдэнбалтангуудын тогтоосон дарангуйлал мөн. Идэр нөхдийн тэмцлийн хэлбэр тэс өөр, агуулга нь өвөрмөцөөр гүнзгий, арга нь залуу нас шигээ догшин (өөрөөр ч байж болохгүй юм) байсаан. Тэд үнэн ихийг хийлцсэнийг эдүгээ ба хойшид эс зөвшөөрөгсөд, өгөөмөр омтгойрогсод, егүүтгэн дарангуйлах хэмээгсдийг монголын түүх хайргүй буруутгаж, ирээдүй үе жигшин шоолох болно оо. Дашрамд дурдахуй МАХН дүүтэй болсонд миний бие талархан таашааж байгаагаа шинэ нам төрсний маргааш өдөр 2 дугаар сарын 19˗нд хэвлэлээр илэрхийлсэн билээ.

	Ц. Нацагдорж, О. Дашбалбар, С. Жамбалдорж, Б. Чантуу, X. Цэвлээ, Ц. Дашдондов, Ц. Балдорж, Ж. Бямбаа нарын зэрэг олон сэтгүүлч, зохиолч нөхдийн, тэдний Дунд Түдэв зохиолч, Түдэв нийтлэлч, Түдэв эрхлэгчийн тархинд дэлбэрч, үзэгт амилсан хэдэн мянган дэвшилт бодол санаа ард түмний дийлэнх олонхын чинхүү эрмэлзлийн төгс илэрхийлэл, түүнтэй агаар амьсгал холбиролгүй нэгэн байсан шүү хэмээн гүн итгэл үнэмшилтэйгээр эгээрэн боддогоо эцэст нь тэмдэглэтүгэй.

	Далай ээж биш, хүнд суртал «Цаазын тавцанд» гарах цаг ирлээ. Энэ цагийг ойртуулсан бүхэнд, тэр дотор үзэг нэгт Түдэв нөхөрт амгалан тавтай баярлахын тэгш сайн ерөөлийг талбия! Харсан морь нь ирж, хэлсэн бөх нь шөвгөрөг!

	 

	Бүхий олон монголчууд сайн учраар найрсан золголдохын угтал их өдөр долоодугаар сарын арван 

	(1990 он)

	 


МОРИН ЖИЛИЙН ЦАГААН САР САЙХАН БОЛНО

	 

	Морин жилийн цагаан сараа сайхан гаргацгаая гэж бодоход юм юм л дотор орж ирэх янзтай... «Ойртон нягтрах» гэдэг үг хэлэгдэхээсээ олон жилийн өмнө төржээ. «Ойртон нягтрахаа (!)» гэх энэ үгийн адтай хүнд эрхшээл биднийг дэлхийн цагаан соёлын нэгэн цутгалан болох монгол бичиггүй, амар мэндээ айлтган золгоцгоох цагаан саргүй, яван явсаар монгол бичгээр амилан сүндэрлэх асан дорнын эрдэмгүй, цагаан сараар товчоологдож мөн цараалж асан монгол дэг ёсгүй болгохыг завдан ядаж байсан цаг өчигдөрхөн л билээ. Цагаан сарыг малчдын баяр гэгч болгож хотоос тусгаарласан нь хот хөдөөг ойртуулах уг бодлогодоо эргэж мөчөөрхсөн хэрэг төдийгүй Монголоо хуваасан лугаа адил мунхаг үйлс байв. Улс төрийн утгын үүднээс бодож үзэхүй, дэлхийтэй ойртон нягтрах хэмээхдээ эх орноо дэнж хөндий, хот хөдөө гэж заагладаг нь юу руу хошууран дайраад юуг огоорсон улс байж вэ тэр цагийн «жолоодогчид» гэсэн нэхэл хатуутай асуулт гарч ирнэ. Чойбалсанг нас эцэслэхэд цагаан сарыг маань нас эцэслүүлэх гэж оролдоцгоосон. Энэ нь улс үндэстний түүхийг нэгэн хоёр хүний хооронд солигдсон ширээ сандлаар үечлэх гэсэн зоргоор шийдвэр байв. Ухаан нь Чойбалсангийн эрин төгсөж, Цэдэнбалын эрин эхэллээ гэж хөндлөнгийн гүрнүүдийг бодоход нэгэн зурвас дохио болгох ёстой байж л дээ. Энэ ч бас л нэг асуулт. Асуулт гэснээс ТАНИН МЭДЭХҮЙ болбоос оносон асуулт, оногдсон хариулт хоёрын нэгдэл цогцлол л юм. Харин манай эрин цагийг бэлэн зэлэн хариултгүй, чухам хэлбэл хариулт нь боловсрогдож гүйцээгүй мянган сүлжээ, түмэн зангилгаа асуултын эрин цаг хэмээн тодорхойлж болох мэт. Асуултаар баян байх нь адуугаар баян байх шиг сайхан хэрэг ээ. Бодол гүйнэ. Сэтгэхүй цараална. Үйлс ундарна. Гарах гэж буй төмөр морин жилдээ бид бодлоо гүйлгэж олон асуултын амыг цааш харуулан тэр хэмжээгээр сэтгэхүйгээ цараалуулж мөн тэр чинээгээр ажил үйлсээ ундраана. Энэ цагийг сайхан цаг гэхгүй юм бол өөр ямар цагийг сайхан цаг гэх юм бэ гэж олон хүн ярьж байгаагийн учир ийн болов уу. Монголчууд цагаан сараа тэмдэглэж эхэлсэн цагийн жим түүхийн тоост ширэнгэд улбааран бүдгэрсээр уншихуй бэрх, санахуй амаргүй болжээ. Цагаан сарыг сарлаж, золгож шинэлэх нь монгол үндэстэнтэйгээ адил буурал, монгол үндэстэнтэйгээ адил сурвалжит их ёсон юм байна.

	Бүр хүннү дээдсийн үед буга, хуран гэх зэргээр арван хоёр сарыг нэрлэж асан бөгөөд харин тэр цагаас цагаан сар тэмдэглэн ёсолж байсан бололтой чимээ буурал судраас бүдэг бадагхан сонсогддог юм гэж Гүнжийн Сүхбаатар түүхчийн судалгаанд дурдсан нь сонирхолтой байна.

	Цагаан сар бол монгол эрхэмсэг намба, хүмүүний ээнэгшилт ёс, ах зах, өтгөс нялхсын нандин дэг, төр сүлд, уул устайгаа харьцахын их соёл, дорнын буурал дадал заншлын хэмжээлшгүй өв, харыг тэвчиж, цагааныг үйлдэхийн сургамжит бэргэ дэмбэрэл цугаарыг товчоолж багтаасан шинэ оны магнай тэргүүн өдрийн аугаа их баяр, лавтайяа гурван мянга таван зуун жилийн хуртай Монголын их зан үйл ажээ гэдэг хөдөлбөргүй тод байна. Ноднин, могой жилийн цагаан сараар юм сан. Гэрийн хойморт завилан суусан нэгэн өтгөс «Билгийн улирлын сайн баярыг мандаа буцааж авчирсан энэ цагийн хүүхдүүд цөмөөр олон оны цагаан сарыг амар жимрээр угтаж үдэж, урт насалж, удаан жаргана даа!» гэсэн сэтгэлийн цагаан үгийг шингэн буурал сахал дороосоо унагахыг би харж суусан юм. Гэрт чив чимээгүй болж байлаа. Тэр үгс бүхэл дэлхий ертөнцийн сонорт хүрэх шиг санагдсан. Хүрсэн чиг л болов уу!

	Өөр нэгэн бодол гэвэл: бид монголчууд цагаан сартайгаа эргэж учирлаа, одоо цагаан сараа цагаан сарын их ёсонд таацахуйцаар нот зөв тэмдэглэж, өөрсдийгөө монгол ариун ёс, дорнын уламжлалт соёлыг эзэгнэгч нэр төртэй хойд үеийн зиндаанд авч явахад юм юмыг бодох хэрэгтэй болов уу гэсэн санаа юм.

	Өтгөсийнхөө ёсноос сөхөн харъя. Цагаан сар нь одон хальж буй хуучин оны сүүлчийн өдөр дэглэдэг битүүлгийн баяр, орлон ирж буй шинэ оны эхний өдөр дэглэдэг цагаалгын баяр ийм хоёр баяраас бүтэж бүрэлддэг, ийм хоёр баяраас нэгдэж цөгөлдөг аж. Битүүлэг, цагаалга хоёр нь нэг их баярын хоёр тал, нэг их ёсны хоёр туйл юм.

	Битүүлэг нь хуучин оноо битүүлэн хаахын бэлгэдэлтэй бөгөөд эр эм хоёр хонины чанасан битүү толгой задалж, галын бурхан, сүлд шүтээн, өтгөс буурал, нялхс хүүхдүүддээ хувь хүртээснээр тэр ёс эрэмбэлэгддэг байжээ. Энэ нь чухамдаа хуучин оныг хаах төдийгүй шинэ оныг ханзлахын дом юм. Өнгөрч байгаа жилд учирсан муруй гишгэдэл, мулгуу явдал, хэл ам хэрүүл шуугиан, өшөө хорсол, өнчрөл гаслан бүгдийг хааж, шинэ ондоо дүүрэн бэлгэтэй золгож, түвшин жаргалтай аж төрөхийн амыг нэгэн зэрэг ханзалж байгаад битүүлгийн баярын өөр нэг голч нандин учир оршино. Жишээлэхэд л хэрүүл хэтэрч, өш өвөрлөсөн хоёр битүүлгийн өмнө юм уу, битүүлгийн өдөр учран хэлэлцэж сэтгэлийн сэвийг арилгадаг, бодлын тэнгэрийг цэлмүүлдэг сайхан жам Монголд маань байв. Бас хүнд ялтны ялыг хөнгөрүүлж, хөнгөн ялтны ялыг хэтрүүлдэг нь ч нэн учиртай. Үүнийг нэгэн бодлоор хэрэгтнийг өршөөж байв ч, нэгэн бодлоор түүнийг баалж шоолж буй амин хууль хэмээлдэнэ. Үнэндээ ч тийм л ажээ. Өчигдөрхөн ялтан байсан хүн өнөөдөр суллагдаад маргааш цагаан сарын шинийн нэгний өдөр ахан дүүс, амраг садантайгаа шинэлэн золгоно оо гэдэг даанч сайхан учрал тул цаад хүний сэтгэлийг гүнээ эгээрүүлэх их утгыг өөртөө агуулсан нэгэн зүй шийтгэл мөнөөс мөн нь хатуу үнэн бөгөөд дээдсийн бодлогын нарийн нь энд харагдаж байна.

	Монголчууд цагаан сарын шинийн нэгний өглөө эртлэн босоцгоож, төрийн нь сүлд мөнхөрсөөр оршиж буй гүрний нийслэлийн зүг мөрөө гаргацгаадаг цул нягт жамтай. Ингээд л түмээр түжигнэлдэн золгож идээ цагаандаа ам хүрцгээнэ. Хамгийн түрүүн өтгөсийнхөө өвдөгнөөс адис авч амар амгаланг нь айлтгана. Өтгөс «насаа өгнө». «Шанаагаа элэгдтэл хуучилж, шанагаа эмтэртэл сүү зөөлцсөн» нэг хотныхон ч амар мэндээ мэдэлцэж, дааганы далан, бярууны булчингийн яриа бололцдог нь эрхмийн дээд эрхэм ёсон мөн бүлгээ.

	Бодь сайхан монгол эрийн нэг, манай нэрт эрдэмтэн X. Нямбуугийн судалгаанаас үзэхэд монголд төрийн гэгдэх их шүүс, эцгийн гэгдэх дунд шүүс, хүүгийн гэгдэх бага шүүс ийм гурван шүүсний дэг байжээ. Төрийн шүүсэнд ууц тавьж ёсолдог гол идээг есөн давхар зэрэглэж өрсөн боовоор бэлддэг нь ууц дагах төрийн шүүсний шадар тавилга юм. Хонины ууц тавих төрийн шүүсний ёс насаар залуухан. Нэрлэн хэлбэл халхын буян хэмээж, их Занабазар ууц тавьснаас эхлэл сурвалжаа авсан гэх бөгөөд үнэхээр халхын буян будаг ихийг чухалчлан өгүүлэх шашин ба төр ёсны учир холбогдол тэр цагт гарч ирснээс л тийн болжээ. Сүүлд харин богдын шавийнхан их ёсыг баахан мушгиж, эрх дархаа тухайлан заах бодлоор «ууцны үер» буулгаж, энэ нь нэгэн зүй баян тарган ба сүр хүчний нэргүй өрсөлдөөн болж хувирсан гэлээ. Ингэж цаг цагийн урсгалд төрийн шүүс гэрийн шүүст хувиран хавтгайрсан нь яах аргагүй эндэгдэл ташаарал мөн боловч, цагаан сарын элбэг дэлбэгийн бэлгэ дэмбэрэлтэй хөлийг айхавтар олж, олны таашаалд найрсаж нийцсэн учир их л газар авсныг яалтай гэх байлаа.

	Өтгөсийнхөө ёсноос дахин сөхөж үзье. Цагаан сараар хар ус уудаггүй гэнэм. Хар ус гэдэг нь харз усыг бус архийг хэлж буй. Дөч хүрээгүй эрчүүл тагшны амсарт уруул хүргээд аагийг хамраар татаж, архийг буцаан тавина. Энэ нь нялххан биеийн маань нимгэхэн буянд идээний дээж хүндэднэ дээ хүндэднэ хэмээн хэлж буй хэрэг. Тэдэнд уух нь цээр, харин нялхаст харах нь сургамж хэмээнэ. Дөч мултарсан эрс архинаас бага зэрэг хүртэнэ. Энэ нь нас буян жигдэртүгэй гэсэн хүслийн цагаан сэтгэлээ архиар үдээслэн даруулж буй хэрэг. Тэдэнд хөлчүүрхэх нь цээр, харин дүү нарт харах нь сургамж хэмээнэ. Жаран сүүдэр зооглосон буурлууд л архийг ууж болно. Нэгэн жаран надтай хамт элэгдлээ. Идээний тэргүүнтэй ханьсан сууж, гишгэсэн мөрөө эгж нэг уншъя гэсэн үг. Улаан зээрд болон хөлчүүрхэхээс бус тэдэнд ч бас согтох нь ба ухаан алдах нь цээр, харин харах нь нялхс, хүүхэд, дүү нарт сургамж хэмээнэ. Энэ бүхэн өөрийн буруу ба өөрийн бус буруугаар Монголынхоо их дэг ёсны аргамжаанаас мултарсан өнөө цагийн бидэнд юу шиг сургамжтайг өгүүлэхийн хэрэг юун.

	«Хавтгайрсан их архи нүглийн далай, хаа нэгэн буланд нь цус, хаа нэгэн буланд нь өш тунаж байх вий!» хэмээн монголчууд саяхан болтол ярьдаг байлаа гэж Даригангын мэргэн буурал Өлзийбаяр гуай агсан тэртээ 1969 оны урь унасан цагаар мэлмэрэн цэлэлзэх тогоруун цэнхэр Ганга нуурын эрэгт суун хуучлахдаа хөглөрөх олон лонхыг зааж, үгэн дундуураа хавчуулан ярьж билээ. Миний сэтгэлээс гардаггүй учралын нэгэн энэ юм.

	Манайхан жараас зуун хорь хүртэлх насны буурлуудаа улсын их өтгөс, нэгээс арван найм хүртэлх насны хүүхдүүдээ улсын их нялхас гэдэг байжээ. Тэдний насыг үелэн нэгэн хувь, хоёрон хувь, гурван хувь гэх зэргээр албанаас болон үр хүүхдүүдээс нь хувь хүртээдэг сайхан заншил ер тавиад оныг хүртэл умартаана үгүй уламлан мөрдөгдсөөр ирсэн байна. Одоо улбаа нарийн жим төдий л болж уу даа! Гэвч энэ болон энэ мэт олон жим төмөр морин жилийн онгон туурайнд лавтайяа хангайран харгуйлах биз ээ. Өөрсдөдөө багыг, өтгөс нялхасдаа ихийг гэсэн том санаа, хүмүүнлэг нүнжиг, нийгэм олноор эвтэй дэгтэй барилдлагыг эрхэмлэх гэгээн сайхан зуршил... энд ер юу эс үгүй байнам билээ!» Эрхэмсэг монгол намба гэдэг энэ ээ! «Монгол наадмаа орхиод үхэж хэн чадна билээ» гэж Бавуугийн хүү бичсэн. Гол ч л хэлж дээ.

	Цагаан сарын шинийн нэгний чинь ая дан, араншин зан тэр жилийн чинь ая дан, араншин зан болмуй гэж буурлуудын бичигдсэн ба эс бичигдсэн сургаалд заасан бий. Энэ бас л сэтгэл хургаж, бодол эргэцэхээр цэцийн уртай, утгын хуртай үг шүү!

	Өтгөсийнхөө их ёсноос дахин сөхөж үзье. Бид цагийн цаг, эриний эрэнд хивсэн, тугалан, унаган, эсгий олбогт завилсан, сөхөрсөн буурлууддаа хив хадаг л барьж золгодог байсан байх юм. (Дээр өгүүлснээр хувийг жич хүртээнэ). Хадгийг зориудаар ховордуулсан цагт мөнгө барьж золгох таагүй дамшиг ёсон дэлгэрчээ. Эвийн цэнхэр хадгийг мөнгө орлодог болсныг аяа харамсалтай яа гэхээс өөрөөр юу гэж хэлэх вэ дээ! Мөнгө төгрөг нь цагаан сарын амар айлтгалын гүн их утга, хүндэтгэлт өндөр чанарыг бараг үгүй хийж байгаагаараа осолтой. Хэдэн ч бай шинэ төгрөгөөс хиртэй хуучин хив хадаг нь мэндийн бэлгэдэл болох цэвэр ариун ба чин сэтгэлийн илэрхийлэлд чанараараа зүйрлэшгүй давуу юм. Үүнийг гарах гэж буй төмөр морин жил та бидэнд угтан сонордуулаад байна уу даа гэж санагдана. Уламжлал ч иймгүй, бэлгэдэл ч иймгүй аж. Монгол хүн амныхаа бэлгээр, бусад зарим нь бэнчнээрээ гэдэг сэн. Золгоход өтгөс маань урт насалж, удаан жаргаарай гэж хэлдэг. Гар зөрүүлэхдээ бид мөнгө өгдөг. Амны бэлгээр дамжин ирэх ашдын бэлгийг мөнгөөр арилжин авч буй мэт харагдах энэ зураг л ардын их ёсыг маань хиртээгээд болохгүй байна. Аргын улирлын цагаан сараар гачуур мод чимэглэж ганц нэгэн төгрөг өлгөчхөөд, хүүхдүүд нь хүний гар хараад суугаад байдаг айл сайхан харагддаггүй. Буурлууддаа ганц очиж золгохдоо эрдэнэт тэднийгээ сэтгэлийг маань бус, гарыг маань хардаг болгож сургачих вий дээ гэж хувьд эмзэглэнэ.

	Төмөр морин жилд л бодож тогтоо гэж хэн нэгэн нь хэлсэн шиг бодож тогтоох юм тун их хуримтлагджээ. Бид чинь мянга шахам хониор нэг трактор авдаг улс юм байна. Үүнийгээ болъё гэж бодно. Бас тэгтэл айл болгон хонины ууц тавих гэвэл ер юу болох билээ? Бид чинь тэгээд хэдэн хоньтой билээ? Хэдэн хонины маань дэргэд хэдэн хүн шилбүүр хөдөлгөж, хот суурин газар хэдэн хүн ам хөдөлгөж сууна билээ? Дэлхийн зах дээр хонь юу билээ?.. Дөчин жил завсарласан цагаан сараа хөгшдөө чилээж, хүүхдүүдээ зутраасан хөлгүй их найр, хавтгай архидалт, үрэлгэн зарлаган байдлын бас нэгэн эх ундраа болгочхолгүй, уламжлалт өндөр дэг ёсны нь дагуу хувирч хувьссаар буй шинэ цагийн хөлд таацуулан сайхан өнгөрөөх юм шүү, хүмүүс ээ (!) гэх бодол намайг энэ бүхнийг нуршихад хүргэлээ.

	Төмөр морин жил бичиг үсгийн жил. Цагаан сараар бид «хөндий цээжинд орогч бүхнийг илэрхийлэн чадах хөгжим мэт яруу баясгалант монгол хэлтэйгээ хамт» (Б. Ринчин), монгол бичиг Та минь уу зэ, мөнх орштугай гэж ерөөнө. Цагаан сараар бид төмөр морин жилд шавыг нь тавьж барих төмрийн үйлдвэрийнхээ гал голомтыг улам бүр өөд өөдөө байж, Монголыг бадраахын сайхан эхлэл чи байтугай гэж бэлгэднэ. Морин жилд хүлэг шигээ бодлоо уралдуулж, хүнээс сурахын ба өөрсдөө хийхийн, хүнд өгөхийн ба хүнээс авахын ҮНДЭСНИЙ ИХ СУРГУУЛИЙГ барьж байгуулж эхэлнэ.

	Хэзээнээс монголчууд бидэнтэй элэг ээнэг нэг морин жилийн цагаан сараар бодож санах юм ямар их билээ. Тэр тутмаа морин жилийн маань цагаан сар сайхан болно. Сайн үйлийг дэлгэрүүлцгээе!

	 

	1990 оны 1˗р сар 

	Улаанбаатар

	 


НЭЭЛТТЭЙ ЗАХИДАЛ

	 

	Нэг. «64—шахматное обозрение» сэтгүүлийн ерөнхий эрхлэгч Карпов А. Е. Танаа

	 

	Эрхэм хүндэт ерөнхий эрхлэгч ээ, холын тэртээ хэрнээ ойрын энэтээ Монгол орноос Таны болон танай сэтгүүлийн зөвлөлийнхний, мөн олон уншигчийн тань түмэн амар амгаланг айлтгаж, эрхэмсэг монгол заншлаар мэхийн ёсолъё.

	Монгол оронд зуд зурхайгүй өнөтэй, зулаг долоох цастай сайхан өвөл болж байна. Сайн цагийн гэгээн амьсгал хүн ардын санаа зоригийг шинэтгэн, сэтгэхүй хөдөлгөөнд оржээ. Улс түмний найрамдалд шимтэй хөрс, номтой үндэс нь жинхэнэ ёсоор болж өгөлцдөг цэцэг цэврүү шиг эх оронч бахархал хэн хүнгүй хүмүүн олны маань бодол сэтгэл, ажил үйлсэд зудтай өвөл, гантай зун, тарчиг хаврын дараах хур үзсэн цэцэгс лугаа адил дахин соёолон бадамлаж эхэлснийг Танд сонин болгон хуучлахдаа миний бие баяртай байнам.

	Би «64»˗ийг «Советский спорт» сонины өвөр дээр «хавсралт» манцуйтай байх цагаас нь мэдэх юм. Нэг ч долоо хоног гээлгүй хуудсыг нь амтархан эргүүлдэг хэвлэлийг маань та бүхэн эдүгээ олон сая уншигчийн гүнээ эрхэмлэдэг сэтгүүл болгож, «64»˗ийн эр бие өсөж, цаас бие сунасан»˗д найрсан ирж буй 1990 оны босгон дээр баяр хүргэж байгааг минь хүлээн авам уу?

	Монголчууд моринд хайртайг Та бэлхнээ мэдэх биз ээ. Морин жил хүртэл манай малчдад элэгтэй ээлтэй байдаг нь нар сарны тохирооны төдийгүй, ерөөл дэмбэрлийн учир холбогдолтой гэдэг. Эдүгээ бол могой жилийг үдэж, морин жилээ тосох гээд монгол оронд түм түжигнэж, бум бужигнаж буй цаг билээ. Та ч бас хүлэг моринд дуртай хүн. Хэрэв би андуураагүй бол дэлхийн шатрын аварга булаацалдах тэмцээнд нэгэнтээ «хар морио» харштал хүлэглэж, олон бээрийн газар дэмий галигуулснаас болон хожигдсоныг тань эс тооцвоос Таны, мориор гаргуун нааддагийг төсөөлөх юм байна. Би тэгэхэд монгол хүн биш болохоороо морины их ид шид, эрдмийг таньдаггүй л юм байна даа гэхэрхүү юм бодож, Таны хожигдолд сэтгэл гонсгорхон байж билээ. Энэ бол өнгөрсний зурсхан дурсамж. Харин одоо «...Энэ ялдамд» хэмээснийхээ танд ойлгогдох ёстой түгшүүрлэг учрыг задалъя. Танай сэтгүүлийн 1989 оны XII сарын 23 тоотын 13 дахь талаас уншсан. «...Дараа нь бид Монголыг Хятадад худалдчихваас завсар зуураас нь ахиад хэдэн жил ашиг хонжоо олж цохих болно» гэсэн ганц өгүүлбэр л энэхүү зурвасыг татахад хүргэлээ гэдгийг эрхэм ерөнхий эрхлэгчид өчсүгэй.

	Танд бичсэн энэ цөөн мөрийг Гарри Каспаровын нэр дээр толилуулж буй доорх нээлттэй захидлын бүрэн эхийн хамт сэтгүүлийнхээ ойрын нэгэн дугаарт хэвлэн нийтэлж, уншигчдынхаа анхааралд сонордуулан хүргэхийг эрхэм нөхөр танаас хичээнгүйлэн хүсэм үү?

	 

	Сайн үйлс дэлгэртүгэй. Танай сэтгүүлийн халуун бүлд бүтээлч амжилт ерөөж, чин үнэнээс хүндэтгэн үзүүлж ёсолсон Монголын зохиолч

	ДҮГЭРЖАВЫН МААМ

	 

	1989 оны XII сарын 24. 

	Улаанбаатар хот

	 

	 

	Хоёр Дэлхийн шатрын аварга Гарри Каспаров Танаа

	 

	Эхлээд «Плейбой» сэтгүүлд өгсөн ярилцлагаас тань хэсэгчлэн сануулъя.

	Танаас асуужээ:

	— Танд улс төрийн зүтгэлтний авьяас байна. Чингээд зогсохгүй Та бас нэлээдгүй их хөлийн наймаачин хүн (бизнесмен). Тухайн салбарт бодож тогтоосон ажил хэрэгч төлөвлөгөө бий сэн болов уу?

	Та хариулжээ.

	— Байлгүй яах вэ. Гар явуулаад л шүүрээд авчхаж болох дэлгэсэн шагай адил боломжтой манайх шиг оронд энэ нь («хөлжих» гэх утгаар ярьж байх шив, —Д. М.) төдий л хэцүү ажил биш юм. Өрнөдтэй хэлхээ холбоо сайн тогтоосон хүнд бол ядрах, ягтах юм ер үгүй. Тэгэвч бас болгоомжлол илүүдэхгүй. Учир нь худалдаа явуулахад манайх гэдэг маань өвөрмөц айл шүү дээ... Тийн аваас хүний ой тойнд эс багтах маш олон санаа оноог эрж олоход төвөггүй нь магадлагдана. Сая ойрмогхон миний толгойд ийм нэг хачин сонин бодол орж ирлээ. Юу вэ гэвэл, Хүрлийн (Курилийн) арлуудыг япончуудад худалдчихаж яагаад болохгүй байх вэ? Үнэнийг хэлэхэд тэр арлууд манай газар нутагт хамаарна гэдэгт би эргэлздэг бөгөөд булаацалдаад байгаа япончуудад нь өгчихвөл доллар гэдэг тэрбум тэрбумаараа л бидний өвөр түрий рүү асгарна шүү дээ. Ийм замаар бид 5˗10 жил амь зогоож болох сон билээ. Дараа нь бид Монголыг Хятадад худалдчихваас завсар зуураас нь ахиад хэдэн жил ашиг хонжоо олж цохих болно. Уг нь Зүүн Германыг Баруунд нь наймаалаадах юм бол их л том олз унахаар байна санж дээ. Бүхэл бүтэн хөрөнгө зоорь л гэсэн үг! Гэтэл энэ панзыг үсэргэхээс татгалзлаа! гэж бодъё. Тэгвэл... тэгвэл магадгүй, Англи, Франц хоёр бидэнд илүү ихийг ч чулуудчихаж мэдэх талтай...».

	Каспаров Таны «ажил хэрэгч төлөвлөгөө» гэгч энэ байна.

	Одоо би Танд хичээнгүйлэн толилуулах хэмээсэн захидалдаа оръё.

	Та Монголын ард түмнийг доромжлох сон гэж санаархана уу?! Эрхгүй эрхийг эдлэх гэх нь хов хоосон зүйл, бугын эвэртэй туулай намнаж зүүдэлсэнтэй үлгэр нэгэн билээ. Их манханд төөрч ангасан зовлонт хүмүүс зэрэглээг ус болгон самарч эндүүрдэг гэсэн. Их алдар нэрд ташуурч будилах нь их манханд төөрч ангахаас ялгаа нь үгүй буюу.

	«Хэрээ хэрээндээ муулж л байна. Жингийн цуваа хөвж л байна» хэмээн мянган жилийн тэртээгээс хэлэлцэж ирсэн миний зон олон үнэхээр эрхэм дээд зорилготой бөгөөд одоохондоо жингийн цуваа мэт зогсолтгүй урагшлан хөвж яваа бүлээр цөөн ч, нөөц үүц томоороо дэлхийн толгой орнуудтай зуузай холбох сурвалжит их ард түмэн юм шүү! Таныг би шатрын хөлгийн ард наад зах нь 16 нүүдлийн цаана хэд хэдэн хувилбараар хардаг гэж уншсан санагдана. Улс орны өнгөрсөн ба ирээдүй хойчийн явдлын тухайд үг дуугарах гэвээс бүүр олон хувилбараар, бүүр олон нүүдлийн цаана харах хэрэгтэй байх аа! Та залуу хүн, нэгэн жарны дараах миний Монголын нүүр царайг үзнэ дээ гайгүй.

	Ер нь гэвэл, эдүгээ хүртэлх хүмүүн олны үндэсний эрх чөлөөний түүх болбоос газар шорооныхоо л төлөө тэмцлийн түүх юм. Аль ч ард түмэн энэ түүхийг тойрсонгүй дайрчээ. Энэ түүхийг долларын юм уу, дэнжийн өндөрлөгөөс бус, түүх˗уулын өөрийнх нь өндөрлөгөөс эс харж уншваас цагааныг хар, үнэнийг худал болгон өгүүлэхэд хүрч болгуужин! Ухаан нь шатраар бол хүү шидэж наадах гээд пээнэгээ сул орхичихсонтой л агаар нэгэн хэрэг. Ийнхүү Монголыг худалдах гэсэн Таны бодлыг эх түүх өөрөө няцааж байнам.

	Одоо улс Төрийн «хөлөг» дээр хэд гурван нүүдэл хийсүгэй. Та манай улсын тусгаар тогтнолыг үгүйсгэсэн байх юм. Манай ард түмэн төдийгүй, 1206, 1911, 1921, 1924, 1939, 1945, бас дахиад 1945, 1961, 1984 онууд Таныг буруутган баалж байгааг шударгаар хүлээн зөвшөөрөм үү. Он цаг гайхамшгийн шалгуур — үнэнийг шүүн хэлэлцдэг юм хэмээхүй нь ийн буюу. Манай ард түмэн тусгаар тогтнолоо байлдан олсон нь «тэнгэрээс од шүүрсэн» лугаа адил гэгээн үйлс. Шатрын хөлгөнд эрэлхэг тулалдаж, тэнгэрээс од шүүрэхийн ид хавыг олонтоо эдэлсэн Таны сэтгэл зүрхэнд миний ардын энэ цэцэн үг онож л тусах болов уу гэж итгэе!..

	Таны ярилцлага өгсөн америкийн «Плейбой» сэтгүүлийн нэрийг хоёрхон хувилбараар авч үзвэл «Хөнгөмсөг наргианч» гэх юм уу, «Алиа салбадай» хэмээн хөрвүүлж болно. Таныг мэдээгүй шахам явахад «Алиа салбадай» сэтгүүл чухам өөрийг тань алиа салбадайн дүрд адтайхан нь аргагүй найруулаад тоглуулчихжээ! Харамсалтай нь Та дүрдээ хэт итгэсэн байх юм. Шатарт шог нүүдэл хийж болдог байх. Улс төрд бол болдоггүй юм!

	Моодун хаанаас янагш хоёр мянга дахь онд Монголын хөлгөн их төрийг үндэслэгч Чингэс хааны "Алд бие минь алжааваас алжаатугай, ахуу төр минь бүү алдартугай» хэмээсэн үгийн учгийг хойч үеийнх нь омтгойдож осолдсон ч олж барьсаар эдүгээ ардаар овоглосон төрийнхөө 70 сүүдэр зооглохын их ойн босгонд монголчууд бид тулж ирлээ. Ийм л юм. Ийнхүү Монголыг худалдах гэсэн Таны бодлыг ерөнхий улс төр ба манай төр ёсны уламжлал өөрөө няцааж байна аа!

	Та «Плейбой»˗н асуултад хариулахдаа Москва дахь Таны анд наймааны тухай юу гэж хэлэх дуртайг эш татаад өгүүлжээ. Тэгвэл би Бакугийн наймаачны талаар миний Улаанбаатарын анд нар юу хэлэлцэж байгааг сөхөн сануулъя: «Миний эх орныг худалдах тухай том хотын гял цал ордноо хэчнээн удаа далд ярилцсаныг би бараглаж хуруу даран тоолж чадна. Ил зарласан нь Каспаров л юм шив дээ. Үнэхээр «рекорд» шүү! (түүхч); «Гарри шатрын хөлгөөс улс төрийн хөлөгт хүрэх зайг ганц нүүдлийн мадаар тооцоолжээ. Өргөө хойшлуулахгүй яагаа юм бол!» (Утга) зохиол судлаач); «Цаадах чинь шатрын ноёны малгайгаа дэлхийн хааны (хэрэв тийм нь олддог сон бол) титэм гээд эндүүрчхэж!» (сэтгүүлч); «Хүүхдүүд минь, зүгээр зүгээр. Түүхийн өшөө өвөрлөсөн хүн байдаг юм!» (манж судлаач буурал архивч); «Каспаров гуай ил тодыг ичмээр наргиа, гласность˗ийг шаблоность болгочихжээ» (ОХБДСийн оюутан); «Энэ үгэндээ тэгээд хэдэн доолуур ав аа юм бол доо, зайлуул? Нэг доолуурт чинь олон хил мах ирэх үү, хүү минь?» (эмээ), ...Таны эсрэг талд сууж, ардчилал ил тодын хөлөг дээр манай хүмүүсийн хийсэн цөөн нүүдэл энэ.

	Монголыг худалдах гэсэн Таны бодлыг морин жилээ гаргах гээд түмээр түжигнэж, бумаар бужигнаж байгаа миний эх орон нэгтнүүд өөрсдөө ийнхүү няцааж байнам.

	«Шидэт орны» үлгэр дурссаныг тань сануулж, төгсгөлд нь үлгэрийн хөлөг дээр наадацгаая: Эртээ урьдын цагт юм гэнэ билээ. Эзэн Чингэсээс бүүр өмнө, хүннү дээдсийн үед юм гэнэ билээ. Монгол нутагт Моодун нэрт хаан байжээ. Моодун хаан гучин гурван говьтой, сарыг ч атаархуулах сайхан хатантай, гучин гурван говио гунхалзууланхан эргэдэг Согоо зээрд морьтой юм санжээ. Нэгэн удаа «мэргэн» цолт түшмэл нь хаанд хэлж гэнэ: «Урд хөрш Таны Согоо зээрд морийг авъя аа гэж байна. Өгөхгүй биз дээ?» Хаан айлджээ. «Өг» Өгчихжээ. Оронд нь тэргээр торго, тэмээгээр цай буужээ. Хоёрон удаад «мэргэн» цолт түшмэл нь хаанд хэлж гэнэ: «Урд хөрш Таны сарыг ч атаархуулах сайхан хатныг авъя аа гэж байна. Өгөхгүй биз дээ!» «Хаан айлджээ. «Өг!» Өгчихжээ. Оронд нь хүн тоолон торго, айл тоолон цай буужээ. Гурван удаад «мэргэн» цолт түшмэл нь хаанд хэлж гэнэ: «Урд хөрш гучин гурван говийн тань хамгийн муу говийг авъя аа гэж байна. Согоо зээрд морио, сарыг ч атаархуулах сайхан хатантайгаа өгчихсөн, Та тэр муу говиор яах юм билээ?! Би ав гэлээ!» Хаан айлджээ: «Буцаах л болж дээ!» Чингээд Моодун хаан «мэргэн» цолт түшмэлийнхээ энгэрийн пүүзийг хуулуулж, малгайн бүчийг тайруулж, үхэрчин болгохыг тушаагаад цэрэглэн морджээ. Буурал цагийн тэртээх монгол өтгөсийн явдал ийн оршвой!» хэмээгээд хууч яриа өндөрлөдөг юм. Энэ домог бол зүгээр нэг явган үлгэр бус, эх түүхийн төрсөн үр, монгол морины аргамжааны чулуу болох нь Танд хүрч байгаа биз ээ. Эдүгээ монголчууд бид Согоо зээрдийнхээ хойд удмын нуруунд хөндөлсөн цэнгэж, гучин гурван говио гунхалзууланхан эргэсээр, гучин гурван говьдоо амар тааваараа аж төрөн суусаар байнам. Үлгэрээр эхэлсэн яриандаа халж Монголыг худалдах хэмээсэн Таны бодлыг үлгэр хууч өөрөө ийнхүү няцааж байна.

	Орчин цагийн улс дундын харилцааг ханш нээгдэн, үл итгэлцэхийн мөсөн гол гэсэж, цөн түрсэн хаврын урьтай зүйрлэж болмуй. Харин ямар ч «шударга» гэгдэх панзыг яс хаяхын хар сүүдэр дагалдан явдгийг мартаж үл болмуй.

	Эцэст өөрийн сэтгэлээс нэгийг уламжилъя. Хүмүүн төрөлхтний соёл иргэншлийн чимээг чагнаархваас их хүн болъё гэж хүчлэн том үг хэлсэн хүн бус, үнэн үг хэлж явсан хүн аандаа их болдгийг өгүүлж байна.

	Хүннү үеийн торго цай гэдэг одоо цагийн доллар болохыг сануулж, улс төрийн хөлөгт «мэргэн» түшмэл байхын албагүйг захиж, миний эх орныг худалдах бодлоо няцааснаа илээр мэдэгдэхийг шаардаж (!) ёсолсон

НҮХЭНД ОРСОН НҮГЭЛ, БУЯН ХОЁРЫН МӨРӨӨР

	 

	Арван нэгдүгээр сарын арван зургаан

	 

	Харьд яваа, насны үд хэвийсэн монгол хүнд нарны орноо мөрөөдөх шиг сэтгэл мэрүүлэхийн зовлон, эрдэнэт шороон дээрээ хөл гишгэн буух шиг бодол мэгшүүлэхийн баяр үгүй. Үхрийн махыг үнхэлцэгт нь багтаадаг ажилч мэргэн зон олныхоо уламжлалыг санан явсаар халуун өмнийн хоёр сарын томилолт албыг нэгэн сард нугалан багтаагаад харьж ирэхэд буудалд авга хөгшин эгч маань намайг тосолцсон байв. Амбаа эгч өмнийн цагаан нарнаа онгоссон хоёр хацрыг минь хайраар дэвтээн байж үнсээд:

	— Удаан хүлээлгэсэн хэр нь түргэн яваад ирчих чинь. Хүү минь яагаа вэ, эгээ хөөгдөөд... гэснээ үгээ дутуу орхисон юм. Хугацаа болоогүй надаас «очлоо» гэсэн цахилгаан аваад үймж аймсан хөгшин хөвөө сэтгэлийнхээ шаналга эргэлзээг цайлгасан нь тэр байлаа. Би тас тас хөхөрч:

	— Амбаа минь ээ, ахмад насны босго алхсан эр хүн шүү дээ, би чинь! Харин «сайн хүлэг морь нутгийн зүг толгой тавьж нүд аних» гэгчийн үлгэрээр л Монгол, та хоёртоо яарлаа гэж хариулсан сан. Буурай эгч маань:

	— Нүгэл гэм, нүгэл гэж хэлэх авч нүдэндээ нүглийг биш, баяр, буян хоёрыг харж зогслоо. Ирсэн маань баяр, яарч ирсэн маань буян байжээ гэдгийг толгойг нь түшиж, хөлийг нь хучсан дараа дараагийн саруудад гүйцээж ойлгосон юм.

	Улаан мөрний эргийн тоосыг тэнгэрийн хумхтай хамт Буянт˗Ухаагийнхаа буурал хөндийд гүвж, Туулынхаа усаар гараа угаасан тэр өдөр бол 1988 оны арван нэгдүгээр сарын арван зургааны гал шаргал өдөр байлаа. Гэртээ харихад шинэ сонин ирчихсэн байв. Номын мөр хөөж, цаасны булан эмхэрдсэн гуч гаруй жилд үнэнийг хэлэхэд «Үнэн» сониноосоо би тэр өдрийн дугаарт бичигдсэнээс илүү үнэн үгийг уншаагүй явжээ. Тэр бол их үнэн байлаа. Манайхан өөрчлөн байгуулалтаа тунхаглачихсан нь тийн билээ.

	— Ирэнгээ л сонинд толгойгоо шааж орхих чинь! Надаас түрүү, надаас илүү наад. номоо л санасан юм шив дээ. Явсан газрынхаа явдлаас ч хуучлахгүй гэж Амбаа гоморхоно. Би:

	— Сайн цаг иржээ. Чухам өнөөдөр онгоцноос бууж нутгийн шороон дээр хөл гишгэсэн маань ямар аз билээ. Нэг л совин татаад, харих сан гэх сэтгэл гэгэлзээд болохгүй байсан юм... гэж сониноо орхихгүй санаатай, бас хөгшнөө тайвшруулахыг оролдож хэлэв. Гэвч миний санаснаар болсонгүй. Буурал эгч маань зүүн гар дахь эрихээ бага зэрэг цацлан байж над руу дөхөж суугаад:

	— Сайн цаг гэдэг чинь ганцхан сониноор буучихдаг юм уу, хүүхээ! Ардын хувьсгал тэр чигээрээ арван цагаан буян биш байсан гэдгийг хуучин улс бид төсөөлнө өө. Наад сонин чинь хамтрал хомуун эхэллээ, сайн цаг ирлээ л гэсэн, нүгэл байсан. Эсэргүүнүүдийг барилж дуусав, ардын дайснууд сөнөлөө, сайн цаг ирлээ л гэсэн, нүгэл байсан. Бас ард түмэн нэгдэлжих хөдөлгөөнд орж гүйцлээ, ардын хувьсгал мэт том юм болов, сайн цаг ирлээ л гэсэн нүгэл байсан. Чи одоо үнэн сайн цаг ирснийг тэгтлээ мэдэж, ингэтлээ баярлаж байгаа юм уу даа! гэж айхтар асууна.

	Би «Амбаа минь, Та хаяаны хийд далдчих навчхан зул мэт цөвт цагийн салхин эргүүлэгт өртөж «Үнэн» нэртэй сонин маань худал хэлэхээс аргагүй болсныг уужим сэтгэлээр өршөөх болов уу. Төрийн явдал суудал гэдэг эрихэнд гүйлгэх төдий маанитай адилгүй шүү дээ!» гэж бодоод:

	— Тэгжээ, сайн цаг ирж, Таны ярьсан нүглүүдийг өнөөдрийн сонинд буяны гэрлээр ил гаргаж өрсөн байна! гэж би мөчөөгөө өгөхгүй хатуухан хариулна.

	— Ухаан нь өмнөх нүглүүдээ тэгээд хүлээгээ юу даа? гэж Амбаа мохохгүй шалгаана.

	— Тэгж ээ, монгол зураг шиг л дэлгэж тавьж! гэж би цөхрөхгүй давтана.

	— Тэгвэл, хөөрхийсүүдийн үр ач нарын элэг нэгэнтээ дэвтэж дээ. Уг нь шарх сорив сэдэрнэ, энэ ээ тэр ээ гэж хойшоо хэлж доошоо малтаад нэгэн үе дуугүй байхыг эрхэмлэцгээсэн байх шүү!.. Дэвтсэн элэгтэй хүн л юмыг хүн шиг сайн, хүн шиг сайхан хийдэг юм даа, хэмээн миний үгэнд халиран ээнэгшсэн хөгшин маань санаагаа гүйцээнэ. Тэр бол юутай ч бүтэн жаранд хүлээсэн хүлгийн уяа алдарч, бие сэтгэл тавирсан буянт буурлын үнэн зүрхний угаас ойчсон үг байлаа. 

	Амбаа эгч эрихээ нэгэн хүйс гүйлгээд:

	— Нууж нугалах гэдэг муухай, тун муухай! «Эсэр эндэгдлээ хормойд шавдалсан төр уруудах, асар оюунаар шүүн гэсгээсэн төр өөдлөх» гэдэг юм гэнэ лээ. Энэ урьдын үг шүү, бурхан минь, бүр өвөг хөлгөн судрын үг гэсэн. Тэгвэл одоо мань бид, манай төр хоёр дэгжих нь дээ дэгжих нь, сайн байна, сайхан байна. Чиний ч гэсэн намайг биш, наадах сониноо үзэх гэж тэртээ жил Вээтнаамаас гүйсэн гэх домогт монгол морь болж нутгаа тэмцсэн чинь оножээ!

	Сонин, хөгшин хоёрын үгэнд миний сэтгэл учиргүй уужран дэлгэрч байв. Би сониноо уншсаар, хөгшин маань эрихээ шувтарсаар нэлээд хэдэн агшныг өнгөрөөлөө. Авга эгчийн нэрийг Ажим гэх! Бид Амбаа гэж авгайлдаг, зээ ач нар нь Амбаа ээж гэж дууддаг байсан юм. Бас үе тэнгийнхэн нь «Уран Ажим», «Мэргэн Ажим» гэх нь ч сонсогдоно. Амбаа ээж гэнэт уртаар санаа алдав. Тэр хооронд чухам зуун найман бодол гүйгээ юу, найман бодол гүйгээ юу бүү мэд боловч, мань хөгшин эрихэндээ мааниа биш, бодлоо шувтарч суужээ. Санаа алдсан нь нэгэн хүйс эрих мэт, нэгэн багц бодлыг гүйцээж шувтарсны тэмдэг байжээ.

	— Танай нам ингээд эхлээд өгөлцсөн нь зориг гэгч байх л даа! Тэгэвч үгүй дээ хүү минь, ганц сониноор, ганц зоригоор сайн цаг ирчихнэ гэж байхгүй! Хуучны хүн хуучныгаа л зөвтгөж байна гэж чи бодно. Тэр тутмаа өвс ургамал нэгэн намар гэж хэлэлцдэгийг мартуузай. Хуучингүй шинэ гэж байдаггүй л болов уу, дамшиг чинь урьд чинь сайн юм их байж шүү. Яаруу дааруу хүмүүст нүгэл буян хоёрыг ялгах их төвөгтэй байсан болоод ч тэр бил үү, бүгдийг нь нүгэл гээд нүхэнд хийцгээчихсэн юм. Ямар их буян, ямар олон буян нүхэнд ор оо юм бэ, хэн ч товчоолж тоолсонгүй хэрэг. Нүгэл гэдэг чинь болохгүйн нэр. Буян гэдэг чинь болохын нэр. «Болохгүй»˗г алга болгож байгаа нь энэ гээд «бодох»˗ыг нь хамт үгүй хийчихсэн. Тэгээд болох ч юм байхгүй, болохгүй ч юм байхгүй, «хоосон газар зооринд суув аа» гэдгийн үлгэрээр үлдэцгээсэн дээ. Өөрчлөн мөөрчлөн байгуулалтад чинь энэ ч мөн л хамаарах учиртай зүйл бий вий. Чи ч гэсэн арван цагаан буяны үйл гэж сүслэн бодож, өргөн олныхоо энэ ажилд хичээн зүтгэх гэж л гүйсэн морь болсоор нутаг руугаа яаараа биз ээ! гэж хэлээд Амбаа ээж чимээ тасрав. Ингээд нэг чимээ тасрахлаараа таг болчихдог нь зан билээ. Өөрчлөн байгуулалтын эринд Монгол улсын хийх их ажлыг цэгнэж багнаж, цэнэж тоолж байна уу даа гэлтэй хөгшний зүүн гарын мойног хурууны имрэлтээр эрихэн хүрд нь удаан боловч зогсолтгүй хөврөн хөвөрсөөр үзэгдэнэ. Бас элэгдсэн эрих нь эрих биш, эрэг дээр эвхрэх чийгийн улаан хорхой мэт харагдана.

	Намайг сониноо гүйцээн уншиг, өөрийнх нь бодлын буухиаг тосож аваг гэж шийдсэн мэг хөгшин ч дахин ам нээсэнгүй. Сүжгийн их явдлыг таслахгүй гэж бодоод би ч олныг шалгаасангүй. Гагцхүү бясалгал эрих л цээжинд хөвөрнө.

	Мэргэдийн үг сэтгэл далайд бодлон давлагаа хөгжөөх салхин бие лугаа адил увдистай...

	 

	Эсэр эндэгдлээ хормойд шавдалсан төр уруудах

	Асар оюунаар шүүн гэсгээсэн төр өөдлөх

	 

	Арван нэгдугээр сарын арван зургааны «Үнэн» сонин, буурай авга эгч хоёрын «нууж нугалсан» цагийн тоосон дороос ухаж төнхөж, «Нүглийн нүхнээс» сэгсэрч гаргаад, надад барьсан буяны энэ хоёр шад шүлэг хэзээ ч мартагдахгүйгээр сэтгэлд минь найран үлдэж байгааг би баяртайгаар мэдэрч сууна. 1988 оны арван нэгдүгээр сарын арван зургааны гал шаргал өдөр сайхан өдөр байлаа. Хүний сэтгэлд давлаж эхэлсэн бодлын хөдөлгөөнийг энэ өдөр улс төрийн эрх, хууль зүйн үндэстэй болгожээ.

	 

	Төр ёсны уламжлал˗амьд чандмань эрдэнэ

	 

	Бид мартаархан юу юунаасаа холдоо юм бэ? Юу юугаа нүгэл хэмээн эндүүрч нүхэнд орхио юм бэ? Түүх соёлын өнөө үеийг бүтээн дархлагсад агсан Бямбын Ринчин, Цэндийн Дамдинсүрэн, Хөдөөгийн Пэрлээ, Д. Гонгор нар болон эдүгээ сэрүүн тунгалаг ажиллаж туурвиж буй ахмад олон буурлын номын хүрээлэнгийн үүд хатавчинд жовгойн сууж, тэдний хойноос галуун их сүргээ бараадах улдсан дэгдээхэй мэт явсны буянаар, бясалгал эрдмийн цэнгэг мөрний эрэг ирмэгийг олж үзсэн төдийгөө би азтайд тооцном.

	Хоёр зуун хорин жил тасрантан бүдгэрч, утсан улбаа жим төдийд хувирсан Монголын их төр ёсны уламжлалыг залгаж бадраасан (энд өөр үгийг оноож тавихад хэцүү болов уу!) Богд хаант Монгол улсын явдал суудал, тэр төрийн тэргүүн Жавзандамба хутагт, мөнөөх төрийн босоо цагаан жанжин харчин гүн Бавуужав нарын түүхэн үүрэг холбогдлыг цэвэр үзэл суртлаар омогшин дарж хар цэргийн нэгэн өчүүхэн дарга Сью овогтын явдлаар иш үндэс хийн Монголын тусгаар тогтнол дахин алдагдсан гэх мэтээр сэргэсэн төрийн баримтлаг үнэнийг огоорч, газрын гаваар ортол муу хэлэхийг номоос үзэж, амнаас сонсож, сүүдэр зургаас харахдаа өр зүрх өвдөж, оройны үс босож бухимдах билээ. Амны билгээс ашдын бэлгэд хүрнэ гэх миний ард түмэн жаран жилийн жаргал, наян жилийн найр гэж ярилцах нь бий. Төр ёсны уламжлалт зүй зохисын үүднээс тандаж үзэхүй хаант төрийн буухиаг залгаж, тусгаарын бамбарыг атгасан Ардын төр маань мэндэлсний дал дахь жилд Богд хаант Монгол улсын 80 жилийн ой тохиож байна. Үндэсний сэргэн мандалтын тэр өдрийг их ёсны хэм хэмжээнд таацахуйцаар өргөн дэлгэр эс тэмдэглэвээс зөөлнөөр хэлбэл алдас эндэгдэл болох сон бий вий. Ардын хувьсгалын 70 жилтэй 785 жилийн нь ой тохиож буй 1206 оны нэгдсэн төр Чингэсээр овоглосон, 1911 оны хаант төр Богдоор овоглосон, 1921 оны хувьсгалт төр ардаар овоглосон. Хөгжиж хөөрөх түүхийн их жамаар ангийн чанар нь, ангийн чанараа дагаад овог нь л солигдсоноос бус бүгд монгол төр! Ертөнцийн чихнээ дуурьсгалтай «МОНГОЛ» гэх нэр ба утгын цаана тэр сонсголонт нэр, гэрэл цацраасан утга хоёрыг биедээ шингээн тээж авчирсан төр ёсны их уламжлалт оршмой. Энэ бол нийгмийн аугаа их хөдөлгөгч хүч, бидний хамгийн эрхэмлэвэл зохих тусгаар тогтнолын маань тулганы чулуу нь билээ. Өнөөгийн монголчуудын судсанд 12 жарны тэртээх хамаг монгол, Хэрэйд, Мэргэд, Найман, Татаар аймгийн цус булгилан лугшиж буй нэгэн үнэн, 700 жилийн өмнө хаанаар овоглосон их төртэй болж чадсаны учраас 700 жилийн хойно ардаар овоглосон төр, тусгаар улстай болж чадсан хоёр дахь үнэнийг харамсалтайяа нь бид тэр болгон мэдэрч, мэдэж, ухамсарлаж байсангүй. Ардын засгийнхаа анхны тэргүүн, Ардын намынхаа Төв Хорооны анхны даргыг хээвнэг юман чинээн бодохгүй буудаж л байлаа. Монгол гэдэг нэгэн нэрээр бахархах сэтгэл загсаж хөрсний нэн учир үүнээс үүдсэн дэг ээ.

	— Үнэнийг хэлэхэд их юмнаас их л юм үлддэг юм байна даа! гэж «Халх товчоон»˗оо орхиод, манаас эрт одож хальсан том түүхч Гонгор гуай агсан нэгэнтээ бодлогошрон байж хэлж билээ. Түүхийн мэдрэхүйгээр түүхий оюуныг цэнэглэх энэ учиртайхан бодол эх орноо өөд татаж, дэлхийн дэвжээнд олон хурдан хүлгийн тоосноо монгол улсаа булуулахгүй юм шүү гэх их Явуухулангийн тэнгэрлэг сайхан бодолд биднийг уриалж, эх оронч ухамсарт онгод өгөн дуудаж байна бус уу!

	Төргүй ард, ардгүй төр хаана билээ. Эртний монгол мэргэд ардгүй төрийг сүрэггүй хашаатай үлгэрлэж, төргүй ардыг хашаагүй сүрэгтэй жишдэг байв. Бас төрийн төмөр хүрээ гэж хэлэлцсээр иржээ. Мэдээжийн хуучны төрүүд ашгийн бурангуй чанартай байлаа ч (өөрөөр байж даан болохгүй) ард түмэн, газар шороог маань төмөр хүрээндээ авч хадгалж ирснийг сэхүүрхэн мартагнаж яахан болох вэ! Үүнийг үл ойлгох нэгэн түшмэл маягийн нөхөртэй эмнэлгийн өрөөнд хуучилснаа би тод санаж байна. Хоолны цаг болж байсан үе сэн. Тэр маань цэцэрхэж байгаа бололтой:

	— Хаадын төрийг магтаж сайрхахыг сонссоноос хааны богтсоо явж зулгаая! гээд инээв. Би түүнээс:

	— Таны өвөг дээдэс аль нутгийн хүмүүс вэ?! гэж асуусан.

	— Махан төрөлдөө би цахар, ясан төрөлдөө өөлд юм гэнэ билээ гэж хөнгөн хөөрөөд дахиад л инээнэ. Уг нь инээд, бодол сэтгэлд үгнээс гүн тусдаг ч, тэр нөхөр хов хоосон инээдгүүдийн нэг байсан! юм. Миний хэлсэн нь:

	— Тэр харав уу?.. Чингэс хааны төр, түүнээс уламласан Лигдэний тамга засаг байгаагүй сэн бол та өөрөө ч энэхүү ертөнц дээр хүн болж заяахгүй нь л байна шүү дээ!..

	Энэ жирийн үнэнийг сонсоод тэр хүн хараал хийлгэсэн мэт айж орхилоо. Чухам Чингэс хаан гэх нэрээс айсан уу, өөрөө төрөхгүй байх болзолтойдоо эмээсэн үү, бүү мэд юм. Юу ч л гэсэн нүд нь түгшүүрлэн бөмбөлзөж, уруул нь доргин чичирч байв.

	— Та феодализмыг үзэлгүй овгийн байгууллаас шууд Ардын хувьсгалд шилжих санаатай хүн дэг ээ дээ! гэсний хариуд тэр эр «хааны богтсоо зулгаахаар» хаалга савсхийн гарч одож билээ?

	Ялангуяа капитализмыг «алгассан» гэх манай нөхцөлд гүн ангич байх гэдэг нь гүн ардач байхын нэр болов уу. Гүн ардач байх гэдэг нь үндэсний төр ёсны мэдрэмж, эх оронч бахархал, харь бусдын зовлон жаргалыг тэгш хуваалцах эрдэмд төгс боловсрохын нэр болов уу. Гэтэл өөрийн түүх, зан үйл, соёлыг хүндлэхгүйгээр хүнийхийг хэрхэн хүндэлж болно билээ! Эндээс уриачид, улс төрийн бүрээчид, хуурамч интернационалчид төрсөн байна. Даган баясах бялдуучид, найрамдлын төлөө тэрэг тэргээр хэмжигдэх хундага тулгаж, өвөр хормой төдийхнөөр хэмжигдэх ажил хийсэн болж, соёлын өвийг сүйтгэж, үндэсний бичиг үсгийг халж, төр ёсны уламжлалыг хүмүүн олны ухамсраас шахан зайлуулагч хүмүүс эндээс тодорсон байна. Эндээс бас жинхэнэ ёсны эх оронч, жинхэнэ ёсны интернационалч хоёр үзлийг холбохын оронд аль алиныг нь бүдгэрүүлж, холдуулагчид гарч ирсэн байна. Үнэнийг хэлэхэд манайд өмнө нь «түүхэн шийдвэр» гаргадаггүй бүгд хурал гэж байсангүй. Харин 88 оны V бүгд хурал түүхийн шинэ сэтгэлгээний үүд хаалгыг зоримог татаж түүхэн үнэний бамбар гэгээ асааснаараа, хүний оюун санаа, бодол бясалгалд хөдөлгөөн оруулж, сайн үйл бүтээх эрмэлзэл зоригийг цэнэглэж өгснөөрөө «түүхэн» болж үлдэх тавилантай ажээ.

	 

	Оргилын чулуугаар бэлийн чулууг зодохуй 

	Ойчсон гэрийн голомт доргиж ёолно

	Өнчин горхины ундаргад шүлс хаяхуй

	Өргөн мөрөн усаа татаж ширгэнэ

	 

	Хэдийнээс ч билээ, яагаад ч билээ, ийм нэгэн дөрвөн шад шүлэг бодолд ургаж сэтгэлд хоногшжээ. Оргилын чулуу буюу төр төрийн оргил нь Чингэсээр овоглосон монгол төр маань гэвэл, бэл нь болж оргилыг бүтээлцсэн бэрх тэр цагийн хүмүүсийг ба төр ёсныхоо уламжлалыг бишүүрхэн орхих үгүй бишрэн шүтэж эрийн цээнд хүрсэн оюуны өндөр соёлоор цэгнэж багнаж, үнэн мөн харцгаах сан гэж бодогдном. Хойд үе өөрийн нүдтэй ч, өөрийн нүдээ олон олтлоо өмнөх үеийнхээ билгийн нүдээр харахаас аргагүй болдог цагийн хэрчим байж болуужин. Цагийн тийм хэрчмийг бид дайрч, давж өнгөрч байна бус уу.

	 

	Өрлөг их зан үйл, өлгийн дуугаа хурайлж дуудъя

	 

	Нэг л мэдэх нь миний бие хөдөө хөхөрч гадаа гандсан малчид, суурь машинаа тойрон тонголзох ажилчдынхаа урсгасан хөлсөөр гадаад орны тавь жараад хотоор тэнэсэн хэр нь, эх орныхоо тав зургаахан аймгийн төвийг л үзсэн байв. Тавь гарсан зохиолч ер ийм байж болох уу даа хэмээн бодоод мэргэжлээ дагнахаар шийдлээ. Газар дээр үлдсэн мөрөөр бус, цаасан дээр үлдээсэн мөрөөр зохиолчийн хөдөлмөр хэмжигддэгийг ойлгодог олон нөхөд надад баяр хүргэсэн. Харин зарим хүн «цагдаа л бол оо шив дээ!» гэж тохуурхана. Юу үнэн ˗ тэр үнэн. Би цагдаа ˗ зохиолч болжээ. Мэргэжлээ солиогүй ч шинэ мэргэжлээр үндсэн мэргэжлээ сэлбэх гэж зориг шулуудсан маань энэ. Гэвч тэр «зарим нэгэн хүнд» энэ тухай гадагшаа ярьснаас, дотогшоо бясалгаж бодсон маань өгөөж илүү байсан юм. «Эрийн муу цагдаа, эмийн муу асрагч, эрдмийн муу кондуктор» би бас ийм нэг айхтар үг олж сонсож билээ. Хэн гаргасан нь тийм хамаагүй биш ч, хэлэлцсээр ирсэн нь тун хамаатай ажээ. Мэдээжийн, «цагдаа л бол оо шив дээ!» гэдэг хүмүүс л дээрх үгийг зохиож, тэр дүнг л хүмүүс хэлэлцэж байна. Ер нь яагаад цагдаа байдаг юм бэ? Гэмт хэрэг байдгаас цагдаа байдаг ажээ. Ер нь яагаад гэмт хэрэг гардаг юм бэ? Хүмүүжлийн доголдол байдгаас гэмт хэрэг гардаг ажээ. Тэгвэл яагаад хүмүүжлийн доголдол байдаг юм бэ? Зан үйлийн уламжлал алдагдсанаас хүмүүжлийн доголдол байдаг ажээ. Ингээд үзэхлээр цагдаа хүнийг хэн хүний нүд чих болон болсоор яваа дутууг маань гүйцээж, дундуурыг маань дүүргэх ариун цагаан үйлсийн эзэд элбэрэл журмын эрдэмт дайчин эрс биш гэж хэлж болох уу даа?!..

	Унаа цуцааны осол эндэгдэл олон болсныг зарим маань машин тэрэг олширсноор, зарим маань хүн олон болсноор тайлбарлана. Энд үнэний хувь бий ч, үнэн хэтрэхлээрээ худал болдгийг бас саная. Ажил албаа гүйцэтгэж явсан цагдаа залуу амь эрсэджээ. Хэрэг тарьсан жолооч Ардын сэргийлэхийн газар ирээд өчсөн мэдүүлэгтээ:

	— Танай нэг муу хулхи цагдаа замаас зайлахгүй бэгцийтлээ зогссоор байгаад дайруулаад үхчихлээ! хээвнэг хэлж байв гэцгээнэ. Энэ баримт шөнийн од мэт хэв шинжит, нийтлэг биш ч, харамсалтай нь өдрийн од мэт содон сондгой жишээ төдий бус байна. Дээрх үгийг тайлах гэж оролдож суухдаа би «хүн элбэгшсэн ч хүн мөс ховорджээ» гэдэг гунигтай гэхээс эмгэнэлтэй гэхээр бодолд нэг л мэдэх нь хүрсэн байв. Хүн мөс хаанаас гараа юм бэ? Хүнээс, хүн зоноос бүтэж бүрэлддэг ард түмнээс гарсаан. Хүн мөс хаана байдаг юм бэ, хүн мөс яаж дамждаг юм бэ? Хүн мөс ард түмний амьдралд идээшлэгтэйгээр удамшин оршиж, мянган жилийн зан үйлээр өтгөс үеийг өсөх үетэй нь, өвөг эцгийг ач хүүтэй нь сондорлон холбож дамждаг ажээ. Энэ холбоосны алдагдал юу юунд хүргэснийг уншигч маань бодож гүйцээг!

	Төрийн сүлдэндээ залбирна гэж монголчууд хэлэлцсээр ирсэн. Одоо тэр болгон хүн ингэж залбирахыг төсөөрчээ! Энэ гашуун үнэний учир ужиг, гогцоо тайлал хаана байна вэ! Төрийг ардчиллаас тусгаарлаж, ганц хүний зоргын зэвсэг болгосонд бус уу? Хориод оны баривчилга, гучаад оны цустай аллага, тавь жараад оны «сэхээтний төөрөгдөл» гэх мэт цусгүй аллага, далаад ба наяад оны эхэн үеийн захиргаадлага эрдэнэт хэв ёс, зан заншлыг маань ямар их үрэн таран болго оо билээ. Хоймрын авдран дээрээс нь бурхныг нь буулгаж, энгэр дүүрэн одонтой хөргөө тахиулаад, цайных нь дээжийг өргүүлж байсан маршал гуай миний ард түмнийг юу юунаас нь салга аа юм бэ? Миний ард түмэн «хошой баатар, өрлөг жанжин шалгарсан удирдагч, эцэг маршал Чойбалсан мандтугай», «Багш Сталин мөнх насалтугай» гэж хэлж сурах гэж, бас генераллисмус, маршалын дараа зүй ёсоор уламжлагдсан хүнд сурталт удирдлагын шилбүүр ташуур мэт захиргаадах үгний үзүүрт гэм зэмгүй шиг гэлдэрсэн болж явж байхын тул юу юугаа хэлэхийг, хийхийг мартаа юм бэ?

	150, 200 жилийн өмнө амьдарч байсан монгол хүмүүсээс өнөөдөр нэг ч үгүй. Гэтэл монгол үндэстэн байн байсаар төдийгүй, дахин сэргэлтийн шинэ жаран эхэллээ. Бүрэлдэн төлөвшсөн их үндэстэн тоогоор солонгын таван өнгөнд багтах түүх, соёл, зан үйл, эх хэл, эрдэнэт бичиг гэсэн таван савчираа булгаар оюун сэтгэлгээний мөрнөө халгиулж, удам угсаа нь залгамж чанараараа авч явдаг ажээ. Энэ нь бидний монголчуудын оюун санаа харийн дэвшилт соёлын цэнгэг хураар заавал ч үгүй сэлбэгдэн эгээрэх учиртай үнэнийг огоорсон хэрэг огтоос биш болой. Гэтэл савчираа таван булгийн мэлмий ундаргыг тахин шүтлэгийн ба захиргаадлын бул хар чулуу ханалаад дарчихжээ. Чингээд интернационалч нэрийн дор харийн хаадын түүхийг сургуульд номлож, бусдын соёлыг магтан сайрхаж, хүний зан үйлд хүчээр тулгаж өөрийн бус хэлийг магнайд тавьж, эрдэнэт бичгийг минь халсан байна. Оюун санааны эвдрэлд хүргэсэн энэхүү түүхэн үнэнийг бид өнөөдөр хэлэлцэж буй бөгөөд бул хар чулууг түрж зайлуулах бүх нийтийн субботникт гараад яваа маань харин ч аз, сайн цагийн өгөөж унадас билээ.

	Гучин долоо, найман оны хэлмэгдэл гучин долоо, найман ондоо төгссөнгүй, одоо ч үргэлжилсээр л буй. Тухайн монголын нийгмийн сор сүлд, суу заль, цэцэг цэврүү болсон намын нөхөд, номын мэргэд, төрийн харчуул, цэргийн жанжид, шашны зүтгэлтнүүд, ардын эмнэлгийн аваргуудыг зоргоор хөнөөсөн нь оюун сэтгэлгээний таван бүлгийг тэтгэгч огторгуйн үүлсийг хар салхин тастчин түйвээх лугаа адил эмгэнэлт явдал болж бөлгөө. Тэд хэлмэгдэгсэд, ардын үгээр, арван цагаан буяны хүмүүс, сайн үйлийг сурталчлагчид, зан заншил, ёс дэгийг биедээ өвлөж авч явагсад, өрөөлд дамжуулан хүргэгч хүнэн гүүрнүүд байлаа.

	— Бидний олон залуус шоронд тарчлан зовж суухдаа юунд ч «А» үсгийн ацаг татаж сур аа юм бэ дээ? Юунд ч өвөг дээдэс минь бидэнд ном заагаа юм бэ дээ? гэж бухимдан хямралддаг байлаа. Гэтэл одоо Монгол улсынхаа эрдмийн алтан босгыг манаж суух шөнийн уртад тэр бодол маань гэнэн хонгорхон байжээ гэдгийг ухаарсан юм хэмээн ШУА˗ийн жижүүрийн албыг олон жил хашсан хуучны сайн бичээч Чойлин өвгөн надад хуучилсан сан. Чойлин гуайтай хамт ороод Сталин˗Чойбалсангийн гяндангаас эргэж гараагүй тэд сайхан хүмүүстэй хамт монгол зан заншлын эрхэм гэгээн ёс бүгд нүхэнд ороогүй ч бүдгэрч тасрантсан нь үнээн.

	Монголчуудын зан үйлийн төлөвшил арван хар нүглийг тэвчиж, арван цагаан буяны мөрд орсноор хэрэгждэг байв. Арван хар, арван цагааны явдал бол зөвхөн шашин дэлгэрсэн цагийн үйлс явдал юм уу, шашны зан үйл төдий бус, эцэг өвгөдийн зан заншлыг номын ёсонд оруулж, товчоолж томьёолсон нь ажээ. Буурал судрын хуудас, ахас ихсийн үгийн гүнд нэвтрэн дотогшоох бүрий энэ нь улам бүр анзаарагдан ажиглагдаж байна.

	Гандантэгчэнлин хийдийн дэд хамба Дэмбэрэлийн Чойжамц ламтантай ярилцаад би доорх зүйлийг сурвалжлан мэдэж билээ. Цээрлэхийн эрдэм буюу арван хар нүгэл гэдэг нь биеэр хийхийн гурав, сэтгэлээр хийхийн гурав, хэлээр хийхийн дөрөв гэж дотроо ангилагддаг аж. Холбоо шүлэгт оруулж өгүүлбээс 

	 

	Биеэр хийхийн гуравт;

	Хорслын жолоог сулд тавьж, амьтны амь таслах нэг нүгэл,

	Хормойн явдалд сэтгэлийг алдаж, хүний гэргийд мөлхөх хоёр нүгэл 

	Ховдог санааг хэт задгайлж өгөөгүй буяныг өвөрлөх гурван нүгэл гэжээ.

	 

	Сэтгэлээр хийхийн гуравт,

	Хоногийн насгүй бухимдалд хорлох сэтгэл төрөхүй нэг нүгэл

	Хойчийн өглөөг хүлээхгүй хомхой сэтгэл төрөхүй хоёр нүгэл 

	Хорвоогийн явдлыг танихгүй этгээд бясалгал төрөхүй гурван нүгэл гэжээ.

	 

	Хэлээр хийхийн дөрөвт

	Хор гэмийг тунгаахгүй агчал чалчаа нэг нүгэл

	Хорын балаас амссан мэт ширүүн үг хоёр нүгэл

	Хойдын үнэнд гүйцэгдэх хуудуу яриа гурав нүгэл

	Хотлох зээрт туссан сум˗ховын хэлхээ дөрөв нүгэл гэжээ.

	 

	Үүнд манай өнөөдрийн «ёс суртахуунтай» зөрчилдөж байгаа юм ер юу байна даа. Нүглийг нүхэнд хийсэн хүмүүс энэ энийг л нүхэнд хийсэн байх юм. Олон арван жилийн турш шатаасан боловч шатаагдаж дуусаагүй судрын номд «цээрлэхийн арван зүйл эрдмийн эсрэг гэгээн талд арван цагаан буюу энэрэх эрхэмлэхийн эрдэм тэгширмүй. Энэ хоёр эрдэм агаар мэтэн бус» хэмээн өгүүлсэн байна.

	Эцэг өвгөдийн уламжлалт ёс энэчлэн тэрчлэн, гэх зэргээр нүгэл буяныг хоосон цулгай тоочин зааглаад зогссонгүй. Ардын сонгодог хүмүүжил зүйн эрдэм нь бие, хэл, сэтгэлийн амьд чандмань холбоо нэгдэлд сайн бүхнээр багтан оршмой гэж бат нот заажээ. Бүгдийн тэргүүнд явдал суудал хоёр (яаж явбал зохих, эс зохих, яаж суувал зохих, эс зохих)˗ыг тавьсанд өвгөдийн сургаал, монгол зан заншлын гүн бодлог чанар агуулагдаж байна. «Гэрт исгэрсэн хүмүүн сансрын салхийг хөгжөөхгүй, сэтгэлийн салхийг хөгжөөнө. Тийм хүмүүн бусдад хутгыг ишээр нь өгч сураагүй аваас исгэрэлтээс нь аллагын улаан цусны үнэр ханхийх бус уу гэж сударт бий» хэмээн Дарьгангын мэргэн буурал өвөө Өлзийбаяр гуай ярьдаг байсан. Хутга гэснээс эдүгээ хутганы гэмт хэрэг ямархан их бол оо юм бэ?!..

	Монголчууд, доошоо харж суувал нойрмоглохын янз. Жамсран бурхан (хар дайны тэнгэр) дүрд хувилна гэх зэргээр цээрлэж, «найман зүйлийн хүч төгөлдөр суудлаар суух»˗ыг үр ач нартаа зааж заншуулдаг байлаа. Эдүгээ энэ бүхэн мартагдсан аж. Нэгэн үе манай суртал нэвтрүүлэг буруу бурангуй бүхнийг феодализмын үлдэгдэл, капитализмын хүрээлэл гэгчид хүчээр тохон нялзаагаад, өөрсдийгөө ариуны туйл хэмээн үзэж ажин түжин заншиж явлаа. Гэтэл болох болохгүй бүхэн маань цөмөөр бидний амьдрал орчин, бидний бүтээн бүрэлдүүлж буй ажил хэрэг, бидний нийгмээс эх сурвалжаа авч байна бус уу? Хөдөлгөөнд орсон бодлыг хөллүүлж, ариун хэв ёсоо алдагдсанаар нь ба адбиш шинээр нь сэргээхийн учир хийх алба ажил, бодох болзоо шийд ямар их байнам билээ. Тэгээд ч улс төрийн ажил бол яруу найргийн өргөн тэмүүлэл, хийсвэрлэлийн бодол санаа, идэрмэг зориг зүрх, цаглашгүй бадрангуйн цогц махбод гэсэн мэргэдийн үгний гайхамшигт утгын увдист нэвтрэх цаг гадаа буужээ.

	Дарьтын хорих газар байгаа гэх нэгэн залуу хүү бүр багаасаа тагтаа шувуу шатаан нисгэж, гөлөгний зүрхийг амьдаар нь сугалж, шарил онгичиж, ясыг нь өндөлзүүлэн гаргаад, булш бунхны нь гадна талд дахин эвлүүлж тавих зэрэг юм юм хийдэг байсныг сонсохдоо:

	 

	Өргөсөн чинээ зовлонг

	Өөрөө даахгүй байж чи

	Өөрөөсөө өөрцгүй амьтны

	Өрийг юунд чичилнэ вэ

	 

	гэсэн «Наймдугаар богдын гайхамшигтай сургаал оршвой» судрын дөрвөн мөрийг эргэн санахад хүрч суусан сан би.

	Нүгэл нүхэнд орсон гэдэг маань юу гэсэн үг билээ, эргээд нэг бодож үзэцгээе. Нүгэл буян хоёрын хүмүүжил зүйн уламжлалт чанарыг огоорон тасалсан маань харин нүгэл болсон бус уу гэж бас нэгэн удаа бодож үзэцгээе. Ард түмнийхээ оюун сэтгэлгээний нандин өв уламжлалаас эвдэхийг эвдэж, сүйтгэхийг сүйтгэж чадсан авч, орлуулж тавих хүмүүжил зүйн төгс төгөлдөржсөн иж бүрэн номлол˗эрдмийг бид гарган ирж хараахан чадаагүй л явна. Учир нь ерөөс ийм юм байж болохгүйд орших буй заа. Нөгөө талд залуу үеийн хүмүүжил доголдож, энэ нийтлэг доголдлоос үүдэн гэмт хэргийн тоо, чанар, хэлбэр үржлийн онолын дагуу явах хандлагад орсон байдалтай байгаагийн нийгэм˗түүхийн учир шалтгааныг заримчлан авч үзвээс монгол сонгодог зан заншлын эвдрэлд олон зүйл нуугдан орших ажаам.

	Нэгэн дээд сургууль дээр ардын сэргийлэхийнхний хийсэн судалгаагаар өнгөрсөн жил гарсан 22 хэрэг зөрчлийн хорийг нь хотын, хоёрыг нь хөдөөгийн хүүхэд тарьжээ. Нэгэн дусал усанд гадаад далайн үнэн буй гэж химичид ярилцдаг. Улбаа болж нарийссан ч, утас болж тасраагүй өрлөг их далай мэт агсан зан заншлын маань уламжлал аз тохиоход малчны маань хотонд шалбаагийн төдий авч байсаар байгаа нь тайвшруулах ёсгүй ч, бас л учир шүү.

	Эх орон юунаас эхлэх вэ гэсэн тэнэмэл хэр нь, айхтар асуулт байдгийг хэн хүнгүй л сонссон. Магадгүй, эх орон өлгийн дуунаас эхэлдэг байж болох юм. Нярай хүүхдийн чихний хүүхэн хальсыг ямар дуун цоолно, тэр л дууг хүн насан турш сонсож, насан турш сэтгэл, үйлсээ тэр л дуугаараа хөглөж явдаг байж мэдэх билээ. Өлгийн дуу ховордсон нь сэтгэлийн мадгийг арвижуулжээ. Амрагийн болзоонд яарсан орчин цагийн хотын залуу. Зургаа дөчин тавд болзсон юм сан. Зургаа дөчин тав, зургаа дөчин тав, зургаа дөчин тав...» гэж дөчин таван удаа хэлж дуулж байх юм. Амрагийн болзоонд яарсан хуучин цагийн хөдөөгийн хархүү:

	 

	Дэвээд байгаа дээврийг

	Дээсний нь үзүүрээр тогтооно.

	Дэндэлдээд байгаа сэтгэлийг

	Одоо юугаар тогтооно вэ?

	 

	гэж хэлж дуулдаг байсан байх юм. (Дарьгангын «Жаахан шарга»-аас). Өлгийн дуу, ботгоны буйлаан, унаганы үүрсэлт, хурган зэрэглээ, цэцгийн хур цөм хосолж жигдэрсэн диваажингийн орон˗Монголынхоо буянт буурал хөдөөгөөс сурах суралцах юм ер ямар их байна билээ! Олон номын баринтаг элээж, хуудас имэрсэн манай нэрт хэл судлаач Цэвэл гуай 30 эргэм жилийн тэртээ туурвисан «Монгол хэлний товч тайлбар толь»˗доо «хувцаслах» гэдэг үгийн ард, (722 дахь тал) «Энэ хэдэн хүүхдийг хөдөө гэрийнхэн хувцаслаж байгаа юм» гэсэн адтай жишээ онож татсаныг бие төдийгүй сэтгэл нүцгэрдгийг бодож, толийг эргүүлэн нэхэн үзэхэд, их л сонин байлаа.

	Хорихоос суллагдаад ажил олдохгүй байгаа нэг хүүхэд манайд ирсэн юм. Тэр бээр өмнө өгүүлсэн нийгмийн учир шалтгаанаар үндэсний сонгодог зан заншилгүй, хувийн эмгэнэлт явдлын эрхээр өлгийн дуугүй өсөж томорсон хүн байв.. Зуслангийн байшингийн төмөр зууханд хар модны гал хүржигнэн дүрэлзэнэ. Хар модны гал мэт дүрэлзэх тэр залуугийн том алаг нүд олон юмыг хэлнэ. «Ах минь ээ, надад ардын минь буурал зан заншлыг биш боловч, бүүвэйн дууг минь биш боловч, ажил олгуулж өгөөч дээ! Дахин намайг хэрэгт битгий унагаагаач, хүмүүс Та нар минь ээ!

	 

	Хуртай тэнгэрийн бороон ширхэг тоолон гуйя

	Хуурын чавхадсан ботго буйлуулж уйлан гуйя

	Хутагт соёмбыи загасанд мэлмийд амилан гуйя

	Хуланц ихсийн буурал бунханд домнон гуйя

	 

	гэж хэлж байх шиг тэр залуу хүүгийн том алаг нүд зуухан дахь хар модны гал мэт хүржигнэн дүрэлзэж байж билээ!11

	 

	1989 оны 6 дугаар сар

	 


 

	ХЭЛМЭГДЭГСЭД, ХЭЛМЭГДҮҮЛЭГЧДИЙН ТУХАЙ ДАХИН ӨГҮҮЛЭХЭД

	 

	«Хүний сэтгэлд юм хийчих вий» гэх хүн олон байна. 

	Хүний сэтгэлд юм хийчихье гэх хүн олон болоосой?

	Өврийн дэвтрээс

	 

	1. Хурлын танхимд төрсөн сэтгэгдлээ хуваалцъя.

	 

	Дөч шүүрч, ноён нуруу нь хат суусан Монголын энх тайвны хөдөлгөөн саяхан ойгоо тэмдэглэж, бага хурлаа хийсээн. Манай хөдөлгөөний Гүйцэтгэх Хороо, зөвлөл, нийгэмлэгүүдийн энхийн албаныхан эрхбиш залуужиж, ахмад үеийнхний сэтгэлгээ алаг цоогоор ч болов шинэчлэгдэж байгаа нь зарим зүйл дээр мэдрэгдэж байв. Гэвч байр сууриар үдийн нар шиг налайж, эрмэлзэл тэмүүллээр дүрэлзсэн гал мэт шатаж байх учиртай төгс тэгширсэн ийм нас намба, бие цогцос юуг хийж эс чадах сан билээ гэх тэнгэрлэг сайхан бодлыг цочоон хүйтрүүлсэн нэгээхэн жижиг явдал ардчиллын амин сүнс нь болдог сонгууль явуулах үеэр ажиглагдав. Тэр нь юу байв аа? Тэр нь энх тайвныг хамгаалах Монголын хорооны гишүүдэд урьдчилсан байдлаар далан нэгэн хүний нэрийг өрж, гар өргөн батлуулах элэгдэж эмтэрсэн хуучин арга барилдаа байсан юм биш ээ. Энэ мэтээс бүрмөсөн салж ангижрахад цаг хугацаа, мэдрэмж, судалгаа, бас эрмэлзэл зориг, ер нь л юм юм хэрэгтэй болох сон биз ээ... Тэгэхэд танхимын гүнээс нэгэн залуу эмэгтэй босож, нэр төртэй хоёр ахмад хүний нэрийг нэмэн дэвшүүлээд, гишүүдийн тоог далан гурав болгуулан батлуулж байлаа. Энэ нь өчигдөрхөн алба хашиж явсан нэрт буурлуудыгаа өнөөдөр дэргэд нь мартагнаж байгаа хүмүүс бид, өнө тэртээд үрэгдэгсдийгээ мартах нь ч аргагүй юм даг уу гэсэн түгшүүр төрүүлсэн бөгөөд тэр л түгшүүр, дээр өгүүлснээр тэнгэрлэг сайхан бодлыг цочоон хүйтрүүлэхэд хүргэсэн билээ. Учир юу вэ гэвэл, миний бие сонгууль явагдахаас хэдхэн агшны өмнө бага хурлын индрээс «Хэн ч үл мартагд юу, юу ч үл мартагд юу» сэдвээр 1937, 1938 оны хэлмэгдлийн тухай ярьж, хэлмэгдэгсдийн нэрсийг тодруулах, дурсгалын цогцолбор, дурсгалын титэмт самбар, дурсгалын ном бүтээх зэрэг үйлсэд МАХН˗ын төв Хорооны НУИ, Соёлын яам, Улсын хэвлэлийн газар, Монголын Зохиолчдын эвлэлийн хороо, эвлэл, пионер, эмэгтэйчүүдийн байгууллагатай хамтран энх тайвны хөдөлгөөн юу хийж болох, уг ажилд хэрхэн тусалбал зохилтой сон бол гэх асуудлын хүрээнд хувийн саналыг өргөсөн байв. Харамсалтай нь хуралдагсад хүйтэн биш ч гэсэн, (алжааж чилээрхсэнээс тэр юм уу) үнэнийг өчихөд нэг л «зогсонги», нэг л дөжрөмтгий хүлээж авч байлаа. Тэгээд ч олны дунд явж, үг сольж ярилцахад юу эс хэлэх хүмүүс дайралддаг билээ!.. Үүнийг өгүүлэгч индрээс буугаад суудалдаа очиж суугаад: «Та бид энэ танхимд гурван зуу хүрэхтэй үгүйтэй хүн байна. Тэгтэл би,... байсан, тэгээд нэг л мэдэхэд байхгүй болчихсон гуч дөчин мянган хүний тухай ярьж байна шүү дээ, нөхөд минь. Тэд бидний өвөг, тэд бидний эцэг, тэд хувьсгалыг маань бүтээлцсэн монголын сайхан охид, хөвгүүд яваагүй сэн үү?! Тэд Халхын голд баатарлаж, чөлөөлөх дайны хүндийг нугалалцаж, жинхэнэ ёсны бүтээн байгуулалтад гар бие оролцож, тэднээс Равжаа, Нацагдоржтонгууд төрж, тэднээс Аюуш, Дандартангууд, өнөөгийн хөдөлмөрийн баатар, энхийн нэрт зүтгэлтнүүд мэндлэх учиргүй байсан гэж үү?! Нөхөд минь ээ, ганц тэд хэлмэгдсэн гэж санана уу? Үгүй, та бид цөмөөрөө, Эх орон тэр чигээрээ хэлмэгдсэн шүү дээ. Манай соёл, манай уламжлал, манай түүх, мөн анагаахын эрдэм, мянган жилийн уламжлалт хүмүүжил зүй цөм хэлмэгдсэн. Тэд эрдэнэт хүмүүс, та бид ба Монголын хоёр саяын ижил, дэлхийн таван тэрбумын адил эрдэнэт хүмүүс байсан билээ» хэмээн бодож байлаа.

	Ер нь гэвэл хүмүүн ёсны шударга цагаан үйлсийн төлөө юу хийе дээ, бүтээе дээ, гэж зовуурилан шаналахгүй сэтгэл өвдөхгүй, хөдлөхгүй байж, царцанги зогсонгид хувирч орхивол хэн маань ч ялгалгүй хүмүүн чанараа гээх сэн биз ээ. Эмгэнэл, сүйрлийн шуурган гамшиг тарьж мэдэх далайн омгорхог давлагаа мэт манай түүхийн тэнгист ар араасаа хөөцөлдөн гарч ирсэн хөнөөлт хэрэг явдлуудын хор урхгаар «Бидний улс эв саналаа нэгтгэж» бус, бидний улс айдсын хүлээсэнд автаж, болгоомжлолын өвчин, нойрмог хүлцэнгүй байдалд нэрвэгдсээр иржээ. Энэ ч бас л гучаад оны хэрэг явдлын үргэлжлэл, өөрөөр хэлбэл та бид одоо ч гэсэн хэлмэгдлийн гашуун үрийг амссаар л байна бус уу! Сэтгэлийн шарх өв уламжилж, сэрэх санахын ид шидийг дарж давамгайлдаг нь хувь хүний явдал төдий бус, улс нийгмийн ч явдал байдаг ажээ. Уруудахад унтах мартах, өөдлөхөд сэрэх санах гэдэг ийм билээ. Гэхдээ хүмүүн чанарт маань бүдгэрсэн бүрхэгдсэн гашуун үнэн буй боловч, тэр чанар бүрмөсөн гээгдэж орхигдсон бил үү гэвэл, бас үгүй ээ. Тэгээд ч эдүгээ айдсын хүлээсийг тасар татах, болгоомжлолын өвчнийг илаарьшуулах, нойрмог зогсонги байдлыг таягдах улс нийгмийн хавар айлссаар гадаа буулаа.

	Нэгэн бодолд өөрчлөн байгуулалт гэдэг маань хүн мөс, хүн сэтгэлийг адбиш шинээр нөхөн төлжүүлж, зөвөөр хөрөнгөжүүлэн эгээрч, исгэн бүрэлдүүлэхийн нэр юм. Тэр тусмаа хүн мөс, хүн сэтгэл өнөө ба ирээдүй төдийгүй, өнгөрснийг багтаах аугаа их уужим зайтай ажээ.

	Өнгөрсөн цагт тийнхүү эмгэнэлтэйгээр үрэгдэгсдийгээ өнөөдөр ямар нэгэн хэмжээнд мартваас ийнхүү гэнэнээр мартагсдыг ирээдүй цаг уучилж, сайнаар дурсахгүй нь магад гэсэн бодол бидний хэн хэнд төрж байлаа. Үнэхээр дутуугаа гүйцээж дундуураа дүүргэхэд өнгөрсний сургамжаас суралцаж, цагийн холбоосыг дархлах хэрэгтэй ажээ. Тэгж л байж бид түүхэн тавилангаа ёсоор эдэлж, тэгж л байж бид түүхэн үүргээ ёсоор биелүүлж, өнгөрсөн, одоо, ирээдүй гурван цагийн дунд хаан сүйх мэт ариун бөгөөд олимпын найман зангилгаат таван цагариг мэт бат гагнаас болж чадах сан даа! Эс тэгвэл аль ч хөдөлгөөн, ямар ч зүтгэлтэн ялгалгүй ач, гуч, жич нараараа өөрийн нэрийг омог бардам сонсголонтойёо дуудуулах эрх дархаа мөнхөд хасуулах бий вий. Миний бие иймэрхүү бодолтой гэртээ ирж, ширээндээ тухлаад энэхүү нийтлэлийг бичих ажилд орж билээ.

	 

	2. Хэн ч үл мартагдъюу, юу ч үл мартагдъюу

	 

	Мэдэх мэдэхгүйн хоорондхыг төдийгүй, мэдээжийн юмыг ч болов давтан хэлэх орон зай, давтан хэлэх цаг хугацаа байх ёстой хэмээсэн нэгэн харьцангуй хэр нь үнэлэхүй үнэн буй. Энх амгалангийн сүр сүлд цагаан тагтаа дүүлсэн цэнхэр далбааныхаа дор өнөөгөөс тавин нэг, тавин хоёр жилийн тэртээх эх орноо эргэж нэг харцгаая. Тэр богинохон мэт мөртөө тамын орны тоолол адил уртаас урт цаг хугацаанд, тэр холхон юм шиг хэр нь сэтгэлд өчигдөр мэт өдөр хоногуудад суурин төв газар маань шорон гяндангаар дүүрч, шорон гяндангууд нь «ардын дайсан» гэгдсэн гэмгүй иргэдээр хахаж, хядлагын улаан цус газар шороог шунхалж, аймшиг хүчирхийлэл хоёр, өнчрөл бэлэвсрэл хоёр шөнийн нойрыг хугасалж, өглөөний аяга цайг дутуу орхиулж байсан ажээ. Бүртгэлтэй хохирсон амь гурван түм шахам гэх авч, бүртгэлгүй бүрэлгэгдсэн нь хэдэн мянга болохыг бүү мэд ээ. Тийм явдал өнөөдөр гарсан бол яах вэ? Гэхдээ өчигдөр гарсан гээд орхиж болох уу? Мэдээжийн үгүй ээ. «Хэн ч үл мартагдъюу, юу ч үл мартагдъюу» Энэ бол үхэгсдэд үлдэгсдийнх нь өргөсөн тангараг билээ. Энэ тангараг үг гучаад онд хэлмэгдэгсдэд төдийгүй, хэлмэгдүүлэгчдэд нэгэн адил хамаатай. Учир нь үрэгдэгсэд босож ирэхгүй байхад, амьдын дундаас хэлмэгдүүлэгчид тодрон гарч болно. Тэгээд ч түүхийн нас урт аа. Хүнлэг сэтгэл, цагийн холбоос ба цагийн холбоос алдрах ослын үүднээс авч үзэхүй ийм бололтой.

	 

	Шорон гяндангийн талбарт

	Шарилж ургадаг ч болоосой

	Шанзалсан миний сэтгэлийг

	Саруул наран гийгүүлдэг ч болоосой...

	 

	хэмээсэн чийгт гянднаа суугч Дашдоржийн Нацагдоржийн найргийн дөрвөн мөр илгээлт бидэнд ч хандсан хаягтай байсан гэдгийг ойлгох ухаангүй оймтгой хүмүүс тааралдаж л байх юм. Гэтэл бас гучин хэдэн оны эх орныхоо эмгэнэлт явдлыг цэгнэж ухаарах, үр ач нартаа үлгэр домог биш, учир зүйт олон талаас нь нягталсан үнэн түүх үлдээх амин чухал ажлынхаа цар хүрээ, учир холбогдлын гүн гүнзгийг бид ер хэр төсөөлж, хэр мэдэж байна даа хэмээн гансран өгүүлэх нөхөд дайралдана. Аль аль нь л юм бодуулах аж.

	Ногтруун өндгөн дээр хүүхдийнхээ сүүдрийг тусгуулдаггүй гэгээн уламжлал, билгийн нүдтэй миний ард түмнийг хэн тиймд хүргэ ээ юм бэ? Сүхбаатарын гэрээст ардын төрийн төмөр хүрээ, Лениний сургаалаар гагнагдсан гэх найрамдлын гороо гортигт хэрхэн тэр явдал бол оо юм бэ? Тэр бүхэн улс эх орны маань нэгэн биеийн явдал биш байжээ. Тэр бүхэн Коминтерн, коммунист˗ажилчны хөдөлгөөнд Сталинизм хүчирхийлэн ноёлж, Союз орон их гүрний дээрэнгүйллийн зам дээр цахилан гарч ирсэн цагийн, улс хоорондын буюу чухам хэлбэл хоёр улс дундын явдал байжээ. Хөөрөлдөж суусан орос, украйн хоёр хүний оросынх нь амнаас гэнэт санамсаргүйгээр «Чи хохол» гэх үг уначихлаа гэхэд л энэ нь тэр чигээрээ их оросын дээрэнгүй үзлийн илрэл болж байгаа юм гэж Ленин бичсэн.

	1987 оны зун, намрын зааг дээр Сүхбаатар аймагт зохиогдсон монголын утга зохиолын өдрүүдээр миний бие зөвлөлтийн зохиолч Валентин Устиновтой сайхан танилцаж билээ. Валентин Сүхбаатарын ээж аавын уугуул нутаг Дарханхан уулын баруун хойд уужим хөндийд явж байхдаа тал нутгийн минь тэнгэрийг цэнхэр нүдээрээ тод харж «Эрхэм хүндэт монгол нөхөр минь ээ, гучаад онд манай эх орон, танай эх оронд ямар их гай гамшиг учруулсны гэмшил харууслыг хойд үеийн хүмүүс бидний сэтгэл зүрх дааж ядан явна! Бид монголын ард түмний өмнө ямар их өртэй, ямар их нүгэлтэй билээ!» гэж ярьсан юм.

	Далаад онд «Известия» сонины Улаанбаатар дахь сурвалжлагчаар ажиллаж байхдаа эрх мэдэлтэн заримд маань далдуур нүд үзүүрлэгдэн, Монголын үнэн байдлыг анх түрүүн гэхээр өөрийн бодол бясалгалын хамт дэлгэж тавьсан номоо хураалгаж байсан зөвлөлтийн нэрт сэтгүүлч Леонид Шинкарев саяхан манайхаар зочилж хариад бичиж нийтлүүлсэн өгүүлэлдээ сталинизмаас одоо юу үлдээд байгаар товчоолж хураангуйлсан жишээн дээр их л эвлэгхэн гаргажээ. Түүний өгүүлэх нь «...Хавчлага хаалтаас ангижран ил тод болсон нөхцөлд сэргэсэн монголчууд түүх, соёл, уламжлалаа сонирхож байгааг «үндсэрхэг үзэлд» хамааруулах гэж зарим ажиглагчид цэцэрхэж байгааг харахад хачирхалтай байна. Хэрвээ Монгол улсын их сургуулийн оюутан Ленинградын Исаакиевын сүмийг бахархан биширвэл түүнийг интернационалч гэнэ. Харин Чингис хааны эзэнт улсын хуучин нийслэл Хархорины Эрдэнэзуугийн сүм хийдийн уран барилгыг магтаж эхэлбэл хэн нэг нь «энэ оюутан нэг л биш хүн дээ...» гэж хэлэхэд хүрнэ хэмээжээ. Гучаад онд «нэг л биш хүн...» болгоныг хардаж, баривчилж хэлмэгдүүлж байсан, одоо ч бас буруутгаж чадсаар л байна!

	Бүр ноцтой нь, сталинизмын аюулт дайрлага үрэгдэгсэд ба хэлмэгдэгсдээр болон тэднээс үлдэгдсээр ардын төрийг минь хараалгаж, найрамдлыг маань зүхүүлж олон улсын тавцанд нэр нүүрийг нь цусдаж байсан гашуун үнэн бөгөөд тэр үнэнийг бид нэгэн зэрэг хүлээн зөвшөөрч, олон зүйлийг нөхөн хийхээс өөр аргагүй ээ!..

	Сүхбаатарын журмын нөхөд партизануудыи нэлээдийг, нам төрийн дээд албаны бүх хүмүүсийг, ардын цэргийн удирдах хүчний дийлэнх олонхыг хэлмэгдүүлж устгаснаар Сталин, Чойбалсан хоёр монголын төр ёсны уламжлал, шударга ёсыг бусниулж, Халхын голын болон дэлхийн дайны босго дээр манай цэрэг армийн гарыг мухарлаж, сэтгэх тархийг хоосолсон байлаа. Тэр үед монгол мэргэдийн зуу зуун жилийн хөдөлмөрөөр бүтэж буй болсон яруу найраг, онол, гүн ухааны олон боть, эмзүй, анагаахын түмэн судар, нийгэм, хүмүүжил зүй, байгаль одон орон, шашны тоо томшгүй олон ном байсаан. Мөн төвд хэл, үсгээр туурвисан монголын утга зохиол хосгүй, чухам хэлбэл манайд л байж билээ. Тэр бүхий соёлын үрийг таригчдыг Сталин, Чойбалсан хоёр хөнөөж, зуу зуун жилээр эх орны минь газар шороон дээр суваргалан боссон соёл иргэншлийн бусад өвийг галдан шатаалгажээ. Гэтэл тэр хоёрын хөшөө нийслэлийн гудамжийг эзэрхийлэн зогссоор л байна. Үхсэн хүн, үгүйрсэн соёлын дурсгал үг хэлдэг сэн бол тэр хүмүүс, тэр соёлын дурсгал өнөөдөр юу гэж хэлэх бол? «Та нар минь ээ, үр ач, гуч, жич нар минь ээ! Сталин, Чойбалсан нар манай хоёр орон, хоёр ард түмнийг жинхэнэ ёсоор удирдах сайн хүмүүсийг зоргоор хөнөөн бүрэлгэж дуусаад, өөрсдөө үлдэж, өөрсдийгөө бурханчлан тахиулаад өөрсдөдөө тэр хөшөөг босгосон юм шүү дээ. Гавьяатны хөшөө л байдаг сан бус уу? Бид тэдэнд итгэж байгаагүй ч, бид хойч үе та нартаа итгэсэн юм сан даа... Гэвч та нарт ч бас хойч үе бий. Тэд нар чинь бас бидний хойч үе шүү!..» хэмээн түгшүүрийн харангаа дэлдэцгээх байсан биз ээ! Гэтэл зарим маань «..энэ чинь түүхийн дурсгал шүү дээ» гэж «нотолцгоож» байна. Хөшөө амилан үг хэлдэг сэн болбоос Улаанбаатар дахь Сүхбаатарын хөшөө бидний санал зөрөлдөөд байгаа тухайн асуудлаар чухам юу гэж хэлж болохыг өөрсдөө төсөөлөн бодож олцгооё.

	Өнө холыг харсан хүнийг суут хүн, өлмийд нь цэцэг өргөсөн хөшөөг хөшөө гэдэг. Эдүгээ шавар, гуулин бурхдынхаа өмнө сүсэгтнүүд зулан цэцэг өргөсөөр байгаа манай эх оронд Сталин, Чойбалсан хоёрын хөшөө зэврэн зэвэрсээр их л удлаа. Тэр хөшөөнүүд нэгэнт овоолсон шавар, цутгасан хүрэл ширэм л болжээ...

	 

	3. Хэлмэгдэгсдийг цагаатгах ажлыг эрхлэх МАХН˗ын Төв Хорооны комисс, уншигч олондоо өргөн толилуулах санал

	 

	— Улс гүрнүүд нэр нь үл мэдэгдэх гавьяат иргэддээ мөнхийн гал бадраасаар, тэр галд монголчууд бид ч цэцэг өргөсөөр олон оны босго элэгдлээ. Гэтэл бид нэр нь мэдэгдэж байгаа хувьсгалчдаа хүртэл Сталин, Чойбалсан хоёрын амыг даган хараасаар л өнөө хүрчээ. Одоо эл явдал ул болж, сайн үйл зул болох цаг ирнэ. Манай ардын эрхт засаг төр, найрамдлын нэр нүүрэнд үл зохилдох сталинизмын дурсгалд босгосон хөшөөг зайлуулъя! Анхны эскиз зураг нь л Нийгмийг аюулаас хамгаалах яамны музейд үлдвэл болоо бус уу гэж санагдана. Ер нь тэр музейг ч түүхийн цагаан үнэнээр гэрэлтүүлэх цаг ирсэн байна биш үү гэж бодогдоно.

	— Нийслэлийн аль нэгэн сэргэлэн дэнж газар Тусгаар тогтнолын, Хувьсгалын, Хэлмэгдэгсдийн гэх гурван багц хөшөөнөөс цогцолборлон сүндэрлэх монументаль урлагийн иж бүрэн дурсгал байгуулъя. Хэлмэгдэгсдийн багц хөшөөний хананд Бодоо, Данзан, Догсом, Лосол, Амар, Гэндэн, Жигжиджав, Дэмид нар болон хэлмэгдсэн бусад зүтгэлтнүүдийн хөрөг нийтэд танигдахуйцаар сийлбэрлэгдсэн байх учиртай болов уу.

	— Мөн өвийн өв, дурсгалын дурсгал үлдээх ариун санаа өвөрлөн үрэгдсэн соёлынхоо өвд мөнхийн алдар дархалъя. Тэгээд ч манай ард түмэн судар номдоо чулуун хөшөө босгодог, есөн эрдэнээр ном бүтээдэг өөр хаана ч эс дайралдах уламжлалтай билээ,

	— «Ардын дайсан», «Эсэргүү» хэмээн үй олноор нь хоморголон хөнөөсөн хүмүүсийн шарил цогцсыг булсан газруудыг сурвалжлан тодруулж, дурсгалын үсэгт чулуун самбар бүтээе.

	— Олон анги баримтат кино урлая.

	— Хэлмэгдэгсдэд зориулан Дурсгалын цагаан ном нээе. Тэнд хэлмэгдэгсдийн овог, нэр, төрсөн жил ба хэлмэгдсэн он, сар, өдөр, аймаг хошуу, сум, баг, эрхэлж асан ажил алба цөм заагдах учиртай. Дурсгалын цагаан номын сүүлчийн хуудаснууд нээлттэй байх бөгөөд тэнд түүхийн тоосноос шинээр тодорсон хэлмэгдэгсдийн нэрс дуурьсагдан өрөгдөх болно.

	— Мөн түгшүүрийн хар ном нээе. Титэм хавтсан дээрээ аюулын харанга зураглаж үзүүлсэн тэр номд хэлмэгдүүлэгчдийн овог нэр, алж устгасан хүмүүс, эвдэж сүйтгэсэн соёлын өв, бүрэлгэсэн хөрөнгийн хэмжээний хамт заагдах ёстой. Нэрсийн жагсаалтын нэг ба хоёрдугаарыг Иосиф Сталин, Хорлоогийн Чойбалсан хоёр мэдээжийн эзлэх болно. Мөн Монгол улсын хэрэгт бүдүүлгээр хутгалдан оролцож, манай хувьсгалын эмгэнэлийг тарилцсан Чойбалсангийн «ногоон малгайтнууд» тэдний гар хөл бологчдын овог нэрт бичигдэх учиртай. Тэр номын эцсийн хуудаснууд мөн л нээлттэй байх болно.

	— Дуртгал, нийтлэл, уран зохиолын олон ном бичиж нийтлүүлье. Үрэгдэгсдэд номон дурсгал хэрэгтэй төдийгүй, үлдэгсдийн номон гэрээс, номон захиас нь түг түм болж өсөх бидний хойд үеийнхэнд дурсамжтай бөгөөд сургамжтай байхсаан.

	— Хэлмэгдүүлэгчид түүхийн өмнө үнэн өчгөө өгөх ёстой!.. Хүчинд автагдаж явсан нь ч тэр тухайгаа яриг, хүч оруулан хорсож, хороолгож явсан нь ч тэр тухайгаа бас яриг. Иймд эс хүргүүлбээс ирээдүйн залуу түүх үнэн ба Монгол эх орны нэрээр өнөөдрийн биднээс өр нэхэх болно. Өр нэхээд ч зогсох уу даа? ...Гэтэл Тэр цагт нэгэнт хожимдсон байж болуужин гэх түгшүүр болгоомжлол эрхгүй төрж байх юм.

	 

	«Хэн ч үл мартагдъюу, юу ч үл мартагдъюу!» 

	Сайн үйл дэлгэртүгэй!

	 

	1989 оны зун 

	Жигжидийн зуслан



	



	ИХ ХУРАЛДАА ӨРГӨСӨН НАЙМАН ШАД БОДОЛ

	 

	Үзэл үйлс, сэтгэл тэмүүлэл нэгт олон үеийн зохиолч нөхөд минь ээ, миний бие Та нартаа болон их хуралдаа юугаа хэлэх билээ гэж олон хоног тарчиллаа. Олон ч санаа төрлөө. Хорвоогийн явдлыг хоёрхон чавхдаснаа багтаадаг морин хуурыг урласан тоогоор цөөн ч мэргэдээр арвин ард түмнийхээ уламжлалаас холдоорхон тасарсан болохоор, тав долоон хурамд тэр бүхнийг товчоолох эрдэм надад алга аа. Тиймийн учир тоймтой болоод тулгатай гэсэн наймхан шад бодлоо наймдугаар их хуралдаа сэтгэлийн цэнхэр хадаг болгон ташлуулан барьяа!

	 

	Нэг. 

	Өнгөрсөн үегүй юмс үзэгдэл гэж үгүй. Эх орны минь тухайд өнгөрсөн үе нь өвгөн буурал түүх нь байдаг. Хүннү, Сяньби нь байгаагүй сэн бол Хамаг Монгол нь байхгүй сэн. Хамаг Монгол нь байгаагүй сэн бол Хэрлэний хөдөө аралд «Нууц товчоон» туурвигдахгүй, Монголын нэгдсэн төр улс тунхаглагдахгүй байх сан. Монголын нэгдсэн төр улс нь тунхаглагдаагүй бол даравч дардайх, булавч бултайх их төрийн ардаараа овоглосон их тасархай болон болсоор Богд хаант Монгол улсын түүхээр буухиалан өртөөлсөөр, буман заяаны хар цагаан сүлжээнд Бүгд Найрамдах Монгол Ард Улс өндийн босох учиргүй сэн. Энэ бол төр их ёсны уламжлал, залгамж чанарын тухай түүхийн бусад хүчин зүйлийг үл үгүйсгэн, хамгийн энгийн хэлбэрт орших бодит үнэн юм. Гэвч интернационалч үзлээр туг хийж зарим маань сэтгэхүйг нийгэмчлэх гэж зоргоор загнаж, зэргээр дэнсэлж байх цагт энэ мэт үнэн нь худал л болдог байлаа. Алив ард түмэн түүхээрээ бахархаж, түүхээрээ шаналж тарчилж, түүнийхээ амьд үргэлжлэл болохыг мах ясандаа тултал ойлгож гэм ээ нь сая эх оронч үзлээ төгс төгөлдөржүүлдэг жамтай. Үндсэрхэг бус, жинхэнэ ёсны эх оронч үзлээс тасархай, хуурамч интернационалч үзлийг зохиолч бид ч оролцон байж номлосон нь юунд хүргэ ээ бил ээ? Энэ хоёр үзлийн харилцан бие биеэ бүтээлчээр сэлбэх сүлжээ чанар, төгс найрал нэгдлийг мартах буюу зориудаар огоорсон нь юунд л хүргэ ээ бил ээ? Энэ нь биднийг өрнүүн бадрангуй биш, муухан шиг даган дуурайх идэвхгүй ахуй, зогсонги байдалд оруулахад их л сүрхий нэмэр хандив болжээ. Монгол гэдэг нэгэн нэрийг бахархалтайяа хэлж чадахгүйд сургажээ. Монгол˗Зөвлөлтийн найрамдал, интернационализмын гүн утга чанарыг бүдгэрүүлэх сөрөг сургамж болжээ.

	 

	Зуун хүлгийн түрүүчтэй дэлхийн найргийн дэвжээнд

	Зуузай холбож гэмээ нь ард түмэн чинь гомдохгүй

	Зуур замын уртад ухаан шандас сульдаад

	Зулайдаа тоос хүргэхийг чи бид хоёрт зөвшөөрөхгүй

	(БЭГЗИЙН ЯВУУХУЛАН)

	 

	Энэ бол Явуугийн өөртөө хандаж, «Хүлэг˗шүлэгтээ» хайлсан өчил төдийгүй, хүн арддаа гантиглаж үлдээсэн гэрээс байлаа. Энэ өчил гэрээсийн чухам утгыг бэрхшээлт аадрын үүлс хурсан өөрчлөн байгуулалтынхаа тэнгэр дор эргэж нэг санацгаая!

	Дэлхийн наадамд Монгол улс маань айрагдах тэр дэмбэрэлт цагийг наашлуулахад үндэсний бахархал, монголоо гэх сэтгэл зүтгэл үнэнхүү хэрэгтэй байгааг бас нэгэн удаа тогтож бодож үзэцгээе!

	 

	Хоёр. 

	Өвгөн буурал түүхийн хувьд эрдэнэт мэлмий нь үндэсний уламжлалт бичиг үсэг байдаг билээ. Энэ тухай яруу найрагч Сэндэнжавын Дулам мэдрэмжтэй, онгодтой сайхан шүлэг бичжээ. Бичиг үсэггүй улс түмэн л өнгөрсөн үетэй хэр нь өнгөрсөн үегүй, тахир дутуугийн мэт болдог тавилантай. Дээлийн хуучин хуулга гэдэг шиг «хуучин» хэмээн шоовдорлон орхисон монгол бичигтээ шуурхайлан эргэж оръё хэмээн ард түмэн хүсэн хүлээж байна. Өвгөдийн «эндэгдлийг» дэнслэх хэмээхдээ эрдэнэт бичгийг минь хураасан билиггүй хүмүүсийн алдааг дэнслэхгүйгээр цааш явах эрх бидэнд бий юу? Кирилл бичгийг орхих хэрэггүй. Кирилл бичиг бол Сталин, Чойбалсан хоёрын хөшөөнөөс даан өөр агуулгатай зүйл ээ. Ертөнцийг хос цагаан гэгээвчээр тод том үзэж, соёлын их хүлэг мориндоо хос гуурстайхан явцгаавал ямар сан бэ?

	«Нөхөр Ленин ярьдаг байсны учир Африкийн хар негр хүртэл орос хэлийг сурах болно» гэж Маяковский зөнч халуунаар төдийгүй, гайхалтай улс төрчөөр хэлжээ. Сүхбаатарын минь бичиг, ардын хувьсгалын маань бичиг байсны учир бид монгол бичгээ өөрсдөө сурч, бусдад зааж сургах учиртай сан биз ээ! Эх түүхийн гэрэлт бамбар үндэсний бичгийг халсан эмгэнэлт явдалд түүхэн дорвитой дүн шинжилгээ хийж, түүхэн дорвитой шийдвэр гаргаж; өгөөсэй.

	 

	Гурав: 

	Монгол˗орос, Монгол˗зөвлөлтийн найрамдлыг уул лугаа адилтгавал өгөөж ихт жимс модыг нь бүрэлгэж, буу биш юм аа гэхэд чавх онилж бугынх нь цэнгээг цочоосон сүүдэрт явдал, альхан ч сэрвээнд нь мод нэмж суулгалгүй, алга тосож авахыг урьтал болгодог бүтэлгүй хүмүүс хаа хаагүй л байжээ. Одоо ч байсаар л байгаа шүү. Энэ мэтийн сүүдэртэй үзэгдэлд зориулж байны сурд шуугин очих мэргэн харваачийн сумны тусгалтай, цоглог ухаалаг нийтлэл өгүүлэл үгүйлэгдэм ховор байгаад илтгэгч дүгнэлт хийсэн нь нүдээ олжээ. Найрамдал бол амьдрал аа. Тэр амьдралын зөрчилт диалектикийг билгийн нүдээр нээн харж, магтах өвчнийг огоорсон хэв шинжит дүрийг бүтээснээрээ бид «найрамдал»˗уулынхаа биеийг эрүүлсгэж, эх орны дэвшилт ба зөвлөлтийн өөрчлөн байгуулалтад туслах болно.

	 

	Дөрөв. 

	Хүн бүрий гучин зургаагийн наахан цаахна градус бүхий биеийн халуунтай байдаг. Гэлээ ч хүйтэн ба халуун хүмүүн гэж ялгаа бий. Цагтаа Ринчен, Чойном, Дамдинсүрэн, Гайтав, Гомбожав, Цэдэндорж, Шагдарсүрэн нартай хүйтэн хөлдүү хүмүүс дайралдаад шатахаас наагуурхан халж улайж байсныг бид мэднэ. Тэд маань «өөрчлөн байгуулалт» гэдэг үгийг зохиол бүтээлдээ хэлж байгаагүй ч өөрчлөн байгуулалтад хувь хувиа өргөөд эргэж ирэхгүй аяндаа явцгаачихжээ. Зохиолчид үнэхээр халуун хүмүүс байдаг. Харин хээрийн галуу нисэн үл хүрэх газраас эрдмийг биш эдийг тээж авчрах гэж явдаг хүйтэн хүмүүсийн оронд одоо үлдсэн цөөн ба шинээр мэндэлсэн халуун нөхдөөс нь дэлхийн өнцөг булан бүр лүү явуулж байя. Гурав дахь оронд улаалж хүргэдэг гадаад паспортыг хүн хүнд биш, эрчтэй монгол зүрх цохилох өвөрт зоригтой түлхүүлэн шургуулж байя! Нуурын хун шиг, хуримын бэр шиг сайхан хот байснаа нурам болсон Бейрутийн туурин дээгүүр бид алхалж, израилийн дуут сумны чимээг зүрхээрээ сонсож, дээшээ өндөрлөх америкийн сүрлэг ордон, дэргэд нь дэргүй хэвтэх өлсгөлөн негр хоёрын холын ба ойрын зайг нүдээрээ багцаалан хэмжиж, бодлогошронхон зогсмоор байна бид. Холдоо ойрхон байдаг эх орон, зохиолынхоо баатар хоёрыг алсын алсаас санагалзанхан шаналмаар байна бид. Дэлхийн хэмжээнд нэн идэвхтэй аж төрж, дэлхийн зовлонгоор зовж жаргалаар жаргамаар байна бид. Ингэж байж л дэлхийн хэмжээнд сэтгэх сэн дээ. Таван түмэн армян орох оронгүй болж байхыг монгол газар шороо дуу алдан мэдэрч, таван түмэн гэрийн тооныг чичрүүлсээн. Гэтэл ганц ч монгол зохиолч Армянд очсонгүй. Чингээгүй болохоор армяны зовлонг монгол зүрхээр нэвчүүлж шүлгээрээ хайлшилсан зохиолч өнөөдөр бидний дунд алга аа. Өнгөрсөн 1988 оны гашууны туйл нь армяны нулимс байсан бол ид хав, баяр жавхлангийн туйл нь Сөүлийн олимпын инээмсэглэл байлаа. Тэнд ч мөн л монгол зохиолч очсонгүй ээ.

	 

	Тав. 

	Хүмүүн олноо соён гэгээрүүлэх үйлсэд хандивлах ганцхан хуудас эрээн цаас хэвлэлд өгөх зүтгэл сэтгэл хоёргүй, эрхэлсэн ажил албандаа тун маруухан байсан нь «огцорсон сайд» хэмээх үгээр оношлогдсон хүмүүс, мөн цус ойртох өвчний хурц шинж ажиглагдах болсон дипломатууд, нэг орноос нөгөө оронд, нөгөө орноос гурав дахь оронд, гурав дахь орноос дөрөв дэх оронд, дөрөв дэх орноос тав дахь оронд алба юм шиг зорчиж, ардчиллыг зөрчиж, алтыг урсгаж байгаатай эвлэрсээр л суух уу?!. Энэхүү өгүүлбэрийн ард орхисон асуултын ба анхаарлын хоёр тэмдэг, цуваа гурван цэгээр өөр юунд ч биш өөрчлөн байгуулалтын омголон салхинд тогтохгүйгээ мэдсэн овсгоотой зарим хүнд сурталтан одоогоос гадаад оронд очоод суух ширээнийхээ дамжаа хэмжээ, унах машиныхаа өнгө зүсийг үзэж зүүдэлж байж мэднэ шүү гэдэгт хэлж анхааруулбаас алдаж ташаарсан ч болохгүй, ардчиллаар ташуурсан ч болохгүй биз ээ. Улс ардын аж ахуйн бөгийг бөглөх ганц төгрөг, өрийг таглах ганц рублийг хэн хаашаа, хэрхэн яаж зарах нь монгол хүн бүрд хамаагүй зүйл биш шүү. Ардын нуруунд ачигдагсдын цөөн заримынх нь ч болов хоол унааг зохиолч уншигч хоёр санхүүжүүлдэг гэдгийг цохон хэлэлтэй.

	 

	Зургаа. 

	Боловсон хүчин, эдийн засгийн салбарт байгаль нийгмийн шалгарлын хуулийг хэтэрхий дур зоргоор зөрчиж байлаа. Хувийн эрх ашгаар ард түмний эрх ашгийг дэнсэлдэг явдалтай зохиолчид идэвхтэй тэмцлийг эрчимтэй явуулах өдөр тулжээ. Тавиад оны сүүлчээр «ялсан» гэх нэгдэлжих хөдөлгөөний «түүхэн ач холбогдлыг» хорин нэгэн оны ардын хувьсгалтай эн зэрэгцүүлэн авч үзсэн нь даанч гоомой хэтрүүлэг билээ. Эх, зулбадас хоёрыг ихэр төрсөн ах дүүс гэж хэлж болдог юм уу?.. Нэгдэлжих хөдөлгөөнийг захиргаадан яаравчилсны хор хөнөөлийг бид олон жил амслаа. Энэхүү эмгэнэлт явдал нэлээд хугацаанд үргэлжлэх төлөвтэй. Энэ бүхэн бидний зохиолын зарим сэдэв болох ёстой доо. Надад бусад зохиолчтой хүч хавсран Цэдэнбал гуайн үеийн тухай баримтат зохиол бичих бодол бий. Ургах нар шиг гарч ирсэн удирдагч маань яагаад усанд хаясан чулуу шиг алга болов оо гэдгийн гунигт сургамж Монгол улс, ард түмний өнөө ба хойд үед, мөн бусад орны уншигчдад ч нэн хэрэгтэй сэн. Бид өөрийн орны бүтээн байгуулалтын бэрхшээлт зам, сургамжит түүхэн үнэнийг туйлчлан үзүүлэхгүй болбоос цаг үеийнхээ бичгийн хүмүүс болж чадахгүй, цаана нь очоод дуурайлалт буурлууд болж бүр ч чадахгүйд хүрнэ ээ. Дээрх сэдвээр баримтат зохиол бүтээх асуудлыг анхааран үзэж, туслахыг МАХН˗ын төв Хороонд хичээнгүйлэн хүсэж байна аа.

	 

	Долоо. 

	Ухаантай гэсэн эрдэмтэн мэргэд нь «сэхээтний төөрөгдөл» гэх мэт бороохойн дор толгой гудайлган явсаар нийгэмдээ ашиг өгөөжөө хүртээж чадалгүй зэвэрч хуучирдаг, удирдагчид нь болоод ирэхлээр алба ажлаа шилжүүлмэгцээ л муугаа дуудуулж, муухайгаа төнхүүлдэг тэр л хачин цагийг ул болгох гэж энэ шинэ цаг зул болж байна даа хэмээн хувьд үздэг.

	 

	Найм. 

	Саяхан Түмээ дарга намын гишүүд зохиолчидтой уулзсан. Юм юм л бодсоор тарцгаасан даа. Шүүмжлэлийн эрүүл салхийг халгаадаггүй хүмүүс байдаг болбоос тийм хүмүүсийг нам ба нам бус шударга олон түмний санал зэмлэлээс тусгаарлан манах гэвэл л шинэ цагийн ёсонд хазгай шүү, тэгвэл л бид өөрчлөн байгуулалтынхаа өмнөх үе рүү халтиран шидэгдэх нь магад шүү гэдгийг миний бие үнэн их итгэлтэйгээр өчин мэдүүлэхийг хүсэж байна.

	 

	1989 оны 1 дүгээр сар 

	Улаанбаатар

	 


 

	ДУГУЙ ШИРЭЭ˗ЦЭЦЭГТ НУГА

	 

	«Утга зохиол, урлаг» сонины сурвалжлагчтай ярилцсан ярилцлага (бүрэн эхээр)

	 

	С: МоАХ˗ны их хуралд очсон Таны зорилго юу байв аа?

	Д. М.: Монгол ардын хувьсгалт нам, Монголын ардчилсан холбоо, Монгол улсын иргэн, МАХН˗ын... тоот батлахтай н. Маам. Энэ гурван бүлэг үг цөмөөр «МОНГОЛ» хэмээх гэрэлт нэгэн үгээр овоглон тэмдэглэж байгаа жирийн хэр нь жинтэй учиртай хэрэг явдал намайг хурлын танхим руу хөтөлсөн юм аа. Их хурлаас хоёр хоногийн өмнө болсон хэвлэлийн бага хурал дээр АНУ˗ын «Лос˗Анжелес таймс» сонины сурвалжлагч Дэвид Холле гуай «Та Ардчилсан социалист хөдөлгөөнтэй холбоотой юу» гэж асуусан. Би «үгүй» гэдгээ албан ёсоор мэдэгдсээн. Ер нь гэвэл хэл хөлөө хэрхэн ололцох нь өөр хэрэг боловч, Монголтой холбоотой, монгол газар шороон дээр минь болж байгаа улс төр, оюун санааны зохих жин бүхий алив үзэгдэл миний сэтгэл зүрхэнд бүртгэгдэх учиртай, тэр бүхэн миний оюун бодлын шүүлтээр шүүн тунгаагдах албатай гэж хувьд үздэг. Урилга ирүүлж их хуралдаа суух таатай боломж олгосон тэр нөхдөд би баярласаан.

	 

	С: Та их хурал дээр үг хэлсэн үү?

	Д. М: Бодол бодлын олон хурдын хүлэг өөрчлөн байгуулалтын их асрыг эргэж, торгон тар, богино урт сунгааны зайд уралдацгааж байгааг харахад дөрвөн насандаа морины дэлэн дээр гарсан малчны хүүхэд миний сэтгэл яруусаж байсан. Би ч бодлон хүлгээ хөтөлж, тоосыг нь тэдний наадмын тоосонд өргөхөөр очсон билээ. Гэвч олс аргамж мэт урт илтгэлийн цаг үеэр уягдаж сойгдсон миний «морь» нэг минут, нэг минут хагасын зайд давхих боломжгүй байлаа. Ингээд бодлон хүлгээ хөтөлсөөр гэртээ харьсан даа.

	 

	С: Их хурлын үеэр Танд төрсөн гол сэтгэгдэл юу вэ?

	Д. М.: «Мориноосоо буулгүй ертөнцийн хагасыг дагуулан авчрах амархаан. Мориноосоо буугаад улс төрийг хөтлөн хөдөлгөх амаргүй ээ!» Дээдсийн сургаал үгэнд ийн айлджээ. Эзлэх, байлдан дагуулах хэмээх нь Монголын болон бусад алив эзэнт гүрний тухайд нэгэнт ул болсон явдал. Харин энд зул хэвээр үлдсэн нэгэн том утгыг чагнаархан сонсвоос, дээдсийн сургаал чухам өнөөдөр, чухам та бидэнд: «Индрээсээ буулгүй алга ташуулан сайхан үг урсгах амархаан, индрээсээ буугаад улс төрийг хөтлөн явуулж, сайн үйл, чанартай бүтээгдэхүүн, оюун санааны өндөр хүч чадлаар дэлхийн хагасыг найрсаглан дагуулах амаргүй!» гэж хэлээд байна. Чингэс хаан; «Тангад улс оршиж буйг өглөө бүр надад сануулж бай» гэсэн байдаг. «...Улс төрийг хөтлөн явуулах амаргүй ээ» гэсэн үгийг өглөө бүр бие биедээ сануулж байх нь тун хэрэгтэй. Учир нь дээдсийн энэ гайхамшигт санаа бол аль ч үеийн цаг төрийн явдлыг товчоолж хураангуйлсан гүн ухаан юм. Надад төрсөн гол сэтгэгдэл энэ ээ.

	 

	С: Та өөрийгөө МАХН˗ын гишүүн гэлээ...

	Д. М.: «Тийм ээ. Хүнийг хараад өөрийгөө зас гэсэн үг бий. Гишүүнээр нь хорин таван жил явж байгаа МАХН˗аа яаж өөд таталцъя даа гэх бодол намайг шаналгаж байна. «Өөрөө өөртэйгөө уралдсаар байгаад зогсчихсон үедээ ч би давхиж байна. Би түрүүлж байна гэж МАХН санах болжээ. Мориор бол зүрх нь өөхөлж шүү!» гэж МоАХ˗ны их хурлын нэг төлөөлөгч хэлсэн. Энэ үг үнэхээр малчин түмний их ухааныг уламласан цэц байна билээ. Ийм цэцийн дэргэд «Цэцмаа» зэрэг нь юу байх билээ дээ! Гэхдээ тэр морины уяачин нь нөгөөх Сталин. Унасан хүүхэд нь эхлээд Чойбалсан, дараа нь Цэдэнбал уясан эзэн нь Москва байсан гэдгийг мартаж болохгүй. Ардын нам хувьсгалыг зохион явуулсан цорын ганц улс төрийн хүчин байсан бөгөөд зорилго нэгт өөр намуудтай хамтран ажиллахад бэлхнээ тунхагласан өөр нэгэн үнэн бас бий. Гэхдээ үнэнээр зодох, үнэнийг туйлшруулах нь олон ургалч үзлийн цаг хурайд харш гэдгийг ойлгож байна. ...МАХН˗д цэвэрлэгээ хийх цаг болжээ. Бид шилдэг гишүүдээ эгнээнээсээ хөөн зайлуулж, харин ширвэх ёстой олныг авч хоцорсон байх юм. Цусаар гэвэл тэр шилдгүүд нь эсрэг цэнэгийн бөөм байлаа. Үлдсэн ижил цэнэгийн бөөмүүд намын цогцсыг үхээнцрэлийн туйлд хүргэжээ. Итгэл үнэмшлээр бус, аз туршихын бодол, албан тушаалын хэнээрхлээр намд шургалагсдын нүд рүү эгц харж, үүд рүү заах цаг болсон байна! Тэгээд намын эгнээг батлах хадгалагчдаар бус. Монгол ардын хувьсгалд үнэнч хийгээд өөрчлөн байгуулалтын үзэл санаагаар төгс цэнэглэгдсэн чадварлаг залуу хүмүүсээр дорвитой нөхөн сэлбэх ажилд даруй орцгооё. Чингэвэл л бидэнд улс төрийн хат сууна. Чингэвэл л бид улс төрийн дэвжээнд хэнтэй ч ном хаялцахуйц онол, тэмцлийн туршлага, ухаарлын сэтгэлгээтэй болно.

	 

	С: Эс ингэвэл яах вэ?

	Д. М.: Эс ингэвэл үү? Үүнийг хэлэх нь хэнд ч адармаатай байх биз ээ. Тэгээд ч би нам, улс төрийн ажилтан биш, жирийн л нэг гишүүн. Гадаадын зарим намуудын гашуун туршлагаас үзэхэд магадгүй. МАХН˗д оппозиц үүсэхгүй гэх баталгаагүй юм. Энэ нь намыг хуваагдмал байдалд оруулна гэсэн үг бөгөөд тэр хэмжээгээр дайчин чадахуй нь алдагдаж нэн аюултай байдалд хүргэх сэн билээ. Ер нь гэвэл манай намын тухайд түгшүүр зарлагдлаа. Онц богино зайд маш гүн агаад өргөн цараалгаар сэтгэж шийдэх асуудал их болжээ. Би 18˗ны өдөр ингэж л бодож суулаа. Тэр өдөр шиг намынхаа хувь заяаны төлөө бодож шаналж явсан удаа надад үгүй.

	 

	С: Хамгийн түрүүнд юу хийх хэрэгтэй байна?

	Д. М.: Дүүтэй болсондоо баярлаж, Монголын ардчилсан холбоог улс төрийн хүч хэмээн зөвшөөрөн хүлээгээд дугуй ширээний ард суух явдал юм. Цэдэнбалын тахин шүтлэг манай намыг тэмцлийн дайчин чадвар ба улс төрийн соёлгүй болгон мухарлажээ. Ийм болохоор Ардчилсан холбоог хармагцаа эвэртэй туулай үзсэн мэт болж, тэдний хурал дээр яригдсанаар «лантуугаа» барьж давхилдахад хүрсэн байна... Дугуй ширээний ярилцлага хөдөлмөрчдийн нүдэн дээр болох ёстой. Хэвлэлээр өрнөх хэрэгтэй. Учир нь өөрчлөн байгуулалт бол нийтийн үйлс бөгөөд хэн нь юу гэж бодож санаж байгааг ард түмэн өөрөө сэтгэлийнхээ дэнс дээр тавьж тунгааг! Энэ бол нэгэн зэрэг сонгуулийн өмнөх цогцолбор ажилд багтах болуужин.

	 

	С: МоАХ˗ны их хурлаас явуулсан «Өргөх бичгийн» талаар Таны санал юу вэ?

	Д. М.: Тэр бол өргөх бичиг биш, тулган шаардах бичиг байна билээ. МАХН нь засгийн эрх барьж байгаа юм. Энэ бол хэчнээн харьцангуй байж болох авч яах аргагүй бодит үнэн. «МАХН˗ын Төв Хороог татан буулгах» тухай тэнд дурдсан. Энэ нь миний бодлоор бол МАХН˗ын өөрийнх нь дотоод хэргийн асуудал. Алив нам өөрийн төв хороог өөрөө сонгоно, цуцална, дахин бүрэлдүүлнэ. Ондоогоор байж болохгүй. Харилцан тэгш эрх эдлэх ба бусдын дотоод хэрэгт оролцох хэмээх хоёр зарчим бол улс төрийн нэгэн үнэнд багтахын аргагүй цагаан, хар хоёр өнгө юм. Томьёоллын ташаарал тухайн асуудлаарх үзэл бодлын бүрхэгдлээс нөхцөлдөн төрдөг болов уу!

	 

	С: Тэгвэл Та алив огцролтын эсрэг байна уу?

	Д. М.: Үгүй ээ. Өөрчлөн байгуулалтын томруулагч шилээр харахад үнэхээр явайгүй болсон бүхнийг удирдлагаас шахан зайлуулах нь ёс. Тэгээд зогсохгүй, Цэдэнбалын үнэн хамсаатнууд байгаа аваас МАХН˗аас цэвэрлэх хэрэгтэй. Дашрамд тэмдэглэхэд Цэдэнбалын тогтоосон «нутгархал» нэрт аалзны шүлсний талаар их хурал дээр ярьсан яриаг нотод дэмжиж байна. Гэхдээ энд зөвхөн «Увсын» гэсэн хэмжүүр байж болохгүй. Тэгвэл л бид туйлшралын өвчинд дахин хэлмэгдэнэ. Харин ард түмний хамгийн олон давхаргын гарт бат нот атгагдсан улс төрийн маш нарийн хэмжүүр байх учиртай.

	Би зохиолчдын их хурал дээр шалгарлын хуулийн тухай ярьсан. Баянмөнх аварга улсад арав түрүүлсэн нь шалгарлын хуулийн дагуу болсон үзэгдэл. Харин нөхөр Батмөнхийн хэрхэн дэвшсэнийг бол мэдэхгүй. Түүнийг огцруулъя гэцгээж байна. Энэ асуудлыг яаж шийдэх вэ? Нөхөр Батмөнх Увс аймгийн харьяат төдий учраас бус, шалгарлын хуулийн дагуу гарч ирсэн гэдгээ, мөн өөрчлөн байгуулалтын их хэрэг явдлыг хөтлөлцөн жолоодож чадна гэдгээ өөрөө батлах ёстой. Бас түүнийг дэвшүүлсэн намын зохих шатны байгууллага батлалцах үүрэгтэй. Баталж эс чадвал огцрох л болж таарна. Оронд нь гарч ирэх хүн өөрийн үнэнийг мөн л шалгарлын хуулийн дагуу нотлох ёстой. Эцсийн үгийг ард түмэн сонгуулиар хэлэх бөгөөд ардчилал, ил тодын зарчмыг би л лав үүнээс өөрөөр ойлгохгүй байгаа юм. Өөрийгөө дайчин залуу, иргэнлэг хүчтэй байх боломжийн бүх ажлыг манай нам хийх хэрэгтэй болжээ. Сталин, Чойбалсанд яргалуулаад, Цэдэнбалд мухарлуулаад, одоо байр сууриа алдан алдсаар байх юм бол МАХН юунд хүрч зогсох болж байна вэ?! Гэтэл цагийн хүрд эргэсээр л бус уу? Нижигнэн ирж байгаа цагийн дэргэд усны үер, галын түймэр юу ч биш билээ. Жишээлэхэд л Цэдэнбал, цэдэнбалтангуудаар хэлмэгдэгсдийг цагаатгах асуудлаа өөрчлөн байгуулалтын төрсөн үр, Монголын ардчилсан холбоо˗дүүгээрээ заалгах гэж хүлээхийн хэрэг юу байв даа!..

	 

	С: Та удирдагчдад юу гэж хэлмээр байна?

	Д. М.: Би «удирдагчдад» гэдэг үгийг "удирдах хүмүүст" гэж залруулмаар байна. Монголын ард түмэн хүсэн хүлээсээр боловч жанжин Сүхбаатараас хойш жинхэнэ удирдагч тодроогүй л явна! Өгөдэй хаан өгүүлэхдээ: «Надад хаан эцгээс хойш бүтээсэн дөрвөн зүйл буян, эндсэн дөрвөн зүйл мадаг бий» хэмээжээ.; Ардын засгийн өнгөн дээр жанжин Сүхбаатараас өөр өөрөө өөрийгөө шүүмжилж байсан удирдах хүмүүсийг би санахгүй юм. Тийм хүмүүс маш олон болтугай гэж хүсэх байна. Тэр дундаас нэг нь цойлж, Чингэс Тэмүүжин шиг нь биш байлаа гэхэд Өгөөдэй шиг нь төрнө дөө. Манайханд монгол эх оронч бахархал, хүмүүнлэг цагаан сэтгэл, элгэн халуун чанар, оюун санааны эр, бодол бясалгалын тэнхээ, бичих туурвихын авьяас. өгүүлж хөөрөлдөхийн ур соёл, улс төрийн ид хав даан их дутаж байна. Ажилчин хүнтэй гар барьчхаад спиртээр гараа угаадаг хүмүүс (Лоохууз гуайн ярианаас, Цэдэнбал, 1950˗аад он, «Морин завод») яаж ард түмнийг жолоодох юм бэ!

	 

	С: Цэдэнбал гэснээс Та зохиолчдынхоо их хурал дээр «ургах нар шиг гарч ирсэн «удирдагч» усанд хаясан чулуу шиг алга боллоо» гэж ярьсан. Тэр хүний талаар бодлоо хэлнэ үү?

	Д. М.: Цэдэнбал үнэхээр ургах нар шиг гарч ирсэн. Гэтэл түүний нэрийг нь сонсоод л бачуурхан балмагдаж явсан Чингэс Тэмүүжин усанд хаягдаад, эргэж уснаасаа гарч ирсэн чулуу байлаа (1173 он. Онон мөрний ус)! Чингэсийн мөрийн хөтөлбөр: «Алд бие минь алжааваас алжаатугай. Ахуу төр минь уу зэ, бүү алдартугай!» гэж байхад, Цэдэнбалын мөрийн хөтөлбөр: «Ахуу төр алдарваас алдартугай. Алд бие минь уу ээ, бүү алжаатугай!» гэсэн байх юм. Тэд хүмсийн тухайд миний оюун бодолд бүрэлдсэн итгэл үнэмшил ийм байна. Би бас эх нутгаасаа хол газар амь эрсэдсэн монгол морьдын толгой унасан нутгийнхаа зүг харж гудайсан байдаг учрыг Цэдэнбалд өөрт нь сонордуулан хэлэх юм сан гэж бодож явдаг хүн!

	 

	С: Бяцхан дугуй ширээгээ өндөрлөө. Та хаалтын үг хэлнэ үү?

	Д. М.: Атгасан гар хүний хамраас цус гаргахгүй байлаа ч, өөрийн алганаас цус гаргадаг гэсэн. Дэлгэсэн гар дэлхийг өргөж даахгүй байлаа ч, дээврийг өргөж даадаг гэсэн. Ардаараа овоглосон Монгол улсаа сэтгэлийнхээ алган дээр дээдэлж, нийт нэгэн хүчээр эх орныхоо дээврийг өргөх тэр алтан эрин хүрч ирлээ гэж бат нот санаж байна. Бодлын үзүүр үржиж цэцэглэлээ. Харин бодлын үндэс нь нэг л байх учиртай бөгөөд тэр нь эрдэнийн зургаан үсгээс бүрэлдсэн алдар бүхий ЭХ ОРОН, МОНГОЛ байх учиртай. МАХН˗ын олон мянган жинхэнэ ёсны гишүүд яаваас «...цэнгэлийн магнайд хүрч чадах» тухай Сүхбаатарын үгийг бор зүрхэндээ соёмболуулан явдаг юм. Тэр үгийг МоАХ˗ны их хурлын хүндэтгэлийн өргөн хананаа би бас эрхэмсэг монгол бичгээрээ уншсан... Атгаж зангасан гар байваас тэнийлгэж алгаа дэлгэцгээе. Араанд зуусан бодол байваас залгиж, дугуй ширээнээ сууцгаая. Дөрвөлжин ширээ бул хад шиг, дугуй ширээ нуга тал шиг үзэгддэг юм.

	 

	С: Хоёул сурвалжилгаа юу гэж нэрлэмээр юм бэ дээ?

	Д. М.: «Дугуй ширээ — Цэцэгт нуга» гэвэл ямар сан бол.

	 

	С: Болж байна. Танд баярлалаа. Монголоо өргөх сайн үйл дэлгэртүгэй!

	Д. М.: Харин цээжийг минь бачуудуулж явсан бодлын даралтыг хөнгөлж өгсөн СОНИНДОО, бас Танд баярлалаа12.

Notes

		[←1]
	 «Аль-Гумхурия» БННАУ-д гардаг томоохон сонины нэр Аль Гумхурия гэж Бүгд Найрамдах Улс гэсэн араб үг.




	[←2]
	 Ахилана ва сахилана. Тавтай сайхан морилно уу гэсэн араб үг.




	[←3]
	 Зейк анта — За бие чинь сайн уу? гэсэн араб-миссир үг.




	[←4]
	 Аль Куран — Хижрийн 1-р зуунд бичигдсэн лалын шашинт нийгмийн төр шашны эрхийг тунхаглагч мөргөлийн бүлгүүд бүхий шастир бичиг.




	[←5]
	 Гасрэн Нил — Каирын төвийн арван хэдэн том гудамжны нэгний нь нэр.




	[←6]
	 Мустафи Замилын талбай — Каирын төвд орших жижиг талбайн нэр.




	[←7]
	 Умма Аль Кальсум — Мисирийн нэрт дуучин эмэгтэй




	[←8]
	 Одоо больё хүмүүс ээ, ээ бурхан минь" гэсэн мисир үг.




	[←9]
	 Яа фэнди — ноён минь гэсэн араб үг.




	[←10]
	 М. Ю. Лермонтовын «Шулам» гэдэг найраглалын Тамарагийн тухай шүлэг. (Өөрийн орчуулга)




	[←11]
	 Жич, Эл нийтлэлийг миний бие 1989 оны 6-р сарын 15-нд «Үнэн» сонины ерөнхий эрхлэгчид биеэр хүргэж өгсөн боловч уншигчийн гар дээр очиж буй нь ер одоо л билээ. Зохиолын хувь тавилан гэж ер хүнийхээс ялгаа нь үгүй байдаг ажээ!..




	[←12]
	 Энэ ярилцлагыг сэтгүүлч, зохиолч Ц. Нацагдорж хөтөлжээ.

